


ii

Kurti Baibel
Genesis, Mark, Galatians, and 1 Timothy in the Kurti Language ofManus Province, Papua New

Guinea
Buk Baibel long tok ples Kurti long Niugini

copyright © 2011Wycliffe Bible Translators, Inc.

Language: Kurti

Translation by: Wycliffe Bible Translators

This translation is made available to you under the terms of the Creative Commons Attribution-No Derivatives license 4.0.
Youmay share and redistribute this Bible translation or extracts from it in any format, provided that:

You include the above copyright and source information.
You do not make any derivative works that change any of the actual words or punctuation of the Scriptures.

Pictures included with Scriptures and other documents on this site are licensed just for use with those Scriptures and documents.
For other uses, please contact the respective copyright owners.

2016-09-13

PDF generated using Haiola and XeLaTeX on 18 Apr 2025 from source files dated 31 Aug 2023
4b6b2a0f-d503-5776-82b6-23faf9ff2fed

http://www.wycliffe.org
http://www.ethnologue.org/language/ktm
http://creativecommons.org/licenses/by-nd/4.0/


Contents

Introduction . . . . . . . . . . . . . . . . . . . . . . . . . . . . . . . . . . . . . . 1
Lin . . . . . . . . . . . . . . . . . . . . . . . . . . . . . . . . . . . . . . . . . . . . 3
Mak . . . . . . . . . . . . . . . . . . . . . . . . . . . . . . . . . . . . . . . . . . . . 78
Galesia . . . . . . . . . . . . . . . . . . . . . . . . . . . . . . . . . . . . . . . . . . 117
1 Timoti . . . . . . . . . . . . . . . . . . . . . . . . . . . . . . . . . . . . . . . . . 127

iii



1

Kurti Baibel
Introduction
Kurti is spoken by 3500 people who live in Manus Province and Papua New Guinea.

Four books of the Bible have been published in the Kurti language. Genesis, the Gospel
of Mark, and the letters of Paul to the Galatians and Timothy.
Genesis tells the story of how God made the world. It was written before Jesus was

born.
The Gospel ofMark tells the story of Jesus’ life, and how he died on the cross and rose

again.
Galatians and 1Timothy explains that if we believe that Jesus died on the cross to pay

the penalty for our sins, we will be good in God’s eyes.
The Kurti Bible Translation team followed three translation principles: the meaning

should be translated accurately, clearly, and in natural language. The three primary
source texts used to translate were the TEV (Good News Bible), NIV (New International
Version), and the Tok Pisin Buk Baibel.
The primary goal is to have an accurate translation for the Kurti people. Read it, and

feel the power and love of God!

Genesis, Mark, Galatians, and 1 Timothy in the Kurti language of Manus Province,
Papua New Guinea

Translation byWycliffe Bible Translators

© 1980Wycliffe Bible Translators, Inc.

Print publication, 1980Wycliffe Bible Translators, Inc.

Web version
© 2013, Wycliffe Bible Translators, Inc.

http://www.Wycliffe.org

http://pngscriptures.org

http://www.ScriptureEarth.org

This translation is made available to you under the terms of the Creative Commons
license (Attribution-No DerivativeWorks).
https://creativecommons.org/licenses/by-nd/4.0/
Yourare free toshare— to copy, distributeand transmit the textunder the following
conditions:

• Attribution. You must attribute the work toWycliffe Bible Translators (but not in
any way that suggests that they endorse you or your use of the work).

•NoDerivativeWorks. Youmay not alter, transform, or build upon this work.
• In addition, you have permission to port the text to different file formats, as long as
you don’t change any of the text or punctuation of the Bible.

Notice— For any reuse or distribution, youmustmake clear to others the license terms
of this work.

Tok Orait
Dispela BukBaibel i kamwantaim tok orait na lo bilong Creative CommonsAttribution-
No Derivative Works license. Em i tok olsem yu ken givim kopi long narepela

manmeri. Yu ken wokim kopi na givim long husat i laikim. Tasol, yu mas tok klia
dispela samting i kam long http://tokplesbaibel.org. Na tu, yu no ken senisim Tok.
Ol piksa i kam wantim ol Baibel na narapela buk i stap long dispela sait i gat tok orait
longusimwantaimdispela samting tasol. Saposyu laiknarapela tokorait, yumasaskim
husat i papa bilong copyright long dispela ol piksa.
Sapos yu laik stretim samting i no orait long dispela tok orait, stretim tok, salim Buk
Baibel, o tainim Tok bilong God long nupela tok ples, yu ken askimmipela.
Olgeta tok orait na lo long tok ples English i stap long http:// creativecommons.org/
licenses/by-nd/4.0/legalcode.
Sapos yu gat askim long dispela, plis askimmipela.

Lin
Nolou IleMunen
Buk kuti inen lin sane ndre sulo-on. Buk Lin ti inen Lapan ihnan lok eleng pe lokpoi,

ndrodan ndre lin ndramat hehir, lin to-ir pe ngendre-en ihir lokpoi, pe Lapan ipu sa pe
sa ile tan ndramat odo lokpoi. Buk Lin ti we hatlangan kile rumbrul:
Sapta 1-11 Iy erti ipehre lokpoi ihir ihpa kehe ndrodan ndre pohtidi-iy (history) ta sa

ndramat odomunen. Sapta 1 ile sapta 11 ti inenAdamhoruEwah, KeinhoruAbel, Noah
pe wo ideh, pe Tawa odo Babel.
Sapta 12-50 Iy erti inen su papo’ su Israel. Abraham eri lin ndramat ta su Israel.

Abraham ti sa henemesi-iy iy odo bilip tadan. Iy ti ndramat odo intahrung ke nolwo-on
Lapan. Inum ti pe pohtidi-iy kuti inen nedun Abraham ke Aisak, nedun Aisak ke Yakop
(rangan handrai yi Israel), pe su nedun Yakop ndre sungoh-pe-rumuu ndre hala lin lok
ndre sungoh-pe-rukur odo Israel. Ndre-etmandra-an ti ile tannedunYakopndreYosep,
pe ihpa kehe uu pe Yakop ndrodan ndre nedun su ndre sulo-on hala pe hamandro hodo
Isip tih.
Ndre ndrokene buk kuti inen pohtidi-iy ta sa ndramat, odoke mandra-an lakopwi ti

pohtidi-iy odo sane ndre Lapan ipu tih. Buk Lin ti ipu stat idu Lapan itou sane ndre
sulo-on, pe inum idu poromis ndre Lapan ipewemadan kisso ta sa lewen. Buk ndre sih
kuti ililnge ke Lapan. Lapan intudou pede-en ile ta sa lau ndre hompomo-on, pe Lapan
ine-enmunen pe inehnuwii su lewen.
Telnge tam Buk Lin ti ihpa ndre kutih:
1.1-2.25 Lapan ihnan lok eleng pe lokpoi pe ndramat
3.1-24 Lin to-ir pe ngendre-en
4.1-5.32 Idu Adam pe ilto ta Noah
6.1-10.32 Noah pe wo ideh
11.1-9 Tawa odo Babel
11.10-32 Idu Sem pe ilto ta Abram
12.1-35.29 Su il: Abraham, Aisak pe Yakop
36.1-43 Su yayan Iso
37.1-45.28 Yosep pe su tinton
46.1-50.26 Su Israel hodo Isip

Petngendrei Ihnan Sane Ndre Sulo-on Ihir
1Ndremamunen Petngendrei ihnan lok eleng pe lokpoi, pe sane ndre sulo-on.
2 Odoke lokpoi ti indrehpa ndre mahkele ti pwi. Sane hendre-en ndruhu’ sa pwi,

handrai ile ke lon handrai. Lok indrilik, wo isorohe lokpoi ndresih, pe Puko-on tam
Petngendrei inemehleu ise pule-en.

3Eri pe Petngendrei ipe ihpa, “Moleu kihir,” pemoleu ihir.
4 Iy indre-et ile eriy pe ihposan ipe huyen, pe Iy ide kapetne-et odomoleu pe lik.
5 Iy iyuwenmoleu ile “meseren,”pe lik ile “lukumwen.” Lukumwen inumpemeseren

ihir. Rang eti sei (1).
6 Inum pe Petngendrei ipe ihpa, “Kapetne-et odo wo kah kihir.”
7 Ile pe Petngendrei ihnan yor iyin ndrokoron pe itlangan wo se ile eleng pe wo se ile

pahndran. Pe ihir ihpa ndre eriy.
8Pe iy iyuwen eleng ile “parar.” Lukumwen inum pemeseren ihir. Iy eti rang ruu (2).
9 Inum pe Petngendrei ipe ihpa, “Wo iyin pahndran eri kihtok kile ke sehir, pe lok

puko-on kihir pe kipkos.” Pe ihir ihpa ndre eriy.

10Petngendrei iyuwen lok ndre pusukon eri “poi,” pewo ndre ihtok ile ke sehir, eri Iy
iyuwen ile “ndras.” Iy indre-et ile eriy pe ihposan ipe huyen.

11 Inum pe Petngendrei ipe ihpa, “Kei pe sane handrai pe handrai ndre henerenge ti
kah hehir odo poi pe hotoumbrwe’ su.” Pe ihir ihpa ndre eriy.

12 Ile pe sane kei pemundriu handrai pe handrai hehir odo poi pe hehwei. Iy indre-et
ile eriy pe ihposan ipe huyen.

13Lukumwen inum pemeseren ihir. Iy eti rang tul (3).
14 Inum pe Petngendrei ipe ihpa, “Sane ndre rama’ su eri kah hehir odo parar, kile

pe hampaninyanmeseren pe lukumwen. Pe hampaninyan rang, pe rangen handrai pe
handrai kinto lon krismas ndre sulo-on.

15Pe su we hannai hosso parar pe heneraman lok poi.” Pe ihir ihpa ndre eriy.
16Petngendrei ihnanmundroi ti mandra-an, madan isomeseren, pe ndrou ti lehyen,

madan iso lukumwen. Iy ihnan su pudiy yi.
17 Iy iduwe horu horso parar, kile pe hereneraman lokpoi,
18 pe mada’ horu kisso meseren pe lukumwen, pe we herempaniyan meseren pe

lukumwen. Iy indre-et ile eriy pe ihposan ipe huyen.
19Lukumwen inum pemeseren ihir. Iy eti rang hai (4).
20 Inumpe Petngendrei ipe ihpa, “Sanemente-en lon ndras ndre sulo-on hohu ngoho’

su, eri hehir pe hohor hala sulo-on. Pe nenka-an hono-oh eri hehir pe hohor yi.”
21 Ile pe Petngendrei ihnan ni mandra-ane pemone pe sane se yi honto lon ndras. Pe

ihnan nenka-an handrai pe handrai yi. Iy indre-et ile eriy pe ihposan ipe huyen.
22 Pe Petngendrei ipatihi su pe ipe ihpa, “Oduu sane mente-en lon ndras oduhor kile

lon ndras ndremandra-an. Pe oduu nenka-an eri oduhor yi.”
23Lukumwen inum pemeseren ihir. Iy eti rang lim (5).
24 Inum pe Petngendrei ipe ihpa, “Ka-an handrai pe handrai ndre henehti ngoho’ su

eri hehir odo pule-en poi. Su odo hangahang pe su puyep, mandra-ane pe mone.” Pe
ihir ihpa ndre eriy.

25 Ile pe Petngendrei ihnan su ndre sulo-on. Iy indre-et ile eriy pe ihposan ipe huyen.
26 Pe Petngendrei ipe ihpa, “Mahkele eri tidu ka we tidahnan ndramat hahpa ndre

tidu. Kilepe suwemada’ sukisepule-enni, nenka-anpeka-anodohangahangpepuyep,
mandra-ane pemone.”

27 Ile pe Petngendrei ihnan ndramat ihpa ke ndre Iy.
Iy ihnan ndramat kamal pe pedih.
28 Iy ipatihi horu pe ipe ihpah, “Orpo nedu’ oruu hala sulo-on, pe hasarpat hala lokpoi
ndremandra-an, pemada’ su kise eriy. Yu uduwe oruumada’ oruu kise pule-e’ su ni, su
ka-an pe su nenka-an.”

29Petngendrei ipe ihpah, “Sanembrwen kei handrai pe handrai ndre Yu undretawei
eri ana’ oruu odo yo-on.

30Odoke su ka-an pe nenka-an eri ana’ su song ti mundriu pe ndrokei orwon.”
31Petngendrei indre-et ile sane ndre sulo-on ndre Iy indrahnan indrinum ti pe, Iy ipe

huyen pe ihposan lakopwi. Lukumwen inum pemeseren ihir. Iy eti rang on (6).

2
1 Petngendrei ke indrahnan sane ndre sulo-on odo lokpoi pe lok eleng indrinum,

takokopwe ile eriy.
2 Pe idu rang ndrodul eri Petngendrei indre-et ile pule-en sane ndre sulo-on ndre Iy

indrahnan hondrunum ti pe Iy imyau.
3 Petngendrei ipatihi rang ndrodul pe itnembruwen, odosa marai ndre sulo-on ti Iy

indritakokopwe indrinum, pe Iy imyau idu eriy.
Adam pe Ewah

4 Sane odo lokpoi pe lok eleng eri hehir ihpa ndre kurtih.
Kalmene-en Lapan Petngendrei ihnan lokpoi pe lok eleng,
5 eri Iy ihndrahnan lengin indrundrut mapwi, pe homou ndramat odo po maryan

ndruhun tehe sanemapwi. Ile pe sane kei pe sanemundriu hendrerengemapwi.
6Lengin isendrut mapwi, odoke wo inu-us lon poi isa ndritan pe isonolwi poi.
7 InumpeLapanPetngendrei ikuni poi se, pe iyepisi ndramat kamal ile eriy. Pe Lapan

Petngendrei iruhi ngohon ile lon ndrongon ndramat. Ndramat ti ihu ngohon pe ile
moren.

8 Inum pe Lapan Petngendrei iduhon poi hombrul ise Iden, pe iduwe ndramat ndre
Iy iyepisii eri imin eriy. Iden ti ile wuron rai ea.

9 Iy iduwekeihandrai pehandrai rahye’ su, pembrwe’ su ti huyenodoyo-on, eri hehir
odo pule-en poi Iden. Idu ndrokoron lok eriy, eri kei ndre ru-iy. Kei he-ei odo hasamat
pwi,* pe kei he-ei yi eri intawe tawene odo sane huyen pe sanemo-on.

10Wohandrang ihtot iyin Iden pe inahnan sane henerenge ile huyen. Iy ihtot ile ndre
kan ti pe iltalngan iy ile womandra-ane ndre haandrang.

11Wo handrang eri rangan Pison, ihtot iyin lo lok Havilah.
12Gol huyen, pe kei handraimenuhunhuyen, ndrodanndre pat handrai huyenhe-en

lok eti.
13 Iy handrang eri Gihon, ihtot iyin lon lok Kus.
14 Iy handrang eri Taigris, ihtot ile wuron rai ea odo lok Asiria, pe iy handrang yi eri

kah Yufretis.
15 Inum pe Lapan Petngendrei iduwe ndramat kamal imin pule-en poi ndre Iy

indretohon odo Iden, kile pe iy we kina-an, kimpomarai pemadan kisso eriy.
16Lapan Petngendrei ipe ile tadan ihpa, “Ou oyo-onmbrwen kei ndre sulo-on odo poi

ketih,
17odokekeindre intawe taweneodosanehuyenpe sanemo-oneri ouoyo-onmbrwen

kolwii. Uh ou oyo-on eri we amat kidu ke ndre rang etih.”
18 Eri pe Lapan Petngendrei ipe ihpa, “Ndramat kamal iy ke homou imin eri mo-on.

Yu we kuhnan homou kowson odo henuwii iy.”
19 Ile pe Iy ikuni poi se, pe Iy iyepisi su ka-an pe nenka-an ile eriy. Inum pe Iy ikuni su

ile hun ndramat, ile pe Iy ipe kindre-et ndramat kuti kitou ranga’ su. Iy eti uu pe ka-an
pe nenka-an handrai handrai ti ndre ranga’ su iyenon ea tih.

20 Ile pe ndramat kuti iduwe ranga’ su ka-an pe nenka-an ndre sulo-on. Odoke homou
indrahpa ndre iy ti pwi, pe indrila huyen odo we kile kowson eri pwi.

21 Eri pe Lapan Petngendrei ihnan ndramat kamal imtir tuw, pe Iy irwi ndruwin
kohlon he-ei, inum pe isokopti ndre kohlon yi,

22pe ihtungon ndramat pedih ihir odo ndruwin kohlon iy kamal. Inum pe Iy ikuni iy
pedih ti ile hun iy kamal.

23Pe iy kamal ipe ihpa,
“Kah tapa kede! Iy kuti ihpa ke ndre yu.
Ndruwin hokuni odo ndruwi pe sengin odo sengi.
Petngendrei ihtungon iy odo ndruwi,

ile pe iy rangan ‘pedih.’ ”†
24 Iy eti uu pe kamal inna-au odo hun taman pe tinen pe inohtok ile ndrodanmbrulun,
pe horu harla ke ndramat homou.

25Kamal pe pedih ndrihi’ horu kopwi, odoke horu tuno’ horumah-ah pwi.

3
Lin To-ir Ihir Lokpoi

* 2.9 kei odo hasamat pwi: Tok Pisin, diwai bilong givim laip. † 2.23 pedih: Ile nolou Hibru ti kuruwen ihpa
ndre nolou Hibru kamal.

1Lapan Petngendrei ihnan su ka-an ndre sulo-on, odoke mot eri tawene tadan elwe-
en lakopwi, iyin pule-e’ su ndre sulo-on. Mot ihndramtan iy pedih ihpah, “Erih?
Petngendrei ipe we oruu erndreyo-onmbrwen kei odo lok keti pwi?”

2Pedih ipe ihpa, “Oruwe oryo-onmbrwen kei ndre sulo-on,
3 tapakembrwen kei idu ndrokoron lok, eri Petngendrei ipewe oru erndretukunii pe

erndreyo-on pwi. Uh oru ortukunii ndre pwi oryo-on, eri oru we armat.”
4Mot ipe ihpah, “Iy intaheweh, we erndremat pwi.
5 Petngendrei tunon, ipe kihne oruu oryo-on eri we arahpa ndre Iy, pe we orohtuno

oruu sane huyen pe sanemo-on.”
6Pedih indre-et ile kei kuti pe kei ti rahyen lakopwi, pembrwen timandran pe huyen

odo yo-on. Iy ipe kihtunon sane posingat, ile pe iy iyehi mbrwen kei se pe iyo-on. Inum
pe iy itou se ile tanmbrulun pembrulun iyo-on yi.

7Horu haranimbrwen kei inum ti pemada’ horu ipahar lakopwi, pe horu horohtuno
horu ihpa ndre horu tih ndrihi’ horu kopwi. Ile pe horu hersokopet ndrokei ile ndrih
pe hertese.

8 Lok ndre ipiyeh ti horu hertahrungi ngasan Lapan Petngendrei inelila ipei. Ile pe
horu hortudong Tadan harla siliyen kei.

9Odoke Lapan Petngendrei iyuw iy kamal, “Ou anna kehe?”
10 Iy isomwi ihpa, “Yu uhrungi ngasam enelila pe yu unuh pe utong Tadam, odo yu

ndrihi pwi tih.”
11 IlepeLapanPetngendrei ihndremte, “Outunomihpandreoundrihimkopwi ti ihpa

kehe? Si ipahran ile tadam? Ou ti kihne andrani mbrwen kei ndre Yu upwe ou oyo-on
kolwii tih.”

12Kamal ipe ihpah, “Pedih ndre Ou eduwe iy imin ndroda yu, eri ihngahang yu pe yu
uyo-on.”

13Lapan Petngendrei ihndramtan pedih ihpah, “Ou opo erti ile homosa?”
Iy ipe ihpah, “Mot ipusahi yu pe yu uyo-on.”
Petngendrei Itou Pede-en

14 InumpeLapanPetngendrei ipe ile tanmot ihpah, “Ouweokunpede-enodohomosa
ou opo kitih.
Ou kopwi odo lenga’ su ka-an pe nenka-an,

idumahkele pe ile,
eri we enelila kile kemburndrinem,

pe ana-an wambruhen poi.
15Yuwe kuhnan ou pe iy pedih, we erehmbore oruu oruu.

Su nedun pe su nedum eri we hompo ke pahun
kile pule-e’ su.

Su nedun pedih ti we hantatawe palam pe
ouwe eneti kambrulke’ su.”

16Lapan Petngendrei ipe ile tan iy pedih ihpah,
“Yuwe kuduwe pede-en kile mundrem kidu ou ndriyem,

pe ngendre-enmandra-an we kile tadam,
kidu ou otou nedum.

We elnget ngendre-en, odoke reh tadamwe kinto
ke ndre tanmbrulum,

pe ou we emmin ke ndre pahndranmbrulum.”
17 Pe Lapan Petngendrei ipe ile tan Adam ihpa, “Ou ohrung mbrulum pe oyo-on

mbrwen kei ndre Yu upwe ouwe onyo-on pwi tih.
Ile pe Yuwe kuhnan poi kihmo-on, pe song we hendrerenge huyen pwi.

Ou we ndre opomarai puko-on, pe anam song kenon ou.

18Mundriu pe osukei pudonwe hernge pe hosorohe lok,
pe ou eri we oyo-on sane henerenge odo langah.

19Ouwe opomarai kile puko-on pe panohyum kihir,
iyenon ndre ou ala yi ndre poi ndre ou ehir eriy.
Ou ehir odo poi pe we ala yi ndre poi.”

20Adam iyuwen ranganmbruluneri Ewahodo iywekile tinenndramatndre sulo-on.
21 Pe Lapan Petngendrei ihnan ndrihi’ horu odo kalatun ka-an, pe Adam horu

mbrulun hertasan.
Petngendrei Iyes Adam pe Ewah odo Iden

22 Inum pe Lapan Petngendrei ipe ihpa, “Ndramat ke indrahpa ndre homou ta tidu.
Iy kah tunon sane huyen pe sane mo-on. Ile pe iy we ke-eu odo Iden. Kihne iy kimin ti
pe kiyo-onmbrwen kei odo hasamat pwi, pe kindrimat pwi.”

23 Ile pe Lapan Petngendrei iyes Adam iyeu odo Iden, pe ilpo marai ile poi ndre Iy
ihnan iy ihir odo eriy.

24Lapan Petngendrei iyes horu odo Iden inum oh pe iduwe su engel hala ndram. Pe
Lapan Petngendrei iduwe semel hondrou inehnelem ihpa ndre ndremleh idu sal ise
wuron rai odo Iden. Kile pe homoundramat kindranon kinnamukehe kei odo hasamat
pwi ti pwi.

4
Kein Horu Abel

1 Inum pe Adam imtir mbrulun, pembrulun ikuni kom ilemundren pe iduwe nedun
kamal homou. Ewah ipe ihpah, “Lapan ipu huyen ile todo pe yu kah nedu homou
kamal.” Ile pe iy iyuwen rangan Kein.*

2Ndruwen ti pe iy iduwe nedun kamal homou yi, rangan Abel.
Horu harla ndre nusuwo’ horu ti pe Abel madan iso tan sipsip pe Kein ti impo marai

odo tuhe sane.
3 Song odo langah tan Kein hala sengin ti pe, iy ikuni se pe isurkon Lapan ile eriy.
4 Pe Abel iruhe sipsip homou ndrihou, itngwii, pe isurkon Lapan ile kahen se nama-

an. Lapan irih tan Abel ndroda song pe surok tadan.
5Odoke Lapan ihmboren Kein ndroda song tadan. Kein ihpusuw pe madan imo ile

mo-on.
6 Ile pe Lapan ipe ile tan Kein ihpah, “Oumadam kimo pe opo loroh kolwii.
7 Lehpe ou opo huyen eri Yu kuhposon ou, pe ou we ondrupo loroh pwi. Pe uh ou

endretahrung punou todo pwi, eri ampahar, to-ir we kihndrusi ou. To-ir ingkeli-iy
kopwi ipe kikuni ou ala lewen, odoke ou epkwe pe ahtaran iy.”

8Ndre omur ti pe Kein ipe ile tan tinton ihpah, “Toru torndrou kile kotile’ toru.” Horu
harla ndre alau ti pe Kein iyepwi tinton imet.

9Lapan ihndremte Kein ihpah, “Abel inna kehe?”
Kein ipe ihpah, “Yu tuno pwi. Ou apa we yu kulla ke kelye-en?”
10Eri pe Lapan ipe ihpah, “Ou erehe tintom imet ti odosa? Ndrayen tintom iyin poi ti

irrah ile Todo, ipe Yu kuhmbrus iy pe kupu nuhen.
11Ou eri ka we elnget pede-en. Poi indrelumwi ndrayen tintom, ile pe ou andranon

ondrupo langah kile pule-en pwi yi.
12Uh ou edehe song kile poi, eri we poi kindrehlingi song tadam pwi. Ile pe ou kah

atlang pe owou. Ou ka we enerolila kopwi, sehir kile sehir, odo pule-en lokpoi.”
13Pe Kein ipe ile ta Lapan ihpah, “Pede-en Ou eduwe ile todo kiti mandra lakopwi.
14Ou ana-as yu odo lok ketih. Apa yu kumwin hun Ou kolwii. Pe yu ka we kunelila

sehir kile sehir odo lokpoi. Pe homou kihrah todo eri we kepwi yu kumwet.”
* 4.1Kein: Ile nolou Hibru ti kuruwen ihpa ndre nolou ikunii.

15Odoke Lapan ipe ihpah, “We kindrahpa kiti pwi. Uh homou lau kepwi ou amat, eri
Yu we kuse nuhem pe kupu muden kile ta sa lau ndre ndrotulmuu.” Ile pe Lapan ide
kalmene-en Kein, odo uh sa lau hahrah tadan, eri we handrapwi iy pwi.

16Pe Kein itlang iyeu odomadan Lapan pe ilmin lok sehir yi rangan Nod,† ilso wuron
rai ea odo Iden.

Yayan Kein Su
17Kein iyesou pe imtir ndrodan mbrulun, pe nedu’ horu kamal homou ihir, pe horu

hartawe rangan Enok. Inum pe Kein ihtungon lok hokor pe iyuwen ile seren nedun.
18Kom ndrihou tan Kein ti Enok.

Enok nedun ti Irat,
Irat nedun ti Mehujael,
Mehujael nedun ti Metusael, pe
Metusael nedun ti Lamek.

19Lamek iyesou pedih rumuu, homou rangan Adah pe homou Silah.
20 Adah nedun homou rangan Jabal. Su yayan Jabal ti mada’ su iso tam makau pe

hene-en um pelei.
21 Jabal ti tinton homou rangan Jubal. Pe su yayan Jubal eri hompo weriy ile kita pe

horruh kuweh.
22 Silah iduwe nedun homou rangan Tubalkein, iy ndramat odo takun bras pe ain pe

inahnan ndrake-en sane odomarai ile eriy. Timso-on Tubalkein eri Namah.
23Lamek ipe ile ta mbrulun horu ndre rumuu ihpah,

“Adah pe Silah, artahrung yu.
Oruumbrulun Lamek, artawe ndralnga’ oruu.

Anah homou eleheu iruh yu, pe yu urehe iy imet.
24Oruu tuno’ oruu ihpa ndre uh homou lau kepwi Kein eri
Petngendrei we kipumuden pe kiruhe lau ndrotulmuu hamat.

Odoke yu, eri uh homou kiruhe yu kumwet,
eri we ndramat ndre ndrotulngeh-pe-ndrotulmuu (77) we hamat kile mudi.”
Set Horu Enos

25Adam imtir Ewah yi pe Ewah ile ndriyen pe iduwe nedun kamal homou yi. Ewah
ipe ihpah, “Petngendrei indretawe nedu homou yi ile muden Abel ndre Kein iruhei
imet.” Ile pe iy iyuwen rangan ile Set.‡

26 Set iyesou pe nedun kamal homou. Iy irson rangan ile Enos. Idumundrun eriy, eri
sa ndramat kah hesurok pe hoyuw Lapan ile rangan nembruwen.

5
Tatili-iy Tan Adam Isto ndre Noah

1 Iy kuti su yayan Adam. Kalmene-en Petngendrei ihnan ndramat, eri ihnan su ihpa
ke ndre Iy.

2 Iy ihtungon su kamal pe pedih, ipatihi su pe iyuwen su ‘ndramat.’
3 Kalmene-en Adam krismas tadan ile sangat-pe-tulngeh (130), eri nedun homou

kamal ihpa ke ndre iy. Pe iy iyuwen rangan Set.
4Ndruwen nedun erti, pe Adam imin krismas puken ndrorunget (800), pe iy nedun

kamal pe pedih se yi.
5Krismas tadan ile ndre puken ansangat-pe-tulngeh (930), pe iy imet.
6 Set eri krismas tadan ile ndre puken sangat-pe-limweh (105), pe nedun homou

kamal rangan Enos.
† 4.16 Nod: Ile nolou Hibru eri Nod ti ihpa ndre nolou sehir ile sehir. ‡ 4.25 Set: Ile nolou Hibru eri Set ti ihpa
ndre nolou indretawei.

7 Set imin yi, iyenon ndre krismas puken ndrorunget-pe-ondrotoloh (807). Iy nedun
kamal pe pedih se yi.

8Krismas tadan ile ndre puken ansangat-sungoh-pe-ruweh (912), pe iy imet.
9Enos eri krismas tadan ile ke onsungoh ti pe nedun homou kamal rangan Kenan.
10 Enos imin yi, iyenon ndre krismas puken ndrorunget-sungoh-pe-limweh (815). Iy

nedun kamal pe pedih se yi.
11Krismas tadan ile ndre puken ansangat-pe-limweh (905), pe iy imet.
12Kenan eri krismas tadan ile ndrotulngeh ti pe nedun homou kamal rangan Maha-

lalel.
13Kenan imin yi, iyenon ndre krismas puken ndrorunget-pe-hangoh (840). Iy nedun

kamal pe pedih se yi.
14Krismas tadan ile ndre puken ansangat-pe-sungoh (910), pe iy imet.
15 Mahalalel eri krismas tadan onngoh-pe-limweh (65) pe nedun homou kamal

rangan Jaret.
16 Mahalalel imin yi, iyenon ndre krismas puken ndrorunget-pe-tulngeh (830). Iy

nedun kamal pe pedih se yi.
17Krismas tadan ile ndre puken ndrorunget-onsungoh-pe-limweh (895), pe iy imet.
18 Jaret eri krismas tadan sangat-onngoh-pe-ruweh (162), pe nedun homou kamal

rangan Enok.
19 Jaret imin yi, iyenon ndre krismas puken ndrorunget (800). Iy nedun kamal pe

pedih se yi.
20Krismas tadan ile ndre puken ansangat-onngoh-pe-ruweh (962), pe iy imet.
21 Enok eri krismas tadan onngoh-pe-limweh (65), pe nedun homou kamal rangan

Metuselah.
22Enok ti kowson Lapan. Pe imin krismas puken tulnget (300) yi, pe nedun kamal pe

pedih se yi.
23 Iy imin krismas ihndre puken tulnget-onngoh-pe-limweh (365).
24 Enok ti indrimat pwi, odosa iy ti kowson Petngendrei. Petngendrei ikuni iy, pe sa

ndramat hendrendre-et ye iy pwi.
25 Metuselah eri krismas tadan sangat-ndrorungeh-pe-ondrotoloh (187), pe nedun

homou kamal rangan Lamek.
26Metuselah imin yi, iyenon ndre krismas puken ndrotulnget-ndrorungeh-pe-ruweh

(782). Iy nedun kamal pe pedih se yi.
27Krismas tadan ile ndre puken ansangat-onngoh-pe-ndrosih (969), pe iy imet.
28Lamekkrismas tadan sangat-ndrorungeh-pe-ruweh (182), penedunhomoukamal.
29 Pe iy ipe ihpah, “Tidu tidempo marai puko-on odo maryan song, odosa Lapan

indrahyan poi ndre pihe tih. Odoke nedu kuti we kihnan pe maryan song we kile
hukulon pe tidu we titmiyau hepe.” Ile pe Lamek iyuwen rangan nedun ile Noah.*

30Lamek imin krismas ndre limnget-onsungoh-pe-limweh (595), pe nedun kamal pe
pedih se yi.

31Krismas tadan ile ndre puken ndrotulnget-ndrotulngeh-pe-ondrotoloh (777), pe iy
imet.

32Noah krismas tadan ile limnget (500), eri iy nedun ndre tulmuu kamal, Siem, Jafet
pe Ham.

6
PunouMo-on TanNdramat

1Ndramat hohor hala pule-en lokpoi ndremandra-an, pe hotou nedu’ su pihin.

* 5.29Noah: Ile nolou Hibru eriNoah ti kuruwen ihpa ndre noloumayau.

2 Su nedun Petngendrei kamal* su lakopwi, ile pe su hasa pe hasuwon su se ile reh ta
su.

3 Ile pe Lapan ipe ihpah, “Yu we kundretawe sa ndramat hondroto pe hondroto
ndresale pwi. Su we hamat. Ile pe idu mahkele pe ile, eri su we hondroto kindritapel-
wen krismas puken sangat-pe-rungeh (120) pwi.”

4 Idu mundrun eti pe ise omur, eri lau se ti mandra-a’ sa pe elwe-e’ sa hodo lokpoi.
Su lau eriy, eri yayan nedu’ su pedih odo lokpoi ndre hasuwon su nedun Petngendrei
kamal. Su lapan pahun pe ranga’ su inehnding ndre pihe.

5 Lapan indroni punuwon ndramat odo lokpoi ile mo-on lakopwi. Punou mo-on eri
immin pala’ su sei ihpa ke sei.

6 Ile pe Iy isamat ihpa, “Yu uhnan su pe uduwe su hodo lokpoi ti ile sa?
7Kile Yu kundretawe supwi, eri lehpehuyen. Konan. Yuwekuhnan sandramat ndre

sulo-on ndre Yu uduwei ti we hamat. Ka-an pe nenka-an ndre sulo-on ti we honum yi.”
8Odoke Noah eri Lapan irih tadan.
Noah

9Kuti pohtidi-iy tan Noah.
Noah kopwi ti ndramat huyen pe lila-an huyen ilemadan Lapan idu kalmene-en erti.

Iy intawonon Lapan iyinmunen.
10 Iy nedun ndre tulmuu kamal: Siem, Jafet pe Ham.
11 Odoke sa ndramat ndre sulo-on ti punuwo’ sa indremimel ile madan Lapan pwi.

Hompo ke loroh pe horroh ke ndramat odo lok ndre sulo-on.
12Lapan indre-et ile lokpoi ndremandra-an, pe indrendroni hemir ndramat huye’ su

hondruto hepe pwi. Ndramat ndre sulo-on ti hompo ke to-ir.
13Lapan ipe ile tanNoah ihpah, “Yuundretawe tawene ihpandrendramatwehonum

ndresale odo lokpoi, odosa lokpoi ti indritah odo punoumo-on.
14Opondrih kei huyen pe ohtong sih ndrolim. Ahnan rum ki-in lon pe ewepisi kolta

kile ndruwen pe lon.
15Mandra-an tan ndrol tadameri kihpa ndre kurti: elwe-en tadan erimita sangat-pe-

tulngeh (130), murun tadan eri mita rungeh-pe-ruweh (22), pe pule-en idu lon ile eleng
eri mita sungoh-pe-toloh (13).

16Otmon mbrungyen ndrol. Kidu mbrungiy pe kise ngerin ndrol eri eduwe lengan
ihpa ndre sentimita hangoh-pe-limweh (45) pe ahnan reu ki-in eriy. Ou ohtong eri
ndruhun mandro o dek eri kihndre toloh, sih kise poi, sih kise ndrokoron, pe sih kise
eleng. Pe eduwe pohngkiu kise padan.

17 “Yuwe kuhnan nor pe uluw kideh pe kisulmwe-en lokpoi pe sane ndre sulo-on we
hamat.

18 Odoke Yu we kuhnan poromis handrai kile tadam yi. Ala lon ndrol ndrodan
mbrulum, nedum su kamal pembrulu’ su.

19-20 Ka-an pe nenka-an handrai pe handrai, homou kamal pe homou ndrukwil we
hasa hun ou. Ou okuni su hala lon ndrol, kile we hendrimat pwi.

21Pe okun songhandrai pe handrai, ana’ oduundramat, pe ana’ su ka-an penenka-an
yi.”

22Noah ihnan sane ndre sulo-on ihpa ndre Lapan ipe ile tadan.

7
NorMandra-an peWo Ideh

1Lapan ipe ile tan Noah, “Ou kopwi odo lenga’ sa ndramat ndre sulo-on odo lokpoi ti
ompo sane huyen. Ile pe ou, mbrulum, nedum su kamal pembrulu’ su, atla lon ndrol.

* 6.2 nedunPetngendrei kamal o engel tan Petngendrei. se heltuwe su kompihin odo lokpoi ti rahye



Lin 7:2 11 Lin 8:6

2 Ou okun ndrotulmuu kamal pe ndrotulmuu ndrukwil odo ka-an handrai handrai
ndre huye’ su odo modo. Odoke sane ka-an ndre mo-on odo modo, eri okun rumuu
koson, homou kamal pe homou pedih odo handrai handrai.

3 Pe nenka-an yi eri okun ndrotulmuu kamal pe ndrotulmuu ndrukwil odo handrai
handrai. Ile pe ka-an pe nenka-an handrai pe handrai we hendrimat pwi, pe we hohor
yi odo lokpoi.

4 Rang ndre ndrodul kinum pe Yu we kuhnan lengin kindrut meseren hangoh pe
lukumwen hangoh. Ile pe sane ndre sulo-on ndre Yu undrahnan, eri we hamat ndre
kilnum.”

5Pe Noah ihnan sane ndre sulo-on ndre Lapan ipe ile tadan.
6Noah krismas tadan kah ndre puken anngat (600) ti pe wo ideh odo lokpoi.
7 Iy pembrulun, nedun su kamal pe su yinan, ha-auwawen nor pe hondroh ile ndrol,
8 ile ndrodan ka-an huye’ su odo madan Lapan, pe iy ndre mo-o’ su ile ndre-et ta

Lapan. Pe nenka-an yi eri ihpa ke eriy.
9 Su ndre sulo-on hala lon ndrol ndrodan Noah, ihpa ndre Lapan ipe ile tadan.
10Rang ndre ndrodul inum ti pe nor ihir lakopwi.
11Noah ke imin lokpoi ti iyenon ndre krismas puken anngat. Pe idu mundrun rang

17th odo ndrou Februari odo krismas eriy, eri kuwor odo wo iyin pahndran poi ti itpar
pe wo ihmbruh ise eleng, pe parar iseket

12pe lengin indrut ise poi iyenon ndremeseren hangoh pe lukumwen hangoh.
13 Idu ke ndre rang eti pe Noah, mbrulun, nedun su kamal ndre tulmuu, Siem, Jafet

pe Ham, ndrodanmbrulu’ su, ha-au hala lon ndrol.
14-16 Ka-an um pe puyep, mandra-ane pe mone, kamal pe ndrukwil odo handrai pe

handrai odo lokpoi, pe nenka-an yi, su hala lonndrol ndrodanNoah su ihpandreLapan
ipe. Inum pe Noah ile lon ndrol pe Lapan idohi pohngkuwen.

17Wo imndra pe ideh idu lon rang ndre hangoh, iyenon ndre kwin ndrol itlang odo
poi pe ndrol itlipit.

18Wo ideh lakopwi pe ndrol ideheh ise pule-en.
19Wo ile orwon lakopwi pe isulmu-en puliy elwe-ene ndre sulo-on odo lokpoi.
20Wo ideh pe ideh lakopwi ile eleng, ihluwen ndre mburmpalan puliy, iyenon ndre

mita ondrotoloh yi.
21 Sane ndre sulo-on odo lokpoi hamat: ka-an, nenka-an pe ndramat ndre sulo-on.
22 Sane ndre sulo-on henehti ngoho’ su odo lokpoi ti hamat.
23Sane ndre sulo-on ndremore’ su hodo pule-en lokpoi ti honumndresale. Ndramat,

ka-an pe nenka-an ti handrai indrimin pwi. Tapake su ndre handrimat pwi ti Noah,
mbrulun, nedun kamal ndre tulmuu pe mbrulu’ su, ndroda sane ka-an pe nenka-an
ndre hodo lon ndrol.

24Wo kopwi iyin, iyenon ndre rang sangat-pe-limngeh (150).

8
Nor Inum

1 Lapan indra-amelyen Noah ndrodan ka-an pe nenka-an hodo lon ndrol ti pwi. Iy
intawonon Noah su pe Iy ihnan yor inguh pe wo ires munye ile poi.

2 Kuwor odo wo iyin pahndran poi ihtok yi. Kuwor odo parar yi ihtok pe lengin
imndroi.

3Lengin inum pewo ti kah irras ile pwoi, ilto ndre rang sangat-pe-limngeh (150).
4Pe idu rang eriy, 17th odo Julai, eri ndrol imandro imin pule-en puliy sih odo Ararat.
5Wo ti ma irras pe idu 1st odo Oktoba eri mburmpalan puliy hehir.
6 Ndruwen mburmpalan puliy hehir, eri rang hangoh ndre inum yi, pe Noah itpiri

pindiwa odo ndrol.

7 Iy iduwe kotkot homou ile kiu, odoke inna ndre ndrol pwi yi. Iy ino-oh ke sehir ile
sehir iyenon ke wo ihek ndresale.

8Noah ipe kihtunonwo ti inna poi ndresale ndremapwi. Ile pe iy iduwe pal ile kiu yi.
9 Odoke wo mapwi isorohe poi ndre mandra-an, pe pal indrepondriti hepe we iy

kimandro eriy ti pwi. Ile pe iyuh ile ndre ndrol yi, pe Noah lumwen ile pe ikuni iy yi.
10Noah ikeli-iy rang ndrodul inum yi oh pe iy iduwe pal iyuh ile yi.
11 Idu ndre pehon ti pe pal ise yi pe ihti ndron oliv orwon idu pohon. Ile pe Noah

ihtunon ihpah ndre wo ti indriras inna pwoi.
12 Iy ikeli-iy rang ndrodul yi inum pe iy iduwe pal ile petsih yi. Pe pal insa ndre ndrol

pwi yi.
13Krismas tan Noah ti kah puken anngat-pe-sih (601). Idu 1st odo ndrou Januari, eri

wo ti kah indrihak ndresale. Noah irkwe mbrungyen ndrol sehir iyeu, pe indre-et lok
ile sehir pe sehir. Iy indroni poi eri ke impukos.

14Pe isto 27th odo ndrou Februari, eri wo indrihak pe poi indrepukos ndresale.
15Lapan ipe ile tan Noah ihpah,
16 “Ala poi odo ndrol ndrodanmbrulum, nedum su kamal pembrulu’ su.
17 Etkuni ka-an pe nenka-an ndre sulo-on ndrodan eduu, kile pe su hopo nedu’ su

hohor pe hasarpat hala lokpoi ndremandra-an.”
18 Ile pe Noah ile pwoi odo ndrol ndrodanmbrulun, nedun su kamal pembrulu’ su.
19Ka-an handrai handrai hehlite su pe hoso hesel hasa kiu, kamal pe ndrukwil hoso

hondroh. Su nenka-an yi hahpa ke eriy.
Noah Itnu-en Yohou pe Isurok

20 Noah idihi pat pe ihnan alta ta Lapan ile eriy. Inum pe ikun ka-an pe nenka-an
homou homou odo lo’ su ka-an pe nenka-an huyen ile ndre-et ta Lapan, pe itlumwi su
ndre homou ea odo pule-en alta.

21Menuhun yohou eri ihposan Lapan, pe Lapan ipe ile ke ndre Tadan yi ihpa, “Yuwe
kundreruson poh kinna ta lokpoi pwi yi, konan ipe ye sa lau hopo punou mo-on. Yu
tuno ihpa ndre ndramat, idu iy ma ndre kom uu pe kile il nusuwon, eri we kimpo ke
punoumo-on. Odoke Yuwe kundrahyan sane ngoho’ su hodo ta su odo lokpoi ti pwi yi.

22 “Pe iy ndre lokpoi indrinummapwi tih,
eri we sanemarai ti we ndremundru’ su ea.

Tehe song ti we ndremundrun, pe takun sengin song odo langah ti we ndremundrun.
Lok ti we killa wo-on pemburten.
Lengin ndremundrun

pemundroi ndremundrun.
Meseren pe lukumwenwe herehir kopwi.
Sane ndre sulo-on kuti we hehhir kopwi iyenon ndre lokpoi kinum.”

9
Lapan Ipu Poromis Ile tan Noah

1Lapan iduwe puko-on ile tan Noah pe nedun su pe ipe ihpah, “Otpo nedu’ oduu hala
sulo-on, ile pe yaya’ oduu hasarpat hala lokpoi ndremandra-an.

2Pe oduuwemada’ oduu kise ta su ka-an, nenka-an pe ni. Suwehoso pahndran oduu
pe honnoh taduu.

3“Oduukaweotyo-onyohoundre sulo-on, kile ndrendrodanmbrulei pembrwenkei.
Yu uduwe ndre sulo-on ana’ oduu odo yo-on.

4 Tapake otyo-on sengin yohou ndrai mapwi idu eriy ti kolwii. Odosa ndrai ti ihpa
ndre ndramat moren.

5 Ipe ye homou kepwi homou ndramat kimet, eri we kikun pede-en. Iy ka-an kehe
ndre keti ndramat kimet, eri we kimet yi.

6 “Yu Lapan. Yu uhnan ndramat eri
ihpa ke ndre Yu.

Ile pe uh si lau ndre kepwi homou ndramat kimet,
eri sa ndramat we hapwi iy kimet yi.

7 “Otpo nedu’ oduu kile sulo-on pe odohor kile pule-en lokpoi ndremandra-an.”
8Petngendrei ipe ile tan Noah pe nedun su yi ihpa,
9 “Yumahkele kah kude penuw ndrodan oduu pe su yaya’ oduu,
10ndrodan ka-an pe nenka-an yi ndre hondroh ise pwoi odo ndrol ndrodan oduu tih.
11Nolwo-on penuw Todo ti kurti: Yu upwe ndre ndrokene ihpa ndre Yuwe kundrah-

nan wo kinsulmu-en lokpoi pwi yi. Yu we kundrahnan sa ndramat ndrodan ka-an pe
nenka-an handrimat odo wo ideh pwi yi.

12 “Ta penuwTodo kurti ile ndrodan oduu ndramat pe su ka-an pe nenka-an yi, pewe
kindrito pe kindrito, kenon ndre lokpoi kinum. Ile pe kile kalmene-en poromis Todo
kudu, eri

13Yuwe kuduwe ka-uh kayeh Todo ki-in lon kohut. Iy erti kalmene-en ta penuwTodo
ndroda lokpoi.

14Uh Yu kusorohe parar kile kohut pe ka-uh kayeh kihir,
15 eri we Yu kudawonon poromis Todo ile tadam pe su ka-an, ihpa ndre Yu we

kundretawewo kideh pe kihyan sane ndre sulo-onmore’ su ti pwi yi.
16Uh Yu kundroni ka-uh kayeh ki-in lon kohut, eri Yu we kudawonon ta penuw ndre

Yu undrahnan. Ta penuw ndre we kinto pe kinto idu lengo pe lengan sane more’ su
hodo lokpoi.

17Ka-uh kayeh erti ile kalmene-en poromis ndre Yu ko umpo ile ta su sane ndre sulo-
on ngoho’ su idu ta su.”

Noah pe Nedun Su Kamal
18 Su nedun Noah kamal ndre ho-us ndrol ndrodan iy ti Siem, Jafet pe Ham. Ham

nedun ti Kenan.
19Sa ndramat ndre sulo-on odo lokpoi ti hehir odo ke ta su nedunNoah ndre tulmuu.
20Noah ti ndramat odo tehe sane pe iy ti iyinmunen odo tehe padanwain ile langah.

(Mbrwenwain ti henelisen ihhir ile wain.)
21Petsih eri iy iyingwain ile hudut pewain ipuhnen iy. Iy ilmetir ile lon emwen pelei

odoke iy indretawonon iy pwi pe ndrihin iturup.
22Ham indroni taman inemetir kolowen ke pwi, pe iy ilninen ile tan tinton horu.
23Siempe Jafet hartakuni kolau iyinngondru’horu, peherlila ile ndruwe’horu ile um

pelei, pe horsorohe tama’ horu. Horu mada’ horu inna munen pwi, kihne herndroni
tama’ horu inemetir ndrihin ke pwi.

24Noah ile huyen ti pe isehtunon homosa ndre nedun omur, Ham, ipu ile tadan,
25 eri pe iy isamtan Kenan (nedun Ham kamal) ihpah,
“O saleu,

Kenan kile ke hono-onmarai ke porah
tan tinton su.”

26Pe Noah ipe yi ihpah,
“Titsori rangan Petngendrei.

Iy Lapan ta Siem.
Kenanwe kile hono-onmaryan Siem.

27Lapanwe kihnan yayan Jafet kihur kile sulo-on.
Pe hodo ndroda su yayan Siem.
Pe yayan Kenan su ti we hala hono-onmarya’ su

yayan Jafet.”
28 Idu ndruwen nor ti pe Noah imin krismas puken tulnget-pe-limngeh (350) yi.

29Krismas tadan ile ndre puken ansangat-pe-limngeh (950) pe iy imet.

10
Ndramat Hemir Hemir ndre Hehir odo ta su NedunNoah

1 Kurti tatili-iy ta su nedun Noah kamal, Siem, Jafet, pe Ham. Su hopo nedu’ su pe
hosohor idu ndruwenwo ideh.

Su Yayan Jafet
2 Su nedun Jafet kamal eri: Gomer, Magok, Madai, Javan, Tubal, Mesek, pe Tiras.
3 Su nedun Gomer kamal ti: Askenas, Rifat, pe Togarmah.
4 Su nedun Javan kamal eri: Elisah, Tarsis, pe su lau odo Saiprus, pe su lau odo Dodan.
5 Sa lau odo ngerin ndras pembruso ti hehir odo ta su nedun Javan.
Su ndre sulo-on ndre hendrepahran su kurti hehir tan Jafet. Su hemir pe hemir ti

hemin ndre kantri tasu iyenon, pe ndre nolwo-o’ su ea.
Su YayanHam

6 Su nedun Ham kamal ti: Kus,* Isip, Libia, pe Kenan.
7 Su nedun Kus kamal eri: Seba, Havilah, Saptah, Ramah, pe Sapteka.
Ramah ti nedun rumuu kamal: Seba pe Dedan.

8 Pe Kus ti nedun homou kamal yi rangan Nimrot. Nimrot ti iy lau puko-on lakopwi
odo pahun.

9Lapan iduwepuko-on ile tanNimrotpe iy ihir ilendramatpuko-onodopondrih sane
yohou. Ile pe sa lau hampa ihpah, “Lapan kihnan ou ala ndramat puko-on odo pondrih
yohou ihpa ndre Nimrot.”

10Ndre mamunen eri iy ihtungon taon ndre toloh: Babel, Erek, pe Akat. Taon kuti
hoso lon kantri Babilonia.

11Nimrot itlang odo Babilonia ti pe ile Asiria, pe itmon taonmandra-ane ndre hahuu:
Niniveh, Rehobotir, Kalah,

12pe Resen. Resen ti ise ndrokoron Niniveh pe Kalah. Kalah eri taonmandra-an ihpa
ndre siti.
13NedunHamndre Isip (ranganhandrai yi tiMizraim) ti iduwe: su Lidia, Anam, Lehap,
Naptuh,
14Patrus, Kasluh, pe Krit. Su lau odo Filistia ti hehir odo ndrongo’ su Krit.
15Nedun Ham ndre Kenan ti iduwe Saidon. Saidon ti ndrihou tan Kenan.
Kenan ti yayan imbruw ile su Hit,
16pe su Jebus, pe su Amor, pe su Girgar,
17pe su Hivi, pe su Arka, pe su Sini,
18pe su Arvat, pe su Semar, pe su Hamat.
Su yayan Kenan ti hohor pe hasarpat,
19pe ngerin su ile-en ndre Sidon pe ile kup ea, ile ndre Gerar pe ilmendrih ndre Gasa.

Ngerin lone’ su ti ilendrerai eayi, ilendreSodom,Gomorah,Atmah, peSeboim,mukehe
odo Lasa.

20 Su ndre sulo-on ndre hendrepahran su kurti hehir ta Ham. Su hemir pe hemir ti
hemin ndre kantri tasu iyenon, pe ndre nolwo-o’ su ea.

Su Yayan Siem
21Tolun kom tan Noah ti Siem. Siem ti papon su lau odo Eber.†

22 Su nedun Siem kamal ti: Elam, Asur, Arpaksat, Lidia, pe Aram.
23 Su nedun Aram kamal eri: Us, Hul, Geter, pe Mas.
24Arpaksat ti nedun Selah, pe Selah ti nedun Eber.
25Eber ti nedun kamal rumuu:
* 10.6 rangaiKus eri rangan kantri Sudan. † 10.21 Eber: Ile nolou Hibru eri Eber ti lin rangai ndreHibru ti.

Homou ti rangan Pelek, odosa idu mundrun erti, sa lau odo lokpoi ti hatpar pe
hasarpat. Su hemir ti hala sehir, pe su hemir ti hala sehir, pe su hemir ti hala sehir.
Ile pe Pelek ti ihpa ndre ‘hatpar.’ Nedun Eber homou yi ti Joktan.
26 Su nedun Joktan kamal eri:
Almodat, Selep, Hasarmavet, Jerah,
27Hadoram, Usal, Diklah,
28Obal, Abimael, Seba,
29Ofir, Havilah, pe Jobap.
Su ndre sulo-on kuti nedun Joktan.
30 Su nedun Joktan ti hekuni lok iduMesa pe ilto Sefar, odo lok puliy ile rai ea.

31 Su ndre sulo-on ndre hendrepahran su kurti hehir tan Siem. Su hemir pe hemir ti
hemin ndre kantri tasu iyenon, pe ndre nolwo-o’ su ea.

32 Iy kurti tatili-iy ta su yayan nedun Noah ndre tulmuu. Idu ndruwen wo ideh ti pe
ndramat kurti hohor pe hasarpat hala lokpoi ndre mandra-an. Ile pe ndramat ndre
sulo-on odo kantri sih sih mahkele eri hehir ke ta su nedun Noah ndre tulmuu.

11
TawaOdo Babel

1 Idu ndruwenwo ideh ti pe ndramat hondrohor hanna sulo-on, odoke nolwo-o’ su ti
mapwi handrai kopwi.

2 Su hala wuron rai ea pe hamandro hodo lok sehir mandra-an pe malahan ise
Babilonia.

3 Su hopunou ihpah, “Tidu titakun poi palat pe tidapisii. Kinum pe titulmwi poi erti
kihir pidikis.” Pat sulo-on hondroto lok kurti pwi, ile pe su hopo pidikis ile tumwe um.
Su hentawe kolta ile lengan pidikis pe indrotowei inehndrepit.

4 Inum pe su hapa ihpah, “Tidu kah tidahnan sih taon, pe tidehtong sih tawa elwe-
en kile ndre parar eleng. Kile pe ranga’ tidu kihnding, pe titsarpat kile pule-en lokpoi
ndresih kolwii.”

5OdokeLapan isepwoipe isendre-et taonpe tawandre sandramathenehtongkurtih.
6Lapan ipe ihpah, “Su kehokor penolwo-o’ su ke handrai, ile pe suhompo sane kutih.

Omur ti su we hanon hopo sane ndre sulo-on kile reh ta su.
7 Atsa. Tidu titla pwoi pe titsopelwen nolwo-o’ su kidut, kile pe su homou kihrungi

homou kolwii.”
8 Ile pe Lapan ihnan su hatpar hala hemir hemir, pe su hasarpat hala lokpoi ndre

mandra-an, pe su hendrendrumwimarai odo taon ti pwi.
9 Lok kuti rangan ile Babel,* odosa Lapan isopelwen nolwo-on taha ndramat ndre

sulo-on, pe ihnan ndramat hasarpat hala pule-en lokpoi ndresih.
Tatili-iy Ta Siem Isto ndre Abram

10 Iy kuti tatili-iy ta Siem. Krismas ruwehodondruwenwo ideh ti, Siemkrismas tadan
ihir puken sangat, pe iy nedun homou kamal rangan Arpaksat.

11 Inum ti pe Siem imin lokpoi krismas puken limnget (500) yi, pe iy nedun kamal pe
pedih se yi. Inum pe iy imet.

12Arpaksat krismas tadan ile ndre tulngeh-pe-limweh (35) pe iy nedun kamal homou
rangan Selah.

13 Inum ti pe Arpaksat imin lokpoi iyenon ndre krismas puken hangat-pe-toloh (403)
yi, pe iy nedun kamal pe pedih se yi. Inum pe iy imet.

14 Selah krismas tadan ile ndre tulngeh pe iy nedun kamal homou rangan Eber.
15 Inum pe Selah imin lokpoi krismas hangat-pe-toloh (403) yi, pe iy nedun kamal pe

pedih se yi. Inum pe iy imet.

* 11.9 Babel: Ile nolou Hibru eri Babel ti ihpa ndre nolou handrai ile ke lo handrai.

16 Eber krismas tadan ile ndre tulngeh-pe-hahuu, (34) pe iy nedun kamal homou
rangan Peleg.

17 Inum pe Eber imin yi, iyenon ndre krismas hangat-pe-tulngeh (430) pe iy nedun
kamal pe pedih se yi. Inum pe iy imet.

18Peleg krismas tadan ile ndre tulngeh pe iy nedun kamal homou rangan Reu.
19 Inum pe Peleg imin yi, iyenon ndre krismas runget-pe-ndrosih (209) pe iy nedun

kamal pe pedih se yi. Inum pe iy imet.
20 Reu krismas tadan ile ndre tulngeh-pe-ruweh (32) pe iy nedun kamal homou

rangan Seruk.
21 Inum pe Reu imin yi, iyenon ndre krismas runget-pe-ondrotoloh (207) pe iy nedun

kamal pe pedih se yi. Inum pe iy imet.
22 Seruk krismas tadan ile ndre tulngeh, pe iy nedun kamal homou rangan Nahor.
23 Inum pe Seruk imin yi, iyenon ndre krismas runget (200) pe iy nedun kamal pe

pedih se yi. Inum pe iy imet.
24 Nahor krismas tadan ile ndre rungeh-pe-ndrosih (29) pe iy nedun kamal homou

rangan Terah.
25 Inum pe Nahor imin yi, iyenon ndre krismas sangat-sungoh-pe-ndrosih (119) pe iy

nedun kamal pe pedih se yi. Inum pe iy imet.
26Terah imin krismas ihndre ndrotulngeh oh, pe iy ipu nedun. Iy nedunndre tulmuu

kamal. Homou rangan Abram, homou Nahor, pe homou Haran.
Su Nedun Terah

27Tatili-iy tan Terah ti ihpah: Terah ti nedun tulmuu kamal: Abram, Nahor, peHaran.
Haran ti nedun Lot.

28Haran imet odo lonen ndre Ur ilso Babilonia idu taman ti mapwi imin.
29Abramhoru Nahor harasou. Mbrulun Abram ti rangan Sarai, pembrulun Nahor ti

Milkah. Milkah horu Iskah ti tama’ horu Haran.
30 Sarai ti indranon kindripo nedun pwi.
31 Terah ikuni su lewen pe hatlang odo Ur odo Babilonia (Kaldia), pe su halla hala

wuron Kenan. Su ndre ho-us Terah ti Abram pe mbrulun Sarai, pe nedun Haran ndre
Lot. Abram ti taman Terah, pe Lot eri papon ti Terah. Su hendrihir Kenan mapwi, pe
hamandro hodo taon sih rangan Harran.

32 Terah, krismas tadan ile ndre puken runget-pe-limweh (205), pe iy imet imin
Harran.

POHTIDIYENABRAHAM
12

(12.1—25.18)
Lapan Iyuwen Abram

1Lapan ipe ile tan Abram ihpah, “Atlang owou odo lonem, owou ta sa lewim, owou ta
su murwom, owou tan tamam pe tintom su, pe atlang ala lok sehir Yu we kupaninyan
kile tadam.

2 “Yuwe kuhnan papum su hohor hala sulo-on pe
we hehir kihpa ndre kantri sih.

Yu we kuduwemandro-om kile huyen
pe rangamwe kile mandra-an.

Pe uh sa ndramat hapa hopo nolou huyen kile ta
homou lau yi

eri su we hampa kihpa, ‘Lapan kipu huyen kile tadam, ihpa ndre Iy ipu ile tan
Abram.’

3Yuwe kupu huyen kile ta si lau ndre kipu huyen kile tadam,
pe Yuwe kupumo-on kile ta si lau ndre kipe noloumo-on kile puli-im.

Pe odo ou kopwi pe Yuwe kumpo huyen kile ta sa lau odo hokor pe hokor odo lokpoi.”
4 Ile peAbram ihrungi nolou ta Lapan pe itlang iyeu. Lot itlang pe iyus iy. Krismas tan

Abram ti ndrotulngeh-pe-limweh (75) idumundrun ndre iy itlang odo Harran.
5Su ndre ho-us Abram ti mbrulun ke Sarai, Lot nedun tinton, tasu sane ndre sulo-on,

ndrodan ndre su lewenmarai tadan. Su ha-au odoHarran pe helihir lok sehirmandra-
an rangan Kenan.

6Lila tan Abram odo pule-en lok erti ilihir ndre ndruhun surok hene ta su Kenan ise
kendrun kei he-ei nombruwen odoMoreh, odo lok hokor rangan Sekem, ise ndrokoron
Kenan. Idu kalmene-en eriy, eri su lau odo Kenan hodo lok kurti.

7 Lapan ihir ile ngon Abram pe ipe ihpah, “Yu we kuduwe lok kurti kile tan papum
pe tinembrum su.” Ile pe Abram ihtungon alta ta Lapan ile kalmene-en Lapan ihir ile
ndrongon iy odo lok erti.

8Abram imin Sekemoh pe itlang ile wuron puliy ise kup pe imandro imin ndrokoron
Betel pe Ai. Betel ile ahai pe Ai ile rai, pe iy ihtungon umpelei tadan imin ndrokoron. Iy
ihtungon alta sih yi pe isurok ile ta Lapan.

9 Abram itlang odo ndrokoron Betel pe Ai, pe imandro sehir ile sehir ile wuron lok
Negev ise kup ea. (Negev ti lok sehir mandra-an, odoke iseu ke porah, odosa, wo pe
sane kei sulo-on hendre-en eriy pwi.)

Abram Ile Isip
10Lengin indrindrut pwi, lok ika, pe sane song inumodoKenan. Ile pe Abram iyeu ile

pwoi ile Isip. Iy ipe we kilmin Isip oh, kenon ndremandro huyen kihir yi.
11Abram su hala ndre mukehe Isip ti pe iy ipe ile tan mbrulun ke Sarai ihpa, “Ou ti

pedih rahyem lakopwi.
12 Sa lau odo Isip we heltuwe ou ti we hapa ou ti mbrulu. Eri kihne su hapwi yu

kumwet pe ou emin.
13Apa kile ta su kihpa ndre yu ti timsu-u ou. Kile pe su handrapwi yu kundrimat pwi,

pe hopo huyen kile todo.”
14Abramihir Isip ti pe sa laumada’ sa ile taSarai, peheltuwe ihpandrendrendrokene

iy ti pedih rahyen lakopwi.
15 Su lau mandra-ane tan king helninen ile tadan, ile pe king ipe ile ta su hala pe

hekuni Sarai ile um tadan.
16King waso-on Sarai lakopwi, ile pe iy ipu huyen ile tan Abram. King ihlingi Abram

ile sipsip sulo-on, makau sulo-on, donki kamal pe donki ndrukwil, kamel sulo-on, pe
ndramat kamal pe pedih odomarai.

17Odoke Lapan iduwe sik sulo-on mo-on hala tan king, odosa iy ikuni Sarai mapwi
imin ndrongon iy. Su mbrulun king pe su nedun ndroda sa lau hompomarai tadan, su
ndre solo-on helnget sik yi.

18 Ile pe king iyuwen Abram pe ipe ihpa, “Ou ti ondrupo sa ile todo? Pedih kurti
mbrulum, pe ihpa kehe ou endripa ile todo pwi?

19 Ihpa kehe pe ou apa iy ti timsu-um, ile pe yu ukuni iy ilembrulu tih? Kah,mbrulum
idu kiti. Ekuni iy pe ara-au.”

20 Inum pe king ipe ile ta su lau tadan ihpa, “Atakuni Abram su lewen ha-au.” Ile pe
Abram iyeu odo Isip ndrodan ndrembrulun, su lewen, pe tadan sane ndre sulo-on.

13
Abram pe Lot Hertelnge Horu

1 Ile pe Abram itlang iyeu odo Isip, pe ile yi ndre wuron Negev ea. Iy ikuni mbrulun
pe tadan sane ndre sulo-on. Lot iyus iy yi.

2 Abram tadan sane ti sulo-on lakopwi. Iy tadan makau, sipsip, kamel, donki, pe iy
tadan silwa pe gol sulo-on.

3Abram itlang odo Negev pe inemandro sehir ile sehir, iyenon ndre iy ilihir yi ndre
ndrokoron Betel pe Ai, lok ndre iy imandro imin eriy pihe

4pe ihtungon alta sih tih. Inum pe Abram isurok ile ta Lapan.
5 Isito kurti eri Lot ti mapwi inu-us ke Abram. Lot ti mbrulun pe nedun yi. Iy tadan

makau, sipsip, pe donki sulo-on. Iy lewen odomarai sulo-on yi.
6Odoke song ana’ su sipsip, makau pe donki ti isenonon pwi, odosa horu ta horu sane

kurti ile hudut lakopwi.
7 Ile pe su lewen marai tan Abram ti hompo loroh ile ta su lewen marai ta Lot, ile

lahnga’ song ana’ su ka-an. Su lau odo Kenan pe Peres ti mapwi honto lok kurti yi.
8 Ile pe Abram isohou ile ta Lot ihpa, “Toru ti ndrai ke hepwil kopwi. Odoke su lewen

marai ta toru ti hanta ke su. Pe kihne heduwe lenga’ toru kihmo-on.
9Enendroni lok ndre mandra-an iyin kiti. Toru tertalngan toru. Uh, ou wasu-um lok

ile kamweu, eri yu we kule mudon. Pe uh, ou wasu-um apa ala mudon, eri yu we kule
kamweu.”

10Lot indre-et, pe iltuwe lokmandra-anpemalahan ilewuronwoYordan, pe iltondre
taon Soar. Lok kuti wo he-en eriy, pe sane kei he-en eriy yi. Ndre-et ta lok erti huyen
ihpa ndre lok Iden Lapan ihnan pihe, pe ihpa ndre Isip. Idu mundrun kudu eri Lapan
indretulmwi Sodom pe Gomorah ti mapwi.

11 Ile pe Lot waso-on lok ile wuron Yordan, pe ikuni tadan sane pe lewen su, pe iyeu
ile rai.
Lot horu Abram hertelnge horu.
12 Abram imin ndre Kenan, pe Lot iyeu ile lengan taon ndre hesiki odo Yordan. Iy

itmon um pelei tadan ise koson Sodom.
13Su lau odo Sodom ti layo-onmo-o’ su. Su hompo to-ir hudut. Lapan indrehposan su

pwi.
Abram Ilmandro Ile Hebron

14Abram kah iy kopwi imin, pe Lapan ipe ile tadan ihpa, “Odo kirti pe endre-et kile
tolau pe kup, rai pe ahai.

15 Yu we kuduwe lok ndre sulo-on ou eneltuwei kiti we kile lonem, pe lonen papum
su, kenon ndre lokpoi pe sane ndre sulo-on kinum.

16 Yu we kuduwe papum su hohor hala sulo-on kihpa ndre on odo papi. Su we hala
hudut lakopwi, pe homou kindranon kindrendrumon su pwi.

17Allakilepule-en lokndremandra-anpeelturii, odosa, Yukawekuduwekile lonem.”
18 Ile pe Abram su hatlang pe halmandro hala koson kei nombruwen su odo Mamre.

Mamre ti ise koson taon Hebron. Abram ihtungon alta sih pe isurok ile ta Lapan.

14
Su KingHopo Pahun

1 King hamou odo rai: Amrafel odo Babilonia, Ariok odo Elasar, Kedorlaomer odo
Elam pe Tidal odo Goim.

2-7 Su king ndre hamou kurti mada’ su iso pule-e’ su king limuu yi odo ahai. Su king
odo ahai kurti: Bera king odo Sodom, Birsa odo Gomorah, Sinap odo Atmah, Semeber
odo Seboim ndrodan king odo Bela (Soar). Su king ndre limuu odo ahai kurti idu
munen eri hoso pahndran king Kedorlaomer odo rai iyenon ndre krismas sungoh-pe-
ruweh. Odoke isito krismas sungoh-pe-toloh eri su hehmbore su hodo pahndran king
Kedorlaomer.
Ile pe idu krismas sungoh-pe-hahuu eri king Kedorlaomer ideparngan su kowos king

tadan ndre tulmuu odo rai, pe su hopo pahun ise pwoi. Su horohe su lau odo Rafaim.
Pahun kuti ihir odo taon Asterot Karnaim, pe su king ndre hamou kuti hala win. Inum
pe su hopo pahun ile pule-e’ su Sus odo taon Ham pe hopo winim su. Su hopo winim

pahun ile pule-e’ su Em odo koson taon Kiriataim. Su hala pe hapwi su Hor odo puliy
Seir, pe ha-as su helihir ndre Elparan. Inum pe su hopo pahun ile wuron taon Kades
(rangan Kades mune ti Enmispat). Pe su hala win pe hekuni lok ndre mandra-an ise
lumwen su Amalek. Odo taon Hasason Tamar ti, su hopo pahun ile pule-e’ su lau odo
Amor pe hala win.

8-9King ndre limuu odo ahai hehrungi ihpa ndre king ndre hamou odo rai we hospo
pahunkise pule-e’ su. Ile pe suhala ndrolon Sidimpehedihi ndram ise eriy pehengkeli-
iy, iyenon ndre king hamou ti hehir pe su hopo pahun.

10 Ndrolon odo Sidim ti sa heni-il kolta odo eriy, ile pe lok ndre mandra-an ti ngat
kopwi. Pahun ile puko-on lakopwi, ile pe king odo Sodom horu king odo Gomorah
horohtot hara-au, odoke horu hartaketi harla lon ngaden kolta. Su king tulmuu odo
ahai ndremapwi hodo ti hohtot ha-au hala puliy.

11Su kingndre hamouodo rai ti hopowinimpahunpehekuni song pe sanendre sulo-
on odo Sodom pe Gomorah pe ha-au.

12Lot, nedun tintonAbram ti, imin Sodom. Ile pe suking odo rai hekuni iy yi, ndrodan
ndre tadan sane ndre sulo-on.

Abram Iltakuni Lot Ise Yi
13Orngon homou ihtot iyeu odo pahun pe ilninen ile tan Abram, ihpa ndre su king

odo rai hendretakuni Lot. Abram ti imin koson kei mandra-a’ su odo Mamre. Kei kurti
keyen orngon homou rangan Mamre yi. Mamre ti iy odo Amor, pe iy tinton rumuu,
Eskol pe Aner. Sumadan tinton ndre tulmuu kuti kowos tan Abram, iy Hibru.*

14 Abram ihrung ihpa ndre su king hamou hendretakuni nedun tinton, ile pe iy
iyuwensu lau tadanndre tulnget-sungoh-pe-ndrorumuu (318). Su lau tadankurti puko-
o’ su. Suhalapeha-as kingndrehamoundrehekuni Lot. Abram iyes sukingkuti helihir
ndre taon Dan.

15 Inum pe Abram itlangan su lewen pahun tadan hala hemir pe hemir. Su hopo
pahun idu lukumwen pe hala win. Abram iyesilpine su king hamou kuti helihir ndre
Hobah. Hobah ti ilso tolau odo Damaskus.

16Abram su lewen hekuni sane ndre su king hekunii odo pahun munen tih. Abram
ikuni Lot, ndroda su lewen Lot, pe sane ndre sulo-on ta Lot. Abram ikuni su pedih pe su
lau sulo-on yi.

Melkisedek Itou Puko-on Ile Tan Abram
17Abram ipuwinimpahun ile pule-e’ su king ndre hamoundre hekuni Lot, ile pe king

odo Sodom ilsohou tadan odo Ndrolon Saveh (Ndrolon Tan King).
18Pe idumundruneriy eriMelkisedek ti iy kingodoSalempe iypris taLapanMandra-

an odo Lok Eleng. Melkisedek ikuni bret pe wain ise hun Abram,
19pe ipatihteh ile tadan ihpah,

“LapanMandra-an Imin Eleng, Iy ihnan lok eleng
pe lokpoi,

we kimpo ke ndre huyen kile tadam.
20Ou esori rangan Lapan kile eleng, pe ehposon rangan, odosa,
Ou opo pahun pe Iy ihnuwii ou ala win.”

Pe Abram itlangan sane ndre iy ipu winim odo pahun ti ile ndre ndruhu sungoh. Pe iy
iduwe hondroh ile tanMelkisedek.

21 Inum pe king odo Sodom ipe ile tan Abram ihpa, “Ekuni tadam sane ndre sulo-on,
tapake eduwe ndromto ti hasa yi.”

22Odoke Abram ipe ile tan king odo Sodom ihpa, “Pwi, yu undretamumoi ile rangan
LapanMandra-an Imin Eleng, Iy kopwi ihhnan lok eleng pe lokpoi.

* 14.13Hibru ti ihpa ndre nolou yohang.

23 Yu we kundretakun hangka-an tadam pwi. Sane tadam ihpa ndre hepe warun
esukei o esukei odo hus pulngiyen ndrikei, sane mone pe mandra-ane, ndre sulo-on,
yu we kundretakun handrai pwi. Kihne ndre omur ti we ou apa yi ou kopwi ahnan pe
yu todo sane sulo-on.

24 Sane ndre su lewen pahun todo handranii, eri todo erti koson. Pe kowos todo ndre
tulmuu, Aner, Eskol pe Mamre, ti hehnuwii yu ile pahun, ile pe su we hokun yano’ su.”

15
Poromis Ta Lapan Ile Tan Abram

1 Ndre omur ti pe Abram indroni hangka-an ihpa ndre ndre-et odo mihmih. Pe iy
ihrungi pohon Lapan inlou ile tadan ihpa,
“Abram, ou onoh kolwii.

Yumodowe kisso tadam.
Pe Yuwe kunehnuwii ou kile sane sulo-on huyen ea.”

2Abram ipe ihpa, “O Lapan Mandra-an todo. Ou kopwi owonon opo sane ndre sulo-
on. Odoke sanendreOukaweahngahang yu tiwekinnahangka-anpwi, odosa yunedu
pwi tih. Iy ndramat ndre yu kumwet pe iy kikuni sane kirti eri iy lewen marai todo,
Elieser odo Damaskus.

3Ou andrangahang yu kom pwi tih. Ile pe uh yu kumwet eri ndramat lewen marai
todo ke porah we kikuni tadan sane todo.”

4 Odoke Lapan ipe ile tan Abram ihpa, “Pwi, lewen marai tadam Elieser ti we
kindretakuni sane tadam pwi. Nedum odo ndrayimwe kisini ndruhum.”

5 Lapan ikuni Abram ile kiu pe ipe ihpa, “Madam kile lon parar pe endre-et pudiy.
Ou etuhne ondrom su. Ndramat ndre we hehir odomundrem ti we sulo-on kihpa ndre
pudiy hoso lom parar.”

6Abram tunon Lapan ti impa sane ndrokene, eri pe Abram iduwe tawene tadan pe iy
ndrehomou ile ta Lapan. Ile ke bilip tan Abram erti pe Lapan iyuwen iy ‘lau kapin’ pe
ihposan iy.

7 InumpeLapan ipe ile tanAbram ihpa, “Yu ti Lapan tadam. Yuuwinmunenoupe ou
owou odo lonemUr odo Babilonia. Yu ukuni ou asa lok ketih. Yu upwewe ou ala taman
poi ketih.”

8OdokeAbramihndremte, “OLapanMandra-an, yuwekuhtuno ihpandreyuwekule
taman lok ketih ihpa kehe?”

9 Ile pe Lapan ipe ihpa, “Ala ekuni sane kuti hasa. Ala ekuni homoumakau ndrukwil
krismas tadan toloh, pe homou meme ndrukwil krismas tadan toloh, pe homou sipsip
kamal krismas tadan toloh, pe rumuu pal.”

10Abram iltakuni sanekuti hasahunLapan. Abram itngwi sanekuti hala ke rumbrul,
pe itlangan hala ke sisihi ea, hombrul hala lain he-ei, pe hombrul hala lain he-ei. Iy
indretungi pal ti pwi.

11Nenka-an ndre hana-an sane yohou ti hapa holyo-on yohou kuti, odoke Abram iyes
su ha-au.

12Mundroi ke ipekilepwoi, peAbramihronke iy ilepwoipe indremetir tuw. Iy iltuwe
ipe yi lik mandra-an isorohe iy. Iy mundren inuh ile puko-on.

13 Pe Lapan ipe ile tadan ihpa, “Ou ohtunom ihpa ndre yayan nedum su we hala
yohang odo lok hokor yi. Su we hala lewen marai ke porah ta sa hokor yi. Sa we hopo
mo-on kile ta yayam su kenon ndre krismas puken hangat (400).

14OdokeYuwekuduwemo-onmandra-ankile ta su laundrehopomo-on ile ta yayam
su ti. Pe yayam su we hekuni sane huyen ndre sulo-on ndroda su, kidu mundrun au ta
su odo kantri ndre ihnan su ile hangka-an ke porah.

15Ou eriwe emin huyen uu kenon ndre ou ala lopum. Pe ouwe amat huyen kopwi pe
we hedoni ou.

16Yayam suwe hansa yi sowin pwi. Kilto ndre omur ti ombrum suwe hasa ndre keti
yi. Yumapwi ungkeli-iy to-ir ta su lau odo Amor kilemo-on lakopwi oh. Inum pe Yuwe
kuhnan su kihmo-on, pe ku-es su odo lok ketih.”

17Mundroi inna pwoi pe lok kah lukumwen pe Abram ihretek ta hangka-an rundrei
herihir. Handrai eri kur sehir, paryah intudot iyus lon pe handrai eri hangka-an ihpa
ndre sul ndre hopus inai. Pe ka-anndre rundrei kuti horu-us lengan yohoundreAbram
ipinii pe itlangan iyin lain ndre ru-iy.

18 Idu ke ndre lukumwen erti pe Lapan ipu poromis ile tan Abram. Lapan ipe ihpa,
“Yu upu poromis. Lok keti ndre mandra-an, idu ndre kapetne-et odo kantri Isip pe ilto
ndre womandra-an Yufretis eri Yu we kuduwe lone yayam su.

19Lok erti ise lumwe’ su Kin pe Kenas pe Katmon,
20pe su Hit pe Peres pe Refaim,
21pe su Amor pe Kenan pe Girgas pe Jebus.”

16
Hagar pe Ismael

1Mbrulun Abram, Sarai, ti kah pedih il, odoke homou nedun mapwi. Sarai ti tadan
pedih lewenmarai homou rangan Hagar, iy pedih Isip.

2 Ile pe Sarai ipe ile tan Abram ihpa, “Lapan ihndrepti yu, pe yu undrupo kom pwi.
Ou ala emtir ndroda Hagar, kile pe iy kipu homou nedu.” Abram ihwaso-on nolou tan
Sarai.

3 Ile pe Sarai iduwepedih lewenmarai tadanHagar ti ilembrulunAbram. Abramkah
ilmin Kenan iyenon krismas sungoh, idumundrun punou kuti ihir.

4Abram imtir Hagar pe Hagar ile ndriyen.
Hagar ndriyen, ile pe iy kah tawene tadan ti ipe yi iy ti kah iyin pule-en Sarai. Hagar

kah isentaryan Sarai pwi.
5 Ile pe Sarai ipe ile tan Abram, “Ou kopwi ahnan pe Hagar isentahrung yu pwi. Yu

ndre yu uduwe iy ile tadam, odoke idu ndre iy ile ndriyen, eri iy kah mboren tahrung
yu. Huyen, Lapan kopwi tunon toru si ipu huyen pe si ipumo-on.”

6Abram isomwi Sarai ihpa, “Ou ohrung oh. Hagar ti lewenmarai tadam, pe ou kopwi
madam iso tadan. Ou apa opo kihpa kehe kile tadan, eri sane tadam.” Ile pe Sarai ke ipu
mo-on ile ta Hagar, pe Hagar iyeu.

7Hagar iyeu pe ilihir wo ngat hene ise lok on ke porah ndramat hosonto eriy pwi. Wo
ngat erti ise ngerin sal ile Sur ea. Engel ta Lapan itureh tadan imin koson wo ngat erti,

8pe ipe ile tadan ihpa, “Hagar, lewenmarai ta Sarai, ou owus kehe pe ka ala kehe?”
Hagar ipe ile tan engel ihpa, “Yu una-au tam bos todo ke Sarai.”
9Engel ihpa, “Ala yi pe ala ndre lewenmarai tadan.
10Yuwekuduwepapumpe tinombrumpe ombrumsuwehala sulo-on, pewehomou

ndramat kindranon kindrendrumon su pwi.”
11 Inum pe engel ipe yi ihpa,

“Ouwe eduwe kom ise ndrinem ti kamal,
pe we eyuwen rangan kile Ismael,*
odosa ou eminmo-on pe Lapan ihnuwii ou.

12Odoke nedum kamal kiti we kihir kihpa ndre
donki puyep.

Iy we kimpo ke pahun kile pule-e’ sa hokor pe hokor,
pe sa we hompo kihpa ke eriy kile pule-en yi.
Iy we kindrimin ndroda su tinton pe timso-on pwi.”

* 16.11 Ismael ti ihpa ndre ‘Petngendrei Ihrung’ ile nolou Kurti.

13 Hagar idawene ihpa, “Orkom, mahkele eri yu ti undroni Petngendrei pe usohou
Tadan.” Ile pe iy irson rangan Lapan ndre isohou ile tadan ti “Petngendrei Iltuwei Yu.”

14 Ile pe sa heneyuwen rangan wo ngat ise ndrokoron Kades pe Beret ti ile “Lapan
Moren Ndre Ineltuwe Yu.” Wo ngat kurti ma ilsou.

15 Ile pe Hagar iduwe nedun Abram homou kamal. Abram iyuwen rangan ile Ismael.
16 Krismas tan Abram ti kah ndrorungeh-pe-onoh, idu mundrun ndre Hagar iduwe

Ismael.

17
Rangan Abram Ile Abraham

1Krismas tanAbramkah onsungoh-pe-ndrosih pe Lapan ihir ngon iy pe ipe ihpa, “Yu
ti Lapan Petngendrei, petngendriyen sane ndre sulo-on. Ohrung nolou Todo. Opo sane
kihrut kolwii.

2Yu we kupu poromis kile tadam pe ou we opo poromis kile Todo, pe Yu we kuhnan
nedum su hohor hala sulo-on.”

3 Abram pandrulku-un ile poi pe iduwe mbrulin iltu-uw ndre poi. Pe Lapan ipe ile
tadan ihpa,

4 “Ohrung poromis Todo ile tadam ti ihpa ndre kurti: Ou ti we ala taman kantri sulo-
on.

5RangamAbram* ti kahwe kinummahkele pe Yuwe kurson rangamkile Abraham.†
Kuti odosa, Yu undrepandranan ouwe ala tama’ sa lau odo kantri sulo-on.

6Yuwe kuhnan yayam su hohor hala sulo-on, pe su se ti we hehir hala king.
7Poromis Todo ile tadampepapumsu tiwekindrito pe kindrito. Poromis Todo ti ihpa

ndre Yu ti Lapan tadam, pe Lapan ta su papum yi.
8Poi Kenan ou ka emin eriy kurti poye’ su lau se yi. Odoke Yuwe kuduwe kile poyim,

pe su papumwe hemin eriy, kenon ndre lokpoi kinum. Pe Yuwe Lapan ta su.”
Lapan Ipe Su Kamal Hepini KeltunMerse-e’ Su

9 Inum ti pe Lapan ipe ile tan Abraham yi ihpah, “Ou we eduwe poromis kuti ki-in
kihpa ndre Yu undrupa inna tadam tih. Nedum pe papum su hemir pe hemir ndre we
hehir omur ti ha-amelyen kolwii yi.

10Ou pe yayam suwe adahnan kihpa ndre Yu upwe tih: oduu kamal ndre sulo-on eri
we henemendrele keltunmarta’ oduu ke-eu.

11-13 Idu mahkele pe kile eri oduu we etnemendrele keltun merse-e’ sa kom mone
iy ndre hentawe su tapa eriy kinto lon rang ndroruu ti, ndrodan kom mone nedu’ su
ndramat lewenmarai honto lenga’ oduu pe lewenmarai oduu etsihnen su odo mahun
ti yi. Iy kurti we kimpaniniyan kihpa ndre poromis kurti imin lenga’ toru kudu eri we
kindrito pe kindrito.

14Homou kamal ndre kindremendrele keltun merse-en pwi, eri iy ti lewi pwi, pe we
hana-as iy ke-eu odosa iy indretawei indre-en indrahpa ndre Yu upwe ti pwi tih.”

15 Inum pe Lapan ipe ile tan Abraham yi ihpa, “Ou ka oyuu mbrulum ti kile Sarai‡
kahriy. Kidumahkele pe kile, eri ou kah oyuu iy Sarah.§

16Yu we kupu huyen kile tadan, pe iy we kiduwe nedum homou kamal. Yu we kupu
blesim iy, pe iy we kile tine’ sa lau sulo-on sulo-on. Nedun su se we hala king.”

17 Abraham ihrungi Lapan ipe nolou kuti pe iy pandrulku-un ile poi, pe iduwe
mbrulin iltu-uw ndre poi. Odoke iy ideherunge pe irkei. Iy idawene ihpa, “Sa kamal
krismas ta sa kah sangat ti hanon hopo komyi? Krismas ta Sarah ti kah onsungoh, pe iy
kenon kipu kom yi?”

* 17.5 Abram ti ihpa ndre tamai mandra-an † 17.5 Abraham ti ihpa ndre taman lau sulo-on ‡ 17.15 Sarai ti
ihpa ndremurwon king pedih § 17.15 Sarah ti ihpa ndre tinen lau sulo-on

18 Iy ipe ile ta Lapan ihpa, “Kile huyen ti Ou eduwe Ismael kisini ndruhu, kidu yu
kumwet tih.”

19Odoke Lapan ipe ile tadan ihpa, “Pwi. Mbrulum Sarah ti we kiduwe nedumhomou
kamal, pe ou we eyuwen rangan Aisak.* Yu we kupu poromis ndrodan iy, pe poromis
kuti we ta su yayan, pe we kindre-en.

20Pe ou ehndremte ile tan Ismael tih? Yuundretahrungi ndrileng tadam. Yuwekupu
blesim iy yi, pe kuduwe nedun su hohor. Iy we kile tama’ su lau kakah ndre sungoh-pe-
rumuu, pe nedu’ suwe hohor hala sulo-on, pe kantri ta su ti wemandra-an pe puko-on.

21Odoke poromis ndre idu kolu, eri Yu we kuhnan ndrodan Aisak. Sarah we kiduwe
Aisak ti kidumundrun kati, odo krismas imin.”

22Lapan ipe sane kuti ile tan Abraham inum pe iyeu.
23 Idu ke ndre rang erti pe Abraham ihnan ihpa ndre Lapan ipe ile tadan tih. Iy

imndrele keltu’ su kamal ndre sulo-on. Iy imndrele keltun Ismael, su kamal lewen
marai tine’ su heduwei su hodo hun Abraham, ile ndrodan ndre su kamal Abraham
isihnen su odomahun ti yi.

24Krismas tan Abraham ti kah onsungoh-pe-ndrosih (99) idu mundrun iy imndrele
keltun iyeu.

25Pe nedun kamal Ismael ti krismas tadan sungoh-pe-toloh (13).
26 Abraham pe Ismael ti hemndrele keltu’ horu idu ke ndre rang Lapan ipe ile tan

Abraham.
27 Pe idu ke ndre rang erti, su kamal ndre sulo-on, su ndre tine’ su heduwe su hodo

ndrongon Abraham, ndrodan ndre su lewenmarai, eri hemndrele keltu’ su yi.

18
Lapan IpeWe Sarah KiduweNedunHomou Kamal

1Lapan ihir ile ngon Abraham odo lon kei nembruwen odo Mamre. Lon worohnuw
mandra pemundroi issing puko-on pe iduwemundren Abraham imbrusinget. Ile pe iy
iyeu isimin pwoi odo pohnkuwen um pelei tadan.

2 Iy ipiyen madan ile ti pe indroni su lau ndre tulmuu hodo alau hepe odo ndrongon
iy. Iy indroni su, eri pe ihtot ile hu su lakopwi. Ipu ruru ile ta su oh pe

3 ipe ihpa, “Oduu ke ndre il ea, pe odohndro odo kerti oh. Yu ti ummin kerti pe upwe
kuhnuwii oduu.

4Yuwekuhtekel homoundramatpe iywekipuwokisepeoduuetsingenndrike’oduu
kile eriy. Otto pahndran kei muru-un kurti pe etmiyau oh.

5Yukupuana’ oduuhepe songpe otyo-on oh, kilewekipuko-on oduuodo lila-a’ oduu.
Wureh taduu lakopwi odo yu uhndremte oduu pe oduu odu-us yu atsa um todo ti, ile pe
yu kupoyuyoh oduu oh.”
Su hahpa, “Huyen, opo kihpa ndre ou apa tih.”
6 Ile pe Abraham iporitai ile lon um pelei pe ipe ile tan Sarah ihpa, “Oportai kopwi,

okun sahat palawa tadam iy ndre huyen lakopwi eri pe ahnan kile bret.”
7 Inum ti pe Abraham ihtot ile pe iltakuni makau homou ma inek tapa eriy pe

indritamumu-uh pe iduwe ile ta lewen marai tadan. Lewen marai ti iporitai itngwii
pe ihnan ile misen.

8 Iy ikuni ndruwon song se ihpa ndre sis, po susun makau, bret, ile ndroda sengin
makau misen, pe ikuni ile hu su ndramat kurtih. Abraham ide song pe su hana-an, pe
iy idu eleng idu pahndran kei idu koso’ su.

9Ndre ilnum pe su hehndremte iy, “Oumbrulum Sarah ti inna kehe?”
Abraham ihpa, “Iy ilmin lon um pelei.”

* 17.19 Aisak ti ihpa ndre “iy irkei”

10 Ile pe Lapan ipe ihpa, “Kidumundrun kerti odo krismas omur eri Yuwe kuse yi, pe
mbrulum ke Sarah ti we kiduwe nedum homou kamal.”
Sarah ti idu ndruwen Lapan ea odo pohngkuwen um pelei pe intahrung.
11Abraham pe Sarah kah lopu’ horu, pe Sarah we kindranon kindropo kom pwi.
12 Ile pe Sarah irkei pe iparuhur ile ke ndre tadan ihpa, “Yu kah lopu pe mundre

indrekulkol pe we kupu nedu kihpa kehe? Pembrulu yi eri ke ihpa ke eriy.”
13 Inum ti pe Lapan ihndremte Abraham, “Ihpa kehe Sarah irkei pe ipe ihpa, ‘Yu kah

lopu pe iyenon yuwe kupu kom?’
14Handrai sa mangsan puko-on odo ta Lapan tih? Ihpa ndre Yu undrupa tih: kidu

krismas omur eri Yu we kuse yi, kidu mundrun ndre Sarah we kiduwe nedun homou
kamal.”

15 Sarah inuh, ile pe idewehweh ihpa, “Yu undrerekei pwi.”
Odoke Lapan ihpa, “Ndrendrokene, ou erkei tih.”
Abraham Ikarndrum Sodom

16Ndre ilnumpe su lau ndre tulmuu hatlang pe hala lok sehir iy ndre suwe hodo eriy
pe hendre-et kile pwoi kile Sodom, ile pe Abraham iyus su ipe kiltudou su kile sal.

17 Ile pe Lapan idawene ihpa, “Handrai sa ndre Yu upwe kupu eri kutnguyon tan
Abraham kolwii.

18Yayan su we hohor pe hala puko-o’ su, pe kindreh hun iy, eri we Yu kupu blesim sa
ndramat odo lokpoi ndremandra-an yi.

19Yu urih tadan ti upwe kile we iy kipunuwon nedun pe papon su pewe hantahrung
Yu pe hodo omur punou huyen ta Lapan. Ipe ye su hahnan kihpa ndre eriy, eri Yu we
kuhnan sane ndre sulo-on tadan kihpa ndre Yu undrupa tih.”

20 Lapan ke ipe ile tan Abraham, “Horut inna mandra ke idu lon lok Sodom pe
Gomorah, pe punoumo-on pe to-ir ta su yi, eri innamandra lakopwi.

21Yuwe kule pwoi pe kulndre-et. Ndrendrokene ihpa ndre Yu uhrung ti ndre pwi.”
22 Inum ti pe horu ndramat rumuu eri harlila ile wuron Sodom, odoke Lapan ti into

ndre ndrodan Abraham.
23Abraham inuruwe ile hu Lapan pe ihndremte ihpa, “Ou ka we ahyan su ndramat

huye’ su ti kile ke ndroda su ndramat mo-o’ su tih?
24 Ipe ye su limngeh (50) huye’ su, Ou we atndruwyan taon ti ndre pwi? Iyenon Ou

atndruwyan taon kolwii odo ta su ndre limngeh kurti?
25 Yu tuno, sane ndre sulo-on Ou ompo ti huyen kopwi. Odoke uh, ipe ye Ou ahyan

taon eri su huye’ su ti we helnget yihin to-ir ta su mo-o’ su tih. Iy erti punou huyen
pwi. Ou ti jas odo lokpoi ndre mandra-an pe homosa ndre Ou opo eri kihtot ke ndre
sal huyen.”

26 Lapan ihpa, “Ipe ye su limngeh huye’ su he-en Sodom, eri we Yu kundrutan-
druwyan taon ti pwi.”

27 Abraham ihndremte yi, “Yu we mapwi kunehndremte Ou ilelih lakopwi pe Ou
kihne we tawene tadam kihrut kile todo. Lapan, Mandra-an todo. Yu ti ndramat pe
unosohou ke porah.

28 Odoke ipe ye su ke hangoh-pe-limuu huye’ su, Ou we atndruwyan taon ndre
mandra-an ndre pwi?”
Lapan ipe ihpa, “Yu we kundrahyan pwi ipe ye su hangoh-pe-limuu huye’ su he-en

eriy tih.”
29Abraham ihndremte yi, “Pe uh ipe ye su ke hangoh kopwi?”
Iy ihpa, “Ipe ye su ke hangoh eri Yu we kundrahyan taon ti pwi.”
30 Abraham ihpa, “Mandra-an todo, lon ndrinem keweh kile todo, odosa yu upwe

kusohou yi. We kihpa kehe ipe ye su ke tulngeh kopwi tih?”
Iy ihpa, “Yuwe kundrupo pwi ipe ye su ke tulngeh tih.”

31Abraham ihpa, “Ndrinem keweh kile todo, Lau Mandra-an, yu wemapwi kunehn-
dremte ke Ou. Ipe ye su lau huye’ su ti rungeh holto eriy, Ou we ahyan taon ndresih?”
Iy ihpa, “Yuwe kundrahyan taon pwi, ipe ye Yu kutureh ke ta su rungeh tih.”
32 Abraham ihpa, “Mandra-an todo, kihne we Ou lon ndrinem kinei kile todo ile pe

yu upwe kusohou ke petsih koson yi. Ihpa kehe, ipe ye Ou ohtunom kihpa ndre su ke
sungoh huye’ su holto eriy tih?”
Iy ihpa, “Yuwe kundrahyan taon odo ta su ndre sungoh ti pwi yi.”
33Lapan isohou tan Abraham inum ti pe Iy iyeu pe Abraham iyeu ile yi ndre Mamre.

19
Su SodomHompo PunouMo-on

1 Horu engel ndre rumuu herihir Sodom idu pehon eriy, eri pe Lot imin pwoi odo
pohon sariy ile taon odo Sodom. Horu herihir kopwi ti pe Lot iltuwe horu pe illa ile ngo
horu. Iy ipu ruru ile ta horu

2pe ipe ihpa, “Oruu il, yuwe kuhnuwii oruu. Arsa um todo. Ersingen ndrike’ oruu oh
pe tidene-en. Ndromohmaping ndre lik pe ka erenelila kile yi.”
Odoke horu harpa ile tadan ihpa, “Pwi, oru we ermetir ermin ndremalal kutih.”
3 Odoke Lot ihkiki-ei ile puko-on ile pe horu harla um ndrodan iy. Lot ipe ile ta su

lau lewen marai tadan pe hahnan bret se yis inna lon pwi, pe hadahangi song se yi ile
ndrodan. Song ile misen ti pe horu horyo-on.

4Horu herndremetir mapwi, eri pe sa lau ndre sulo-on odo lon taon Sodom hasa pe
hosokoltan um. Su eleheu pe ilto ndre su il kurou hasa ndre ilnum.

5 Inum pe su hoyuw ile ngo Lot ihpa, “Horu lau harsametir mahkele lukumwen
hermin ngon ou ti herndrela ‘he? Okuni horu harsa kiu, pe odu atta mbrutle’ horu.”

6 Ile pe Lot ile kiu pe ihndrepti pohngkiu
7pe ipe ile ta su, “Oduu tinto, otpo punoumo-on kile ta horu kolwii.
8 Yu nedu horu pihin ndre rumuu, harndrela mundren homou kamal mapwi. Horu

we harsa kiu pe oduu otpo homosa kile reh taduu eri kile ta horu. Odoke horu ndramat
iy ndre harsametir harsa um todo, eri we yu modo kise ta horu. Oduu otpo hangka-an
kile ta horu kolwii.”

9Odoke su Sodom hohrungi nolou kuti pe hapa ile ta Lot ihpa, “Ehpil odo sala’ odu.
Ou ti yohang! Opunou odu kolwii. Owou! Pwi ti odu we otpo mo-on kile ta horu lau
tadam, pe ou eri oduwe adahyan ou kihmo-on lakopwi.” Pe su hotndrusuwenLot ile yi,
pe hala hapa hetpel pohngkiu.

10Odokehoru lauhermin lonum ti horohrus ile lumwenpehoruwi iy ile ndre lonum
yi pe hoduhi kuwe’ su ihndrepit.

11 Inum pe horu harahnan mada’ sa lau ndre sulo-on he-en kiu ti hehndrepit. Su
hendre-et lok tahit ile pe handranon hondroltuwemadan pohngkiu pwi.

Lot Iyeu odo Sodom.
12Horu lau ndre rumuu ti herehndremte Lot ihpa, “Ou se lewim mapwi hodo taon

keti yi ndre pwi? Okuni nedum su ndre sulo-on ndroda su konsuwom pe su lau tadam
se yi hodo kede eri pe atalang odo taon ketih.

13 Odosa oru ka we arahyan taon kihmo-on. Lapan indrehtunon horut mandra
lakopwi ke idu lok kerti ile pe iduwe oru arsa ti odo we arahyan kihmo-on.”

14 Ile pe Lot ile ngo horu lau ndre we harasuwon nedun horu pihin ndre rumuu ti pe
ipe ile ta horu ihpa, “Orportai! Artalang ara-au odo ketih. Lapan ipe we kihyan taon.”
Odoke horu harpa ye iy impa ile ke ndruwot.

15 Idu lirang ti pe horu engel harpa ile ta Lot ihpa, “Oportai! Okuni mbrulum pe
nedumhoru pihin pe atalang odo taon ketih. Kihnewe atmat ndroda sa kamal pe pedih
se yi.”

16 Lot ihndrene hepe. Odoke Lapan ikarndrundrumwi iy, ile pe horu engel ndre
rumuu lumwe’ horu ise lumwen Lot ndrodanmbrulun pe nedu’ horu pihin pe herkuni
su ha-au hala kiu odo lon taon.

17 Inum pe iy homou ti ipe ihpa, “Ada-au otportai, kihne atmat. Etndre-et kise omur
kolwii. Atmayau pe odohndro odo ndrolon ti kolwii yi. Ada-au atla ndre pule-en puliy
eleng, pwi ti we atmat.”

18Odoke Lot ipe ihpa, “YohLapan, yu undranon kundrahnan ihpa ndreOu apa ti pwi.
19Ou akarndrum yu pe ehnuwii yu ilemandra-an lakopwi pe okuni yu uweu odo lon

horut kurtih. Odoke puliy eri hele-en alau. Kihne we yu mapwi kunohtot hepe lengan
ise kiti pe hangka-an horut kurti we kisopudi yu pe yu kumwet.

20Ou onoltuwe taon lehyen ilso tih? Iy eti mukehe hepe. Eduwe yu kule ke lok ertih.
Lok eti lehyen kopwi oh. Yu we kule eriy eri we kundrohrut pwi.”

21Pe engel ipe ihpa, “Erti huyen, yu ti wasu-u yi. Yu we kundrahyan taon kiti pwi.
22 Otportai! Odohtot! Yu we kundrupo handrai hangka-an mapwi uu kenon ndre

oduu etndrehir taon etih.”
Lot ipe taon erti netlehyen, ile pe sa hoyuwen rangan ile Soar.
Lapan Ihyan SodomPe Gomorah

23Mundroi ke inak ise eleng, pe Lot ihir ile Soar.
24 Inum ti pe Lapan ihnan pat mburten ndroda yih ile pwoi ile pule-en Sodom pe

Gomorah.
25 Lapan itlumwi taon ndre ruweh ndrodan ndre ndrolon ndre mandra-an. Sa

ndramat ndre sulo-on hamat, pe sane ndre sulo-on henerenge odo pule-en poi ti hamat.
26OdokembrulunLot ti indre-et ise ndre omur, ile pe Lapan iputulwen iy ihir ile odon

sol pe itleklek into ndre eriy.
27 Idumaping ndre lik rang sei yi eri pe Abraham iporitai ile lok munen ndre iy horu

Lapan horsohou horto eriy.
28 Iy indre-et ile pwoi ile Sodompe Gomorah pe pule-en ndrolon ndremandra-an, eri

pe indroni ke paryah intudot odo pule-en lok.
29 Idu iy ndre Lapan ihyan taon ndre ruweh odo lok ndrolon ndre Lot imin eriy, eri iy

idawonon Abraham, ile pe iduwe Lot iyeu ile lok ndre horut we kindrihir eriy pwi tih.
Lin SuMoap pe Amon

30Odoke Lot inuh odo taon Soar, ile pe iy ikuni horu nedun pihin ti pe su ha-au hala
puliy hala eleng pe ha-au honto pehliy sih.

31 Ile pe nedun Lot tolun eri ipe ile tan iy omur ti ihpa, “Tama’ toru ke ilelih lopun pe
homou kamal indrimin ye sehir lok, iy ndre we kise pe kisasuwon toru pe torpo nedu’
toru ti pwi.

32Tortudouwain kile tadan pe iy ki-ing pe kipu sipak, eri pe toru termetir ndrodan iy
kile we torpo nedu’ toru. Tarahnan kihpa kurti we yayan tama’ toru ti we kindrunum
pwi.”

33 Idu lukumwen erti pe horu hartawe wain ile tan tama’ horu pe iy iying pe ipu
sipak, ile pe iy nedun pedih tolun eri imtir ndrodan iy. Odoke iy ipu sipak ile mo-on
pe indrehtunon hepe pwi.

34 Ilemaping sei yi ti pe iymunen ti ipe ile ye tan iy omur ti ihpa, “Pingi lukumwen eri
yuumtirndrodan iy, pemahkeleeri toruwe tarahnan iykipusipakpeouemtirndrodan
iy lukumwen yi. Kile we toru ndre rumuuwe nedu’ toru tan tama’ toru.

35 Ile pe idu lukumwen eri pe horu hartawe wain ile tan tama’ horu pe iy iying pe
ipu sipak, ile pe iy pihin omur ti imtir ndrodan iy yi. Lot ipu sipak ile mo-on ile pe
indrehtunon homosa horu nedun horpo ile tadan kurti pwi.

36 Ile ke sal kurti pe horu kom pihin kurti harla ndriye’ horu tan tama’ horu ke Lot.

37Pihin tolun iduwe nedumhomou kamal pe iyuwen rangan ileMoap. Iy ke ile tama’
su lau hemir idumahkele sa heneyuwen su ile Moap.

38Pe iynedunpihin omur ti iduweyenedunkamal homouyi pe iyuwen iy ile Benami.
Iy ke ile tama’ su lau hemir idumahkele sa heneyuwen su ile Amon.

20
Abraham pe Abimelek

1Abraham iyeu odo Mamre pe illa ile kup ea ile Negev pe imandro imin lok sehir ise
ndrokoron Kades pe Sur. Ndre omur pe iy horu mbrulun ke Sarah hara-au ile Gerar
taon.

2Pe iy ipe ile ta sa lau odo Gerar ihpa, “Sarah eri timsu-u.” Ile pe Abimelek, king odo
Gerar, ihtakalan lewenmarai tadan iltakuni Sarah ise ngon iy.

3 Lukumwen sei eri pe Abimelek imih ipe Lapan ihir ile ngon iy pe ipe ihpa, “Ou ka
we amat, odosa pedih ou okuni iy kudu, eri iy mbrulndrat.”

4Abimelek indremetir ndroda Sarahmapwi, ile pe iy ipe ihpa, “Lapan, yu ti ndramat
huye! Ihpa kehe pe Ou apa we ahyan yu ndroda su lewi ndre sulo-on tih?

5 Abraham iy ndre iy ipe horu ti timso-o’ horu horu. Pe pedih ti ipe horu ti madan
timso-oi yi. Yu upu kurti ile tawene huyen pe undrehrut indrito hangka-an pwi. Upwei
ye upu ke ndre punou huyen kopwi.”

6Lapan ipe idu lonmihmih tadan ihpa, “Ehe. Yu tuno ou opo ile tawene huyen. Ile pe
Yu uhndriti ou pe ou anna koson pwi, odo kile pe ou eduwe to-ir kiminmodo kolwii.

7 Odoke sowin kopwi eduwe pedih kuti kile ndre ngon mbrulun yi, odosa orngon
kuti iy profet, ile pe iy we kisurok kile henuwii ou, pe ou we andrimat pwi. Pe uh ou
andratawe pedih mbrulun ti kinna yi pwi, eri ou we amat ndroda su lewim ndre sulo-
on.”

8Abimelek itlangmaping ndre lik pe iyuwen su opisa tadan pe inen nolwo-on Lapan
ndre sulo-on ile ta su. Pe su honoh ile mo-on lakopwi.

9 Inum ti peAbimilek ipe pe saheltokai Abraham. PeAbimilek ihndremte iy ihpa, “Ou
opo punou sa ile tadu tih? Handrai sa horut yu upupu-uh ile tadam uu pe ihnan pe ou
apa eduwehorutmandra-an kise puli-i pe ndromto pe lone tih? Handrai sa ndre ou opo
ise todo eri mo-on kopwi.

10Tawene tadam sa uu pe ou opo punou kitih?”
11 Abraham ipe ihpa, “Yu unuh upwe kihne sa lau odo lok keti hesenoru-ur tam

Petngendrei pwi, pe kihne su hapwi yu kumwet pe hokuni mbrulu.
12 Sarah eri timsu-u ndre ndrokene. Tama’ oru ke homou, odoke oru homou ndre

tinen pe homou ndre tinen, pe yu uwosuwon iy.
13 Idu rang ndre Lapan iyuwen yuuweu odondrongon tomo su pe lone, pe oru aralila

lok hokor ile hokor odo mahun, eri yu umpa ile ta Sarah ihpa, ‘Uh ou wasu-um yu
ile mandra-an, eri hepe iy ndre toru tarla eriy, eri ou we ampa kile ta sa lau kihpa,
“Abraham eri timsu-u.” ’ ”

14Abimelek iduwe Sarah ile ndre ngon Abraham yi. Pe iy ihlingi Abraham ile sipsip,
makau, pe lewenmarai ke porah pedih pe kamal.

15 Pe ipe ile tan Abraham ihpa, “Endre-et, poi ndre mandra-an kuti todo. Ou apa
amandro emin kehe, eri emin eriy.”

16 Pe iy ipe ile ta Sarah ihpa, “Yu kawe kuduwe silwa ndre ndralahan posungoh kile
tan timsu-um, kile pe sa lau ndre sulo-on hodo ndrodan ou, eri we hohtuno sa, ou ti
andrahnan hangka-anmo-on pwi.”

17-18 Lapan ihndrepti su pedih ndre sulo-on lewen Abimelek pe hondropo nedu’ su
pwi. Iy ihnan ihpa kuti ile muden punou sa ndre Abimelek ipu ile ta Sarah, mbrulun
Abraham. Ile pe Abraham isurok ile ngon Lapan, pe Lapan ihnan Abimelek ile ndre

huyen yi. Pe mbrulun Abimelek ndroda su pedih lewen marai tadan, eri hanon hopo
ndre nedu’ su yi.

21
Sarah Iduwe Aisak

1Lapan ipu huyen ile ta Sarah ihpa ndre Iy indripa ipe Iy we kipu tih.
2 Eri pe Sarah ile ndriyen pe iduwe nedun Abraham homou kamal. Idu rang ndre

Sarah iduwe nedun, eri Abraham ke inna lau nusuwon. Anah lehyen kurti heduwe iy
idu ke ndre pat mundrun iy ndre Lapan ipe we heduwe iy kidu eriy tih.

3Abraham irson rangan ile Aisak.
4 Rang ihndre ndroruu pe Abraham imndrele keltun me-en Aisak iyeu ihpa ndre

Lapan irih tih.
5Abraham krismas tadan ihndre puken sangat pe heduwe Aisak.
6 Sarah ipe ihpa, “Lapan ke indrehlingii yu kom homou pe yu upwo-es ile eriy. Sa

ndramat iy ndre hehrung eri we hopwo-es pe herkei ndroda yu.”
7 Inum oh ti pe iy ipe ye sehir yi, “Pihe ti sa lau hampa hapa yu we kundranon

kundrisus homou kom pwi. Sa hapa Abraham ti mo-on lopun. Odoke yu ka undretawe
nedun Abraham homou kamal.”

8Komkurti imndra, pe idurangndre iy inumsus, eri peAbrahamihnansongmandra-
an.

Hagar Horu Ismael Hara-au
9 Petsih eri pe Ismael, nedun Abraham homou munen ndre ta Hagar pedih Isip, pe

Aisak horompo ndruwot horso hondroh.
10 Sarah indroni horu pe ipe ile tan Abraham, “Adapipan lewenmarai todo Hagar pe

nedun hara-au. Yu mbori horu hermin. Nedun pedih lewen marai ti we kinna taman
sane tadam ti pwi. Sane tadam ndre sulo-on ti we tan nedu kopwi.”

11 Sarah isukuni nolou ti pe tawene tan Abraham ihrut ile mo-on odosa Ismael ti
nedun yi.

12 Odoke Lapan ipe ile tan Abraham, “Adawene puko-on kile tang kom pe tinen ti
kolwii. Ahnan kihpa ndre Sarah ipe ile tadam tih, odosa we kindreh mundren Aisak
eri yayam suwe hehir kihpa ndre Yu undrapandranan.

13 Yu we kuduwe su yayan Ismael eri we hohor pe we hohtungon kantri ndre sih yi.
Odosa iy ti nedum yi tih.”

14 Idu maping ndre lik rang sei yi ti pe Abraham iduwe song pe wo hedehen ile lon
keltun meme hosokoptii ihpa ndre ndrop ti uu pe ndre iltah. Inum oh ti pe Abraham
iduwewo pe song ile ngondrun Hagar pe idepipan Hagar horu Ismael hara-au.
Hagar horu nedun hara-au pe haralila kopwi sehir ile sehir hermin lok sa ndramat

hosonto eriy pwi odo Berseba. Lok erti on pe pat ke porah kopwi he-en eriy.
15Hepewo ke indrimin lon keltunmeme ti pwi, ke indrinumndresale, ile pe iy iduwe

nedun imin ndre pahndran kei hopus
16 pe iy illa ile mahun, alau hepe odo ndrongon nedun. Imandro imin pwoi pe

intawene ihpa, “Yu kundre-et nedu kimet ti kolwii.” Imin ke ndre pwoi erti intawene,
pe wayenmadan irur pe ideng.

17Lapan ihrungianahkurti intang, ilepeengel taLapan isohouodoheven ile taHagar,
“Handrai sa ihrut peouantawenepuko-on ile eriy tih? Onohkolwii. Lapan indrehrungi
ndrelngin kom tadam tih.

18Atlang ala pe osori iy kidu eleng pe apasi iy. Yayan su eri we hohor pe hohtungon
kantri henemandra-an.”

19Lapan irwei ndre madan yi, pe iy indre-et ile ti pe indroni wo ngat hene. Iy illa ile
pe iltehenwo ile lon keltunmeme uu pe ndre iltah oh pe iduwe ile tan nedun pe nedun
iying.

20 Ismael inemandra eri pe Lapan immin ndrodan iy yi. Pe anah ti ine-en lok sehir on
pe pat ke porah he-en eriy odo Paran. Pe iy ti ndramat homou yuhwon.

21Tinen ikuni pedih homou odo Isip ile mbrulun.
Abraham Ide PenuwNdrodan Abimelek

22 Idu rang sei eri Abimelek, ndrodan Fikol ndramat ine-en munen su lewen pahun
tadan ti harla pe Abimelek ipe ile tan Abraham ihpa, “Ou ompo sane ndre sulo-on eri
Lapan immin ndrodan ou.

23 Ile pe idu rang mahkele eri ou adamumoi kile rangan Lapan kihpa ndre ou we
ondroposahi yu, nedu su pe yayo su pwi yi. Yu umpo huyen illa tadam, ile pe yu upwe
ou opo huyen kile todo pe kile pule-en lok iy ndre ou ka emin eriy ti yi.”

24Abraham ihpa, “Yu udemumoi.”
25 Odoke Abraham ipe yi ihpa, “Su lau tadam eri hehkikiyan wo ngat todo sih. Ou

adawene ihpa kehe ile eriy?”
26Abimelek ihpa, “Yu tuno homou ipu kirti pwi. Ou andripa hepe inna todo pwi. Yu

ti uhrung tapa kurtih.”
27 Ile pe Abraham ikuni sipsip se ndrodan ndremakau pe iduwei ile tan Abimelek, pe

horu harta penuw.
28 InumpeAbraham iltakuni nedun sipsip ndrukwil ndre ndrotulmuu yi pe iduwe su

hoso ndremahun,
29 ile pe Abimelek ihndremte iy, “Ou opo kirti ile sa lakopwi?”
30Abraham ipe ile tadan ihpa, “Ahwasu-um pe ekuni nedun sipsip ndre ndrotulmuu

kurtih. Yu uhnan ihpa kudu, erti kile we ou ohtunom ihpa ndre yu, eri ndramat ndre
iyeli wo ngat kurtih.”

31 Ile pe lok erti heneyuwen ile Berseba, odosa horu harta penuw horto eriy.
32Ndruwen horu herehndrepti suhwo’ horu ile hondroh hermin Berseba inum ti pe

Abimelek horu Fikol hara-au ile ndre Filistia yi.
33 Inum pe Abraham idohon kei he-ei rangan tamarisk idu Berseba pe iy illa eriy

ilenesurok illa ndrongon Lapan Petngendrei Ndre Immin Ndrepihe Ndrekahai.
34Abraham imandro imin Filistia elwe-en hepe lakopwi.

22
Lapan Ihkelmene Bilip tan Abraham

1 Idu omur yi ti Lapan ipe kihkelmene bilip tan Abraham. Ile pe Iy iyuw, “Abraham!”
Abraham ihpa, “Homosa! Yu umwin kede.”
2PeLapan ipe ihpah, “Ndromoheri okuni nedumkendrehomoukamal ndre ou edim

iy lakopwi ti pe arla Morayah. Yu we kupahran puliy sih ilso eriy kile tadam. Okuni
Aisak arla eriy pe eruhe iy kimet, kinum pe etlumwi iy ndre homou kile surok tadam
kise ndrongon Yu.”

3Abrahamitlangmapingndre likpe iyuwenhoru lewenmarai tadanrumuundrodan
Aisak pe su hetpili yih odo tune-en yohou odo ofa, pe heduwei ile pule-en donki. Inum
pe su ndre hamou halla hala Morayah.

4Su halla rang ihndre tul ti pe Abraham indre-et ilemunen pe indroni lok ertimapwi
ile-en.

5 Iy ipe ile ta horu lewenmarai tadan ihpah, “Ermin ndre ketih ndrodan ndre donki.
Yu oru Aisak we arla ilsou. Oru arlapo lotu kinum oh pe arsa yi.”

6Abraham ikuni yihin ofa ndre hopus ti pe iduwe ile ndrongon Aisak, pe Aisak isorii.
Pe iy ti kene-en yih inai pe semel peris. Inum pe horu horso ke hesel harla.

7Aisak inlou ihpah, “Tomo!”
Pe Abraham ipe ihpa, “Homosa, nedu?”
Pe Aisak ihndremte, “Yih inai pe yih odo tune ti hodo, odoke sipsip odo ofa ti inna

kehe?”
8Abraham ihpa, “Lapan Iy ndre Iy we kiduwei.” Ile pe horu harlila ile.
9 Lapan indrepahran puliy ndre horu we harla eriy ti inna tan Abraham munen.

Horu herihir eriy, pe Abraham ikuni pat se pe ihtungon alta odo tune-en ofa. Inum pe
idapanan yih ile pule-en alta. InumohpeAbraham ihndrusi lumwenpe ndrikenAisak,
pe isori iy ile pule-en yih ise pule-en alta.

10 Inum pe iy ikuni semel pe ipe kah kilyen kile tan Aisak.
11Odoke engel ta Lapan iyuw odo heven ihpa, “Ei, Abraham!”
Abraham ihpa, “Homosa? Yu udu ketih.”
12 Pe engel ipe ihpah, “Nombrun eruhe nedum kimet. Opo yi hangka-an kile tadan

kolwii. Lapankah tunon ihpandreou ti entawe Iy ine-enmunen, ile pe endrehmbrusen
nedum ke ndre homou odo ndrongon Iy pwi tih.”

13Abrahammadan ile pe iltuwe sipsip kamal homou su-en ihndrepit ise ndrandran
kei he-ei. Ile peAbraham iltakunii pe iruhei imet. Iy itlumwii ndre homou ile ofa ile ngo
Lapan, pe nedun ti immin.

14 Ile pe Abraham iyuwen lok erti ile “Lapan Iduwei.” Mahkele ti sa ma hoyuw puliy
erti ile “Puliy odo Lapan Intudou.”

15Engel ta Lapan iyuw Abraham petsih yi odo lom parar
16 ihpah, “Abraham! Ohrung pohon Lapan. Lapan ipe ihpah, ‘Yu upu poromis pe

udemumoi ile rongo, ihpa ndre ou ti we okun huyen sulo-on odo hu Yu. Ou ohrung
nolou Todo pe edim inna tan nedum ke ndre homou ti pwi tih.

17 Ile pe Yu upu poromis ile tadam: Yu we kuhnan pe yayam su we hohor hala sulo-
on hahpa ndre pudiy hosso lom parar pe on odo ngerin ndras. Su we hopo pahun pe
hohkohon lok hokor pe hokor.

18 Kantri ndre sulo-on we hehndremte hapa Yu kupu blesim su kihpa ndre Yu upu
blesimyayamsu tih, odosaouohrungnolouTodopeahnan ihpandreYuupwe ile tadam
tih.’ ”

19 Inum pe Abraham ile yi ndre ndroda horu lewen marai tadan, pe su ha-au hala yi
ndre Berseba, pe Abraham imin eriy.

Su YayanNahor
20 Isto omur yi eri pe Abrahamke ihrung ihpa ndreMilkah,mbrulun tinton keNahor,

eri ipu kom yi. Nedun su eri ndre ndrorumuu:
21Us eri kom ndrihou. Tinton su eri Bus, Kemwel ndre iduwe Aram tih,
22Keset, Haso, Pildas, Jitlap, pe Betuel
23 ndre iduwe Rebekah. Milkah nedun su ndre ndrorumuu kurti tan mbrulun ke

Nahor, tinton Abraham.
24 Reumah peluwen Milkah eri iduwe nedun Nahor ndre hamou yi. Ranga’ su ti

Tebah, Gaham, Tahas peMakah.

23
Mat ta Sarah

1 Sarah imin iyenon ndre krismas puken sangat-rungeh-pe-ondrotoloh (127).
2 Iy imet imin Hebron, ise lon lok mandra-an Kenan, pe Abraham ikarndrum ile mo-

on pe idengmbrulun.
3 Inum oh ti pe Abraham itlang iyeu odo kosonmbrulun pe ile ilndre-et su lau Hit, pe

ipe ihpa,

4 “Yu ndramat hokor yi pe umwin lenga’ oduu, use usehndremte oduu upwe kusih
hombrul poi, kile we kudoni mbrulu kidu eriy.”

5 Ile pe su hapa ihpa,
6 “Ohrung odu lau il, ou kakah homou tadu. Odu we etpehre sih ngat odo lok kerti,

kile we ou odoni mbrulum ti kile eriy. Hombrul lok iy ndre huyen lakopwi eri odu we
atpahran kile tadam.”

7Abraham idu eleng pe ipu ruru ile ta su
8 pe ipe ihpa, “Ipe ye ndre ndrokene oduu atpa yu we kudoni mbrulu kidu kede, eri

yu uhwasu-u upwe oduu edehndremte Efron, nedun Sohar,
9 pe kipahran pehliy Makpelah ilso mukehe ngerin lok tadan ti kise todo pe yu

kusihnen. Edehndremte iyuh, pe iy ipe yukusihnen, eri iy kidehepusembrunenkolwii.
Oduu ede-en pe yu kuduwe rehen poi ti kile tadan kihpa ndre iy irih ti, kile we lok erti
we kile ndruhun tunton ndramat todo.”

10 Efron, eri iy lapan Hit pe imin ndre lenga’ su lewen hodo ndruhun sohou ise
pohngkuwen siti. Ile pe iy isohou ile ndralngan ndramat ndre sulo-on ndre he-en eriy
ti ihpah,

11 “Ohrung lau il, we kindrehpa ndre ou ereh ti pwi. Yuwe kuduwe lok ndremandra-
an ndrodan ndre pehliy. Ile pe mahkele idu madan lau ndre sulo-on todo kudu, eri yu
uduwe tadam, kile we ou odoni mbrulum kile eriy.”

12 Ile pe Abraham ipu ruru petsih yi ile ta su Hit
13 pe ipe ile tan Efron, kile we sa ndramat hohrungii, “Yu uhndremte ou, ipe ye ou

apahran ndre ndrokene kise todo eri yu we kusihnen pe kudoni mbrulu kile eriy.”
14Efron ihpa,
15 “Ohrung oh, lau il, rehen poi eri ndralahan silwa ke hangat (400). Yu we kuduwe

kile poyim. Ou esihnen kolwii. Odoni mbrulum kile eriy.”
16 Efron idu lenga’ su Hit ndre sulo-on hantahrung ti pe ipahran mbrunen poi.

Abraham ihwaso-on tawene tadan, ile pe isihnen poi ti ile ndralahan silwa ndre hangat
(400). Pede-en tadan ihpa ndre sa bisnis ndramat odo kalmene-en erti henesihsih ihpa
eriy tih.

17 Ile pe sane ndre sulo-on tan Efron he-en Makpelah, ise rai odo Mamre, eri ke ile
tan Abraham. Poi ndremandra-an ilto ndre kapetne-et, ndrodan pehliy sih pe kei ndre
sulo-on he-en eriy ti Abraham ke indresihnen pe kah tadan.

18 Su Hit ndre sulo-on ndre hala sohou idu rang eriy, eri hohtuno su ihpa ndre lok eri
ke inna lonen Abraham.

19 Inum ti pe Abraham idoni mbrulun ke Sarah ile lon pehliy odo Makpelah, rai odo
Mamre, ise pule-en poi odo Kenan.

20 Ile pe lok ta su Hit kudu eri ke ile lonen tunton ndramat tan Abraham.

24
Abraham IpondrihMbrulun Aisak

1Abraham ke inna lopun pe krismas tadan ke indrehrukam puke sangat, pe maryan
ndre sulo-on ti Lapan ihnan hala ke huyen.

2 Abraham iyuwen lewen marai homou ipu marai elwe-en lakopwi imin hun iy pe
madan isso sane ndre sulo-on, pe ipe ile tadan ihpa, “Eduwe lumwem kise pahndran
ndrimpo pe adamumoi kile todo.

3Ou adamumoi kile rangan Lapan Petngendrei, Mandra-an odo lok eleng pe lokpoi,
ihpa ndre ou we endrepondrih homoumbrulun nedu odo lok Kenan keti pwi.

4Ou ala ndre lin lone pe opondrih homou pedih odo lenga’ su ndromto, pe ekuni iy
kise kesuwon Aisak.”



Lin 24:5 32 Lin 24:25

5Odoke lewen marai ipe ihpa, “Uh pedih mboren pe kindru-us yu kinsa Kenan pwi,
eri we kihpa kehe? Iyenon yuwe kukuni nedum kile ndre lin lonem yi?”

6Abraham ipe ihpa, “Konan! Ou eduwe nedu kile ndre lin lone kolwii.
7Lapan Petngendrei odo lok eleng ikuni yu uweu odo lonen tomo pemorlo-i su pe iy

idemumoi ndre ndrokene ipewe kiduwe poi keti kile tan papu su. Iy ke ndre Lapan erti
we kiduwe engel Tadan ki-inmunen ou, pe ouwe ala ndre lilin lone, kile we ou altakun
homoumbrulun nedu odo ndre eriy.

8Uh, ipe ye pedih ti kindru-us ou kinsa pwi, eri huyen. Yu we kundrehtuduwen ou
kile horut tam poromis kuti pwi. Odoke we kinna ke hesel sal uu pe okuni nedu kile ti
pwi.”

9 Ile pe lewenmarai tadan ke iduwe lumwen ile pahndran pan Abraham,mandra-an
tadan, pe idemumoi ile tan Abraham ipe we kihnan kihpa ndre iy ipe tih.

10Lewenmarai ikuni kamel ndre sungoh ile ndroda sane longou se huyene. Pe iy illa
ile taon Harran ndre Nahor imin eriy odoMesopotemia.

11 Iy ihir ile lok ndre Nahor imin eriy ti pe iduwe su kamel hemyau hoso peltin wo
ngat sih ise ngerin taon. Into pehon, mukehe mundroi illa poi, eri sa pedih halla pe
helengkah wo halla eriy.

12 Iy isurok ihpa, “OLapan Petngendrei tamandra-an todo Abraham, ehnuwii yu odo
marai ndre yu use odo eriy, pe opo huyen kile tan Abraham, mandra-an todo.

13 Yu kah unsa pe umwin peltin wo ngat iy ndre sa pedih odo taon ka we hasa pe
hasikah wo tih.

14 Uh, yu kuhndremte homou pedih kihpa, ‘Ou osori wo kowek tadam kise pwoi pe
yu ku-ing hepe,’ pe iy kipe kihpa, ‘Owing, yu we kupu wayen su kamel tadam yi,’ eri
iy pedih eriy, eri we kile mbrulun elehwem ke Aisak. Ipe ye kihir kihpa ndre eriy, eri
yu we kuhtuno ihpa ndre poromis Tadam eri Ou eduwei iyin ihpa ndre Ou apa ile tan
mandra-an todo tih.”

15 Lewen marai indrinum surok mapwi ti pe Rebekah ihir. Iy ikuni wo kowek idu
ngondrun. Rebekah eri taman ti Betuel, pe Betuel eri taman ti Nahor pe tinen Milkah.
Nahor eri tinton ti Abraham.

16Rebekah ti iy rahyen pedih, pe indre-en ndrodan kamal mapwi. Iy ile pwoi ile wo
ngat pe iltehen wo oh pe ise ndre eleng yi.

17Lewenmarai tan Abraham iporitai ile hun iy pe ipe ihpa, “Oh, iyenon ou opo hepe
wo kise pe yu ku-ing?”

18Rebekah ipe ihpa, “Lau il, ewing,” pe iy iporitai isori kowek ise pwoi odo ngondrun
pe indretowei ise lumwen pe iy iying.

19 Iy iying wo inum ti pe Rebekah ipe ile tadan yi ihpa, “Yu we kutou wo kile ta su
kamel tadam yi, kenon ndre su he-ing kah.”

20 Inum ti pe iy iporitai itndrangan wo ile kenil pat sa ka-an heni-ing wo odo eriy, pe
ihtot ile ilkah ndre wo yi. Iy impo kopwi uu iyenon ndre su kamel he-ing kah.

21Lewenmarai inehlilis Rebekah pe insohou pwi. Iy ipe kihtunon ihpa ndremarai iy
inelila-an ti Lapan ihnan ile huyen ndre pwi.

22 Kamel hendri-ing ndre wo kah ti pe lewen marai isini ring gol sih odo ndrongoi
pe iduwe ile ndrongon Rebekah, ile ndre ndrodan nah gol ruweh pe inswi ile kendru-
lumwen Rebekah. Pede-en tan ring odo ndrongoi eri iyenon ndre 5 gram, pe pede-en
tan nah sih sih eri iyenon ndre 100 gram.

23 Inum pe lewen marai ihndremte Rebekah ihpa, “Ou tamam si? Pe um taduu ti
mandra-an iyenon yu pe su ndramat todo we otso eriy lukumwen ti ndre pwi?”

24Rebekah ipe ihpa, “Yu ti tomo Betuel. Iy ti taman Nahor pe tinenMilkah.
25 Sane mundriu anan kamel eri sulo-on hele-en um tadu, pe um eri mandra-an

iyenon oduuwe otso eriy yi.”

26 Ile pe lewen marai tan Abraham iduwe pandrulku-un ile poi, pe palan ile iltu-uu
ndre poi, pe ide urehen Lapan.

27 Iy ipe ihpa, “Lapan, yu uhposan rangam. Ou Mandra-am tan mandra-an todo,
Abraham. Ou akarndrundrumwi Abraham pe opo huyen lakopwi ile tadan. Lapan, Ou
eduwe yu usihir use ndre um ta lewen Abraham.”

28 Ile pe enihin ti ihtot ile emwen tinen, pe inen sane ndre sulo-on.
29-30 Rebekah timso-on homou rangan Laban. Laban iltuwe ring odo ndrongoi idu

ndrongonRebekah, penahndre ruweh idukendrulumwen. Pe iy indrehrungi Rebekah
indreninen nolou ndre sulo-on ndramat kuti ipe ile tadan tih. Ile pe iy ihtot ile kiu
ile ndrongon lewen marai tan Abraham, pe indroni iy ndrodan kamel tadan ma hodo
peltin wo ngat.

31PeLaban ipe ihpah, “Tarla um. Lapan ti indrehposonou. Ihpakehepeouodokerti?
Yu uhnan rum sih tadam ilso um pe uduwe ndruhu su kamel tadam ti ilsou yi.”

32 Ile pe orngon kurti ile lon um, pe Laban isori sane hala pwoi odo pule-e’ su kamel,
pe itoumundriu pe sane song ile ta su. Pe Laban ipuwo ile ta lewenmarai tanAbraham
ndrodan ndre su lewen odo singi ndrike’ su.

33 Inum pe su hekuni song ise, odoke lewen marai tan Abraham ipe ihpah, “Yu we
kunyo-on song mapwi kenon ndre yu kundrepahran sa nolou ndre yu use odo eriy ti
oh.”
Laban ihpa, “Huyen. Eri ka enen oh.”
34 Ile pe iy ke inen ihpa, “Yu ti lewenmarai tan Abraham.
35Lapan ipuhuyen lakopwi ile tadanpe ihlingi iy sane sulo-on. Lapan ihlingi iy sipsip,

meme,makau, silwa, gol, pedihpekamal lewenmarai keporah, pekamelpedonki sulo-
on.

36Pembrulunke Sarah eri ile ndre lopunpe iduwenedunhomoukamal. PeAbraham
indretawe sane ndre sulo-on tadan inna tan kom kutih.

37-38 Pe iy inlou puko-on ile todo ipe yu we kuhnan kihpa ndre iy ipe ile todo tih. Iy
ihpah, ‘Ou we endrepondrih homou kompihin kile mbrulun nedu odo Kenan pwi. Ou
we ala ndrongo’ su lewen tomo pe olpondrih homou pedih kile mbrulun nedu.’

39 Pe yu upwe ile tan Abraham ihpa, ‘Uh, pedih mboren pe kindru-us yu pwi, eri we
kihpa kehe?’

40Pe iy ipe ihpa, ‘Lapan ndre ine-enmunen yu odo lilo-o ndre sulo-on, eri we kiduwe
engel Tadan ki-us ou pe we kiduwe lila-am kihir kile ke huyen, pe ou we olkuni homou
pedih odo ndre lon emwen tomo su kile mbrulun nedu.

41Uh ou elihir ndre ndrongo’ su lewen tomo, pe su hendretawe pedih kinna tadam
pwi, eri pede-en odo nolou kuti we kindresini ou pwi.’ ”

42“Yuuhirwongatmahkele ti peusurok ihpa, ‘Lapan,Mandra-an tanmandra-an todo
Abraham, ahnanmarai todo yu unelila-an kurti kihir kile huyen.

43 Yu ko umwin peltin wo ngat. Uh homou kompihin kise kisikah wo, eri we yu
kuhndremte iy kile wo odo ing.

44Uh iy kipe kihpa, “Ewing pe yu kulkah wo kile ta su kamel tadam yi.” Eri, iy pedih
tapa erti Ou apa we kile mbrulun nedun Abraham.’

45 Yu mapwi unesurok idu ke lon tawene todo ti pe Rebekah isori kowek imin
ngondrun pe illa ile pe iltehen wo odo ngat. Pe yu upwe ile tadan, ‘Enihin, opo hepe
wo kise pe yu ku-ing.’

46 Iy sowin kopwi ikuniwo ise pwoi odo ngondrunpe ipe ihpah, ‘Huyen, ou ewing. Yu
we kutouwo kile ta su kamel tadamyi.’ Ile pe yu uwing inumoh ti pe iy itouwo ile ta su
kamel todo yi.

47 Yu uhndremtan iy ihpa, ‘Ou tamam si?’ Iy ipe ihpa, ‘Yu tomo Betuel. Iy ti taman
Nahor pe tinenMilkah.’ Inumpeyuuduwe ring ile ndrongonpenah ile kendrulumwen
ndre rukei.

48Yuuduwepandrulku-u ile poi, pe polo ile iltu-uu ndre poi, pe ude urehen Lapan, pe
yu usori rangan Lapan, Mandra-an tanmandra-an todo, Abraham. Iy iduwe yu ummel
usendre lonumkamal tanAbrahampeuseturehpihinhomouodoeriywekilembrulun
nedun.

49 Ile pe uh oduu etreh pe otpo huyen kile tan Abraham, eri atpa kimmel kile todo. Pe
uh oduu etndrereh pwi, eri atpa kile todo yi, kile we yu kundre-et kile se sal yi.”

50 Ile pe Laban horu Betuel harpa ihpah, “Lapan Iy ndre Iy iyinmunen sal kurti, ile pe
oru we arndrepa handrai nolou pwi.

51Rebekah ti imin. Ou ekuni iy kile. Iy we kile mbrulun nedun Abraham, ihpa ndre
Lapan irih tih.”

52Ndramta marai tan Abraham ihrungi nolwo-o’ su kuti, pe iy pandrulku-un ile poi,
pe mbrulin iltu-uu ndre poi, pe ide urehen Lapan.

53 Inum ti pe iy ikuni silwa pe gol, pe kolos huyene pe iduwe hala ta Rebekah. Iy
ingahang sane longoumbrune’ sa mandra-an ile tan timso-on pe tinen yi.

54 Inum ti pe ndramtamarai tan Abrahamndroda ndre lewen su hoyo-on song, pe su
hemtir hoso ndre eriy idu lukumwen ertih. Su hatlangmaping ti pe ndramtamarai tan
Abraham ihpa, “Yu upwe kule ndre ndrongonmandra-an todo yi.”

55Odoke tinenpe timso-onRebekahharpa ihpa, “EduweRebekahkiminndrodanodu
oh, kihpa ndre sande sih ndre pwi rang sungoh oh, kinum pe kah iy ki-us ou kile.”

56 Pe ndramta marai tan Abraham ipe ihpah, “Oduu edehndrepti yu kumwin kelau
kolwii. Handrai sa ndre yu use odo eriy ti Lapan indruponunson. Yu ku-eu yi sowin.”

57Pe su hapa ihpah, “Tidu tityuwen Rebekah pe tidehndramtan iy kile reh tadan.”
58SuheyuwenRebekah ise, pehahndramtan iy ihpa, “Ouapaowusndramatkutindre

pwi?”
Iy ihpa, “Yuwe ku-us iy.”
59 Ile pe su heduwe Rebekah ndrodan pedehnen marai homou, harla ndrodan

ndramtanmarai tan Abraham pe lewen su.
60Pe su hapatihteh Rebekah ihpah:

“Ou timso-o’ odu! Ouwe ehir ala tine’ sa ndramat posungoh pe posungoh yi!
Yayam suwe horotawei lok kehe ndre su hopo pahun kile eriy,
pe su we hohkohon sa lau pe hokuni lone’ su!”
61 InumpeRebekahndroda supedehnenhadakukuhe, pe hanakhala pule-en kamel, pe
ho-us ndruwen ndramtamarai tan Abraham, pe su ha-au hala Kenan.

62 Idumundrun eti, Aisak ke indra-au odowongat sa heneyuwen “LapanMorenNdre
Ineltuwe Yu.” Pe iy ile ilmin lok sehir odo Negev.

63 Pehon sei ti iy inelila odo lok mundriu murune he-en eriy, pe indroni su kamel
hapai.

64Rebekah indroni Aisak eri pe iyeu ise pwoi odo pule-en kamel,
65 pe ihndremte ndramta marai tan Abraham ihpah, “Iy si kamal inelila ipei lo tidu

tih?”
Ndramtamarai ipe ihpa, “Iy kirti mandra-an todo tih.” Ile pe Rebekah isini kolau odo

palan pe itnguyon purmadan ile eriy.
66Ndramtamarai innen sane ndre sulo-on iy ihnan ti ile tan Aisak.
67 InumpeAisak ikuni Rebekah ile umpelei tan tinen ke Sarah, pe iyesuwon iy. Aisak

waso-on Rebekah lakopwi, ile pe iy kolon ke isumwenmat tan tinen.

25
Su PaponNedun Abraham Se Yi

1Abraham ti iyesuwon pedih homou yi, rangan Keturah.
2Pedih kuti iduwe Simran, Joksan, Medan, Midian, Isbak pe Suah.

3 Joksan ti tama Seba pe Dedan. Dedan ti papo’ su Asur, su Letus pe su Leum.
4 Su nedunMidian kamal ti, Efah, Efer, Hanok, Abida pe Elda. Su kom kuti hopo ndre

nedu’ su ea pe hohor hala sulo-on lakopwi. Su hokou pe hokou ti hehir odo ndrayen
Keturah, mbrulun Abraham omur tih.

5Abraham iduwe sane ndre sulo-on tadan ti ile tan Aisak.
6Odoke Abraham indrimat mapwi eri pe iy ihngahang sane longou hala tan nedun

su se yi ta horu pedih ndre iy iduwe kom ile ta horu ti yi. Inum pe iy idepipan su ha-au
hala mahun odo ndrongon Aisak, hala rai ea.

Abraham Imet pe SaHodoni Iy
7Abraham krismas tadan ihndre puke sangat-pe-ndrotulngeh-pe-limweh (175).
8 Iy ile ndre lopun lakopwi pe iy imet pe indra-au inna ndrongon taman pe papon su.
9 Nedun ndre rumuu, Aisak pe Ismael, hortoni iy ile pehliy odo Makpelah, ile

kangahan poi hombrul rai odo lok Mamre. Pehliy kuti ise poi tan Efron, nedun Sohar
kamal odo lo’ su Hit.

10 Abraham isihnen poi kuti ta su Hit. Aisak pe Ismael hertoni Abraham ile pehliy
ndre Abraham idoni Sarah ile eriy.

11 Ndruwen Abraham imet ti pe Lapan ipu huyen ile tan Aisak yi. Aisak ti immin
mukehe wo ngat heneyuwen, “LapanMoren Ndre Ineltuwe Yu.”

Nedun Ismael
12 Iy kurti pohtidi-iy tan Ismael. Ismael eri taman ti Abraham pe tinen Hagar. Hagar

ti iy pedih odo Isip pe ile ndramtanmarai ta Sarah.
13Pe ranga’ su nedun Ismael kamal, idu tolun kom pe ilto kom omur ti ihpa: Nebaiot

ti tolun kom tan Ismael, pe ndruwen eri Kedar, Atbel, Mipsam,
14Misma, Dumah, Masa,
15Hadat, Tema, Jetur, Nafis pe Kedemah.
16 Su ndramat ndre sungoh-pe-rumuu kuti hala tama’ lok ndre kukuro sungoh-pe-

rukur. Ranga’ lok hokor pe hokor kuti heneyuwen hala ndre pala’ ranga’ su ndramat
ndre sungoh-pe-rumuu kurtih.

17 Ismael krismas tadan ile ndre sangat-pe-tulngeh-pe-onndrotoloh (137) pe iy imet
pe indra-au inna ndrongon taman pe papon su.

18 Inum ti pe su papon Ismael ti hamandro hodo poi hombrul odo lengan Havilah pe
Sur, ile rai ea odo Isip, ile wuron sal ile Asiria ea. Su ndramat kuti hondronto hondroh
ndroda su papon Abraham se yi ti pwi.

POHTIDIYENAISAK
(25.19—26.35)
Rebekah Iduwe Iso pe Yakop

19Kuti pohtidiyen Aisak, nedun Abraham.
20Aisak ti krismas tadanhangoh idu iy iyesuwonRebekah. Rebekaheri tamanBetuel,

ndramat homou odo Aram, ilso Mesopotemia. Pe Rebekah ti timso-on Laban.
21Mbrulun Aisak eri indripo nedun pwi, ile pe Aisak isurok ipe Lapan kihnuwii iy.

Lapan ihrungi surok tan Aisak pe Rebekah ile ndriyen.
22 Iy nedunndrapol, pe indretaweimapwi, eri pe horukomkurti horompo sisihi horu

eri pehomou intohat iy ile ta homouhermin lonndrinen. Ile peRebekah ipe ihpa, “Ihpa
kehe iy kurti ihir todo?” Iy ipe kihtunon, ile pe iy ilsurok ile ta Lapan.

23Lapan ipe ile tadan ihpa,
“Kantri ruweh ka hermin lon ndrinem.

Ndramat ndre rimir we herihir odomundrem pewe herentadai ke horu.
Hemir we puko-o’ su lakopwi pe we hantapelwen su hemir.

Kommunen ti we kile lewenmarai tan kom omur.”
24Rang odo tudow kom ti ihir pe Rebekah iduwe kom kamal ndre rumuu ndrapol.

25 Mundren iy munen eri okuwon pe lemum mundren sulo-on. Ile pe su heduwe
rangan ile Iso?*

26Ndruwen Iso ihir ise moleu ti pe Rebekah iduwe ye homou. Lumwen kom omur
kuti indritakorwe kambrulken Iso indrehndrepit. Ile pe su horson rangan ile Yakop?†
Aisak krismas tadan onngoh idu Rebekah iduwe horu.

Yakop Isini Ndruhun Iso
27Horu kom ti harmandra eri pe Iso ihir ndramat odo pondrih yohou. Iy ndramat

mundren isenehwaso-onmin um pwi. Pe Yakop ti innus ke iy, pe iyeu ine-en ke um.
28 Aisak inehwaso-on Iso, odo iy waso-on yo-on yohou Iso inerupoi, odoke Rebekah

eri waso-on Yakop.
29Rang sei eri pe Yakop intahing song pe Iso indreh ndrakei ise um.
30 Iy imet song ilemo-on pe ipe ile ta Yakop ihpa, “Yuundrumat song innamo-on. Opo

hepe song tadam rama-an ou antahing ti kise.” Iy erti uu pe sa heneyuwen rangan Iso
handrai yi ti Idom?‡

31 Yakop ipe ihpa, “Huyen, ou we oyo-on, odoke we ndre apahran pe yu kusuni
ndruhum kule kom ndrihou oh tih. Pwi ti we onyo-on song todo ti pwi.”

32 Iso ihpa, “Eri huyen. Kom ndrihou ti ngeri sa? Opo ke song kise. Yu ko umwet!”
33 Yakop ipe ihpa, “Eri adamumoi ki-in munen oh ihpa ndre ou we eduwe yu kusini

ndruhum.”
Iso idemumoi. Iy ke ndre indrepatuwen huyen tang kom tolun ti inna ta lusiyen ke

Yakop.
34 Inumpe Yakop ihngahang Iso bret pe suwin pin. Iso iyo-on song pe iying suw, inum

pe iy itlang iyeu. Kolon Iso ti ipei yi kom tolun ti hangka-an ke porah.

26
Aisak Imin Gerar pe Berseba

1 Petsih yi eri pe song odo Kenan inum ihpa ndre munen Abraham mapwi imin pe
song inum tih. Ile pe Aisak ile taon Gerar pe ilndre-et Abimelek, king ta su Filistia.

2 Lapan ilihir ndrongon Aisak pe ipe ihpah, “Ou ala Isip kolwii. Emin ndre lok Yu
upahran ile tadam katih.

3 Emin ndre keti oh. Yu we kumwin ndrodan ou pe we kupu huyen kile tadam. Poi
ndre mandra-an kutih Yu we kuduwe kile tadam pe nedum papum su. Yu we kuduwei
ki-in kihpa ndre poromis Yu upwe ile tan tamam ke Abraham tih.

4 Yu we kuhnan yayam su hohor kile sulo-on, kihpa ndre pudiy hoso parar, pe
we kuduwe lok ndre mandra-an keti kile ta su. Ndramat odo lok ndre sulo-on we
hehndremte hapa Yu kupu huyen kile ta su yi kihpa ndre Yu upu ile ta yayam su tih.

5 Yu we kupu huyen kile tadam, odosa, Abraham ihrung nolou Todo pe indrehtaran
handrai punou Todo pwi tih.”

6 Ile pe Aisak immin ndre taon Gerar.
7 Into sa ndramat odo taon kuti henehndremte iy illa ta Rebekah eri pe iy impa ihpa,

“Kuti timsu-u.” Iy innoh, ile pe impa ipe Rebekah ti timso-on. Iy intawene ipe kihne sa
heruhe iy pe hekuni Rebekah, odosa, Rebekah ti rahyen pedih lakopwi.

8 Aisak imin eriy elwe-en lakopwi, eri pe Abimelek king ta su Filistia indre-et odo
mundruk ile pwoi pe indroni Aisak pe Rebekah heresokohe horu.

9 Ile peAbimelek iduwenolou ile hunAisak kisendre-et iy pe iy ipe ihpa, “Yu kah tuno
ihpa ndre pedih ti mbrulum. Ihpa ‘he pe ou apa iy ti timsu-um tih?”

* 25.25 Ile nolouHibru, eri rangai ndre Iso eri ihpa ndre “Lemui sulo-on” ile nolou Kurti. † 25.26 Ile nolouHibru,
eri rangai ndre Yakop eri ihpa ndre “Kambrulkei” ile nolou Kurti. ‡ 25.30 Ile nolou Hibru, eri rangai ndre Idom
eri ihpa ndre “Rama-an” ile nolou Kurti.

Aisak ipe ihpa, “Yu udawene ihpa ndre uh yuwe kupwembrulu, eri sa we heruhe yu
kumwet.”

10 Ile pe Abimelek ipe yi ihpah, “Ou opo kirti mo-on! Lehpe kah homou ndramat ta
odu kimtir ndrodanmbrulum, eri we odu odohorut, odoke ou ndre ou eduwe lin horut
ise tadu.”

11 InumpeAbimelek iduwenolou ile lok ndre sulo-on ihpa, “Uhhomoundramat kipu
hangka-an horut kile tan Aisak horumbrulun, eri we kimet kopwi.”

12Aisak imin lok etih pe idehe song ile poi. Pe idu ke ndre krismas erti pe sane hehwei
pe sengi’ su hala mandran, eri pe iy imburi-iy. Song odo langah tadan ti ile hudut
lakopwi, odosa Lapan ipu huyen ile tadan.

13 Iy lehmuyen ihur pe tadan sane sulo-on.
14 Iy tadan sipsip, makau pe lewen marai sulo-on, ile pe su Filistia hendringis pe lon

ndrine’ su inei ile tadan.
15 Ile pe su Filistia hekuni poi pe hendrepti wo ngat ndre sulo-on ndre Abraham

indrimat mapwi pe su lewenmarai tadan halii tih.
16Abimelek ipe ile tan Aisak ihpa, “Owou odo lenga' odu. Ou anna puko-om lakopwi

odo ndrongo odu.”
17 Ile pe Aisak iyeu pe ilmandro ile ndrolon odo Gerar.
18Abraham ihnanwo ngat se odo eriymunen, pe idu Abraham imet, eri pe su Filistia

hehndrepti wo ngat kutih. Ile pe Aisak iyeli ndre su yi, pe iduwe ranga’ su hahpa ndre
taman iduwemunen.

19Rang sei, su ndramtanmarai tan Aisak hali ngat sih odo ndrolon pe hetureh wo.
20 Odoke su ndramat odo Gerar ndre halla kelye-en ka-an, eri hopo loroh ile ta su

ndramat ndre halla kelye-en sane ka-an tanAisak ti pe hapa ihpah, “Wongat kuti tadu.”
Su hopo loroh ile ta su lewen Aisak pe hehkike-ei, ile pe Aisak iyuwenwo ngat kutih ile
‘Kike-ei.’

21 Ile pendramtanmarai tanAisakhaliwongat sih yi, pe loroh ihir eriy yi. Ile peAisak
iyuwenwo ngat erti ile ‘Keles.’

22NdreomurAisak suha-auodo lok eti pehaliwongat sih yi. Wongat kuti kahhomou
ndramat insohou inna eriy pwi. Ile pe Aisak iyuwen wo ngat kuti ile ‘Min Ile Reh.’ Iy
ihpa, “Lapan ke indretawe tidu kawe titmin kile reh ta tidu pe ka we tidihir kile huyen
odo lok ketih.”

23Omur ti pe Aisak su hatlang ha-au odo lok kurti pe hala Berseba.
24 Pe idu ke ndre lukumwen odo rang ndre su hehir Berseba, eri pe Lapan ihir

ndrongon Aisak pe ipe ihpa, “Yu ti Lapan tan tamam. Nedun Abraham, onoh kolwii,
odosa Yu umwin ndrodan ou. Yuwe kupu blesim ou pe kuduwe yayam su hohor, odosa
Yu undrupo poromisim lewenmarai Todo Abraham ile eriy tih.”

25 Aisak ihnan alta odo lok kuti pe ipu lotu ile ta Lapan. Inum ti pe iy ipu ndruhun
mandro-on ile lok kuti, pe ndramtanmarai tadan hali wo ngat sih yi.

Aisak Pe Abimelek Harta Penuw
26Abimelek indrehGerar pe ilndre-et Aisak. Ahusat, iy ndramat odo tudou tawene ile

tanAbimelek, pe Fikol, ndramat ine-enmunen su lewen pahun tanAbimelek ti horu-us
Abimelek yi.

27Aisak ihndremte su ihpa, “Pihe ti oduu otpo loroh ile todo pe ada-as yu odo poiye’
oduu. Ihpa kehe pemahkele oduu atsandre-et yu?”

28 Su hapa ihpa, “Odu odohtuno odu ihpa ndre Lapan ti imin ndrodan ou, ile pe
tawene tadu ti atpa titsohou kile hondroh pe tita penuw.

29Opo poromis kile tadu kihpa ndre ouwe ondropomo-on kinna tadu pwi, ihpa ndre
odu etndrepo mo-on inna tadam pwi tih. Odu otpo huyen ile tadam pe ou owou ile
huyen kopwi. Mahkele odu etndroni ihpa ndre Lapan ipu huyen ile tadam.”

30 Ile pe Aisak ihnan songmandra-an pe su hoyo-on.

31 Idumaping ndre lik rang sei yi eri pe Aisak pe Abimelek harta penuw. Su kah hala
kowos tadan. Inum pe su hatlang odo ndrongon iy pe ha-au yi ndrodan tawene huyen.

32 Idu ke ndre rang eti su ndramtan marai tan Aisak hasa hun iy pe hapa ile tadan
ihpa, “Odu adali ngat sih pe etureh wo.”

33 Ile pe Aisak iyuwen wo ngat kuti ile ‘Sibah.’* Ile pe sa heneyuwen taon ndre wo
ngat kuti ise eriy ti ile Berseba.

Ranga' HoruMbrulun Iso
34 Iso krismas tadan ihndre hangoh pe iy iyesuwon horu kompihin Hit rumuu.

Homou eri Judit, taman Beri. Homou eri Basemat, taman ti Elon.
35 Horu haranahnan mandro-on Aisak pe Rebekah illa mangsan puko-on ndre

lakopwi.
POHTIDIYEN YAKOP

27
(27—36)
Aisak Ipatihi Yakop

1Aisak kah lopun pe madan pwi. Iy iduwe nolou ile ndrongon nedun ndrihou Iso pe
Iso isendre-et iy. Aisak ihpa, “Nedu?”
Pe Iso ihpa, “Ihpa kehe, tomo.”
2Aisak ihpa, “Yu kah lopu pe kihne kumwet.
3Okuni panada tadam, ala ndrakei pe olyohou yu homou ka-an.
4 Edehing song menuhun ngongowin pe kanyan huyen ndre yu urreh, eri pe okuni

kise. Yu kuyo-on kinum oh pe kusurok ou. Yumapwi ndre kumwin eri kupatihteh ou.”
5 Idu iy ndre Aisak inesohou ile tan nedun ke Iso eri pe Rebekah ti ihrungii. Ndruwen

ke Iso imur ipe kilyohou,
6 eri pe Rebekah inen ile tan nedun ke Yakop, “Yu mahkele kopwi uhrungi tamam

inehtekel Iso ihpah,
7 ‘Olyohou yu homou ka-an pe edehngi ono. Yu kuyo-on kinum eri ka we kusurok ou

kile ta Lapan, kile pe ipe ye yu kah kumwet, eri huyen.’
8Nedu, ohrung yu pe ahnan kihpa ndre yu kawe kupwe kile tadam.
9 Ala pe olpo rumuu meme ndre harnak tapa eriy, kile we yu kudahngii pe kuhnan

song ndre tamam irreh lakopwi tih.
10Okunii kile hun iy pe iy kiyo-on kinum, pe kipatihteh ou, kile pe omur iy ipe kimet

ti huyen.”
11Odoke Yakop ipe ile tan tinen ihpa, “Ou tunom Iso eri lemlemun hutun pe yu ti pwi.
12Kihne we tomo ti kisusurok yu pe we kitureh taheweh kurtih. Ile pe kihne yu ndre

yu kuhnan pe iy kipiyen surur kile puli-i.”
13 Rebekah ihpa, “Nedu, handrai surur iy kipiyen kile puli-im eri kise puli-i. Ile pe

ahnan kihpa ndre yu upwe tih. Ala pe olkuni meme ti kise.”
14 Ile pe Yakop ilkuni sane ti ise, pe tinen idahngi song ile ihpa ndre taman irreh tih.
15 Inum ti pe tinen inswi kolos sih huyen tan Iso ile mundren Yakop. Kolos kurti tine’

horu ipu tan Iso, pe intakeptii imin.
16 Inum oh ti pe iy iduwe keltunmeme ile petlumwen pe padawon pe ngondrun.
17Rebekah iduwe songmbrule ile hun iy, ndrodan bret iy itlumwii kah idu.
18 Inum ti pe Yakop ile hun taman pe ipe ihpa, “Tomo.”
Aisak isomwii, “Ihpa kehe? Ou si nedu kirti?”
19 Yakop ihpa, “Yu Iso, nedum tolun tih. Yu uhnan ihpa ndre ou apa tih. Emin eleng

pe oyo-on song yu upu anam kurti, kinum oh pe ou apatihteh yu.”

* 26.33 Ile nolou Hibru, Sibah ti ihpa ndre ‘ondrotoloh’, ndre pwi ‘poromis.’

20Aisak ihpa, “Nedu, ihpa kehe pe ou opondriti sane kirti sowin kopwi tih?”
Yakop ihpa, “Lapan tadam ti ihnuwii yu ile pondrih.”
21 Aisak ipe ile ta Yakop, “Iyenon ou asa lehpe kile we yu lumwe kile tadam? Ndre

ndrokene, ou ti Iso?”
22 Yakop ile lehpe koson taman. Aisak isusurok iy pe ipe ihpa, “Kolum ti ihpa ndre

kolon Yakop, odoke petlumwem eri ihpa ndre petlumwen Iso.”
23Aisak iyeterihi Yakop, odosa iy petlumwen eri lemun hutun ihpa ndre tan Iso. Iy

ipe ndre kipatihteh ndre Yakop,
24 eri pe ihndremte ndre petsih yi, “Ndrendrokene? Ou ti Iso?”
Iy ihpa, “Ewuh.”
25Aisak ihpa, “Opo ono se yohou ti kise. Yu kuyo-on oh pe kah kupatenten kile puli-

im.” Yakop iduwe song ti ile hun iy ndrodan ndre wain odo ing.
26 Taman iyo-on song ndre ilnum oh pe kah ipe ile tadan, “Asa lehpe pe ehngwi

purmodo, nedu.”
27 Iy ilemukehe pe ihngwi purmadan, eri pe taman ihngwimenuhun kolos tadan, eri

pe kah iy ipatenten iy. Iy ihpa,
“Menuhun nedu kurti ihpa ndre menuhun hombrul lok orowon iy ndre Lapan ihnan

ndrake-en ile huyen.
28O ya! Lapan kiduwe payiu odo parar kirur

kise poi pe kihnan song kirnge odo elmwem!
Lapan kihlingi ou kile song pe wain sulo-on!

29O ya! Lok sulo-on hala hono-on pomaryam
pe ndramat hopo ruruim ou.

Ya! Su ndre oduu ndrai hopwil ti ou kahmadam kise pule-e' su
pe su ndre hehir odo tan tinem ti
we hopo ruru kile tadam.

O ya! Iy si ndre kitneh anam ti kihrut
pe iy si ndre kipu huyen kile tadam ti Lapan kipu huyen kile tadan.”

Iso Isto Omur Patihteh
30Aisak ipatihi Yakop inumpe, ndruwenke iy iyeu, eri pe tinton ke Iso indrehndrakei

ise um.
31 Iy idahngi song se yi pe ikunii ile ndrongon taman. Iy ihpa, “Tomo! Emin eleng pe

oyo-on se yohou yu ukuni kurti, kile we ou apatihteh yu.”
32Aisak ihndremte, “Ou ti si?”
Iso isomwii, “Yu Iso, nedum tolun tih.”
33Aisak ihreretek ndrehomou, pe iy ihndremte, “Pe iy erti si ndre ikuni yohou pe iku-

nii ise ndrongo yu tih? Ndruwen ke yu uweni inum ti pe ou ehir. Yu undrapandranan
huyen ndre sulo-on inna tadan, pe kah tadan ndresale.”

34 Iso ihrungii ihpa kurti pe iy ihretek ile mo-on pe idehel pe ipe ihpa, “Eri we ou
apatihi yu ti yi, tomo!”

35 Aisak isomwii, “Ou tintom ise pe istawiwihi yu pe indrekuni puko-on ndre lehpe
tadam tih.”

36 Iso ihpa, “Kah peruweh iy ipu kurti ile todo. Kundripa pwi ndre iy rangan Yakop.*
Isini ndruhu ile kom tolun oh, pe kurti iy ke indrepahno-o patihteh tan tomo ile todo yi.
Tomo hangka-an yi imin ndre pwi? Eri pe apatihi kile todo.”

37 Aisak isomwii, “Yu undretawe iy we madan kise puli-im, pe undretawe murwon
ndre sulo-on hanna lewen marai tadan. Yu undretawe song pe wain inna tadan yi. Ile
pe handrai hangka-an indrimin odo yu we kuduwei kile tadam ti pwi!”

* 27.36 Yakop ile nolou Hibru ti ihpa ndre posapsap ile nolou Kurti.

38 Iso ihkiki-ei taman lakopwi yi ihpah, “Puko-on ou otou ti handrai kopwi? Apatihteh
yu yi, tomo!” Eri pe iy iru-iy.

39Ndre ilnum oh pe Aisak ke ipe ile tadan,
“Tadam hepe payiu odo parar pwi.
Sehir poyim huyen pwi.
40Ouwe ompo ke pahun,
odoke ou we ala lewenmarai tan tintom.
Pe ipe ye ou opo loroh pe orrou,
eri we ehrik owou odo pahndran.”

41Aisak iduwe puko-on inna ta Yakop, ile pe Iso ipu loroh ilemandra-an pe ihmboren
tinton. Iso idawene ihpa, “Mundrun mat tan tomo ti kah mukehe. Odu adani matyan
kinum ti pe yu we kurehe Yakop kimet.”

42 Odoke Rebekah ihtunon tawene tungye tan Iso, ile pe iy ipe ile ta Yakop ihpa,
“Ohrung oh, tintom Iso eri ke intawene ipe we kiruhe ou amat.

43 Nedu, sa yu kupwe ti ahnan kihpa ndre eriy. Owou sowin kopwi ala ndrongon
yahim ke Laban ala ndre Harran,

44pe elmin hun iy oh, kenon ndre loroh tan tintom kindraweh
45 pe kolon kinsumwen handrai sa ndre ou opo ile pule-en tih. Ndre omur eri yu we

kuduwe nolou kile pe ou asa yi. Kihne ou emin pe iy kiruhe ou amat, eri sa we hapwi iy
kimet yi, pe yu we homou nedu pwi.”

Yakop Iyeu ileMesopotemia
46Rebekah ipe ile tan Aisak, “Yu undrehpise ta horu pedihmbrulun Iso odo lok katih.

Uh Yakop kesou sa homou kompihin Hit yi, eri mada, kile huyen ti yu ku-eu kumwet.”

28
1 Aisak iyuwen Yakop, ipwo-es iy, pe ipe ile tadan, “Okun homou pedih odo Kenan

kolwii.
2Ala ndreMesopotemia yi, lonen papum ke Betuel, pe olkun homou nedun yahim ke

Laban pihin.
3We Lapan Mandra-an kihnuwii ou pe kipuko-on ou kile osou tadam pe we ou ala

taman kom sulo-on, pe we ou ala taman lok sulo-on.
4 Iywe kipu huyen kile tadampe su yayam, ihpa ndre Iy ipu ile tanAbraham. Lok keti

Lapan iduwe ile tan Abraham ndre pihe, pe ou we asatakunii.”
5Aisak iduwe Yakop iyeu ile hu Laban ile Mesopotemia. Laban ti timso-on Rebekah,

tinen Yakop horu Iso. Laban pe Rebekah ti tama' horu Betuel, iy odo Aram.
Iso Iyesuwon Pedih Homou Yi

6 Iso ihtunon ihpa ndre Aisak iduwe puko-on ile ta Yakop, pe iduwe iy indra-au inna
Mesopotemia ilpondrih mbrulun. Iy ihtunon ihpa ndre Aisak ipatihi iy, pe isinip anan
ipe we iy kindrasou homou pedih odo Kenan pwi.

7 Iy ihtunon ihpandreYakop ihrung tamanhoru tinenpe indra-au innaMesopotemia.
8 Iso ke ihtunon ihpa ndre taman eri mboren horu harasou odo Kenan.
9 Ile pe iy iyeu ile ndrongon Ismael, nedun Abraham, pe iyesuwon pedih homou yi

ranganMahalat. Mahalat eri timso-on ti Nebaiot, pe tama’ horu eri Ismael.
Yakop Imihmih odo Betel

10Yakop itlang iyeu odo Berseba pe illa ile wuron Harran ea.
11 Lok ile pehon eri pe iy ihir ile lok sehir pe iyin ndre eriy. Iy ipu ndralulumwen ile

pat sih pe imtir.
12 Iy imih pe indroni keserek indreh ndre pwoi uu pe inna ndre lom parar eleng, pe

su engel halla eleng pe hassa pwoi odo eriy.

13Eri pe Lapan indru idu koson pe ipe ihpa, “Yu ti Lapan, Lapan tan Abraham pe tan
Aisak. Yuwekuduwekile tadampeyayamsu lokndre ouka enemetir ewen eriy kurtih.

14Yayam suwe hohor kihpa ndre wahun poi. Pe suwe hasarpat hala rai pe ahai, kup
pe tolau. Pe tapake oupe yayamsuweadahnanpeYuwekupuhuyenkile ta sa laundre
sulo-on odo lokpoi.

15Antawonon, ou ala kehe ndre kehe eri Yu we kummwin ndrodan ou pe we modo
kiso tadam, pe we kuduwe ou asamandro asa ndre pule-en lok kurti yi. Yu we
kundra-au tadam pwi, kenon ndre Yu kundrahnan sane ndre sulo-on kihpa ndre yu
undrepandranan su ile tadam tih.”

16 Yakop itlang pe ipe ihpa, “Lapan ti imin kerti! Iy ti imin lok kerti, odoke yu tuno
hepe pwi!”

17 Iy mundren inuh ihmo-on pe ipe ihpa, “Lok kerti hono-on nuhnoh sih! Kerti we
omwen Lapan! Pe iy kerti we pohngkiu ndre illa heven ti ndreh.”

18Yakop itlang maping ndre lik, ikuni pat ndre iy palan imin eriy, idotinen idu eleng
pe iduwe ile kalmene-en sane ndre hehir kurtih. Inum ti pe iy itndrangan ndronun oliv
ile eriy, eri pe

19 irson rangan lok erti ile Betel.* Lok ranganmunen eri Lus.
20 Inum pe Yakop ipu poromis ile ta Lapan, “Uh ipe ye Ou emin ndroda yu pemadam

kiso todo kile lilo-o yu unelila-an kudu, pe entudou ono song pe pulngiyenmundre
21 uu kenon ndre yu kusihir ndre lonen tomo yi, pe hangka-an herut kindrihir todo

pwi, eri we Ou ala Lapan todo.
22 Kelim ile pat ndre yu undratawei, eri we kile ndruhun surok killa ndrongon Ou.

Pe sane Ou anahngahang yu, eri yu we kuntawe hondroh odo lon sungoh hondroh
hondroh, killa ndre Tadam yi.”

29
Yakop Itureh ta Yahen

1Yakop itlang odo Betel pe illa ile wuron rai ea. Iy illa ile pe ile uu pe
2 iy ihir ile lok ta su rai. Iy ihir mukehe wo ngat sih, pe iltuwe sipsip ndre tilmir

henemetir hoso eriy. Ngat kudu eri pat sih mandra-an pe mbrewin immin madan pe
su sipsip eri heni-ing wo odo ngat kurtih.

3Sa hengkeli-iy uu kenon ndre sipsip hemir pe hemir ndre hendrihir oh, kinumpe sa
ka we honurwon pat ti ke-eu. Kinum pe sa ka we hakah wo odo ngat kuti pe su sipsip
he-ing. Ndre kilnum ti pe sa hongkotitye-en pat ti illa ndre ndruhun yi.

4Yakop ihndremte su lau kelye-e sipsip ihpa, “Oduu tinto, oduu ti odo lok kehe?”
Su hosumwi iy hahpa, “Odu Harran.”
5 Iy ihndremte, “Oduu tuno' oduu Laban ndre papon Nahor ti ndre pwi?”
Su hapa ihpa, “O! Odu tuno' odu iy.”
6 Iy ihndremte, “Iy ilmin huyen kopwi?”
Su hosomwii hahpa, “Iy ti ilmin huyen, hangka-an indrehrut pwi. Endre-et oh, ipei ti

nedun pihin Resel ndroda sipsip tadan.”
7 Yakop ihpa, “Lok ti mapwi ndrokoron worohnuw mandra pe mundru’ su odo we

oduu atakuni su hasa eri mapwi, kile huyen ti pe oduu otpo wo pe su he-ing oh pe
atakuni su holyo-on ndre song yi.”

8Su hosomwii, “Pwi. Isenahpa ndre ou apa ti pwi. Sipsip ndre sulo-onwendre hansa.
Kinum oh pe ka we hokotitye-en pat ke-eu pe hopo waye’ su.”

9 Yakop mapwi inosohou ta su ti pe, Resel ihir ndrodan ndre sipsip tan taman ke
Laban.
* 28.19 Betel ile nolou Hibru eri: Omwen Lapan.

10 Yakop indroni sipsip ta yahen ke Laban, ndrodan tuwen ke Resel, eri pe iy ile wo
ngat, ikotitye-en pat iyeu, pe ipu waye’ su sipsip.

11 Inum ti pe iy iyahah ile won Resel, ipwo-es iy, ipu kis ile tadan pe ideng.
12 Iy ipe ile tadan ihpah, “Yu ti nino Rebekah, timso-on tamam.”
Resel ihrungi ihpa kurti pe iy ihtot pe ilpa ile tan taman.
13 Pe taman ihrungi nolou ihpa ndre yahen ke Yakop ti insa, eri pe iy ihtot ile hun iy,

isekohan iy, ipwo-es iy, ipu kis ile tadan, pe ikuni iy ile um. Yakop imin pwoi, pe inen
sane ndre sulo-on ile ta yahen.

14 Laban ihpa, “Ndrendrokene lakopwi, toru ti mapwi ndrai ke hepwil.” Yakop imin
eriy ndrou ndre sih.

Yakop IpuMarai ta Laban ileMbrunenHoruNedun Pedih
15 Laban ipe ile ta Yakop ihpa, “Ou ti nedun timsu-u, odoke we ondrupo moryo ke

porah pwi. Ou ereh apa yu kusih ou kihpa kehe?”
16Laban nedun pihin eri rumuu. Tolun eri Leah pe lusiyen eri Resel.
17Leahpurmadanerihuyen, odokeResel eri senginkehendrekpepurmadaneri ilsou

ndre lakopwi.
18 Yakop irih ta Resel lakopwi, ile pe ipe ihpa, “Yu kupu maryam krismas kihndre

ondrotoloh oh, kinum ti pe ou we eduwe Resel kile mbrulu.”
19Laban ihpa, “Yu we kuduwe iy kesou ti tapa kile tadam, pe kinna ta homou yi pwi.

Ile pe toru termin.”
20Yakop ipumarai krismasndre ondrotoloh, odo kilewekikuni Resel. Odoke krismas

ndre ondrotoloh erti iy iyemelyen ke rang, odosa reh tadanmandra-an eri idu ta Resel.
21Krismas ndre ondrotoloh inum ti pe Yakop ipe ile ta Laban, “Rangenmarai todo eri

ke indrinum. Eduwembrulu kah kise, pe yu ku-in ndrodan iy.”
22 Ile pe Laban ihnan sungyen osou pe sa ndramat ndre sulo-on hala.
23Odoke idu lukumwen eriy, eri iy ikuni ye Leah ile hu Yakop, pe Yakop imtir iy.
24Laban iduwe Silpah ile lewenmarai tan Leah.
25 Yakop hepe indritalonan Leah idu lukumwen erti pwi uu pe isto ndre maping sei

yi. Iy ile ndrongon Laban pe ipe ihpa, “Ihpa kehe pe ou opo punou kurti ise todo? Yu
upumarai ti ile tan Resel. Ihpa kehe pe ou adawiwihi yu tih?”

26Laban isomwii, “Iy kurti kastam odo kertih. Pihinmunenwe kesou ki-inmunen pe
pihin omur we kidu omur.

27 Rang ndre ndrodul odo osou kurti ndre kinum oh, eri we yu kuduwe Resel kile
tadamyi. Yuwe kuduwei kile tadam ipe ye ou opomarai todo krismas ndre ondrotoloh
yi. Ou ereh erti ndremborim?”

28Yakop ihwaso-on, ile pe mundrun sungyen osou kurti ndre ilnum, eri pe Laban ke
iduwe Resel ile mbrulun Yakop.

29Laban iduwe Bilhah ile lewenmarai tan Resel.
30Yakop imtir Resel, pe iy reh tadanmandra-an lakopwi eri idu tadan. Inumpe iy ipu

marai tan Laban krismas ndre ondrotoloh yi.
KomHehir odoMundren Yakop

31Odoke Lapan indroni ihpa ndre reh ta Yakopmandra-an eri idu tan Resel, pe Leah
eri pwi. Ile pe Iy iduwe Leah ipu kom pe Resel eri indripo kom pwi.

32 Leah ile ndriyen pe iduwe kom homou kamal. Iy ihpa, “Lapan indrendroni pede-
en todo, ile pe mahkele, eri we mbrulu ti we kihwaso-on yu.” Ile pe iy irson rangan ile
Ruben.

33 Iy ile ndriyen yi pe iduwe komhomou kamal yi. Iy ihpa, “Lapan iduwe nedu kamal
homou yi kurti, odo Iy tunon ihpa ndre reh ta Yakop eri indrito todo ti pwi.” Ile pe iy
irson rangan ile Simeon.

34 Iy ile ndriyen petsih yi pe iduwe kom kamal homou yi. Iy ihpa, “Mbrulu eri kawe
kilipti yu lakopwi odo yu kah undretawe nedun kamal tulmuu.” Ile pe iy iduwe rangan
ile Livai.

35 Inum ti pe iy ile ndriyen yi pe iduwe kom kamal homou yi. Iy ihpa, “Kah kudu, eri
yu kawe kusori rangan Lapan.” Ile pe iy iduwe rangan ile Judah. Inum ti pe iy ihron
tudou kom.

30
1Odoke Resel eri indripo homou nedun Yakop pwi, ile pe iy ipu pelwen tinton pe ipe

ile ta Yakop, “Opo nedu! Pwi ti yu we kumwet.”
2Yakop londrinen inei ile ta Resel pe ipe ihpa, “Ou apa yu ti Lapan? Iy eti reh Tadan.

Iy ndre Iy ihndrepti ou.”
3Resel ihpa, “Emtir ndrodan pedehnenmarai todo Bilhah, kilewe iy kipu se nedu. Ile

ke sal kurti we yu kule tinen su kom kutih.”
4 Ile pe Resel iduwe Bilhah ile mbrulun Yakop, pe Yakop imtir iy.
5Bilhah ile ndriyen pe iduwe nedun Yakop homou kamal.
6Resel ihpa, “Lapan ihrungi surok todo pe iduwe nedu kamal homou.” Ile pe iy irson

rangan ile Dan.
7Bilhah ile ndriyen pe iduwe kom kamal homou yi.
8 Resel ihpa, “Yu upkwe puko-on ile pule-en tinto uu pe kah tawene todo ti indrihir

sengin.” Ile pe irson rangan ile Naptali.
9 Leah indre-et ihpa ndre iy ke isempo kom pwi, eri pe iy iduwe Silpah, pedehnen

marai tadan ile, pe Yakop imtir iy.
10Eri pe Silpah iduwe kom homou kamal.
11 Leah ihpa, “Marngan! Yu uduwe pedehnen marai todo ile mbrulun Yakop pe yu

kawe nedu sulo-on.” Eri pe iy irson kom kuti rangan ile Gat.
12 Inum ti pe Silpah iduwe kom homou yi kamal, pe
13Leah ihpa, “Yu uhposon kurti ile mandra-an lakopwi. Sa pedih kawe hampa hapa

yu ti pedih odo pwo-es.” Eri pe iy iduwe rangan ile Aser.
14 Idu lo rangen etwit eri pe Ruben ile langahan tama’ su pe iturehmendrek* pe ikuni

ise hun tinen ke Leah. Resel ipe ile ta Leah ihpa, “Tinto, yu wasu-u se mendrek ndre
nedum ikuni ise um tih.”

15Leah ihpa, “Ou okunimbrulu ti indranonmapwi? Entakeh yemendrek tan nedu ti
ile sa yi?”
Resel ihpa, “Uh ou ahngahang yu, eri we Yakop kimtir oumahkele lukumwen.”
16 Ihndre pehon eri pe Yakop indreh langahanwit ise um. Leah ilsondrih iy ile sal. Iy

ihrah tadan pe ipe ihpa, “Ouwe emtir ndroda yumahkele lukumwen, odo yu unsihnen
ou ile mendrek tan nedu tih.” Ile pe Yakop imtir iy idu lukumwen ertih.

17 Lapan ihrungi surok ta Leah pe iy ile ndriyen, pe iduwe kom kamal homou yi. Iy
kuti ke ile ti pe nedun Yakop ta Leah ti ke ile limuu.

18Leah ihpa, “Yu uduwe pedehnenmarai todo ile tammbrulu ti Lapan ke indretawe
kendrin kutih.” Ile pe iduwe rangan ile Isakar.

19Leah iduwe kom homou yi. Iy kurti ke ile ti pe nedun Yakop ta Leah ti ihir onmou.
20 Iy ihpa, “Lapan ke indratawe todo kendrin huyen. Mahkele eri mbrulu kawe kirih

todo lakopwi odosa yu undretuse nedun kamal onmou.” Ile pe iy irson rangan ile
Sebulun.

21Ndre omur pe iy iduwe ye kom pedih homou, pe irson rangan ile Dainah.
22 InumpeLapan idehorngonResel. Iy ihrungindrileng tadanpe iduwe iyke ipukom.

* 30.14mendrek Ka-an handrai inerenge immin ke pwoi pe sa pedih hana-an pe inahnan sa hompo nedu'sa. Sa
ndramat hana-an ti pe ka-an ti inahnan sa hempireh.

23 Yakop imtir iy pe iy ile ndriyen, pe iduwe kom homou kamal. Iy ihpa, “Lapan
indrahnanmah-ah todo ti indra-au.”

24 Ile pe iy irson rangan nedun ti ile Yosep, pe iy ihpa, “Ea Lapan kipu homou nedu
kamal yi ndreh!”

Yakop TadanMeme pe Sipsip Hohor
25Ndruwen Resel iduwe Yosep ti pe Yakop ipe ile ta Laban, “Ka eduwe yu ku-eu, kile

we yu kule ndre lone yi.
26 Eduwe mbrulu pe nedu ti hasa pe odu ada-au. Yu unsihnen su ile marai todo ile

tadam. Ou tunom ihpa ndremarai tadam yu uhnan ti mandra-an lakopwi.”
27 Laban ipe ile tadan, “Pwi ou owou kolwii. Ohrung oh, yu uhreh pe upondriti ihpa

ndre Lapan ipu huyen ile todo odosa ou emin ndroda yu tih.
28Apahranmbrunem pe yu kuduwei kile tadam.”
29Yakop ihpa, “Ou ondrohtunom, yu upu marai tadam ile huyen pe ou ondrondroni

ihpa ndre sane ka-an tadam hehir hala huyen.
30Sane tadampihe ti sulo-onpwi. Mehkele ti hondrohor. Lapan impohuyen ile tadam

ti odosa yu umpo marai huyen. Mahkele eri kah mundrun iy ndre yu kawe kupu todo
sane ndrendrakan tih.”

31Laban ihndremte iy ihpa, “Ouwasu-um sa lakopwi?”
Yakop ihpa, “Yumbori kendrin. Yuwekupumarai kile lakopwi, ipe ye ou ahwasu-um

tawene todo kutih.
32 Toru tuno' toru ihpa ndre sipsip sulo-on ti pere' su, pe meme sulo-on eri pode' su

ndre homou. Ile pe su erti tadam. Odoke, eduwe yu kulla lenga’ su mahkele, pe kuhlite
sipsip pe meme ndre mundre' su mbrulol pe pelou. Tapa iy erti yu urih upwe we kile
mbrune tih.

33Kile pe kidu omur ou asa pe esendroni sipsip pere' su pe meme pode' su hoso lon
todo, eri ou tunom ihpa ndre yu eri undrepahna.”

34Laban ihpa, “Huyen, we tarahnan kile kihpa ndre ou apa tih.”
35Odoke idu rang erti pe Laban ikuni su sipsip ndre Yakopwaso-on ti pe iduwenedun

su kamal mada’ su ise ta su.
36 Inum ti pe Laban iyeu ile lok sehir alau odo Harran. Iy illa rang ihndre tul pe ilihir

lok kutih. Yakop eri immin, pemadan ise ta su ka-an huren ta Laban.
37 Yakop ikuni ndrandran almon, popla, pe plen† mantan pe ilti keltu' su hepe iyin

sehir, hepe iyin sehir ile pe iduwe kalmene-en peren he-en eriy.
38 Iy iduwe ndrang kei kurti he-en purmada' su ka-an odo ndruhun ing wo ta su tih.

Iy iduwe ndrang kei he-en kudu, odo su ka-an kurti heseni-ing wo eri pe hasanak ta su
hosonto eriy.

39Kurti kile we su hannak ta su eri we heneltuwe ndrang kei kuti. Ile pe uh su hopo
nedu' su, eri wemundren nedu’ su ti we hehir kihpa ndre iy ide kalmene-en ndrandran
kei tih.

40Yakop itsarpadan nedun sipsip pe meme he-en ndre mahun pe iduwe su mada' su
ile wuron su ka-an ta Laban iy ndre mundre' su ile rer he-en eriy ea tih. Ile pe into su
hannak ta su, eri pe nedu' su ti hehhir halla kala ndre Yakop waso-on tih. Tapake sal
kurti pe iy ile tamanmeme pe sipsip sulo-on. Pe iduwe su he-en ndre mahun odo lo' su
iy ndre ta Laban.

41 Into ndrowe' su ka-an ndrukwil eri pe Yakop intawe ndrandran kei kudu eri into
mada' su iyndremandra' supehandritamumu-uh tih. Suhannak ta su ti pehenendroni
ndrang kei kurtih.
† 30.37 Almon, popla, pe plen: kei odo lokMesopotemia kuti keltu’ su poden.

42Odoke into iy ndre su ka-anndre hendriring pe puko-o’ su pwi ti hannak ta su eri pe
iy isempo punou kurti pwi. Ile pe Laban tadan ndre sulo-on eri hendriring pe puko-o’
su pwi pe ta Yakop eri hala mandra-a’ su pe puko-o’ su.

43 Ile ke sal kurti pe Yakop ile taman sane sulo-on. Iy tadan sipsip, tadanmeme, tadan
kamel pe donki, pe tadan lewenmarai.

31
Yakop Ikotip Iyeu Ta Laban

1 Yakop ihrung ihpa ndre kayon su eri hampa ihpa, “Yakop ti indrekuni sane huyen
tan tama’ tidu indrinum. Iy ikuni sane tan tama’ tidu pe ihnan tadan ihur ile sulo-on
odo eriy.”

2 Iy itlonan ihpa ndre huyen ta yinanmunen illa tadan eri ke indrinum.
3 Inum ti pe Lapan ipe ile tadan ihpa, “Ala ndre lonen tamam su yi. Ala ndre ndrongo

sumurwom. Yu we kumwin ndrodan ou.”
4 Ile pe Yakop imin ndroda su sipsip pe meme tadan pe iduwe nolou ile ndrongon

mbrulun horu pe horu harla ndrongon iy.
5 Iy ipe ile ta horu ihpa, “Yu undrendroni ihpa ndre tama' oruu eri huyen tadan pihe

eri ile handrai, pe mahkele eri ke inna handrai yi. Odoke Lapan tan tomo eri imin
ndroda yu.

6 Oruu tuno' oruu ihpa ndre yu upu maryan tama' oruu, eri ile puko-on todo ndre
sulo-on.

7 Odoke iy idewiwihi yu. Iy isentawe indre-en ihpa ndre oru orpunou ti pwi. Iy
isentawe kendrinmarai todo ti isenemimel pwi.

“Odoke Lapan ihnan taheweh tadan ti indrila hangka-an ke porah.
8 Idumunen eri tama' oruu ti ipe ihpah, ‘Memehopo nedu' su pemundre' sumbrulol,

iy erti we mbrunem.’ Eri pe meme hetyen ti pe nedu' su ti mbrulol kopwi. Inum ti pe
iy ipe ihpa yi kurti, ‘Meme iy ndre mundre' su ile rer, iy eti wembrunem.’ Eri pe meme
ndre sulo-on hopo nedu' su ti pe mundre' su halla ke rer.

9 Ile pe Lapan Iy ndre Iy iduwe su ka-an tan tama' oruu kuti hasa todo.
10 “Idu mundrun ndrowe’ su eri pe yu umih, pe undronii upwe ye meme kamal ndre

hannak ta sumeme ndrukwil eri mundre' su pelou pe karkarat.
11Engel ta Lapan isohou ile todo idu lonmihmih kuti ihpa, ‘Yakop!’
Pe yu usomwii uhpa, ‘Ah?’
12Pe iy ipe ihpa, ‘Endre-et oh, meme kamal ndre sulo-on hanak ta sumeme ndrukwil

eri pelou pe karkarat kopwi. Yu uhnan kurti ihir odosa Yu undrendroni sane punou
ndre sulo-on ndre Laban ke impupu-uh ile puli-im.

13 Yu ti Lapan ndre uhir ile hun ou odo Betel, lok ndre ou okuni pat sih pe atrangan
ndronun oliv ile pule-en, pe opo poromis ile Todo tih. Mahkele kopwi adakukohon
tadam sane pe ala ndre lok heduwe ou odo eriy.’ ”

14Resel peLeahherreh ile nolou taYakoppeharpa ihpa, “Tama’oru tiwekiduwe taru
sa? Oru taru handrai hangka-an indrimin ndrongon tama’ oru ti pwi.

15 Iy inendre-et oru ihpa ndre ndramat ndru-ei. Iy iduwe oru ise tadampe ou esihnen
oru, pembrune’ oru eri iy indrepiyen indrinumpe ke indrepatuwen oru arndre-au odo
mundren.

16 Sane ndre sulo-on ndre Lapan ikunii odo ndrongon tama’ oru pe iduwe ile tadam
eri kah tarupe sunedu’ oru. Handrai sa ndre Lapan ipe ile tadameri eduwei ki-in kihpa
ndre eriy.”

17-18 Ile pe Yakop idekukuhon tadan sane ndre sulo-on ndre iy imin Mesopotemia pe
ikunii ti, pe iyeu ile ndre ndrongon taman ke Aisak ile Kenan. Iy iduwe mbrulun pe

nedun su hala pule-en kamel. Su sipsip pe meme tadan ti he-en mune pe su ndramat
hodo omur, pe su ha-au.

19 Laban mapwi indra-au inandro-or lemlemun sipsip, pe Resel ile um pe ipahno-o
lapan se tan taman.

20Yakop ke ipe ke-eu ti pe indripa hepe ile ta Laban pwi.
21 Iy ikuni tadan sane ndre sulo-on pe ipuraprap kopwi iyeu. Iy ihrukamwo Yufretis

pe ilila ile lok puliy odo Gileat ea.
Laban Ihtot Omur ta Yakop

22Rang ihndre tul pe Laban ihrung ihpa ndre Yakop eri ikotip indra-au.
23 Iy ikuni su ndramtan pe hodo omur ta Yakop. Rang ihndre ndrodul pe su hosopudi

iy odo lok puliy odo Gileat.
24-25Yakop suheduwendruhumandro ta su ise Gileat, ile pe Laban su lewen eri he-en

eriy yi. Odoke idu lukumwen erti pe Laban imih ipe yi Lapan ihir ndrongon iy pe ipe
ihpa, “Omburtou! Opo handrai punou kile ta Yakop kolwii.”

26 Ile pe Laban ile ndrongo Yakop pe ipe ile tadan ihpa, “Ihpa kehe ou otong todo pe
okuni nedu horu ihpa ndre pedih sa hekuni odo lon pahun tih?

27 Ihpa kehe pe ou oportai okotip owou tih? Hepe andripa inna todo pwi. Lehpe ou
andripa kinna todo, eri au tadam ti lehpe yu kuhposon kile weryen tamborin pe kita.

28Ou ahnan pe yu undropwo-es pe undruhung purmadan papu pe nedu horu pwi.
Ou opo punou kudu eri mo-on lakopwi!

29 Yu uwonon lehpe kupu handrai punou kile puli-im, odoke pingi lukumwen eri pe
Lapan tan tamam ipe ile todo ipe we yu kundrupo handrai ndre handrai kinna puli-im
pwi.

30Yu tuno, ou tawene tadammandra-an ti apaowouala yi ndre lonemtih. Odoke ihpa
kehe pe ou apahno-o lapan todo se odo lon omwe tih?”

31Yakop isomwi iy ihpah, “Yu unuh, upwe kihne ou okuni nedum horu odo ndrongo
yu.

32Odoke uh, ou opondriti homou odo lenga' odu ikuni se lapan tadam ndre ou ampa,
eri we horuhe iy kimet. Mahkele eri we ndramtam pe ndromto hala kelye-e toru, pe ou
oturtur lon sane ndre sulo-on. Pe uh ou otureh handrai sa iy ndre tadam, eri okunii yi.”
Yakop tunon hepe Resel ipahno-o lapan se ta Laban ti pwi.

33Laban ilepe ihrehodopandrol kandis taYakop. Inumpe iy ile yi pandrol ta supedih
pe ihreh odo hu Leah odoke indretureh pwi. Iy iturtur odo ndrongo horu pedehnen
marai ta Leah horu Resel pe indretureh pwi yi. Inum ti pe iy ile pandrol tan Resel pe
ilhereh.

34Resel ikuni lapan tan tamaneri pe iduwe ile lon sedel pek, pe imandro iminpule-en.
Laban ihreh odo lon pandrol kandis odoke indropondriti su pwi.

35Resel ipe ile tan taman ihpa, “Nombrunopo lorohkile todo, tomo. Yuwekundranon
kundruto eleng kundruto purmadam pwi. Yu ko untakun sik ndrou todo tih.” Laban
ihrihi lok inum, odoke indretureh homou lapan tadan ti pwi.

36Yakop londrinen inei pe ihrurute ihpa, “Yu uhrut odo homosa lakopwi? Handrai sa
mo-on yu upu uu pe ou esepondrih yu ile pondrih tih?

37Ou ehrihi lon omwe inum, pe etureh handrai hangka-an yu ukunii odo lon omwem
ti ndre pwi? Uh ou etureh eri eduwei kise moleu kurti, kile we su ndramat tadam pe
todo heltuwei, pe hohtuno su ihpa ndre toru si intaheweh.

38Yu umwin ndrongon ou krismas puke rungeh, eri pe unyo-on homou sipsip kamal
tadam pwi. Sipsip pememe tadam hompo nedu su ti pe hangka-an herut indrihir ta su
pwi.

39Handrai hangka-an kihpwi, kidu meseren ndre lukumwen eri ou anahkikiyan yu
pe yu unesihnen. Into iy ndre ka-an puyep honorpo sipsip tadam, eri yu ndre yu

umpo muden. Yu usentakuni su pe useneliligan hesela tadam pwi, iy erti uu pe ou
enehtuduwen yu ile sane ka-an honohpwi tih.

40 Rang sulo-on eri pe mundroi inesingi yu into meseren, pe into lukumwen eri yu
ummin ke kiu pe unerir illa mo-on, pe hepemetir indrella modo pwi.

41Krismas ndre rungeh yu umwin ndrongon ou ti inehpa ke kutih. Krismas sungoh-
pe-hahuuyuupumarai ilembrunennedumhorueri pe inahpakekurtih. Krismasonoh
yi yumodo ise sane ka-an tadam eri pe inehpa ke eriy. Idu ke ndre erti istomahkele, eri
ou ompotulwen kembrune.

42 Lehpe Lapan tan tomo su, tan Abraham pe Aisak, kisemin ndrongo yu pwi, eri ou
lehpeendretaweyukundra-aurukeike lumwe. OdokeLapan indrendronipede-en todo
pemarai yu undrahnan, ile pe pingi lukumwen eri Iy indripaninyan huyen pemo-on ti
inna tadam.”

YakopHoru LabanHarta Penuw
43Laban isomwi Yakop ihpa, “Horu kompihin kurti nedu, su netnedu’ horu eri papu,

pe su ka-an kurti todo. Ndrendrokene tadan, eri sane ndre sulo-on ou enendroni he-
en kiti todo kopwi. Odokemahkele eri yuwe kundranon kundrupo handrai hangka-an
pwi. Yu we kundrehndrepti nedu horu ndrodan ndre papu su eri pwi.

44Mahkele eri yu upwe toru tarla sih tawene, pe tartaparngan pat kile kalmene-en.”
45 Ile pe Yakop ikuni pat sih pe idotinen ile kalmene-en horu.
46Pe iy ipe ile ta su ndramat tadan pe hedihi pat hondroh yi. Inumohpe lewenLaban

pe Yakop ndre sulo-on hoyo-on song he-en koson pat kurtih.
47Laban irson rangan lok kurti ile Jegar Sahaduta, pe Yakop irson rangan lok kurti ile

Galet.*
48 Laban ipe ile ta Yakop ihpa, “Kelim pat kurti we kihnan pe toru we tarantawonon

penuw ta toru kurtih.” Iy eti uu pe heneyuwen lok eti ile Galet tih.
49Laban ipe yi ihpa, “Kilewe toru tarsarpat ti Lapanmadankiso ta toru, iy si kitparan

poromis tatoru tih.” Ile pe lok kurti rangan handrai yi ti Mispah.
50Laban ipe nolou sehir yi ihpa, “Ipe ye ou olpomo-on kile ta horu nedu pedih, pe ipe

ye ou alasuwonhomoupedih yi, eri yuwe tunopwi, odoke antawonon ihpandre Lapan
eri inendroni toru.

51Pat yu utparangan iyin lenga' toru ti kurti, pe iy kurti pat ou elyen tih.
52 Ndre rundrei kurti, pat yu udihii pe pat ou elyen eri tarantawonon. Yu we

kundrahrukam pat yu udihii kurti pe kunapo pahun kinna puli-im pwi ndre pwi. Ou
eri ihpa ke eriy, we andrahrukam pat ou elyen pe ansapo pahun kinsa puli-i ti pwi yi.

53Kile we Lapan tan Abraham, pe Lapan tan Nahor, we horposisihi lenga’ toru.”
Ile pe Yakop iru-ur ile sohou imin lenga' horu kuti pe ipu poromis ile ta Lapan Iy ndre

taman ke Aisak inesurok ile Tadan tih.
54 Iy iruhei ka-an homou, pe iduwei ile surko' su hodo pule-en puliy, pe itparangan

su lewen hala ke hondroh. Su hoyo-on song inum pe hemtir hoso ndre pule-en puliy
lukumwen ndre sei ertih.

55Maping ndre lik ti pe Laban ihngwi purmadan papon su pe nedun horu, inumpe iy
ipatihteh su. Inum oh pe iy iyeu ile ndre lonen yi.

32
Yakop Ihreh Sal odo Pasa-as Iso

1Yakop pe su lewen ka henelila sal ile, eri pe engel se hahrah tadan.
2 Iy indroni su, pe ipe ihpa, “Kurti kotilen Lapan,” ile pe iy iduwe rangan lok erti ile

Mahanaim.
* 31.47 Jegar Sahaduta, pe Galet eri ihpa ndre ‘kelim’ ile nolou Kurti tih. Odoke Jegar Sahaduta eri ile nolou Aram,
pe Galet eri ile nolou Hibru.

3Yakop iduwe ndramat tadan odo takun nolou eri halamunen, hala ndrongon tinton
ke Iso hala Seir. Seir eri ise lon lokmandra-an Idom.

4 Iy ipe ile ta su ipe we su halpa kile tan Iso eri we kihpa ndre kurti, “Mandra-an todo
Iso, yu Yakop, lewen marai tadam, uduwe nolou ise ndrongon ou ihpa ndre yu umwin
ndrongo Laban uu pe ko use tapa kutih.

5 Yu todo makau, donki, sipsip, meme pe lewen marai kamal pe pedih. Yu uduwe
nolou ise ndrongon ou, mandra-an todo, upwe ou ndrinem keweh kile todo.”

6Ndramat odo takun nolou ti hasa ndre ndrongo Yakop yi, pe hapa ihpa, “Odu atla
ndrongon Iso, eri pe iy isondrih ou insa sal. Iy ndroda lewen su kamal ndre hangat.”

7Yakop inuh ilemo-on pe idawene hutun. Ile pe iy itlangan lewenmarai tadan eri ile
rimir. Su sipsip, meme, makau pe kamel tadan ti iy itlangan su hala rimir yi.

8 Iy idawene ihpa, “Ipe ye Iso kise pe kipu pahun kile ta su ndramat hemir iy ndre
he-enmunen, eri su iy ndre hodo omur ti we hohtot ha-au.”

9 Inum ti peYakop isurok ihpah, “Lapan tanpapuAbrahampe tan tomoAisak, ehrung
yu! Lapan, Ou apa ile todo apa yu kule yi ndre lone pe ndrongo morlo-i su, pe apa we
ahnan sane todo ndre sulo-on kile ke huyen.

10Yu lewenmarai Tadam, yu ndramatmo-o, undranon iy ndre huyen pe karundrum
tadam ile todo ti pwi. Yu uhndor wo Yordan ule hodoh ule Harran ti todo hangka-an
pwi, he-ei ke kendro ise lumwe. Yu use yi mehkele ndrodan ndre lewi rimir.

11 Yu usurok upwe Lapan, Ou ehnuwii yu, kihne Iso kise pe kipu handrai punou
kile puli-i. Yu undrunoh. Iy ipei ti kihne we kispo pahun pe kiruhe odu ndre sulo-on,
ndrodan ndre su pedih pe kommone.

12Antawonon iy ndre Ou apandranan ile todo tih? Ou apa we ahnan sane todo ndre
sulo-on kile ke huyen pe apa we yayan nedu pe papu su we hohor hala sulo-on, hahpa
ndre on he-en ngerin ndras, pe homouwe kindranon kindrendrumon su pwi.”

13-15Yakop imtir lukumwen sei iyin lok iy isurok odo eriy kutih. Iy itlangmaping ti pe
ihlite saneka-an tadan se. Sane iy ihlitei kuti hangahang tadan ile tan tintonke Iso. Sane
iy ipu tan tinton eri meme ndrukwil runget pe meme kamal rungeh, sipsip ndrukwil
runget pe sipsip kamal rungeh, kamel ndrukwil tulngeh ndre nedu’ su mapwi hossus,
makau ndrukwil hangoh pemakau kamal sungoh, pe donki ndrukwil rungeh pe donki
kamal sungoh.

16 Iy itparan su ka-an kurti ile ndre limmir. Handrai hoso ndre ndrakan odo ta
handrai. Iy iduwe meme hala sehir, sipsip hala sehir, kamel hala sehir, makau hala
sehir pe donki hala sehir. Inum oh pe iduwe ndramtan ndre limuu mada’ su ise ta
su ka-an ndre limmir kutih, pe iy ipe ile ta su ihpa, “Atla munen, pe atawe reu ki-in
lenga’ ndramat iyin munen pe ndramat idu ndruwen. Oduu otto omur ti etawe reu ki-
in ndrokoro’ oduu kihpa ke eriy, nombrun otso ke hopus.”

17 Iy ipe ile tan ndramat ndre we ki-in munen ti ihpa, “Ala uu pe ahrah tan Iso pe iy
kihndremte ou kihpa, ‘Mandra-an tadam ti si pe ou apa ala kehe? Sane ka-an ou okunii
kurti ta si?’

18Eri pe ou apa kihpa, ‘Sane ta Yakop, ndramat lewenmarai tadam tih. Iy ipu tan Iso
pe yu ukuni hasamunen. Iy eri mapwi ipei omur.’ ”

19 Iy ipaninyan ile ta su ndramtan ndre limuu ndre mada' su ise ta su ka-an ndre
limmir ti ihpa, “Nolou kudu eri we oduu atpa kile tan Iso ipe ye oduu adahrah tadan
tih.

20Ada-amelyen kolwii. Atpa kile tadan kihpa, ‘Yakop lewen marai tadam eri mapwi
ipei omur.’ ” Yakop idawene ihpa, “Yu we kuduwe sane ka-an kuti hala tadan ti we
kiduwe tawene tadan keweh kile todo, pe uh yu kuhrah tadan eri we iy kipu huyen kile
todo.”

21 Iy iduwe sane ka-an iy ipu tan Iso ti halamunen, pe iy ti imtir iyin ndreMahanaim.

Yakop Ihmundre Ndroda Lapan
22 Idu ke ndre lukumwen erti pe Yakop itlang pe ikuni mbrulun ndre rumuu, horu

pedih lewen marai ta Resel pe Leah, su nedun ndre sungoh-pe-homou pe hohntor wo
Jabok hala hodoh.

23 Inum ti pe iy iyeu ile ndre hodoh pe ihtakalan su ndramat tadan hokuni sane tadan
hala hodoh,

24pe iy ke ndre homou iyeu imin hodoh.
Eri pe orngon homou ihir ile ndrongon iy pe horu hernehmundre kopwi uu pe lok

ndre iltanga-ar.
25 Ndramat kurti indre-et ihpa ndre iy kindranon kindroruson Yakop pwi, ile pe iy

irson hangka-an ile pursuwyon Yakop, pe pursuwyon itluhu.
26Ndramat kurti ipe ihpa, “Ohron lumwem todo, pe yu ku-eu. Lok ilelih meseren.”
Yakop ihpa, “Eri ou apatihteh yu ki-in munen oh, pwi ti yu we kundrehron lumwe

ki-eu odo tadam pwi.”
27Ndramat kurti ihndremte ihpa, “Ou rangam ti si?”
Pe Yakop ihpah, “Yu rongo Yakop.”
28Ndramat kurti ihpa, “Rangam ti we Yakop pwi yi. Ou opkwe ile ndroda Lapan pe

ndramat kah, odoke ou ewen ndre pule-en ea, ile pe rangam eri ka we kile Israel.”
29Yakop ihpa, “Apahran rangam ti kile todo yi!”
Odoke ndramat kuti ihpa, “Ou apa ohtunom rongo ti kile sa?” Inum ti pe iy ipatihteh

Yakop.
30 Inum pe Yakop ihpa, “Yu undroni Lapan ile modo, odoke yu undrimat pwi.” Ile pe

iy irson rangan lok ile Peniel.
31Mundroi ise ndre eleng pe Yakop illa iyeu odo Peniel. Iy inelila inehndrum odosa

pursuwyon ti indretuluhu tih.
32 Idupiheuupe istomahkele eri suyayan Israel eri hasana-anpursuwyonsaneka-an

ti pwi, odosa Lapan idahat hangka-an idu pursuwyon Yakop pe itluhu tih.

33
Yakop Ihrah Tan Iso

1 Yakop ipiyen madan ile munen ti pe indroni Iso ndroda lewen su ndre hangat. Ile
pe iy itlengan nedun su eri hala ndre ndrongon tine' su ea.

2 Inumoh ti pe iy iposisihi su. Horupedih lewenmarai here-enmunenndrodannedu’
horu, inum oh ti pe Leah ndrodan nedun su, inum pe Resel horu nedun ke Yosep horto
ndre omur.

3 Inumoh ti pe Yakop ihngah ilemunen. Iy ile ndremukehe ti pe iduwepandrulku-un
ile poi pe ipu ruru ile tan tinton ke Iso ih ndre pat ondrotoloh.

4Odoke Iso indroni iy pe ihtot ile pe isekohan iy pe ihungi purmadan, pe horu ndre
rumuu hartang.

5 Hartang horu inum ti pe Iso indroni su pedih ndrodan ndre kom mone, pe iy
ihndremte, “Sa ndramat kehe ndre hasa ndrodan ou kurtih?”
Yakop ihpa, “Mandra-an todo, he-en kiti nedu kopwi. Lapan ikarndrundrumwi yu pe

iduwe nedu su ndre sulo-on kutih.”
6 Inum ti pe horu pedih lewen marai tan Resel pe Leah ndrodan nedu' horu hala pe

pandrulku-u' su ile poi pe hopo ruru ile tan Iso.
7 Inum pe Leah pe nedun su, pe kah ndruwen lakopwi eri Resel pe nedun ke Yosep.
8 Iso ihndremteyi ihpa, “Ihpakehe ile ta sundramatndreyuuhrah ta suhannamunen

tih? Ou opo eti odosa lakopwi tih?”
Ile pe Yakop ihpa, “Mandra-an todo, yu upwe kile pe ou akarndrundrumwi yu.”
9Odoke Iso ipe ihpa, “Todo ti hudut, tinto. Konan, okuni ndre tadam yi.”

10 Ile pe Yakop ihpa, “Pwi, tinto, okunii. Odo yuuse pe ouahwasu-umyupeopohuyen
ile todo tih. Yu ultuwe purmadam eri ihpa ndre yu ultuwe purmadan Lapan.

11 Ile pe ou okuni tadam sane ertih. Lapan ipu huyen ile todo pe ihlingii yu sane ndre
sulo-on ndre yu urih tih.” Yakop inehkike-ei kopwi ile pe Iso ihwaso-on pe ikuni sane
ertih.

12 Iso ipe ile ta Yakop, “Kah tara-au. Yu ku-in munen toru.”
13 Yakop ihpa, “Mandra-an todo, ou tunom ihpa ndre kom mo-one eri nuruwen su

pwi, pe tawene todo sih mandra-an eri ile ta sipsip, meme pe makau ndre ma hetyen
tapa eriy pe nedu' sumone tih. Ipe ye yu kuhnan su halla kile puko-on rang ndre sei, eri
we su hamat.

14Kile huyen eri ou omnen toru, pe yu we kulila munye kuse omur. Yu we kulla kile
lila-an kommone pe sane ka-an kurti uu kenon ndre yu kuhir ndrongon ou odo Idom.”

15 Iso ihpa, “Eri kihpa kehe eri yu kupu se ndramat lewen pahun todo honto ndre
ndrongon ou.”
Odoke Yakop ihpa, “Mandra-an todo, iy kirti konan. Tapa yu wasu-u eri karundrum

tadam kise todo tih.”
16 Ile pe idu rang erti Iso pe su lewen ha-au hala yi ndre Idom.
17Odoke Yakop eri iyeu ile tolau ea. Iy imandro ile lok sehir pe ihtungon emwen. Pe

iy itmon nonowen sane ka-an tadan ti yi. Iy kurti uu pe rangan lok ti ile Sukot tih.*
18Yakop iminSukot oh ti pe itlang ile taonSekem, odoKenan. Lili-an iyusndreHarran

uu pe isihir Kenan ti handrai horut indrihir eriy pwi.
Yakop iduwemandro-on imin kangahan poi hombrul ise koson Sekem.
19 Iy ikuni kangahan poi erti odo ndrongon su nedun Hamor, eri pe isihnen ile

ndralahan silwa ndre sangat. Nedun Hamor homou ti rangan Sekem.
20 Iy ihtungon alta sih odo lok erti pe irson ile palan rangai El, Lapan ta su Israel.†

34
Sekem Imbroserihi Dainah

1 Idu rang sei eri pe Dainah, nedun Yakop horu Leah pihin eri ile ilndrou ile ndrongo
su pedih Kenan se.

2Hamor ti lapan Hivi, pe iy luluai odo lok Sekem. Nedun kamal rangan Sekem eri
indroni Dainah pe imbroserihi iy.

3Odoke iy indre-et ti peDainah ti rahyenpedih lakopwi, ile pe iy reh tadanmandra-an
ipe kikuni iy kile mbrulun.

4 Ile pe iy ipe ile tan taman ihpa, “Yu upwe ou ada salan enihin kurti pe yu kukuni iy
kile mbrulu.”

5Yakop ihrung ihpandrenedunpihin ti horut ihirmundren, odokenedun su kamal ti
hondrotopwi. Sumapwihala kelye-en saneka-anpehondrotoumpwi. Ile pe iy indripa
hangka-an pwi, iyenon ndre su hasa yi.

6Taman Sekem, Hamor, ile ilsohou ta Yakop,
7pe mapwi imin ke ndre eriy ti pe nedun Yakop su hehir. Su hohrung nolou kurti pe

lon ndrine’ su inei pe hopo loroh ile mo-on. Punou Sekem ipu kudu eri indremimel ile
tawene ta su nedun Israel ti pwi.

8 Odoke Hamor ipe ile tadan ihpa, “Sekem, nedu, eri reh tadan mandra-an idu tan
nedum tih. Yu wasu-u upwe iy kile mbrulun nedu.

9Yu upwe tidu titla tawene sih. Odu adasuwon su pihne’ oduu pe oduu adasuwon su
pihne' odu.

10Kile we tidu tida-au tito lok katih. Ou si reh tadam kidu lok kehe eri ala pe elmin
eriy. Atlila pe we otpo suhen kile reh taduu pe we atla tama' sane sulo-on.”

* 33.17 Sukot eri ihpa ndre nunou, pandrol, um. † 33.20 El: Ile nolou Hibru eri sa hoyuw Lapan ti ile El.

11 Inum ti pe nedun Hamor, Sekem, ipe ile tan taman Daina pe timso-on su ihpa, “Yu
upwe oduu atawe mbrulu Daina. Uh oduu atawe mbrulu, eri handrai sa ndre oduu
etreh ti yu we kuduwe taduu.

12 Atpahran mbrunen pihne oduu kihpa ndre oduu etreh. Pe atpahran homosa yi
oduu atpa yu kuhngahang oduu. Yu we kuduwei kihpa ndre reh taduu.

13Odoke su nedun Yakop kamal hadawiwihi Sekem horu taman odosa Sekem ihyan
timso-o' su tih.

14Suhapa ihpa, “Oduweetndretawe timso-o’ odukinna tan iy si ndramat ndre keltun
merse-enmapwi idu ti pwi. Iy erti kihne kiduwemah-ah kise tadu.

15 Sal ke sih iy ndre we odu edehwaso-o’ odu nolou tadam, eri we ndre hepini keltun
merse-e’ su kamal taduu ndre sulo-on ha-au tih.

16Kile we osou eri kah we kile pe kise, oduu atakun su pihin ta odu pe odu atakun su
pihin ta oduu. Kile kah odu etmandro ndrodan oduu pe tidu titla lok ke hokor.

17 Odoke uh, ipe ye oduu etndrepini keltun merse-e’ oduu pwi, eri we odu atakuni
timso-o’ odu pe ada-au odo lok ketih.”

18 Tawene tan nedun Yakop su kudu, eri ideng huyen ile ndralngan Hamor horu
nedun,

19 ile pe Sekem indritakulkulen sa ndre su hapa ti pwi, odosa iy ipe we kikuni ndre
nedun Yakop pihin kutih. Anah kuti iy kakah homou, tapa ise ke pahndran taman, odo
lon ndramat tan taman ndre sulo-on.

20 Inum ti peHamorhorunedunke Sekemharla ndruhun sohou ise pohngkuwe sariy
odo taonpeharlaninen tawene ta Yakop sunedun ile ta sundramat odo lon taonkurtih.

21Hamor ihpa, “Sundramat kuti huye' su. Suwehondrupohandrai ndre handrai kile
pule-e tidu pwi. Tidu titawe su hamandro hodo ndrodan tidu, pe halla pe hopo sane
kile reh ta su. Poi ti mandra-an pe iyenon su pe tidu. Tiduwe tidasuwon pihne' su pe su
hasuwon pihne' tidu.

22Odoke su hapa tidu kamal ndre sulo-on eri titpini keltunmerse-e' tidu ha-au kihpa
ndre su ti oh, kile we su pe tidu tidohntok kile hondroh, pe titla ndramat ke hemir.

23 Tidu tidahnan kihpa ndre su hapa eri we sane ka-an ndre sulo-on ta su, ndrodan
ndre sane ta su se yi, eri we tidu titakuni tatidu. Oduu atpa titla tama sane ta su, eri we
ndre tidahnan kihpa ndre su hapa tih.”

24 Ilepe suhereh tawene iyndreHamorhoruSekemharpa ti pe sundre sulo-onhepini
keltunmerse-e' su ha-au.

25 Rang ile ndre tul, mapwi suwa he-en ndre merse-e' su kamal, eri pe horu nedun
Yakop kamal ndre rumuu Simeon pe Levi horpo nuhen timso-o' horu ke Dainah, ile
pe hartakuni painat ta horu, pe harla lon taon pe hermendrele sa kamal ndre sulo-on
hamat,

26 ndrodan ndre Hamor horu Sekem. Inum ti pe horu harla um tan Sekem pe
harlatakuni Dainah pe su ha-au.

27Ndruwen Simeon pe Levi harahnan kurti inum ti pe nedun Yakop kamal huren ti
hala pe hokuni sane ndre sulo-on odo lon taon.

28 Sane ndre su hokunii ti sipsip, makau, pe donki, ile ndroda sane ndre sulo-on odo
lon taon pe odo ngerin taon yi.

29 Su hokuni sane ndre sulo-on iy ndre huye' su ti pe hokuni sa pedih pe kom mone
ndre sulo-on, ile ndrodan ndre sane ta su odo omwe’ su yi.

30 Yakop tawene tadan ihrut ile ta Simeon horu Levi pe ipe ihpa, “Oruu erndretawe
pede-en insa todo. Su Kenan pe su Peres pe sa ndramat ndre sulo-on odo lok kerti we
hehmbore sa yu. Yu ndromto pwi, pe ipe ye su hohntok kile hondroh pe hopo pahun
kise puli-i, eri we tidu ndre sulo-on we titmat.”

31 Odoke horu harahpa, “Oru we ermin kopwi pe ernendre-et sa ndramat hantan-
druwye timso-o' oru kihpa ke kurti? Iy ti pedih odo sal pwi.”

35
Lapan Ipatihteh Yakop Odo Betel

1 Inum ti pe Lapan ipe ile ta Yakop, “Sowin kopwi, ala Betel pe elmin eriy. Ohtong sih
alta pe eduwe rongo kise eriy. Yu ti Lapan ndre uhir ise ndrongon ou idu kalmene-en
ou ana-au tan tintom Iso tih.”

2 Ile pe Yakop ipe ile tammbrulun pe nedun su ndrodan ndre su ndramat tadan se yi
ihpa, “Etpiyen lapan taheweh he-en ndrongo oduu ti ha-au, otnu, pe otnusi taduu sane
wohou hala mundre' oduu.

3 Tidu kah we tida-au odo lok kerti pe we titla Betel. Pe yu we kulehtungon alta ta
Lapan. Lapan Iy ndre inehnuwii yu illa pede-en todo pe imin ndroda yu idu iy ndre yu
unelila ile lok ndre sulo-on tih.”

4 Ile pe su heduwe lapan taheweh ndre sulo-on, ndrodan ndre ring hoso ndralnga' su,
eri hala ndrongon iy. Pe iy idoni sane kuti hala kendrun kei he-ei rangan ok, odo koson
Sekem.

5 IduYakoppenedun suhatlangha-au, eri pe sandramat odo taonhe-en koson Sekem
ti honoh ile mo-on, ile pe hondrupo handrai punou inna ta su pwi.

6Yakop pe ndramtan su ndre sulo-on hehir hala Lus. Lus idumahkele ti sa hoyuw ile
Betel, ise lon poi mandra-an Kenan.

7 Iy ihtungon alta sih pe iduwe rangan lok eti ile ‘Lapan odo Betel,’ odosa Lapan ihir
hun iy idu rang ndre iy ina-au tan tinton ke Iso tih.

8 Rebekah ti kelye-en homou rangan Deborah. Deborah imet pe su hedoni iy idu
kendrun kei he-ei rangan ok, odo kup ea odo Betel. Ile pe sa henewuyen ile ‘Kei odo
Ndrileng.’

9Yakop imin Betel, eri pe Lapan ihir ile ndrongon iy petsih yi pe ipatihteh iy.
10Lapan ipe ihpa, “Ou rangam ti Yakop, odoke idumahkele pe kile eri rangam ti kawe

Israel.
11 Yu ti Lapan Petngendrei. Ou opo nedum kile sulo-on. Su we hohor, pe kantri

mandra-ane we hehir odo ndrongon ou yi, pe yayam su se we hala king.
12Poi iy ndre Yu uduwe ile tan Abraham pe Aisak, eri Yuwe kuduwe kile tadam pe ta

yayam su ndre we hehir omur yi tih.”
13 Inum ti pe Lapan iyeu.
14 Yakop idotinen pat sih ile kalmene-en Lapan isohou tadan odo lok ertih. Inum oh

ti pe iy itndrangan wain ile pule-en pat ihpa ndre ofa tadan, pe iy itndrangan ndronun
oliv ile eriy yi.

15Pe iy iduwe rangan lok erti ile Betel.
Mat Ta Resel

16 Yakop pe ndramtan su ndre sulo-on hatlang ha-au odo Betel pe hala Efrata. Su
hannamukehe hepe odoke hendrihir Efrata ti mapwi, eri pe Resel ipundrindri-is iy ipe
kitou nedun. Iy ises nedun ti pe itou nedun tahit.

17Ngendre-en ti ile puko-on lakopwi eri pe pedih kelye-en ti ipe ile tadan ihpa, “Resel,
onoh kolwii. Nedum kamal homou yi.”

18 Idu issas ke ipe kimet ti pe iy irson rangan nedun ti ile Benoni, inum ti pe iy imet.
Odoke Yakop irson rangan ile Benjamin.

19Resel imet ti pe hedoni iy idu ngerin sal ile Betlehem, pihe heneyuwen ile Efrata.
20Yakop idotinen pat sih ile kelim idu pule-en kapet ta Resel, pe isto mahkele eri pat

kudu erti mapwi ilto.
21 Inum oh ti Israel illa ile. Iy ihluwen ndre tawa odo Eder* ti pe iduwe ndruhun

mandro-on imin eriy.
* 35.21 tawa odo Eder: ndramat imin pule-en tawa kuti pe su hompo was kihne sa lau se yi hapahna sane odo
langah ndre pwi hapahna sipsip.

Su Nedun Yakop
22 Idu iy ndre Israelmapwi imondro imin lok kudu, eri pe Ruben imtir Bilhah. Bilhah

ti pedih lewen marai tan Resel. Bilhah ti mbrulun Yakop yi. Ruben imtir Bilhah eri pe
Israel ihtunon.
Yakop eri nedun su ndre sungoh-pe-rumuu.

23 Su nedun Leah eri Ruben, nedun Yakop ndrihou, inum oh pe Simeon, Livai, Judah,
Isakar, pe Sebulun.
24 Su nedun Resel eri Yosep pe Benjamin.
25 Su nedun Bilhah pedih lewenmarai tan Resel eri Dan pe Naptali.
26 Su nedun Silpah pedih lewenmarai ta Leah eri Gat pe Aser.
Su kom kurti heduwe su odo Paddan Aram odo ndreMesopotemia.
Mat Tan Aisak

27 Yakop ile ilndre-et taman ke Aisak ile Mamre, ise koson Hebron, lok iy ndre
Abraham pe Aisak heremin eriy tih.

28Aisak imin ihndre krismas puken sangat-pe-ndrorungeh
29pe ile ndre lopun pe imet, pe nedun horu, Iso pe Yakop hortoni iy.

36
Su Yayan Iso

1 Iy kurti su yayan Iso. Iso rangan handrai yi ti Idom.
2 Iso iyesuwon horu pedih Kenan ndre rumuu. Mbrulun homou ti Adah, taman ti

Elon, iy odo Hit. Mbrulun homou yi ti Oholibamah, taman ti Anah pe papon Sibeon,
lapan Hivi.

3Pembrulun homou yi ti Basemat, taman ti Ismael pe timso-on ti Nebaiot.
4Adah iduwe Elifas, pe Besemat iduwe Ruel,
5pe Oholibamah iduwe Jeus, Jalam pe Korah. Su komnedun Iso kurti heduwe su odo

ndre Kenan.
6 Inum ti Iso iyeu odo koson Yakop pe ile lok sehir yi. Tadan sane ndre sulo-on ti iy

idekukohon iyus iy. Iy idekukohon mbrulun su, nedun su kamal pe pedih, su lewen
ndre sulo-on, tadan sane ka-an, pe tadan sane ndre sulo-on odo lon omwen odo Kenan.

7 Iy iyeu ti odosa iy horu Yakop ndre rumuu ti ta horu sane ka-an ti ile teper, pe lok
horu hermin eriy ti lehyen, indranon sane ka-an ta horu ti pwi.

8 Ile pe Iso iyeu ile lok puliy odo Seir pe ilmin eriy.
9 Iso ti tinembro' su Idom. Su hosso lok puliy odo Seir. Ranga’ su nedun Iso ti kutih.

10-13Adah, mbrulun Iso munen eri nedun ke homou kamal, rangan Elifas, pe Elifas eri
nedun su ndre limuu kamal. Ranga'su ti: Teman, Omar, Sefo, Gatampe Kenas. Iy iduwe
kom ile tam pedih homou yi rangan Timna, pe iyuwen rangan ile Amalek.
Basemat, mbrulun Iso omur eri nedun ke homou kamal yi, rangan Ruel. Pe Ruel eri
nedun su ndre hamou: Nahat, Serah, Samah peMisah.
14 Oholibamah mbrulun Iso ndrokoron, eri taman ti Anah pe papon eri Sibeon.
Oholibamah eri nedun su kamal ndre tulmuu: Jeus, Jalam pe Korah.

15 Iy kuti um kamal sim pe sim ndre hehir odo tan Iso tih:
Elifas ti kom ndrihou tan Iso, pe nedun su ti Teman, Omar, Sefo, Kenas,
16Korah, Gatam, pe Amalek. Su kurti hehir odo tammbrulun Iso rangan Adah.
17 Ruel nedun Iso homou yi tam Basemat, eri iduwe kom ndre hamou: Nahat, Serah,
Samah, peMisah. Su um kurti hehir odo tammbrulun Iso rangan Basemat.
18 Su um hapwing yi hehir odo tammbrulun Iso rangan Oholibamah, taman eri Anak.
Su erti Jeus, Jalam, pe Korah.
19 Su nedun Iso kuti hehir hala lin ndramat hokou pe hokou odo Idom.



Lin 36:20-21 54 Lin 37:4

Su Yayan Seir
20-21 Seir ti lapan Hor, pe iy ti imandro imnen ile Idom.

Su nedun Seir kamal ti Lotan, Sobal, Sibeon, Anah, Dison, Eser pe Disan. Su kamal ndre
ndrotulmuu kuti lin ndramat hokou pe hokou odo Hor ndre hodo Idom tih.
22Lotan eri tinembro’ su Hori pe Heman. Lotan ti timso-on homou rangan Timna.
23 Sobal eri tinembro’ su Alvan, Manahat, Ebal, Sefo, pe Onam.
24 Sibeon eri nedun kamal rumuu, Aia pe Anah. Ndramat rangan Anah kuti ndre ile
kelye-en donki tan taman uu pe itureh wo mburten ise lok sehir, on pe pat kopwi iyin
eriy tih.
25Anah eri nedun ti Dison horu Oholibamah. Oholibamah ti iy pihin.
26 Su nedun Dison kamal eri Hemdan, Esban, Itran pe Keran.
27Eser eri lin ndramat ta su Bilhan, Savan pe Akan.
28Nedun Disan eri tinembro’ su Us pe Aran.
29-30 Su nedun Seir kamal ndre ndrotulmuu ti tinembro' su Hor ndre hodo lok Idom.
Ranga' sukamalndrendrotulmuukutiLotan, Sobal, Sibeon,Anah,Dison, Eser, peDisan.

Su King Odo Idom
31 Su Israel ta su kingmapwi, eri pe su Idom eri kah ta su king.

32Ndramat ile king ndre mamunen ta su Idom eri Bela. Taman eri Beor, pe iy immin
taon Dinhabah.
33Bela imet pe Jobab isini ndruhun. Jobab ti taman Serah, odo taon Bosrah.
34 Jobab imet pe Husam odo lok Teman isini ndruhun.
35Husam imet pe Hadad isini ndruhun. Hadad ti taman Bedad. Hadad iyin munen su
lewen pahun ile Moap pe hohkohon suMidian pe hesini lok. Iy immin taon Avit.
36Hadad imet pe Samlah odo lokMasrekah isini ndruhun.
37 Samlah imet pe Saul isini ndruhun. Iy lonen Rehobot ise ngerin wo Yufretis.
38 Saul imet pe Balhanan nedun Akbor ti isini ndruhun.
39 Balhanan imet pe Hadad isini ndruhun. Iy immin taon Pau pe rangan mbrulun ti
Mehetabel. Mbrulun ti tamanMatret pe paponMesahap.

40-43 Iso ti lin ndramat ta su lokmandra-ane kutih:
Timna, Alvah, Jetet, Oholibamah, Elah, Pinon, Kenas, Teman, Mipsar, Makdiel, pe
Iram. Lok kuti hoso Idom. Idom ti rangan Iso handrai yi tih. Pe su Idom ti yayan
Iso. Su hokou pe hokou ti ndre lone'su ea pe ndre lin ndramta'su ea, odoke su
ndre sulo-on ti yayan ke Iso.

Yosep pe Tinton Su
37

(Sapta 37—50)
Yosep pe Tinton Su

1Yakop iyeu imin lok sehir odo Kenan iy ndre taman ke Aisakmunen imin eriy tih.
2 Iy kurti pohtidiyen nedun su.
Yosep mapwi ndre eleheu, krismas tadan mapwi sungoh-pe-ondrotoloh, eri inu-us

su tinton tam Bilhah pe Silpah. Bilhah pe Silpah ti pedehnenmarai ta Leah horu Resel,
odoke Yakop iyesuwon horu. Yosep inu-us su tinton kuti, pe su mada' su iso sipsip pe
meme. Odoke iy ininen punoumo-on kehe ndre su tinton hompo, eri ile tan tama' su.

3 Israel waso-on Yosep lakopwi odo lenga' su nedun ndre sulo-on odosa iy ile ndre
lopun pe heduwe Yosep. Iy isokopti kolos sih huyen lakopwi pe iduwe tadan. Kolos ti
elwe-en pe pusen elwe-en, pe rahyen lakopwi.

4 Su hondroni ihpa ndre tama' su ti waso-on Yosep lakopwi odo ndrongo su, eri pe su
hehmuno-on iy pe hesenosohou huyen isella tadan pwi.

5 Lukumwen sei ti pe Yosep imihmih, pe inen ile ta su, eri pe su hehmbore su iy
lakopwi.

6 Iy ihpa, “Atahrungmihmih todo.
7Tidu ndre sulo-on tito katen titnohndruhus padanwit ile hopus hopus, eri pe todo ti

isupu-ur pe ihndrer idu eleng. Taduu eri hesupu-ur pe hosusokaltan todo, pe hopo ruru
ile eriy.”

8 Ile pe tinton su ti hapa ihpah, “Ou ti apawe ala king pe odu otso pahndram?” Su kah
hehmbore su iy lakopwi, odosa iy inemihmih inehpa kuti pe ininen ile ta su tih.

9 Inum ti pe Yosep imihmih petsih yi pe inen ndralngan tinton su yi ihpah, “Yu umih
upwe ye undroni mundroi pe ndrou pe su pudiy ndre sungoh-pe-sih hompo ruru ile
todo.”

10 Iy inen ndralngan taman ile mihmih kurti yi, odoke taman ihrurute anan pe ipe
ihpah, “Mihmih handrai sa kirti? Ou apa we tinem, tintom su, pe yu we atsa hun ou pe
otpo ruru kile tadam?”

11Su tintonYosepha-amuno-on iypehehmbore su iyke ilemandra-an lakopwi, odoke
tama’ su eri tawene tadan indra-au odo sane ndre sulo-on ndre iy inen kurti pwi.

Su Tinton YosepHopo Salim Iy
12Petsih eri su tinton Yosep hokuni sipsip pememe tan tama’ su pe hanna Sekem,
13 ile pe Yakop ipe ile ta Yosep ihpah, “Tintom su ti hokuni sipsip pe meme pe hanna

Sekem. Sipsip pememe ti helena-an karas holso eriy. Yu upwe ou ala ndrongo su.”
Ile pe Yosep ihpah, “Huyen tomo. Yu we kule.”
14Taman ihpah, “Ala altalilmi su tintom. Su holto ihpa kehe? Pe altalilmi sane ka-an

yi. Kinumpe asa esininenndrolngo.” Inumoh ti pe taman iltudou iy ile sal odoNdrolon
Hebron.
Yosep ihir ile Sekem ti pe
15 orungon homou itureh tadan ilila sehir ile sehir pe ihndramtan iy ihpah, “Ou

ompondrih sa?”
16 Yosep ihpah, “Yu umpondrih tinto su. Su hokuni sipsip tan tama' odu pe hansa ke

hepe kertih. Ou endre-et hepe su ndre pwi?”
17Orngon ti ipe ihpa, “Su handra-au odo kertih. Yu uhrungi su hapa we hala Dotan.”
Ile pe Yosep illa ile wuron Dotan ea pe iltureh ta su odo eriy.
18 Iy mapwi indroh ndre alau eri pe su hondroni iy, pe hehndrepti nolwo-o’ su ile ke

sih hapa we hapwi iy kimet.
19 Su hahpah, “Ya, lapanmihmih ti ipei.
20Atsa, titrohe iy kimet pe titpiyen iy kile lon sih ngaden wo iy ndre wo handrahak

odo lon he-en tih. Kinum oh pe titlaninen titpa sane ka-an puyep handrani iy. Kile we
titndre-et sa kihir odomihmih tadan.”

21Ruben ihrungi ihpa kurti ile pe ipe kihnuwii Yosep. Ile pe iy ipe ihpah, “Titruhe iy
kimet kolwii.

22Tidapwi iy kolwii. Kile huyen eri titpiyen ke iy kile lon ngat ise kitih.” Iy ihnan kurti
ipe kile pe su ndre ha-au, eri iy we kile yi pe kiruwi Yosep kise eleng, pe kiltawe iy kile
ndre ndrongon tama' su yi.

23Yosep illa ile ti uu pe ihir ile hun tinton su, eri pe su hohrontok ile tadan pe here-e
kolson idumundren tih.

24 Inum pe su herwi iy pe hepiyen iy ile lon ngaden wo sih wo indrahak odo lon, ise
lok ndre su hodo eriy tih.

25 Inum oh ti pe su hodo pwoi pe hoyo-on song. Su mapwi hana-an song he-en ndre
pwoi, eri pe hondroni su ndramat hemir yayan Ismael hondroh Gileat hapa hala Isip.
Kamel ta su eri henesursor ndruwon sane se ihpa ndre spais, bam, mirah pe resis.

26 Judah ipe ile tan tinton su ihpa, “Iy ndre oduu atpa tidu titruhe iy kimet oh pe tit-
latawiwihi tama' tidu titpa ka-an puyep handrani iy, eri huyen, odoke we titndretakun
rehen pwi.

27Kile huyen, eri titawe iy kile pe su lau Ismael kurti hesihnen iy, kile we titndreruhe
iy pwi. Mandra-an lakopwi, eri iy ti tinto' tidu, tama' tidu homou pe ndraye’ tidu
hopwil.” Tinton su hereh tawene ertih.

28Su ndramat odoMidian kurti hasa ndremukehe eri pe su tinton Yosep herwi Yosep
odo ngat ise eleng, pe su Ismael hesihnen iy ilemoni silwa ndre rungeh, pe hekuni iy ile
Isip.

29Ndruwen ke su hepiyen Yosep ile ngat eri pe Ruben illa iyeu ile ngerin lok. Iy indra-
au pe tunon homosa su hopo idu omur ti pwi. Iy idekukunon ile ndre elwe-en lakopwi
oh pe ise yi iseturtur tinton imin ngat, odoke tinton ti indrimin pwi. Iy ikarundrum
Yosep, ile pe ire-e kolson.

30 Iy ile ndrongon tinton su pe ipe ihpa, “Anah ti indrimin pwi! Yu kawe kupu kihpa
kehe?”

31 Inum pe su heruhe meme homou imet pe hatlaman kolos ta Yosep ile ndrayen
meme kutih.

32 Inum oh pe su hokuni kolos kurti ile ndrongon tama’ su pe hapa ihpa, “Odu
otpondriti ka-an kurtih. Etlilimi oh, kihne kolos tan nedum ke Yosep tih.”

33 Iy indroni kopwi ti pe ipe ihpah, “Tapa eriy, iy kurti kolsonnedu tih. Se ka-an puyep
hahrah tadan pe hati iy imet pe handrani iy.”

34Yakop ikarndrumnedun ile pe ire-e kolson idumundren ti iyeu, inswi tadan kuren
sane ile mundren, pe imtuu nedun elwe-en lakopwi.

35Nedun su kamal pe pedih hapasa-as iy, odoke iy ihmboren ipe we su handrapasi
iy pwi pe ipe ihpah, “Yu we kumtuu pe kungkarndrum kihpa ke kurti uu kenon ke yu
kumwet kule ndrodan nedu.” Ile pe iy imtuu nedun ke Yosep ile lakopwi.

36 Idu Yakop mapwi inemutuu pe su nedun se ti hempasa-as iy, eri su Midian hekuni
Yosep ile Isip ti pe Potifa isihnen iy ile lewen marai tadan. Potifa eri opisa homou tan
king, pe iy eri madan ise pule-e' su gat ndre sulo-on odo lon um tang king.

38
Judah pe Tamar

1 Idu ke ndre hepe kalmene-en eriy, eri pe Judah iyeu odo hun tinton su pe iyeu ile
ilmin ndrongon Hirah. Hirah ti iy odo lok sehir yi rangan Adulam.

2 Judah imin Adulam eri pe ihrah tan enihin homou Kenan, taman Sua, pe ipu kowos
ile tadan pe ikuni iy ile mbrulun.

3Mbrulun ti ile ndriyen pe iduwe nedun homou kamal. Iy irson rangan ile Er.
4Pedih ti ile ndriyen yi pe iduwe nedun kamal homou yi. Iy irson rangan ile Onan.
5 Inum oh ti pe iy iduwe nedun homou yi kamal pe irson rangan ile Selah. Judah ti

imin Kesip, idu heduwe Selah tih.
6 Judah ikuni pedih homou Kenan rangan Tamar ilembrulun Er, komndrihou tadan.
7 Punou ndre sulo-on ndre Er impo eri mo-on kopwi ile madan Lapan, ile pe Lapan

isini iy imet.
8 Ile pe Judah ipe ile tan nedun homou yi rangan Onan,
9 “Ou ala pe emtir ndrodan nau tan tintom, kile we tintom eri we yayan su he-

en.” Odoke Onan tunon ihpa ndre kom kurti we nedun pwi, ile pe iy inemetir nawen
tinton odoke wayen mundren ti iy ihnehnan immuw inna-au illa pwoi, kile pe pedih ti
kindripo nedun pwi.

10Lapan indrireh punou kurti pwi ile pe isini iy imet yi.

11 Judah ipe ile tanTamar, nawennedunhoru ihpah, “Oualapeolsonawenneduhoru
elmin hun tamam su pe ekeli-iy Selah kile nusuwon oh.” Iy ipe ihpa kurti odo iy inuh
ipe kihne we Selah kikuni Tamar yi, eri kihne we kimet kihpa ndre tinton horu tih. Ile
pe Tamar ile ilmin hun taman su.

12Ndruwen krismas heski inum ti pe mbrulun Judah imet. Ile pe iy imtuu mbrulun.
Idu ndre rangen mutuu ti inum, eri pe iy ile lok sehir rangan Timnah, ipe kilndre-et
su lau henendro-or lemun sipsip tadan hodo eriy. Kowos tadan rangan Hirah, iy odo
Adulam eri iyus iy.

13Sa homou inen ndralngan Tamar ipe yinan ti we kilndro-or lemun sipsip tadan kile
Timnah.

14 Ile pe iy ile irkwe ndrihin nau ti iyeu, pe iduwe tadan sane wuhou ile mundren, pe
iserohe purmadan ile kolau odo soruroh purmadai. Inum pe iy imin pwoi potarahan
sal ile Enaim, taon sih ise ke ngerin sal mandra-an illa Timnah. Tamar eri tunon ihpa
ndre nedun Judah omur, rangan Selah, eri ke inna mandra-an, odoke handrai tawene
odo osou kurti indrihir mapwi.

15 Judah indroni iy ti pe kolon eri ipe ye sa homou pedih odo sal, odosa iy isorohe
purmadan ile kolau tih.

16 Judah ilehun iy ilengerin salpe ihndramtan iy ihpah, “Mbrunemtiheski?” Iy tunon
ipe ye Tamar ti pwi. Iy ipe ye su homou pedih odo sal, odo iy isorohe purmadan tih.
Tamar ihndremte ihpah, “Ouwe eduwe todo homosa?”
17 Judah ihpah, “Yu we kudepipan tadam homou meme kamal iy ndre mapwi inek

tapa eriy ti kise.”
Tamar ihpah, “Huyen, odoke kihne ou adawiwihi yu. Kile huyen eri ou ottou hangka-

an tadamhuyenkimminndrendrongo yu, kenonndre ou eduwememe ti kinsa. Kinum
pe esetakuni yi ndre hangka-an huyen ertih.”

18 Judah ihndremte ihpah, “Yu we kuduwe sa kimin ndrongon ou uu kenon ndre
meme ti kinsa?”
Tamar ihpah, “Stem tadammondre osuke-en kile ndrodan kendro ise lumwem.” Ile

pe Judah iduwei ile hun iy. Inum ti pe Judah imtir Tamar pe Tamar ile ndriyen tadan.
19Tamar iyeu ile ndre emwen pe irupti kolau iyeu odo madan pe iduwe ndrihin nau

ile ndremundren yi.
20 Judah ikunimemehomou pe iduwei ile tan kowos tadan keHirah pe ipe iy kiltawei

kile tam pedih ndre iy imtir iy pe kiltakuni sane tadan idu ndrongon iy. Odoke iy
indretureh tam pedih kurti pwi.

21 Iy ihndremte su lauseodo lokerti ihpah, “Pedihpamok imminngerin sal odoEnaim
ti inna kehe?”
Su hapa ihpah, “Homou pedih pamok isemin erti pwi.”
22Hirah iyeu ile yi pe ilpa ile tan Judah ihpah, “Yu ulpondrih iy tahit. Su lau odo eriy,

eri hapa homou pedih pamok isemin lok erti pwi.”
23 Judah ihpah, “Konan, homou pedih erti kah kidekepti tadan sane erti kidu hun iy.

Yu mbori iy ndre sa lau harikiyan toru tih. Yu upwe kuduwememe kuti kile mbrunen
odoke ou endretureh tadan pwi tih.”

24Ndrou toloh ndre ilnum pe sa homou inen ile tan Judah ihpah, “Yinam ke Tamar ti
intudou ke iy ile ta sa kamal pe kah ndriyen.”
Judah ipe ihpah, “Atakuni iy kise pe etulmwi iy kimet.”
25 Sa ndre hantakun Tamar ile odo we hetlumwi iy kimet, eri pe iy iduwe nolou ile

munen ile hu yinan ihpah, “Yu ndriye ti tan iy kamal ndre sane tadan idu ndrongon yu
kutih. Etlilmen kehii kile we ohtunom sane ti ta si lakopwi. Stem ndrodan ndre osuke-
en, pe kendro ti ta si?”

26 Judah itureh ihpa ndre sane kurti tadan, ile pe ipe ihpah, “Horut eri idu hu yu, iy
ti pwi. Yu ti undrahnanmoryo pwi. Yu ti lehpe kundretawe iy kinna mbrulun nedu ke
Selah.” Ile pe Judah hepe indremetir ndrodan Tamar pwi yi.

27 Idu mundrun Tamar ipe kitou nedun, eri pe su hetureh ihpa ndre iy eri nedun
ndrapol.

28 Iy impotili-it iy, eri pe nedun homou ti itsuwen lumwen ihir isemoleu. Pedih kelye-
en ti ihrus ile eriy pe isswi esukei homou rama-an ile petlumwen, pe ipe ihpa, “Iy kurti
kom ndrihou tih.”

29Odoke iy iruwi lumwen ile yi, pe tinton eri ihir isemoleu imnen. Ile pe pedih kelye-
en ti ipe ihpa, “Ou ohrukam pe ohmbrusuk ansa rang ewen munen tan tintom!” Ile pe
horson rangan ile Peres.*

30 Inum ti pe tinton ndre esukei rama-an idu kendrun lumwen ti kah isemoleu idu yi
ndruwen, pe horson rangan Serah.†

39
Yosep PeMbrulun Potifa

1 Su yayan Ismael hekuni Yosep ile Isip ti pe orngon homou rangan Potifa isihnen iy.
Potifa ti kapten ta su gat odo pales, ummandra-an tang king.

2 Sane hehir hala ke huyen ile ta Yosep odosa Lapan imin pule-en. Pe iy inna-an song
pe inemetir immin um tamandra-an tadan, Potifa lapan Isip.

3 Potifa indroni ihpa ndre Lapan imin hun Yosep pe sane ndre sulo-on ndre Yosep
impo eri hehhir ile ke ndre huyen.

4 Potifa ihwaso-on iy lakopwi ile pe ikuni iy ile lewen marai tadan imin ke ndre
pahndran, ile pe Yosepmadan ise um pe sane ndre sulo-on tan Potifa tih.

5 Ile pe idu ke ndre rang erti pe Lapan ipu blesim Potifa, ndrodan ndre sane tadan
ndre sulo-on he-en um pe he-en kiu.

6Eri pemandra-an taYosep iduweYosepmadan isepule-en sundramatpemaraindre
sulo-on tadan. Iy ihron lumwen odo sane ndre sulo-on, kolon sumwi ile eriy, tapake
song sa iy inna-an eri Yosepmadan inso eriy pwi.
Yosep iy sengin indrehndrut pe purmadan huyen,
7pe idu rang sei eri pe mbrulun Potifa, mandra-an tadan, eri mbruse-en ihndromuk

ile ta Yosep pe ipe ile tadan, “Asa tarla rum.”
8 Yosep mboren pe ipe ile tadan ihpah, “Endre-et oh, mandra-an todo eri iduwe yu

modo ise sane tadan ndre sulo-on odo um kerti, ile pe isentawene isela hangka-an pwi,
odosa sane ndre sulo-on tadan eri yumodo ise eriy.

9 Homou yi mandra-an odo um keti pwi, tapake Potifa oh pe yu use pahndran. Ile
pe iy iduwe sane tadan ndre sulo-on ti hodo pohndro. Tapake ou, eri mbrulun oso ke
ndre lumwen. Ihpa kehe pe yu we kupu punou mo-on pe kuduwe to-ir kile purmadan
Lapan?”

10 Iy inehtekel Yosep rang sei ihpa ke sei odoke Yosep inehmboren.
11Odoke idu rang sei eri pe Yosep ile um ipe kilpo marai. Su lewen marai eri homou

indrimin lon um pwi.
12 Ile pe pedih kurti ihrus ile kolos idu mundren Yosep pe ipe ihpah, “Asa tarla rum.”

Odoke Yosep ikalsan iy odo hun pedih kurti pe ihtot iyeu ile kiu, pe kolos tadan ti inso
ndre lumwen pedih kutih.

13Pedih kurti indre-et ihpa ndre Yosep ihtot indra-au pe kolos imin ndre hun iy,

* 38.29 Peres: Ile nolouHibru eri Peres ti ‘ihir iporitai’ † 38.30 Serah: Serah ile nolouHibru ti kuruwen ipe kihpa
ndre ‘lok irma idumaping’

14 eri pe iy iyuw ile ta su lewenmarai se yi ti ihpah, “Etndre-et oh! Lapan Hibru ndre
mbrulu ikuni iy imin ndrongo tidu ti impo punoumo-on ile pule-e' tidu. Iy ise lon rum
todo pe ipe kimbroserihi yu, odoke yu udehel.

15Yu udehel ti pe iy ihtot iyeu ile kiu, pe kolos tadan imin ndre pwoi.”
16 Iy idekepti kolos ti imin uu pe ndrembrulun ti ihir.
17 Inum oh ti pe iy inen ke ndre nolou ndre iy inen ndralnga' su lewen marai ile eriy

ti ile tammbrulun yi. Iy ihpah, “Lapan Hibru lewen marai ou okuni iy imin ndrongon
tidu ti ise hun yu ise rum pe ipe kimbroserihi yu.

18Odoke yu udehel, eri iy ihtot iyeu ile kiu pe kolos tadan immin ndre pwoi.”
19Mandra-an ta Yosep ihrungii ti pe lon ndrinen inei ile mo-on,
20 ile pe su soldiahokuniYoseppehopton iy ile kou iyndre sukadapus tangkinghonto

eriy tih.
21 Odoke Lapan immin hun Yosep pe inehnuwii iy, ile pe ndramat madan iso tasu

kadapus, eri irih ta Yosep lakopwi.
22 Iy iduwe Yosep madan ise pule-e' su kadapus ndre sulo-on, ndrodan ndre sane

marai handrai pe handrai ndre hehhir odo lon kowen kadapus.
23Woda ihron lumwen sane ndre sulo-on pe iduwe Yosepmadan ise eriy, eri pe sane

ndre sulo-on hehir ile huyen, odosa Lapan ti immin hu Yosep.

40
Yosep IputulwenMihmih

1Rang elwe-en hepe ndre ilnum, eri pe horu ndramat rumuu, homoumandra-an odo
tune-en bret pe homou madan iso wain tang king odo Isip, eri harahnan tawene tang
king ihrut.

2King lon ndrinen inei ile ta horu opisa ndre rumuu kurti
3pe iduwe horu harla kadapus harla um tan kepten tasu gad, iy ndre Yosep imin eriy

tih.
4Horu hermin kadapus erti ile elwe-en lakopwi, eri pe kapten tasu gad iduwe Yosep

ile lewenmarai ta horu.
5 Idu lukumwen sei eri pe ndramatmandra-an odo tune-en bret ti pe ndramatmadan

iso wain eri hermimih, pe mimih ndre rundrei kuti paninye ta horu indrila ke handrai
pwi.

6 Idu maping Yosep ile ilndre-et horu ti pe itlonan ihpa ndre horu herentawene ile
hangka-an.

7 Ile pe Yosep ihndremte horu, “Kede ke indrahpa kehe? Oruumada’ oruu indrehmo-
on kopwimahkele ti ile sa?”

8 Horu harahpah, “Oru ermimih pe homou ndramat indrimin hepe odo we
kipaninyanmihmih taru ti pwi.”
Ile pe Yosep ihpah, “Tapa Lapan intawe tawene odo paninye mihmih tih. Erninen

mihmih taruu kile todo eh.”
9 Ile pe ndramat madan iso wain ti ihpa, “Idu lonmihmih todo, eri yu undroni padan

wain homou,
10ndrolkopwen ndre tulndrei hoso eriy. Nombrun pemotuhron herihir ke petsih. Pe

motuhron ti hehsengin pe hahmandran.
11 Yu undretowe kap tang king ti ise lumwe, ile pe yu ukuni mbrwen se pe ulsen ile

lon kap pe uduwe ile tan king.”
12Yosep ihpah, “Paninye tadan ti ihpa ndre kurtih. Iy ndrolkopwen ndre tulndrei eri

rang ndre tul.

13 Rang ndre tul kinum, eri king we kikuni ou owou odo kou, pe we kiduwe ou ala
ndre maryammunen tih. Ou we entudou kapen kile lumwen yi kihpa ndre munen ou
entudouwain ile tadan.

14Odoke antawonon yu ipe ye ou elmin huyen tih. Akarndrundrumwi yu pe ehnuwii
yu. Enen kile tang king kile pe yu ku-eu odo lon kou ketih.

15 Yu use keti sa hapahno-o yu odo lok ta su Hibru. Yu usumwin keti pe undrupo
hangka-anmo-on pwi. Sa heduwe yu use kou ke porah.”

16Ndramatmandra-an odo tune-en bret ti iltuwe ihpa ndre paninye odomihmih tan
ndramatmadan isowain kuti ile huyen, eri pe iy inen tadan ti yi ihpah, “Yu eri umih yi,
upwe ye unesursor mbrwenkusus bret ndre toloh he-enmburumpolo.

17Mbrwenkusus ndre imin pule-en ti ndruwo’ sane handrai pe handrai tune-en yu
upu anan king eri hodo lon, pe nenka-an hana-an.”

18 Yosep ihpa, “Paninye tadan ti ihpa ndre kurti: mbrwenkusus ndre toloh eri rang
ndre tul.

19 Rang ndre tul kinum eri king we kikuni ou owou odo kou pe hesimdri padawum
ke-eu. Kinum ti we iy kihndrule-en purndrunum kise ndran kei, pe nenka-an we hani
sengim.”

20Rang ndre tul inum eri imel idumundrun rang ndre heduwe king idu eriy, ile pe iy
ihnan songmandra-an ana’ su opisa tadan ndre sulo-on. Inum ti pe king ikuni ndramat
madan iso wain pe ndramat mandra-an odo tune-en bret ti hara-au odo kou pe iduwe
horu harla lenga' su opisa se yi tih.

21 Iy iduwe ndramat madan iso wain ti ile ndremaryanmunen ti yi,
22odoke iy ihndrule-en ndramat ndre intune-en bret tih. Ndre sulo-on kurti ihir ihpa

ke ndre Yosep ipe tih.
23 Odoke ndramat madan iso wain eri indra-amelyen Yosep, hepe indretawonon iy

pwi yi.

41
Mihmih tang King

1Krismas ruweh ndre ilnum pe king odo Isip imih. Iy ipe yi idu eleng idu ngerin wo
Nael,

2 eri pe makau ndre ndrotulmuu, handritamumu-uh pe mundre' su handranuw,
hanak odo wo hasa eleng, pe hoyo-on karas lakopwi.

3 Inum ti pe makau ndrotulmuu yi hanak hasa eleng. Su erti keltun ke su isorohe
ndruwi' su pe hendriring. Su hasa eleng ti pe hasa ke lenga' su iy ndre hana-an karas
odo kahu tih.

4Eri pe sumakaundrehendriring ti hani sumakaundrehandritamumu-uh tih. Inum
ti pe iy ihretek imin eleng.

5 Iy madanmapwi metiriu ile pe imtir yi, pe imih handrai yi. Iy imih ipe indroni rais
he-ei sengin ndre ndroltulmbrungmandra-ane hoso eriy.

6 Inum ti pe rais he-ei yi ihir. Padan indriroweswes kopwi pe sengin ndre ndroltulm-
brung yi hoso eriy, odoke roro-on ke su odosa ngohon langat rai imburwi su.

7 Eri pe su iy ndre sengi' su roro-on kopwi ti heselmi su iy ndre sengi' su ndre
hombrung ea tih. King iropulang imin eleng pe itlonan ihpa ndre iy ti inemimih.

8 Idumapingeri pe iy idawenepuko-on ile eriy, ile pe iy iduwenolou ilehu sundramat
odo ndre-et pe su sape ndramat ndre sulo-on odo Isip hasa hun iy. Iy inen ndralnga’ su
ile mihmih tadan, odoke homou ndramat indripaninyan inna tadan pwi.

9 Inum ti pe ndramat madan iso wain tang king eri ke idehorungon, ile pe iy ipe ile
tan king ihpah, “Yu kah kupahran mehkele kile tadam, ihpa ndre yu undrahnan horut
handrai.

10Yu pe ndramat intune-en bret eri ou lon ndrinem inei ile taru pe opton oru ile kou
odo um tan kapten tasu gad.

11Petsih lukumweneri peorundre rumuuermihmih, pemihmih taru ti ndrepaninye
tahoru ea.

12Oru erninen ndralngan anah homouHibru pe iy ipaninyan ile ta oru. Anah ti impo
marai tan kapten tasu gat.

13 Sane ti hehir ihpa ke ndre iy ipe tih. Ou eduwe yu upu ndre marai yi, odoke ou
eduwe ndramat odo tune-en bret ti imet.”

14King iduwe nolou ile hu Yosep ile omwen kou pe ipe iy kiportai kopwi kisendre-et
iy. Yosep isingi lemun pesen inum pe inswi kolson wohou ile mundren. Inum pe iy ile
pe indru idu purmadan king.

15King ipe ile tadan ihpa, “Yu umtir pe umih, odoke homou ndramat indripaninyan
pwi. Yu uhrung sa hapa ou ti ampaninyemihmih.”

16 Yosep ihpa, “Yu eri undranon pwi, mandra-an todo, odoke Lapan we kipaninyan
kile tadam.”

17King ihpa, “Yu umih upwe ye udu eleng udu pesen wo Nael,
18 eri pe makau ndre ndrotulmuu hendritamumu-uh pe mundre' su enuwen, hanak

odo wo hasa eleng ti pe hoyo-on karas lakopwi.
19 Inum ti pemakaundrotulmuu yi hendriring pe patndrondruwin ke su, hanak hasa

eleng. Su hasa eleng ti pe hala ke lenga’ su iy ndre hana-an karas hodo kahu tih. Yu
undrendre-et hepemakau ihpa kuti odo lon Isip ndremandra-an pwi.

20 Sumakau ndre hendriring ti hani sumakau ndre handritamumu-uh,
21 odoke ou ndramat madam kile ti pe we apa yi hangka-an ke pwi, odosa ndre-et ta

su eri ihpa ke ndremunen. Inum ti pe yu uhretek umwin eleng.
22 “Yu umih petsih yi eri pe undroni sengin rais ndre ndrotulmbrung hoso ke padan

hene. Sengin ti hutun hoso hombrung hombrung, pemandra' su.
23 Inum ti pe sengin rais ndre ndrotulmbrung yi hehir. Su erti roro-o' su kopwi, odosa

ngohon langat rai iruhi su. Padan ndre sengin hoso eriy ti indriring.
24 Pe su ndre serke-e' su kopwi ti heselmi su iy ndre sengi su sulo-on tih. Yu unen

mimih todo kurti ile tasu ndramat odo ndre-et, odoke su homou indripaninyan pwi.”
25Yosep ipe ile tang king ihpah, “Mihmih tadam ndre rundrei kirti paninye ta horu ti

ile ke handrai. Lapan indripa inna tadam ile sa iy kawe kipu tih.
26Makau ndre ndrotulmuu handritamumu-uh eri krismas ndre ondrotoloh, pe rais

ndre ndrotulmbrung sengin hutun, eri krismas ndre ondrotoloh yi. Paninye ta horu ti
ile ke handrai.

27 Makau ndre ndrotulmuu hendriring ndre hasa eleng idu omur pe rais ndre
ndrotulmbrung ndre langat rai iruhi su pe hemsir kopwi, eri krismas ndre ondrotoloh
song we pwi.

28 “Sa ndre yu umpa ile tadam kuti we kihir. Lapan indripaninyan ile tadam handrai
sa iy we kihnan tih.

29We kidu lon krismas ndre ondrotoloh eri song we kihur lakopwi odo lon Isip ndre
mandra-an.

30 Iy kurti kinum, eri krismas ndre ondrotoloh yi eri we song pwi. Krismas ndre sulo-
on huyen iy ndre song ihir eri we kile ameli-iy, odosa song pwi eri we kihyan lok ndre
mandra-an.

31Mundrun song ihur ti we sa ndramat kolo' sa kisumwen, odosa song pwi ndre we
kidu ndruwen, eri we kile ndremo-on lakopwi.

32 Nolou ke handrai odoke ihir ile mimih ndre rundrei ti odosa, Lapan indretawe
tawene Tadan puko-on inna eriy, pe elwe-en pwi pe we kihir.

33 “Ile pe ou opondrih homou ndramat huyen pe tadan tawene elwe-en, pe eduwe iy
madan kise pule-en lok ndremandra-an odo Isip.

34 Ou ehlite se opisa yi. Marya' su ti odo tapedeng song ta sa lau kidu lon krismas
ondrotoloh ndre song mapwi ihur tih. Apa kile tasu pe su we hantukuni song hondroh
odo lon song limndreh, pe hantaparngan kidu.

35Apa kile tasu pe hadapedeng song kile sulo-on, kidu lon krismas ndre ondrotoloh
huye' su tih. Pe eduwepuko-on kile ta su, pe su hadaparngan song hala ummandra-ane
odo lon siti sih pe sih. Eduwe su hala kelye-en, kihne sa hapahna.

36 Song kurti adakepti kidu, kile pe kidu lon krismas ondrotoloh ndre song pwi kawe
kihir Isip, eri song erti we kihkelmuyen taha. Tapa sal kuti we kihnan pe sa ndramat
handrimat odo song pwi.

Yosep Ile Gavena Odo Isip
37King pe su opisa tadan hapa tawene kurti huyen,
38 pe iy ipe ile tasu, “Mulou ta Lapan ti imin hun Yosep. Tidu titndranon titndrepon-

driti homou ye ndramat ihpa ndre iy ti odo hepe pwi.”
39 Ile pe king ipe ile ta Yosep, “Lapan indripaninyan sane ndre sulo-on inna tadam, ile

pe tapake ou tadam tawene huyen pe palam elwe-en. Homou lau indrahpa ndre ou ti
pwi yi.

40Yuwekuduweoumadamkisekantri todondremandra-an. Handrai sandreouapa
eri sa ndramat we honohrung ke ou. Yu ti king, inum oh pe ou oso pohndro. Homou ye
ndramat pwi.

41Mahkele eri yu kah kuduwe ou ala Gavena odo Isip ndremandra-an.”
42King inswi ringmak tadan iyeu odo kopwen lumwen pe iduwe ile kopwen lumwen

Yosep. Iy inswi kolos elwe-en ile mundren Yosep. Kolos erti hahnan odo sane ndre
hompo kolson king illa eriy tih. Inum pe iy iduwe sen gol ile padawon.

43King iduwe karis tadan sih ti ile ta Yosep odo Yosep kinehtot kile eriy. Pe su gad he-
en munen pe hoyuw ihpa, “Edehpil odo sal pe otpo ruru!” Ile pe king iduwe Yosep ile
Gavena odo Isip ndremandra-an.

44King ipe ile ta Yosep ihpa, “Yu ti king, pe homou ndramat odo lon Isip we kindripo
sane ke porah pwi, kenon ndre ou apa.”

45 Iy iduwe rangan Yosep ile Safenat Panea. Rangai kuti ranga’ sa Isip. Pe iduwe
Asenat ile mbrulun. Asenat ti taman Potifera, pris odo Heliopolis siti.

46Krismas ta Yosep ti tulngeh, idu rang ndre iy ke ipumarai imin pahndran king odo
Isip tih. Iy ke itlang odo ndrongon king pe ilndre-et lok ile hokor pe hokor odo lon Isip.

47 Idu lon krismas ndre ondrotoloh, eri song ihur odo lok ndremandra-an,
48eri pe Yosep ideparngan song sulo-on pe iduwe hala omwen song odo siti sih pe sih.

Song ndre iy ikuni odo ngerin siti kehe, eri iy intawe illa lon omwen song ndre imin siti
ertih.

49Song Yosep itparngan idu siti sih pe sih ti ile teper, ile pe iy ihron ndrom. Song ti ile
hudut lakopwi ihpa ndre on odo ngerin ndras.

50 Idu lon krismas ndre song mapwi ihur, eri Asenat, nedun Potifera pihin ti iduwe
nedun Yosep rumuu kamal.

51Yosep ihpah, “Lapan indrahnanpeyukoluke insumwenpede-en todondre sulo-on,
ile ndrodan ndre tomo pe tinto su.” Ile pe iy irson rangan nedun ndrihou ti Manaseh.

52 Iy ipe yi ihpah, “Yu umwin keti pe ukun pede-en odoke Lapan ke indrehlingi yu
kom.” Ile pe iy irson rangan nedun omur ti ile Efraim.

53Krismas ndre ondrotoloh ndre song ihur odo Isip eri ke inum,
54 pe krismas ndre ondrotoloh yi odo song pwi ti ihir, ihpa ke ndre Yosep indripa

munen tih. Lok hokor pe hokor odo mahun eri song pwi, tapake Isip ndre mandra-an
eri song he-en eriy.

55 Song ke inum odo Isip ti pe ndramat kah harah song, pe hala hung king pe
hehndremte iy ile song. Ile pe iy ipe su helndre-et Yosep pe holpo sa ndre iy kipe kile
tasu tih.

56 Song pwi ti imndra lakopwi pe isarpat ile lok ndre mandra-an, ile pe Yosep irwe
omwen song ndre sulo-on odo siti sih pe sih pe sa ndramat odo Isip hesih.

57Sa lau odo lok hokor pe hokor hala Isip pe helsih song odo hu Yosep, odosa lok ndre
sulo-on eri song honum.

42
Su Tinton YosepHelsih SongHala Isip

1Yakop ihtunon ihpa ndre song ilto Isip, ile pe iy ipe ile tan nedun su ihpah, “Oduuwe
otto kopwi kihpa kirtih?

2Yu uhrung ihpa ndre song ilto Isip. Oduu atla eriy pe atla sihsih ana' tidu, pwi ti we
titmat.”

3 Ile pe su tinton Yosep ndre sungoh hala Isip pe helsihsih song,
4odokeBenjamin lilin tintonYosepndre tine' horuhomou, eri indru-us su pwi. Yakop

ihmbrusen iy immin, odosa iy inuh ipe kihne handrai hangka-an horut kihir tadan.
5 Su nedun Israel ti ndrodan ndre sa ndramat se yi hala helsihsih song, odosa Kenan

ndremandra-an eri song pwi yi.
6Yosep, kahGavena odo Isip, eri sa ndramat odo lokpoi ndremandra-anhelenesihsih

song odo hun iy. Ile pe su tinton Yosep hala pe hopo ruru ile tadan uu pembruli' su iltu-
uw ndre poi.

7 Yosep indroni su tinton ti indra-aterihi su pwi. Iy tunon su odoke ihnan ihpa ndre
tunon su pwi tih. Iy ihndremte su ndre puko-on ea ihpah, “Oduu otndroh kehe?”
Su hahpah, “Odu otndroh ndre Kenan, atsasih song.”
8Yosep ti tunon iy erti su tinton. Odoke su kopwi eri handrapahran iy pwi.
9 Iy iltahorungon ndre mihmih tadan ile tasu ndre iy imehyen munen odo Kenan pe

ihpah, “Oduu ti lulo-ou tih! Oduuatsaturtur lokpe atpa etsahtunooduukehendre oduu
we odu-us eriy pe atsapo pahun tih!”

10 Su hahpah, “Pwi, laumandra-an. Odu lewenmarai tadam, atsasih song.
11Odundre sulo-onketimadan tintoi. Odu ti lulo-oupwi, laumandra-an. Odu lauodo

taheweh pwi.”
12Yosep ipe ile ta su ihpah, “Pwi! Oduu atsa ti atpa atsaturtur lok oh, kinum pe ndre

omur atsapo pahun.”
13 Su hahpa, “Odu madan tintoi ndre sungoh-pe-rumuu, lau il. Nedun ke ndramat

homou ilmin ndre Kenan. Tinto' odu homou ti indrimat, pe iy ndre omur lakopwi eri
ilmin ndre ndrongon tama' odu.”

14Yosep ihpah, “Ihpa ke yu upwe tih! Oduu ti lulo-ou!
15Uh oduu edenolou ndre ndrokene, eri yu we kuhtuno. Pe uh oduu edentaheweh,

eri yuwe kuhtuno yi. Ile pe yu udemumoi ile rangan king ihpa ndre oduuwe etndre-au
pwi, kenon ndre tinto' oduu lehyen lakopwi ti kise kertih.

16Oduuhomouweala pe altakun iy. Oduundre sulo-on tiwe atlato omwenkou ohuu
kenon ndre hondrotureh ndre ndrokene odo sohou taduu tih. Uu pe pwi, eri yu upwe
ndre ndrokene ile rangan king, oduu ti lulo-ou.”

17 Ile pe iy iduwe su hala kou rang ndre tul.
18Rang tul ndre ilnum ti pe Yosep ipe ile ta su ihpah, “Adahnan kihpa kuti we otto. Yu

eri ndramat unoh ta Petngendrei.
19 Yu ka we kuduwe tawene sih. Uh, nolou oduu atpa ti ndre ndrokene, eri oduu

homou we kimin ndre omwen kou ndre oduu otto eriy munen, pe oduu huren eri

atakuni song ndre oduu etndresihnen eri kile hunmorlo-e' oduundre hondruto pe ana'
su song pwi, eri pe atla yi.

20Kinum eri oduu we atakuni tinto' oduu ndre lehyen lakopwi eri kise. Kurti kile we
kipahran kihpa ndre oduu otnosohou ndre ndrokene, pe we oduu etndremat pwi.”
Su hapa huyen
21 pe homou ipe ile ta homou ihpa, “Ndre ndrokene, tidu kah tidentakun pede-en

odo handrai sa ndre tidu titpo ile tan tinto' tidu tih. Iy intamari iy ile ta tidu ti pe tidu
titndrehrung iy pwi. Mehkele ti kah tidengkun pede-en oh.”

22Ruben ihpa, “Yu upwe sa ile taduu? Yu upwe oduu atawe ngendre-en kile tan anah
ti kolwii, odoke oduu etndrehrung yu pwi tih. Ile pe etndre-et oh, mahkele tidu kah
tidengkun ngendre-en odomat tadan.”

23 Yosep tunon sa su hampa ti, odoke su tuno' su pwi, odosa ndramat odo potuluwi
nolou eri isopelwen nolou Isip ile ta su, pe isopelwen nolou Hibru ile ta Yosep tih.

24Yosep iyeu odo hu su pe iltang oh. Iy ihkalmanan ihpa ndre iyenon kisohou tasu yi,
eri pe ise yi, ikuni Simeon pe hoswi iy imin ke ndre purmada' su.

Su Tinton YosepHala Ndre Kenan Yi
25 Yosep ipe ile ta su ndramat mada' su ise omwen song ipe su hedehen ndrop ta su

ndre haltah kile song, pe heduwemone-e' su hala ndre lon ndrop ta su yi, pe hotou ana'
su ndremis odo sal. Su hahnan ihpa ndre eriy.

26 Sumadan tintoi hetnokuhen donki hala song ndre su hesinen ti pe ha-au.
27Lok ile lukumwen eri pe su hohndro hodo lok sehir, pe homou odo lenga’ su ti itpiri

pohon ndrop tadan ipe kipu song kile tan donki, eri pe iturehmoni idu ke ndre madan
ndrop.

28 Iy iyuw ile tan tinton su ihpah, “Moni todo ti heduwe ise yi oh! Idu ke ndre madan
ndrop todo kutih!”
Su hehtelim. Honoh pe homoumadan ile mada' homou pe hahpa, “Lapan ke impo sa

ile pule-e' tidu kede?”
29 Idu iy ndre su hehir hun tama' su ke Yakop odo Kenan, eri su henen sane ndre sulo-

on ndre hehir ta su, eri ile tadan.
30Su henen ndralngan ihpah, “Ndramat ndre Gavena ta su Isip ti ihruto-on odu ile ke

mo-on pe ipu nolou ipe odu ti lulo-ou pe atlaturtur kantri tadan.
31Pe odu atpa ile tadan ihpah, ‘Odu ti lulo-ou pwi. Odu ndramat atsantaheweh pwi.
32Odu timadan tintoindre sungoh-pe-rumuu tamankeoduhomou. Tintooduhomou

ti indrimat, pe iy ndre omur tadu eri ilmin Kenan ndrodan tama’ odu.’
33 “Ndramat kurti ipe ihpa, ‘Oduu atpa atsantawehweh pwi, eri yu kah kuturtur odu

kihpa kuti: Oduu homouwe kimmin ndre hun yu. Oduu hurenwe atakuni song ana' su
morlo-e' oduu ndre horyos holto ti pe atla yi.

34Atakuni tinto' oduu lehyen ti kise hu yu. Kile pe yu we kuhtuno kihpa ndre oduu ti
lulo-ou pwi, pe oduu ndramat edenosohou ndre ndrokene. Eri pe yu we kuduwe tinto'
oduu kile yi, pe oduuwe otto keti pe otpo suhen.’ ”

35 Inum ti pe idu su hotluluu song odo ndrop ise pwoi, eri pe su ndre sulo-on hetureh
ndroponmoni tasu ti he-enmadan ndrop. Su hondroni ihpa kudu, eri su pe tama' su ke
Yakop honoh.

36Yakop ipe ile tasu ihpa, “Oduu kawe adahnan pe nedu' su hohpwi odo hu yu. Pihe
ti Yosep. Inum ti pe Simeon. Pe kah kurti oduu atpa atakuni Benjamin ke-eu yi. Pede-en
ndre sulo-on ti yu untakunii.”

37Ruben ipe ile tan taman ihpa, “Ipe ye yu kundrokuni Benjamin kinsa ndre hun ou
pwi, eri nedu horu ndre rumuu kamal eri ou eduwe horu harmat. Eduwe yumodo kise
tadan pe we kukuni iy kise yi.”

38Odoke Yakop ihpa, “Yu nedu we kindru-us ou kinna pwi. Tinton indrimat, pe iy ke
homou imin. Kihne handrai ndre handrai kihir tadan odo sal. Yu kahmo-o lopu, pe ou
we ahnan pe yu we kungkarndrum kopwi pe kihne kumwet.”

43
Su Nedun YakopHala Isip Petsih Yi

1 Song pwi odo Kenan eri ke ile mo-on lakopwi,
2 pe song ndre su hokuni odo Isip ise eri Yakop pe su ndramat tadan handrani

indrinum. Ile pe Yakop ipe ile tan nedun su, “Atla ndre Isip pe atlasihsih ana' tidu hepe
song yi.”

3 Judah ipe ile tadan ihpa, “Ndramat kuti idemumoi pe ipewe odu etndrela ndrongon
iy pwi yi kenon ndre tinto’ odu lehyen ti ki-us.

4 Ipe ye ou eduwe tinto’ odu ti ki-us, eri odu we atla pe atlasih anam song.
5Peuh, ouendretawe iykindru-usodupwi, eri oduweetndrelapwiyi, odosandramat

eti ipe we odu etndrela purmadan pwi kenon ndre odu atukuni tinto' odu lehyen ti ki-
us.”

6 Yakop ihpah, “Ihpa kehe pe oduu etninen ndralngan orongon kiti atpa oduu tinto’
oduu homou yi? Oduu edentawe pede-en hudut ile mundre.”

7 Su hahpah, “Orongon ti iduwe ke iseu ile hehndremte odu. Iy impa ihpah, ‘Tama’
oduu ti mapwi ilmin? Odu homou tinto’ oduu yi ndre pwi?’ Iy inehndremte ke odu, ile
pe oduatpahran ile tadan. Si tunon ipe ye iywekipe kile tadupe atakuni tinto’oduki-us
odu kile?”

8 Judah ipe ile tan taman ihpah, “Eduwe anah ti ki-us yu, pe odu etportai atla, kile we
ou pe odu pe nedu' odu we titndremat pwi.

9Hangka-an kihrut kidu mundren eri we yu kumwet kile nuhen. Uh, odu atsa pe iy
kindru-us odu pwi, eri pede-en odo eriy ti kile ngondru.

10Lehpe ou andritakulkulen odupwi, eri lehpe odu etndrela kah pe etndresa yi kihpa
ndre peruweh kindrinum.”

11 Israel ipe ile tasu ihpa, “Uh kihpa ndre oduu atpa, eri we atakun se ndruwon sane
huyene odo lok kerti kile presen tan Gavena. Atakun hepe resin, hepe wayen pakok,
spais, mbrwen pastesio, pe almon.

12Weatakunmoni ti rundreh, odosamoni ndre idu lon ndrop pe ise yi eri we atakuni
kile yi. Kihne erti su ha-amelyen su.

13Atakuni tinto' oduu pe atla sowin kopwi.
14 Lapan Mandra-an kihnan ndramat eti pe kikarndrum oduu, kile pe Iy kiduwe

Benjamin pe tinto' oduu homou yi ti harsa ndrodan oduu yi. Yu ti konan. Uh su nedu
halla ke hepe kihpa kudu, eri poh kidu todo kolwii. Iy erti kawe kinahpa eriy ea.”

15 Ile pe sumadan tintoi hokuni presen, pe hokuni moni eri rundreh, pe halla ile Isip
ndrodan ndre Benjamin. Su hehir Isip ti pe ndresale hala hu Yosep.

16 Idu ke ndre iy indroni Benjamin idu lenga' su, eri pe ipe ile ta lewen marai madan
iso um tadan ihpah, “Ekuni su ndramat kurti hala um todo. Suwe hoyo-on song ndroda
yu kidu worohnuw. Ala pe olroh homou ka-an pe alahnan kile misen.”

17Lewenmarai ihnan ihpa ndre Yosep ipe ile tadan ti pe ikuni sumadan tintoi ile um
ta Yosep.

18 Su mapwi halila ile um eri pe hantawene hutun ihpa, “Su hantakun tidu titlalih
um kurti pwi ti we odomonimunen tidu titsa pe heduwe halla ndre lon ndrop tatidu ti
ndreh? Tiduwe tidehretek pe su heseroroput hasa pule-e’ tidu, hekuni donki ta tidu, pe
hahnan tidu titla lewenmarai tadan.”

19 Su mapwi hodo madan pohngkiu odo um ta Yosep, eri pe hala hu lewen marai
madan iso um ta Yosep pe hapa ihpa,

20 “Oh lau il, odu atsasihsih song petsih kah odo kertih.
21 Odu ada-au ile yi eri pe etmetir otso sal, pe etiper ndropo song tadu ti pe etureh

moni tadu ti ndre sulo-on, hendrek indra-au pwi. Idu ke ndremadan ndrop.
22 Ile pe odu atakuni moni ti ise yi, ile ndrodan ndre moni hondroh yi odo sihsih ana'

odu song kile eriy tih. Odu tuno' odu si iduwemoni ile ndre lon ndrop tadu ti pwi.”
23 Lewen marai ihpa, “Atawene kolwii pe nombrun otnoh. Moni eri oduu atawe ise

lumwe. Kihne Lapan taduu, Lapan tan tama' oduu, ti kindretawemoni ti hala ndre lon
ndrop taduu yi.” Inum pe iy ikuni Simeon odo lon kou ise hu su.

24 Lewen marai ikuni su madan tintoi ti hala lon um. Iy iduwe wo odo singi ndrike'
su. Pe su donki eri iy itou song ile ta su.

25 Su hokuni presen ndre su hopo ta Yosep ti hasa moleu, pe hodo hengkeli-iy Yosep
kise um worohnuw. Su hendretahrungi ihpa ndre su ti we hoyo-on song ndrodan iy
worohnuw.

26 Idu Yosep ihir ise um ti pe su hokuni presen tasu idu hu su idu um ti ile hun iy, pe
hopo ruru ile ndre poi he-en purmadan.

27 Inum pe iy ihndremte su odo sik pe horut, pe su hapa huyen ke su, ile pe iy
ihndremte yi tama' su, “Tama’oduu lopunpiheoduuetninenndrolngo timapwi ilmin?”

28 Su hahpah, “Mandra-an, tama' odu eri mapwi ilmin pe mapwi puko-on.” Inum pe
su heduwe pandrulku-u' su ndre rukei ile pwoi pe hopo ruru ile tadan.

29 Yosep indroni tinton ke Benjamin, tine' horu homou, eri pe ihpah, “Iy kurti tinto'
oduu lehyenomurndreoduuetninenndrolngo ile eriy tih? Lapan ipublesimou, nedu.”

30Yosep indroni tinton ti pe kolon isup. Iy ihndrepet iy tahit, ile pe iyeu ile lo rum sih
yi pe iltang.

31 Iy ideng ohpe inuhenpurmadanpe ise ndre rang. Kolonmapwi insop odoke ititsan
ke iy pe ipe ile ta lewenmarai kide ana' su song.

32Yosep tepolon sih pe tinton su ndre tepolo' su sih. Su Isip hana-an song honto um ta
Yosep eri ndre tepolo' su yi, odosa su Isip henehmbore su iyndre supe suHibruhoyo-on
song hodo hondroh tih.

33 Su madan tintoi hodo pwoi eri mada' su ile hu Yosep ea. Sa hesehen su he-en sia ti
ile pahndran krismas tasu ea. Kom ndrihou imin ndre mune, inum pe iy omur tadan,
inum pe homou yi, ilto ndre kom omur. Su heltuwe kurti pe hehretek ile eriy.

34 Song ti idu tepol ta Yosep, pe lewen marai ide ana' su. Song anan Benjamin ti
ihluwen tasu ndre sulo-on, ihpa ndre ana' su ndramat limuu. Su hoyo-on song pe he-
ing ndrodan Yosep uu pe ilta ndre su ile mo-on.

44
Kap Silwa Ihpwi

1Yosep ipe nolou ile ta lewenmarai tadanmadan iso um ti ihpah, “Edehenndrop tasu
kile song ti uu kenon ndre su we hanon hesorii, pe eduwe mone-e' su kile ndre madan
ndropo' su yi.

2 Eduwe kap silwa todo ti kimin madan ndrop tan iy ndre lehyen lakopwi ti, kile
ndrodan ndremoni tadan odo sihsih song.” Iy iduwe iyin ihpa ke ndre Yosep ipe tih.

3 Idumaping ndre lik ti pe su lewenmarai hapa ile tasumadan tintoi ti hapa su ha-au.
Su hokuni donki ta su pe ha-au yi.

4 Su hanna alau odo siti mapwi, eri pe Yosep ipe ile ta lewen marai madan iso um
tadan ihpa, “Oporitai odo ndruwe’ su ndramat kurtih. Osopudi su, eri ehndremte su
kihpa, ‘Odu otpo huyen ile taduu pe ihpa kehe pe oduu otpomo-on tih?

5 Ihpa kehe pe oduu atpahno-o kap silwa tamandra-an todo tih? Tapa kap kuti iy ini-
ing illa eriy, pe intahu ah illa eriy yi. Punou oduu otpo kiti mo-on lakopwi.’ ”

6 Idu iy ndre lewen marai isopudi su, eri pe ipe ke ndre sohou iy ndre Yosep ipe ile
tadan ile eriy tih.

7 Su hapa ile tadan ihpa, “Mandra-an, ou ampa sa? Odu otut odo nolou ou ampa tih.
Odu tuno' odu hangka-an pwi. Odu edenolou ndre ndrokene.

8Ou tunom ihpa ndre odu atakuni moni iy ndre odu otureh idu madan ndrop tadu,
eri odu atakuni odo Kenan ti hasa yi tih. Ihpa yi kehe pe oduwe atpahna gol ndre silwa
odo lon omwenmandra-an tadam tih?

9Lau il, ipe ye ouotureh oduhomoukerti kikuni, eriweheduwe iy kimet, pe odundre
sulo-on we atla lewenmarai tadam.”

10 Iy ihpa, “Huyen, yu wasu-u, odoke tapa iy ndre ikuni kap eri we kile lewen marai
todo. Oduu huren ti we ada-au kile.”

11 Ile pe su hoportai heduwe ndrop tasu hala pwoi, pe su homou homou itpiri madan
ndrop.

12Lewen marai ta Yosep iturtur iyehiy lakopwi, ide lin hereh idu tan kom ndrihou ti
uu pe ilto ndre tan iy omur tasu. Eri pe itureh kap ti imin lon ndrop tan Benjamin.

13 Su hakarndrum pe here-e kolso' su. Su heduwe ndrop hala ndre pule-en donki pe
hala ndre siti yi.

14 Idu Judah pe tinton su hehir um ta Yosep, eri iy mapwi imin eriy. Su hopo ruru ile
tadan,

15pe Yosep ihpa, “Handrai sa ndre oduu otpo kuti? Oduu tuno' oduu sa ndramat ihpa
ndre yu ti mulou hampaninye sane ile tasu ti ndre pwi?”

16 Judah ihpa, “Mandra-an, odu we atpa sa kile tadam? Odu we edehkike-ei kihpa
kehe? Oduwe otruprup odu kihpa kehe? Lapan indretureh horut tadu. Odu ndre sulo-
on we atla ndrodan ndramat ndre ikuni kap ti pe atla lewenmarai tadam.”

17Yosep ihpa, “Pwi ndre pwi! We kindrahpa kiti pwi! Tapa iy ndramat kap imin hun
iy eri we kile lewenmarai todo. Oduu huren eri ada-au ndre huye' oduu atla ndrongon
tama' oduu.”

Judah Ipe Kisini Ndrohun Benjamin
18 Judah illa ile hu Yosep pe ipe ihpa, “Oh, Lau Mandra-an, eduwe yu kusohou hepe

oh. Lon ndrinem kinei todo kolwii, ou eri ahpa ke king tih.
19Mandra-an, ouehndremteodu ihpa, ‘Oduu tama' oduupehomou tinto oduuyindre

pwi?’
20 Odu adahpa, ‘Odu tama' odu kah lopun pe tinto odu homou omur. Tama' odu ile

ndre lopun pe heduwe iy. Tinton eri indrimat pe iy ke homoumapwi imin. Iy pe tinton
eri tine' horu homou, pe taman eden iy lakopwi.’

21 “Mandra-an, ou apa odu atakuni iy kise keti, kile we ou endre-et iy,
22pe odu atpa ile tadam ihpa ndre anah kuti we kindra-au odo hun taman pwi. Uh iy

ke-eu, eri taman kihne kimet.
23 Inumpeouahpa, ‘Atsapurmodokolwiikenonndreoduuatakuni tinto' oduu lehyen

ti ki-us oduu kise tih.’
24 Lau Mandra-an, ou ti mandra-an tan tama' odu yi. Idu iy ndre odu atla ndre hun

tama' odu yi, eri pe etninen sa ndre ou apa ti ile tadan ndre ilnum.
25 “Inum ti pe iy ipe odu atsa yi pe atsasih ana' odu hepe song.
26Odu adahpa, ‘Oduwe etndrela pwi. Oduwe etndrela purmadan ndramat kurti pwi

kenon ndre tinto' odu lehyen ti kimin lenga' odu. Odu we atla, ipe ye tinto' odu lehyen
ti ki-us.’

27 “Tama' odu ipe ile tadu ihpa, ‘Oduu tuno' oduu yu ti nedu ke rumuu tammbrulu ke
Resel tih.

28Homoueri indra-au todo. Saneka-anpuyeppwi ti kihnehondrurotasi iy ilekehepe-
eu ea pe handrani iy, odosa idu ke ndre eti uu pe istomehkele, eri yu hepemodo indrito
tadanmapwi.

29 Ipe ye oduu atakuni ye homou kuti ke-eu odo hu yu pe hangka-an kihrut kidu
mundren, eri yu kah lopu, pe kihne kukarndrum uu pe kumwet.’ ”

30-31 Judah isohouyi, “Mandra-an,mehkeleyukulehun tomouupeanahkurti kindru-
us yu pwi, pe iy kindre-et pe anah ti pwi, eri iy we kimet. Iy eden anah ti lakopwi, pe iy
kahmo-on lopun. Iy we kikarndrum pe kihne kimet.

32Yu udemumoi ile tan tomo odo tan anah kutih. Yu upwe ile tadan ihpa ndre uh yu
kundrekuni anahkuti kinnandrehun iypwi, eri pede-enodoeriy ti yuwekussor kopwi
uu pe kulmat kopwi.

33 “Ile pe,Mandra-an,mehkele eri yuwekusini ndruhunanahkurti kule lewenmarai
tadam kumwin ndre kede, pe iy eri eduwe iy ki-us su tinton pe ke-eu kile yi.

34Yu kule yi ndre ndrongon tomo pe anah ti kindrimin ndroda yu pwi, eri mada. Yu
mbori iy ndre kundre-et tomo kile handrai ndre handrai tih.”

45
Yosep Ipahran Iy Ile Tan Tinton Su

1Yosepkarundrumtadan ile ta su tintonerike ilepuko-on lakopwi. Iy ihndrepet iy idu
mada' su lewenmarai tadan tahit, ile pe iy ipe ile ta su ha-au odo rum hala kiu. Homou
ndramat indrimin yi ndroda su pwi idu iy ndre Yosep ipe ile ta su tinton tih.

2 Iy iru-iy ile mandra-an pe su Isip hehrungii, pe ninen ile hu su lewen king.
3Yosep ipe ile tan tinton su ihpa, “Yu ti Yosep. Tomo timapwi ilmin?” Odoke tinton su

hehrungi iy ipe kudu, eri pe su honnoh ilemo-on lakopwi pe homou insohou hepe pwi.
4 Inum ti pe Yosep ipe ile ta su, “Iyenon oduu atsa mukehe hu yu.” Eri pe su hala

mukehe pe iy ihpa, “Yu ti tinto' oduu ke Yosep tih. Oduu atawe yu ule lumwe' suMidian
pe su hesihnen yu, pe hekuni yu use Isip tih.

5Tawene taduu kihrut pe edehtuduwen oduu kile eriy kolwii. Ndre ndrokene tadan,
eri Lapan ikuni yu use munen taduu odo we kusetawe mandro-o' sa ndramat hodo
huyen, pe handrimat pwi.

6 Song inum odo lok keti eri krismas ruweh ke indrinum pe limweh mapwi, ile pe sa
ndramat we hondrupomaryan songmapwi.

7Lapan iduwe yu ise munen taduu, kile we kuhnuwii oduu ada-au odo lo horut kuti,
pe yaya' oduuwe hendrisih pwi.

8 Lapan iduwe yu use kerti, oduu ti pwi. Iy iduwe yu modo ise pule-e' su opisa ndre
sulo-on tan king. Sane ndre sulo-on odo lok ndremandra-an kerti ise lumwe. Lok ndre
mandra-an Isip eri imin ke pohndro.

9 “Etportai atla hun tomo mehkele koson pe atpa kile tadan kile nolwo-on nedun ke
Yosep kihpa: ‘Lapan iduwe yu modo ise Isip ndre mandra-an. Asa hu yu sowin kopwi.
Adakulkul kolwii.

10OuweeminGosen,* kileweeminmukehehuyu. Oupenedumsu, papumsu, tadam
sipsip, tadammeme, tadammakau, pe ndrodan ndre sane tadam ndre sulo-on.

11 Ipe ye ou emin Gosen, eri we yu modo kise tadam. Krismas limweh odo song pwi
erimapwi idu, pe yumbori iy ndre ou, ndramtamsu, pe sane ka-an tadamatmat ta song
tih!”

12 Yosep isohou lakopwi, “Mehkele oduu ndre sulo-on kiti, pe ou yi Benjamin,
etndrendroni ilemada' oduu ihpa ndre yu eri Yosep ndre ndrokene unosohou ile taduu
tih.

13Atpa kile tan tomo ihpa ndre yu eri kohkoh homou odo Isip, pe etninen ndralngan
kile sane ndre sulo-on ndre oduu etndrendronii tih. Kinum oh pe otportai atakuni iy
kise kede.”

14 Iy isokohan tinton ke Benjamin pe iru-iy, pe Benjamin ideng yi.
* 45.10 Gosen: ti suwer mandra-an pe malahan ise koson wo mandra-an Nael. Lok kuti huyen odo tohe sane.
Mahkele ti ma ihpa ke ndre eriy.

15 Iy mapwi intang eri pe isokohan tinton homou pe homou pe ihngwi purmada' su.
Ndruwen kuti pe tinton su kah hosohou ile tadan.

16Ninen ihir pales ihpa ndre tinton Yosep su ti hansa, eri pe king pe su opisa tadan
ndre sulo-on hopwo-es lakopwi.

17King ipe ile ta Yosep, “Apa kile tan tintom su heduwe sane tasu hala pule-en donki
pe hala ndre Kenan yi.

18 Eduwe su hala haltakuni tama' su pe ndramta' su pe hasa yi ndre ketih. Yu we
kuduwe poi mandra-an hombrul odo Isip ndre huyen lakopwi odo tohe sane eri kile
ta su, kile we su handrimat song pwi.

19Apa kile tasu hokun sewil karis odo Isip, odo takunmbrulu' su pe nedu' sumo-one,
pe hokuni tama' su ndrodan.

20Handrai sa tasu ndre hendrekunii kinsa pwi eri hadawene kile eriy kolwii, odosa
sane iy ndre huye' su lakopwi odo Isip eri we kile tasu.”

21 Ile pe su nedun Yakop hahnan ihpa ndre hapa ile tasu tih. Yosep iduwe wil karis
hala ta su, ihpa ndre king ipe ti pe ile ndrodan ndre ana' su song odo lila-a' su ha-au yi
tih.

22 Iy ihngahang kolos sihsih ile ta su homou homou odo senis, odoke Benjamin eri iy
iduwe ndralahan silwa ndre tulpweu pe kolson ndre limweh.

23 Taman eri iy ipu tadan sane ndre huyene lakopwi odo Isip, pe iduwe hala pule-en
donki kamal ndre siyul. Donki siyul yi ndrukwil, eri heduwe wit pe bret, pe song se yi
odo lila-an tamanwe kise Isip tih.

24 Iy idapipan tinton su kah ha-au, pe ipe ile ta su ihpa, “Atlapa oduu odo sal kolwii.”
25 Su ha-au odo Isip pe hala ndre hun tama' su ke Yakop odo pule-en poi Kenan.
26 Su henen ndralngan tama' su ihpah, “Yosep ti mapwi imin! Iy ti madan ise pule-en

lok Isip ndremandra-an!” Yakop saman iyer, odoke ipe ye su hantaheweh.
27Odoke su henen sane nolou iy ndre Yosep ipe ile tasu ile eriy, pe iy indroni wil karis

ndre Yosep idepipan odo takun iy ile Isip, eri pe tawene tadan ise ndre hun iy yi.
28 Pe Israel ipe ihpa, “Kah ndre ndrokene. Nedu ke Yosep ti mapwi imin. Yu we kule

pe kulndre-et iy oh pe kah kumwet.”

46
Yakop SuHala Isip

1 Ile pe Israel idekukohon tadan sane ndre sulo-on pe itlang ile Isip. Iy ihir Berseba ti
pe isurok pe itnu-en yohou ile ofa ile ndrongo Lapan tan taman ke Aisak.

2Lukumwen ti pe Lapan ihir hun Israel ile hangka-an ihpandremimih, pe iyuw ihpa,
“Yakop, Yakop.”
Yakop ihpa, “Ah? Yu umwin.”
3Lapan ipe ihpah, “YuLapan. Yu Lapan tan tamam. Ou onoh odowe ala Isip ti kolwii.

Yu we kuhnan nedum su pe ombrumwe hala sulo-on odo eriy.
4Yuwe ku-us ou kule Isip, pewe kukuni ou asa ndre lok keti yi. Pe nedumndre Yosep

ti we kimin kosum kidumundrunmat tadam.”
5 Inum pe Yakop itlang odo Berseba. Nedun su kamal heduwe iy ile lon karis ndre

king odo Isip idepipan tih. Kommone pe su pedih ti hala lon karis yi.
6Su hokuni sane ka-an ndre sulo-on ho-us su. Sane ndre sulo-on tasu odo Kenan ti su

hokuni ndrodan, pe ha-au hala Isip.
7 Iy ikuni nedun pe papon su ndre sulo-on hala Isip.
8Ranga' su nedun Israel kamal pe papon su ndre ho-us iy hala Isip ti kurtih:

Ruben ti tolun kom ta Yakop.
9Ruben ti nedun kamal hamou: Hanok, Palu, Hesron pe Karmi.



Lin 46:10 70 Lin 46:34

10 Su nedun Simeon kamal eri Jemuel, Jamin, Ohat, Jakin, Sohar pe Saul. Tinen Saul eri
pedih odo Kenan.

11 Su nedun Livai kamal eri Gerson, Kohat peMerari.
12 Su nedun Judah kamal eri Er, Onan, Selah, Peres, pe Serah. (Odoke Er horu Onan

harmat odo ndre Kenan.)
Su nedun Peres kamal eri Hesron pe Hamul.
13 Su nedun Isakar kamal eri Tola, Puvah, Iop pe Simron.
14 Su nedun Sebulun kamal eri Seret, Elon pe Jalel.

15Ruben, Simeon, Livai, Judah, Isakar pe Sebulun ti su nedun Leah, mbrulun Yakop.
Leah iduwe nedun su kurti odo ndreMesopotemia. Leah iduwe nedun homou pedih yi
rangan Dainah. Su nedun Yakop pe papon su ta Leah ti ndre tulngeh-pe-tulmuu.
16 Su nedun Gat kamal ti rangan su kurti:
Sifion, Hagi, Suni, Esbon, Eri, Arodi, pe Areli.
17 Su nedun Aser kamal eri Imnah, Isvah, Isi pe Beriah, pe timso-o' su eri Serah. Nedun

Beriah kamal ti Heber peMalkiel.
18 Su kamal pe pedih, nedun pe papon Yakop horu Silpah, lewen marai ta Leah, eri

ndre sungoh-pe-onmou.
19Nedun Yakop tammbrulun ke Resel ti rumuu kopwi:
Yosep pe Benjamin.
20Yosep imin Isip ti pe iyesuwon Asenat, taman ti Potifera, pris odo Heliopolis. Asenat
iduwe nedun Yosep kamal rumuu: Manaseh pe Efraim.
21Benjaminnedun sukamal ti Bela, Beker, Asbel, Gera, Naman, Ehi, Ros,Mupim,Hupim

pe Art.
22Yakop nedun pe papon su odo tammbrulun Resel, ti su ndre sungoh-pe-hamou.

23Dan eri nedun ke homou kamal, Husim.
24Naptali nedun kamal ti Jasel, Guni, Jeser pe Silem.

25 Yakop nedun pe papon tam mbrulun ndre Bilhah eri su ke ndrotulmuu. Bilhah ti
pedih lewenmarai ndre Laban iduwe ile henuwii Resel.

26 Su ndrayen Yakop ndre sulo-on hala Isip ti ndre onngoh-pe-onmou. Hondrundru-
mon su pedihmbrulun nedun su ti pwi.

27Yosep nedun kamal ndre rumuu eri hermin Isip. Ile pe Yakopnedunpe paponndre
sulo-on ndre hohntok hala Isip ti ndre ndrotulngeh.

YakopNdroda Su LewenHodo Isip
28 Yakop ihtakalan Judah ile munen ipe iy kile pe kilpa kile ta Yosep pe kisondrih su

kise Gosen. Yakop su hehir Gosen ti pe
29 Yosep ipe ile ta su lewen marai tadan haltakuni karis pe iy indreh ile eriy, pe

ilsondrih taman ile Gosen. Yosep iltuwe taman ti pe iyahah ile won taman pe ideng
elwe-en lakopwi.

30 Israel ipe ile ta Yosep ihpa, “Yo nedu, ndre ndrokene ou mapwi emin. Yu kah
kumwet ti huyen, odo yu ko undrendre-et ou tih.”

31 Inum ti pe Yosep ipe ile tasu ndre sulo-on ihpah, “Yuwe kule pe kulpa kile tan king
kihpa ndre tinto pe lewen tomo su ndre sulo-on ndre honto Kenan eri kah hansa.

32Yu we kulpa kile tadan kihpa ndre oduu, eri ndramat odo mada' oduu iso sane ka-
an. Yu we kulpa kupwe oduu atsa ti pe atakuni sipsip, meme, makau, pe taduu sane
ndre sulo-on.

33Uh king kiyuw oduu pe kihndremte kile marai sa oduu odompo,
34 eri atpa kile tadan kihpa ndre oduu ti lau odo hangahang sane ka-an, ihpa ndre su

tinembro' oduuhompo tih. Ipe ye oduuadahnankihpakudueriwe iy kiduweoduuotto
ndre poi mandra-an odo Gosen. Yosep ipunou ihpa kudu odosa, iy tunon ihpa ndre su
Isip ti hosonto hondroh ndroda su ndramat ndremada' su iso sane ka-an ti pwi tih.

47
1 Ile pe Yosep ikuni tinton su limuu pe hala ndrongon king. Iy ipe ile tan king

ihpa, “Tomo pe tinto su hondroh Kenan hansa pe hekuni sane ka-an tasu ndre sulo-on
ndrodan. Su kah hansa pe holto Gosen.”

2 Inum pe iy iduwe tinton su hala purmadan king.
3King ihndremte su ihpa, “Oduu odompomarai sa lakopwi?”
Su hapa ihpa, “Odu ti ndramat odo mada' odu iso sane ka-an ihpa ndre su papo’ odu

ndre pihe hompo tih.
4Odu ada-au atsa lok keti odosa Kenan eri song pwi, pe sane mundriu anan sane ka-

an tadu ti hondrunum yi. Odu atpa ou apahran pe odu otto ndre poi mandra-an odo
Gosen.”

5King ipe ile ta Yosep, “Ou tamam pe tintom su eri kah hansa Isip.
6Handrai sa su hapa hopo, eri hopo kile reh tasu. Poi mandra-an odo Gosen ti huyen

lakopwi. Eduwe su hamandro hodo eriy. Pe uh lehpe se ndramat huye' su odo lenga' su,
eri eduwe su he-enmunen su ndramat ndremada’ su iso sane ka-an todo tih.”

7 Inum ti pe Yosep ikuni taman ke Yakop pe ile purmadan king. Yakop ipatihteh king
oh pe

8king ihndremte iy, “Ou krismas tadam kah heski?”
9Yakop ihpa, “Yuunelila pe unemandro kopwi sehir ile sehir, pe krismas todo ke inna

puken sangat-pe-tulngeh. Krismas kurti sulo-on pwi, pe mandro todo ti indrihir huyen
ndreerti pwi. Tomopepapusu ti hodoelwe-en lakopwi, pemandro-o' su ti huyenhepe.”

10 Inum pe Yakop ipatihteh king ndre petsih yi oh pe iyeu.
11King ipe, ilepeYosep iduwe tamanpe tintonsuhodo Isip. SuhamandrohodoGosen,

pe Yosep itlangan poi hombrul pe hombrul odo mukehe Rameses Siti ti hala tasu. Poi
erti mbrule lakopwi odo lon Isip ndremandra-an.

12Yosep intawe song anan taman pe tinton su. Su ndramtan taman ndre sulo-on, ile
ndrodan ndre kommone ti iy intawe ndre ana' su song yi.

Song Pwi
13Song inumlakopwiodo lokndremandra-an, pe sandramatodo IsippeKenanhelkis

ta song.
14Yosep intakunimoni ndre sa henesihsih song ile eriy ti pe ilentawe illa ummandra-

an tan king, sa heneyuwen ile pales.
15Moni ta sa ndramat ndre sulo-on odo Isip pe Kenan ti inum, ile pe sa lau odo Isip

hala ndrongo Yosep pe hapa ihpa, “Ana' odu song pemone-e' odu hondrunumndresale.
Endre-et kile eriy, pwi ti odu we atmat.”

16 Yosep ihpa, “Oduu atpa mone-e' oduu hondrunum ndresale eri kah atakuni sane
ka-an taduu ti hasa pe otpo suhen kile song.”

17 Ile pe su haltakuni hos, sipsip, meme, makau, pe donki tasu hala hu Yosep pe hopo
suhen ile song. Idu krismas eriy, eri sa henesihsih song ile ke sipsip, meme, donki,
makau, pe hos.

18Krismas eti inum, pe ile krismas sih yi ti pe sa hala ndre ndrongon Yosep, pe hapa
ihpa, “Lau Mandra-an, odu we etndretungyon nolou pwi. Mone-e' odu hondrunum pe
sane ka-an tadu ti ou ondrokuni indrinumyi. Odu kah hepe hangka-an indrimin yi odo
sihsih ana' odu song kile eriy ti pwi, tapake odu sengin ndramat pe poiye' odu.

19 Endre-et kile eriy, pwi ti odu we atmat. Esihnen odu pe poi tadu kile song, pe odu
kah atla hono-onmarai tan king, pe iy kah kile taman poi tadu. Angahang odu song kile
we odu atndremat pwi. Ahngahang odu pedun sane song odo tohe pe odu atlatohon
hala poi, kile pe poi he-en ke porah kolwii.

20Yosep isihnen poi ndre sulo-on odo Isip pe ile poyen king. Song ti kah pwi lakopwi,
ile pe su Isip we handranon hondrupo hangka-an pwi, tapake we heduwe poi hala
sihsih. Ile pe poi ndre sulo-on hala ke poyen king.

21 Yosep ipu ihpa kuti pe ihnan ndramat ndre sulo-on odo Isip, idu ndrongon hodoh
pe ilto hodoh, eri hala ke lewenmarai tan king.

22Tapakepoi ndrehoso lumwe' supris ti Yosep insihnenpwi. Supris ti hantakun song
odo ndrongon king, ile pe su handrimat song pwi. Iy erti uu pe su hondrupo salimpoye'
su pwi tih.

23Yosep ipe ile ta sa lau ihpa, “Oduu etndrendronii, yu unsihnen oduu ndrodan ndre
poi taduu, ile pe king kah tadan oduu. Poi taduu ti hanna poyen king yi. Ile pe podun
sane ndre oduu atpa we etutuhe ti kurtih.

24Kidu rang ndre sane kuti hala mandran pe oduu atakun, eri we edentalengan killa
ndre limndreh. Handroh ti ana’ oduu, pe hondroh ti kise tan king. Taduu ti ana' oduu
odo yo-on pe se ti odo tohe.”

25 Su hapa ihpa, “Ou ahnan pe odu etndremat pwi, lau mandra-an, ile pe odu ka we
atla lewenmarai tan king.”

26 Ile pe tawene Yosep iduwei ndre song hondroh odo lo' su ndre limndreh ti we killa
tan king, eri ihir ile lo. Puko-on ta lo kurti mehkele eri mapwi ilto Isip ihpa ke ndre eriy.
Tapake poi ndre hoso lumwe' su pris eri poye’ su hoso ke ndre lumwe' su.

Yosep Idemumoi IpeWe Kidoni Yakop Kile Ndre Kenan
27Su Israel hoso Isip ti pe hamandrohodoGosen. Suhohorhala sulo-on, pehala tama'

sane sulo-on.
28Yakop imin Isip ti krismas sungoh-pe-ondrotoloh. Pe kah krismas tadan ihntok eri

sangat-pe-hangoh-pe-ondrotoloh.
29Yakop tunon mundrun mat tadan ti kah mukehe, ile pe iy iyuwen nedun ke Yosep

pe ipe ile tadan ihpa, “Eduwe lumwem kise pahndran po pe adamumoi kihpa ndre ou
we endretoni yu kundruto lok keti pwi.

30 Lok ndre hodoni tomo su holto eriy, eri ou oltoni yu kule yi ndre eriy. Okuni yu
ku-eu odo Isip pe oltoni yu kule ndroda su.”
Yosep ihpa, “Yuwe kuhnan kihpa ndre ou apa tih.”
31 Yakop ihpa, “Eri adamumoi kihpa ndre ou we ahnan ndre ndrokene tih.” Yosep

idamumoi. Ile pe Israel imin ke ndre pule-en sau pe isurok pe ide urehen Lapan.

48
Yakop Itou Puko-on Ile Pule-en Efraim peManaseh

1Ndruwen sane ndre sulo-on eti honum pe isto ndre omur yi, eri Yosep ihrung ihpa
ndre taman ile sik idu poi. Ile pe iy ikuni nedun horu ndre rumuu, Manaseh pe Efraim,
pe ile ilndre-et Yakop.

2Sa homou inen ndralngan Yakop ihpa ndre nedun ke Yosep eri insa isendre-et iy, ile
pe iy ititsan ke iy pe imin eleng pule-en sau tadan.

3Yakop ipe ihpa, “Lapan Petngendrei ihir hu yu odo Lus, odo Kenan pe ipatihi yu.
4 Iy ipe ile todo ihpa, ‘Yuwe kuhngahang ou kom sulo-on, kile pe yayamwe hehir kile

lok sulo-on. Yu we kuduwe lok kuti kile lonen yayam su ndresale.’ ”
5 Yakop ipe yi ihpah, “Yosep, kom tadam ndre rumuu, iy ndre yu unsa Isip mapwi

pe tine' horu iduwe horu, eri nedu. Efraim pe Manaseh eri harahpa ke ndre kom ndre
rumuu todo kamal, Ruben pe Simeon.

6 Ipe ye ou olpo se nedum kamal omur yi, eri su eti we nedum, pe we hokun poi pe
sane se yi eri we hala pahndran Efraim peManaseh ea.

7 Yu umpo kurti odosa, tinem ke Resel ti imet, idu iy ndre yu mapwi uwus
Mesopotemia upwe kule yi ndre Kenan tih. Iy imet odo ndrokoron sal, kah mukehe

odo Efrata. Pe yu udoni iy idu ndre ngerin sal illa Efrata.” Efrata rangan mahkele ti
Betlehem.

8 Israel indroni horu kom kamal nedun Yosep, eri pe ihndremte, “Horu kom kurti
nedun si?”

9Yosep ihpa, “Iy kurti horu nedu, iy ndre yu umwin kede pe Lapan ihlingi yu tih.”
Israel ihpa, “Okuni horu harsa, kile pe yu kupatihteh horu.”
10Madan Israel eri indrekureu odosa iy ke inna lopun ndresale, pe kah isenendre-et

isenehii pwi. Yosep iduwe horu kom ti harla hun iy, pe iy idekepti horu idu kanahan pe
ihngwi purmada’ horu.

11 Yakop ipe ile ta Yosep, “Yu upwe ye kundrendre-et ou pwi yi, odoke mehkele eri
Lapan ihnan pe yu usendre-et ndre ou pe nedum horu yi.”

12 Inum ti pe Yosep ikuni horu hara-au odo kanahan Israel pe ipu ruru ile tan taman,
purmadan iltu-uw ndre poi.

13 Inum pe Yosep iduwe Efraim ile kamweu ta Yakop ea peManaseh ile mudon.
14 Odoke Israel iduwe lumwen ile ndraposeleh, eri pe lumwen mudon ile ye palan

Efraim pe kamweu ile palanManaseh. Manaseh eri tolun pe Efraim eri lusiyen.
15 Inum oh ti pe iy ipatihteh Yosep ihpah:

“Lapan, Ou ndre onu-us tomo horu, Abraham pe Aisak, eri opo blesim horu kom kutih!
Lapan, Ou eduwe yu umwin uu pe isto mehkele, eri opo blesim horu!

16Engel kehe ndre enehnuwii yu odo horut todo ndre sulo-on, eri opo blesim horu!
Rongo pe ranga' horu tomo, AbrahampeAisakwe kindrene-en, eriwe kindrehhun
horu kom kutih.

Horu horpo kom kile sulo-on pe yaya' horu kihur.”
17 Yosep tawene tadan ihrut hepe odo iy indroni taman iduwe lumwen mudon ile

palan Efraim, ile pe iy indretowe lumwen taman pe isori iyeu odo palan Efraim, pe
iduwei ile palanManaseh.

18 Inum pe iy ipe ile tan taman ihpa, “Tomo, indrahpa kiti pwi. Nedu kamal munen ti
kurti, eduwe lumwenmudon ti kile palan.”

19Taman indrehrung iy pwi, pe ipe ihpa, “Yu tuno, nedu. Yu tuno. Su yayanManaseh
eri we hohor hala sulo-on. Odoke su yayan Efraim eri we hohor hala sulo-on lakopwi
pe we hehir hala lokmandra-ane.”

20 Ile pe iy ipu blesim horu idu rang eti pe ipe ihpa, “Su Israel we heneyuwen ranga'
oruu kinto iy ndre su hapa hotou blesing tih. Su we hampa kihpa, ‘Lapan kihnan ou
kihpa ndre Efraim peManaseh.’ ” Ile sal kuti pe iy iduwe Efraim ilemunen peManaseh
ile ye omur.

21 Inum ti pe Israel ipe ile ta Yosep, “Mundrunmat todo eri kahmukehe, odoke Lapan
we kimmin ndrodan ou pe we kiduwe ou ala ndre lonen papum pe tinembrum su yi.

22 Lok huyen pe ndrolon mandra-an odo Sekem iy ndre yu ukuni tasu Amor odo
pahun eri yu kah kuduwe kile tadam koson, tintom su eri pwi.”

49
Yakop Itou Puko-on Ile Pule-en Nedun Su

1 Inum pe Yakop iduwe nolou ile hun nedun su ndre sulo-on pe ipe ihpa, “Atsa ke
hondroh, pe yu kupaninyan sa we hehir taduu kidu omur tih:
2 “Atsa ke hondroh pe atahrung, oduu nedun Yakop.

Atahrung tama’ oduu ke Israel.
3 “Ruben, kom tolun todo, puko-on todo ti ou.

Longoh odo eleheu todo ti yu uwepisi ou iyinmunen.
Ile puko-oi pe rangai ihnding, eri ou emin kalai.

4Ou ti ahpa ndre noren kup,

odoke we onso ke lo wambreh tan tintom su,
odosa ou anak ile sawen taman, pe opombrulun tih.

5 “Simeon pe Livai ti horu ndrin.
Painat ta horu ti ndrai idumadan.

6Yuwe kundrimin lon paruhur ta horu pwi,
pe we kunna lo sohou ta horu pwi.

Horu herempo loroh pe herenopwi ndramat hamat,
pe makauma ndremore' su ti pe horu herentumbru-e
ndrike' su ile ke hono-on ndruwot.

7 Surur kile pule-en loroh ta horu,
odosa loroh erti homouwe kindrundrotowei pwi.

Pe surur kile pule-en lon ndrinei nai ta horu,
odosa karundrum indrimin eriy pwi tih.

Yu we kutsarpadan oruu arla ke lenga' su nedun Yakop,
pe we ermin ke lenga' su Israel.

8 “Judah, tintom suwe hosori rangam.
Su pidiwa tadam ti ou lumwemwe kise wo' su.
Tintom suwe hopo ruru kile tadam.

9Ou ti ahpa ndre layon, Judah.
Layon ilrop anan yohou oh pe ina-au isa ndre omwen pe inemetir.
Iy kirotutlon iy ki-in ti ou si puko-omwe eltukuni iy?

10 Judah, kendro tan king we kise lumwem,
pe we kindra-au odo lumwem pwi,
pe we ta yayam su ndresale.

Kantri we hohrung nolwu-um,
pe hehlingi ou kile sane,
pe we hopo ruru kile tadam.

11 Iy we kisswi donki tadanma inek tapa eriy ti
kisso padan grapevine ndre sengin hutun lakopwi.
Kolos tadan we kisingen kile wain rama-an ihpa ndre ndrai.

12Madamwe kirma odo ke ing wain,
pe lehemwe kiperer odo ke ing pon susunmeme.

13 “Sebulun, ou ti we emin ngerin ndras.
Lom pasis tadam ti we kinehndrepit tan ndrolen yap.
Kapetne-et odo lonem eri we kilto ndre Saidon.

14 “Isakar eri ndrakika-an, odoke iy ti ihpa ndre donki itarah iyin lengan sedel pek.
15 Iy indroni ihpa ndre ndruhunmayau tadan ti huyen,

pe poyen ti huyen.
Ile pe iy ihran won ipe kisursor sane,

pe sa we hehkikiyan iy kile hono-onmarai ta sa.
16 “Danwe kisini kakah ta su lewen.

Su eri we hahpa ndremetnemwen se yi odo Israel.
17Dan eri we kihpa ndremot iyin ngerin sal,

mot posin iyin ngerin sal ndre ineti kambrulken hos,
pe hos impiyen ndramat intaketi ile omur ea.

18 “Lapan, yu ungkeli-iy upwe Ou ehnuwii yu.”
19 “Gad eri raskel we hanak hun iy,

odoke iy we kipu pahun pe kidu omur ta su yi.
20 “Aser, ou lonem ti song huyene we he-en eriy.

Song odo lok tadam ti iy ndre sa king we henehwaso-o sa tih.
21 “Naptali ti ihpa ndre dia ndrukwil ndre inelila ile reh tadan,

pe intudou nedun eri pe nedun ti rahye' su.
22 “Yosep ti ihpa ndre donki puyep ise koson wo kolou,

ndre pwi homou nedun hos puyep ise padan lok.
23 Su pidiwa tadan hanak hun iy, pe ha-as iy ile panada.
24Odoke iy lumwen tis panada tadan pe ipkwe,

odosa puko-on tadan ti iyus ngo LapanMandra-an ta Yakop,
Lapan tan Israel wemadan kisso tadan pe kintawe puko-on kile tadan.

25Lapan tan tamam ke Yakop we kihnuwii ou,
Lapan, taman sane ndre sulo-on we kipu blesim ou.
Lapanwe kihlingi ou kile lengin indroh eleng pe wo indroh kwin poi,
Lapan we kihlingi ou kile sipsip pe sane ka-an sulo-on,
Lapanwe kihnan su pedehnem hopo kom sulo-on,

26Blesing Lapan iduwe tan tamam ti
ihluwen blesing ile pule-en puliy,

blesing Lapan iduwe tan tamam ti
ihluwen blesing ile pule-en sane ndre sulo-on odo padan puliy.

Ndre sulo-on kurti yu kah kuduwe kile mburmpalan Yosep,
kile mbrulin nedun king imin lenga' su tinton.

27 “Benjamin eri ihpa ndremweh puyep ndre song iyin ndrinen.
Maping eri irop anan yohou pe inna-an.
Pehon eri iy intelnge sane iy inerupoi.”

28 Su kuti metnemwen ndre sungoh-pe-rupwing odo Israel. Tama' su impatenten su
ti pe inesukuni sa iy ndre su we hehir kihpa eriy omur tih.

Mat ta Yakop
29 Inum ti pe Yakop isohou tan nedun su pe ipe ihpa, “Yu kumwet, eri atlatoni yu kule

ndrodan tomo su kule ndre pehliy ilso lok tan Efron, lapan Hit tih.
30 Pehliy erti ilso rai ea odo Mamre, ise lok rangan Makpelah, odo Kenan. Abraham

isihnen poi ndrodan ndre pehliy kurti odo hun Efron, ile ndruhun tunton ndramat.
31 Hedoni Abraham pe mbrulun ke Sarah ti ilto eriy, hedoni Aisak pe mbrulun ke

Rebekah ti ilto eriy, pe yu udoni Leah ti ilto eriy yi.
32Poi pe pehliy ise eriy kuti hesihnen odo ngon su Hit. Atlatoni yu kule eriy yi.”
33Yakop isohou tannedun su ile sohoundre sulo-on kuti inum ti pe isori ndrikenndre

rukei ile pule-en sau, irwi ngohon ke petsih, pe imet.

50
1Yosep ipiyen iy ile pule-en taman, iru-iy pe ihngwi purmadan.
2 Inum ti pe iy ipe pe su ndrokta tadan hopo marai ile tan taman. Su hoponunson

taman pe heduwemarsin ile mundren taman, odo kile pe taman kipso sowin kolwii.
3Marai odo ponunos ndramat mat ihpa kuti inesini rang hangoh, ile pe su ndrokta

hopo marai ile tan taman ti rang ndre hangoh. Pe su Isip hesehel Yakop rang ihndre
ndrotulngeh.

4 Mundrun sehel Israel ndre inum ti pe Yosep ipe ile ta su kohkoh tan king ihpah,
“Atakuni nolou todo kile hun king.

5 Atlapa nolou todo kuti kile tadan, ‘Tomo ipe ndre kimet eri pe ipe yu kudemumoi
kile tadan odo we yu kultoni iy kile ndre ngat iy ihnan kah ilso ndre Kenan. Iyenon yu
kule pe kultoni tomo kinum pewe yu kuse yi?’ ”

6King ipe ihpa, “Ala pe oltoni tamam oh, kihpa ndre ou adamumoi ile tadan apa we
ahnan tih.”

7 Ile pe Yosep ile pe iltunton taman. Su lau lehen palan tang king ndre sulo-on, su
lau ndre henehnuwii king ile tawene, pe su kohkoh ndre sulo-on odo Isip, eri ho-us pe
heltunton Yakop.

8 Su lewen Yosep ndre sulo-on, su tinton, pe ile ndrodan ndre su lewen Israel ndre
sulo-on ho-us. Tapake kom mone, ndrodan ndre sipsip, meme pe makau honto ndre
Gosen.

9 Ndramat hala wil karis pe ndramat he-en pule-en hos eri ho-us hala yi. Ndramat
hudut lakopwi hala.

10 Su helihir ile ndruhun tapurit puken wit, ise ngerin taon Atat, odo mukehe wo
Yordan. Su hehir eriy ti pe heru-iy pe hadang ile mo-on lakopwi. Su hodo eriy rang
ndrodul pe Yosep ipu lon pengin taman.

11 Su ndramat odo Kenan hondroni su ndramat ta Yosep hantang pe hana-an lon
pengin odo Atat ti pe hahpa, “Su Isip henesehel homou ndramat.” Iy kuti uu pe lok ise
mukehe Yordan erti sa heneyuwen ile Abel Mizraim tih.

12 Ile pe su nedun Yakop hahnan ihpa ndre iy ipe ile ta su tih.
13Su hosori iy ile Kenan pe hodoni iy ile pehliy odoMakpelah, ise rai odoMamre. Poi

erti Abraham isihnen odo ndrongon Efron lapan Hit, ile ndruhun tunton ndramat.
14Yosep idoni tamanohpe ile ndre Isip yi, ndrodan tinton supe sandramat ndre sulo-

on ndre ho-us odo tunton taman tih.
Yosep Kolon IsumwenHorut Tan Tinton Su

15 Tama' su ke indrimat, ile pe su tinton Yosep hapa ihpah, “Yosep kihne ma kinta-
wononmo-on ndre sulo-on ndre tidu titpo ile tadan tih. Pe kihne iy kipumuden.”

16 Ile pe su heduwe nolou ile hu Yosep pe hapa ihpa, “Tama' tidu ipe ndre kimet,
17 eri pe iy ipe odu atpa nolwo-on kile tadam kihpa, ‘Tintom su mo-o' su kah.

Akarndrundrumwi su pe opo muden horut ndre su hahnan ile tadam ti kolwii.’ Ile pe
mehkele, eri odu atpa ou kolum kah ke-eu odo mo-on ndre odu lewen marai ta Lapan
tan taman atndrahnan tih.” Nolou tasu ihir hun Yosep ti pe iy ikarndrum su pe ideng.

18 Inum ti pe su tinton Yosep, su ndre su, hala pe hepiyen su ile pwoi idu purmadan,
pe hopo ruru ile tadan. Su hapa ihpa, “Odu etndresa. Okuni odu atla hono-on marai
tadam.”

19Odoke Yosep ipe ile tasu ihpa, “Otnoh kolwii. Yu we kunsini ndruhun Lapan pwi.
20Oduu ti atpa ye otpomo-on ile puli-i, odoke Lapan ipe iy erti huyen, ile pemahkele

eri we sa ndramat sulo-on handrimat pwi.
21Otnoh hangka-an kolwii. Yu we modo kise taduu pe su nedu’ oduu.” Pe iy iduwe

sohou huyene ile ta su, ile pe tawene tasu kah hala huyen.
Mat Ta Yosep

22 Yosep ke imin Isip ndrodan ndre lewen taman su. Krismas tadan ti ihir ile ndre
sangat-pe-sungoh pe iy imet.

23Yosep imin ti uu pe isendre-et ndre su nedun pe papon Efraimyi. Iy isendre-et ndre
su nedun Makir yi. Makir ti nedun Manaseh. Su nedun Makir eri Yosep ikuni su pe
ihlingii su ile ihpa ndre nedun.

24 Inum ti pe Yosep ipe ile tan tinton su ihpah, “Yu mukehe kawe kumwet. Odoke
Lapan we kindra-amelyen oduu pwi. Iy we madan kise taduu pe we kikuni oduu ada-
au odo lok kerti, pe kiduweoduu ada-au atla ndre lok Iy ipu poromisimAbraham, Aisak
pe Yakop tih.”

25 Inum ti pe Yosep ihndremte su Israel ipe su hahnan poromis handrai. Iy ipe ihpah,
“Lapanwekikuni oduu ada-au ndre ndrokene odo lok ketih, pe atla ndre lok Iy ipe ile ta
su papo’ tidu tih. Atamumoi kile todo kihpa ndre uh, oduu atalang ada-u, eri we etsori
ndruwi ndrodan ku-us oduu.”

26Yosep krismas tadan sangat-pe-sungoh, pe imet imin ndre Isip. Su ndrokta hetilen
iy pe heduwe marasin ile mundren, odo kile pe kindrepuso sowin pwi tih. Inum pe
heduwe iy ile lon kes pe iyin ndre Isip.

Mak
Nolou IleMunen
Mak Ti Si Lau?
JonMak idetorwe buk kutih.
Jon Mak ti tinen pedih homou odo Yerusalem rangan Maria (Aposel 12.12). (Maria

tinen Yesus ti pwi.) Su disaipel honto “rum eleng” odo Yerusalem ti ise um tan tinen
Mak.
Mak ti tuwen Banabas (Kolosi 4.10-11). Iy iyus Pol pe Banabas ile Antiok (Aposel

12.25), odoke iy ilahnan horu horpo loroh ile ta horu. Iy indrimin huyen pwi, ile pe
iy iyeu ta horu (Aposel 13.13). Odoke idu ndre omur ti eri iy iduwe henewii mandra‑an
ile tamPol (2 Timoti 4.11). Pita ihnanMak ileKristen. Pita iyuw iy ile nedun (1 Pita 5.13).
Sa sape ndramat se ti hapa Pita ininen sane ndre iyin lon Gutnius ti pe Mak intatorwei.

Mak Inen Sa?
Nolou ndre mamune iyin lom buk Mak ti ihpa, “Gutnius ta Nedun Lapan, Yesus

Kristus ti ihir ihpa ndre kurtih.” Buk kuti ililngan ihpa ndre Yesus ti tadan puko‑on pe
pawa odo po marai. Tidu we titndroni puko‑on pe pawa tadan, into iy intatuhne pe
impunou sa lau, into iy ina‑as sinel odo pule‑en sa lau, pe into iy ina‑as to‑ir ta sa lau.
Yesus iy ndre iy ti iyuw iy ile “Nedun Ndramat.” Pe iy ipe iy ise ti isetudou sengin kile
sihnen sa ndramat sulo‑on hala yi ndre hu Lapan.
Mak ti indreninen sohou sulo‑on ndre Yesus ipaniye ile ta sa lau ti pwi. Mak ti inen ke

marai ndre Yesus ipupu‑uh tih. Ndre mamunen ti Mak inenmarai tan Jon odo Baptais,
pe Yesus ipu baptais, pe Satan ituhne ipe kihnan Yesus kipu to‑ir. Inum ti pe Mak inen
Yesus ikarundrum sa lau ndre tasa pede‑en ti pe itou tatuhne pe punou ile ta sa.
Ndre mamunen ti su disaipel ma hontut ile sane ndre Yesus ipu tih. Odoke melsen

kopwi su hesitalonan pe hesehtuno su.
Buk Mak ti inen sa ndramat hehmbore sa Yesus pe hapa hahnan marai tadan

kihmo‑on. Pe pohtidi‑iy ta Mak ti inum idu Yesus imet, itlang yi, pe ile yi ndre Heven.

Jon Baptais Itou Nolwo‑on Lapan ile ta Sa Lau
(Matyu 3.1-12 pe Luk 3.1-18 pe Jon 1.19-28)

1Gutnius ta Nedun Lapan, Yesus Kristus ti ihir ihpa ndre kurtih.
2Profet Aisaiah ndre pihe ti idetorwe pohon Lapan ihpa,

“Yuwe kuhtakalan ndramat todo kidokai kise munen,
pe iy we kise kisitatilen salam kile huyen.

3Homou lau iyuw imin lok sehir tam pwi,
ihpa, ‘Adahnan salan Lapan ki‑in.
Atatilen salan kile huyen.’ ”

4 Ile pe ndramat odo tokai ise munen ti Jon odo Baptais. Jon imin lok sehir ndre akan
poi ke porah iyin eriy, pe isohou puko‑on ile ta sa lau ihpa, “Tawene taduu ke‑eu odo
punoumo‑on pe atsa otpo baptais, kile pe Lapan kolon ke‑eu odo to‑ir taduu.”

5 Ile pe sa lau sulo‑on odo Yerusalempe lok se yi odo Yuda, hala pe haltahrung Jon. Su
henen to‑ir ta su ile moleu pe Jon itou baptais ile ta su odo wo Yordan.

6 Kolewen Jon ti hahnan odo lemlemun kamel, pe iy inehndrusi let iyin ndrokoron.
Song anan Jon ti kalangou pe wayen pakok odo purken kei.

7 Iy ipe ile ta sa lau ihpah, “Ndramat homou ndre we kise omur todo ti ise puli‑i
lakopwi. Yu ti undranon Iy pwi. Yu undranon kukaluluhu pe kuruwyon esuke‑en su
Tadan pwi.

8Yu untudou baptais odo wo, odoke Iy ti we kitou baptais odo LapanMulwen.”

Jon Itou Baptais ile ta Yesus
(Matyu 3.13-17 pe Luk 3.21-22)

9Kalmene‑en kurti pe Yesus iyus taonNasaret, odo Galili Distrik, pe ile ndrongon Jon.
Pe Jon inuhen Iy odo wo Yordan.

10 Idu ke ndre Yesus ise eleng odo lonwo ti, Iy indre‑et ile eleng, pe iltuwe parar iseket
idu kopwi. Pe LapanMulwen iyuh ise pule‑en ihpa ndre pal.

11 Kuruwen pohoi iyus lom parar iseket ti ipe ihpa, “Ou ti Nedu. Yu wasu‑u Ou
lakopwi. Yu uhposon Ou.”

Satan Ituhne Ipe Kihnan pe Yesus Kindretahrung Lapan Pwi
(Matyu 4.1-11 pe Luk 4.1-13)

12 Idu ke ndre kuruwen pohoi iyus parar ti imnin, eri Lapan Mulwen ikuni Yesus ile
lok sehir, pat pe on ke porah iyin eriy.

13Yesus imin lok erti rang ndre hangohndroda su ka‑an puyep. Pe Satan ile pe ituhne
ipe kihnan Iy pe Iy kindretahrung nolou ta Lapan pwi. Pe su engel henehnuwii Iy.

Yesus Ipu StatMarai odo Galili
(Matyu 4.12-17 pe Luk 4.15-16)

14 Sa kah hendrundrotowe Jon odo Baptais pe hokuni iy inna kou. Idu ndruwen erti,
Yesus ile Galili Distrik pe ipehre Nolwo‑on Lapan.

15 Iy ipe ihpa, “Losengin indrihir. Mundrun ndre Lapan we kile king odo lokpoi ti
indrisa. Ada‑as punoumo‑on ha‑au pe otpo bilip kile Nolwo‑on Lapan.”

Yesus Iyuwen Su LauHamou pe SuHo‑us Iy
(Matyu 4.18-22 pe Luk 5.1-11)

16 Yesus inelila odo ngerin Ndras Galili,* pe Iy iltuwe horu madan tinton rumuu,
Saimon pe Andru. Horu ti lau odo pondrih ni, ile pe horu herempiyi kupwen.

17 Pe Yesus ipe ile ta horu ihpa, “Arsa oru‑us Yu, pe Yu we kutuhnon oruu kile takun
ndramat.”

18 Ile pe horu herpiyen kupwen ta horu into ndre poi pe horu‑us Yesus.
19 Iy illa ile lehpe lakopwi, pe iltuwe Jems pe Jon. Jems horu Jon ti tama’ horu Sebedi.

Horu hermin lon ndrole’ horu, pe heresokopet pe herempisi ta horu kupwen.
20 Yesus madan ihtek ta horu ti pe iyuwen horu lakopwi. Horu herpiyen tama’ horu

ndrodan ndre su lewenmarai honto ndre ndrol, pe horu‑us Yesus.
Yesus Itou Sukul odo Kaperneam pe Iyes Sinel
(Luk 4.31-37)

21Su hala taon Kaperneam, pe idu Sabat, eri Yesus ile lon omwen surok ta su Yuda pe
ipehre nolwo‑on Lapan ile ta sa lau.

22 Sa lau hehretek ile suhwon, odosa Iy indrenolou ihpa ndre su ndramat ndre tuno’
su Lo ti pwi. Su sape ndramat odo Lo ti henosohou illa ke nolou ndre sa ndramat se yi
hendresohou kah ile eri, odoke Yesus ti isohou ihpa ndre Iy ti Tadan pawa odo sohou.

23 Sa hehretek ti orngon homou sinel imin pule‑en ti idehel idu pule‑en Yesus ihpa,
24 “Yesus odoNasaret, Ou apa ospo sa kile tadu? Ou apa asahyan odu tih? Yu tunoOu!

Ou ti Ndramat Kapin ta Lapan!”
25Yesus ihrurute anan ihpa, “Onlou kah! Asamahun odo tadan!”
26 Pe sinel kuti iruhyon orngon kuti ile puko‑on, inum pe idehel ile mo‑on pe indreh

iyeu.
27 Sa lau ndre sulo‑on hehretek pe poho’ sa idohoh idu kopwi. Homou ihndremte

homou ihpa, “Homosa kutih? Iy itou tatuhne pe punou ile handrai yi. Iy isohou

* 1.16 ndras Galili. Wo mandra‑an odo Galili ihpa ndre ndras odoke kanyan ti wo. Elwe‑en tadan ti kilomita
rungeh (20) pe ndrokoron idu hodoh ile hodoh ti kilomita sungoh‑pe-toloh (13).

Nolwo‑on Lapan ihpa ndre ndramat tadan pawa. Pe inlou ta sa sinel pe su hohrung
Iy!”

28 Ile pe Yesus rangan ihnding sowin kopwi odo lon Galili Distrik ndremandra‑an.
Yesus Ihnan Osohon Pita ile Huyen
(Matyu 8.14-15 pe Luk 4.38-39)

29Yesus ise kiu odo omwen surok pe illa ile um ta Saimon horuAndru. Sa lau se ho‑us
yi, ndrodan ndre Jems pe Jon.

30Osohon Saimon ti inemetir iyin petle odosa iy imet sik pemundrenmburten, ile pe
su henen ndralngan Yesus.

31 Iy illa ile hun osohon Saimon, indrotowe lumwen, pe isori iy imin eleng. Osohon
Saimon ile huyen, pe itou song ile ta su pe su hoyo‑on.

32 Idu lukumwen ti pe mundrun Sabat inum. Ile pe sa hekuni sa lau ndre hamat sik,
ndrodan ndre sa lau ndre sinel hodo ta su, eri hala hu Yesus.

33 Sa lau ndre sulo‑on odo taon Kaperneam ti hala pe hodo malal odo um ta Saimon
horu Andru.

34Yesus ihnan sik handrai pe handrai odo mundre’ sa lau ti honum. Iy iyes sinel odo
mundre’ sa lau yi. Odoke Iy isinip ana’ su sinel we hendresohou pwi, odosa, su tuno’ su
Iy ti Nedun Lapan.†

Yesus IpuMarai odo Galili Distrik
(Luk 4.42-44)

35Yesus itlangmapingndrelik odo lonum, pe iyeu ile ngerin taon. Ndramat hondruto
sehir erti pwi. Iy imin eriy pe inesurok.

36 Saimon su lewen hala helpondrih Iy.
37 Su hetureh Tadan pe hapa ihpa, “Sa lau ndre sulo‑on hempondrih Ou.”
38Odoke Iy ipe ile ta su ihpa, “Tidu titla lok se yi ndre he‑en mukehe odo ketih, pe Yu

kulpehre Nolwo‑on Lapan. Yu use ti odo paninye nolou ta Lapan ile lok ndre sulo‑on.”
39 Ile pe Iy ile lok ndre sulo‑on odo lon distrik Galili pe ipehre Nolwo‑on Lapan odo

lon omwen surok sim pe sim, pe iyesilpinen su sinel ha‑au odo ta sa ndramat.
Yesus Ihnan Lepra tan OrngonHomou Inum
(Matyu 8.1-4 pe Luk 5.12-16)

40Orngon homou tadan sik lepra ile, pe pandrulku‑un ndre rukei ile poi idu madan
Yesus, pe iy ideng ipe ihpa, “UhOu ereh, eri ahnan yu kuhir huyen odomadan Lapan.”‡

41 Yesus madan ile tadan pe ikarndrum iy lakopwi. Iy itlon lumwen ile pe itkuni
orngon kuti, pe ipe ihpa, “Yuwasu‑u. Ou ala huyem.”

42Pe sik tan orngon ti ihkepwi pe iy ile huyen.
43Yesus sowin kopwi ipe ile tadan iyeu, odoke ipe nolou puko‑on ile tadan ihpa,
44 “Antahrungii? Nombrun enen ndralngan homou. Ndresale kopwi ala pe elilngan

ou kile tam pris, pe ahnan ofa kihpa ndre Lo ta Moses ipe tih. Kile pe sa lau hehtuno sa
ihpa ndre ou ti kah huyem.”

45Odoke orngon ti ile lok ndre sulo‑on odo Galili pe inen sane kuti ile ta sa lau. Ile pe
Yesus indranon kindrila lon sih taon pwi, odosa sa ndre sulo‑on hempondrih ke Iy. Iy
† 1.34 su ti tuno’ su Iy. Yesus ti Iy Nedun Lapan. Iy ti ndramat ndre Lapan ipe we iy maryan odo takun sa lewen.
Ile nolou Grik eri sa heneyuwen ndramat erti ile ‘Kristus,’ pe ile nolou Hibru eri sa hoyuw ile ‘Mesaiah.’ Endre‑et
Mak 1.1. Su Yuda tuno’ su ihpa ndre Lapan we kiduwe ndramat erti kise, odoke su hapa yi iy we kihir kihpa ndre
homou king puko‑on pe ki‑es su Rom ha‑au, pe kantri Israel ti kimin huyen. Yesus ti insa odo marai erti pwi, ile pe
iy mboren su sinel hennen Iy ti si lakopwi. ‡ 1.40 huyen odomadan Lapan. Tok Pisin klin. Lo ta su Yuda ndre
Moses iduwei ti ipe ndramat ndre tadan lepra ti ‘mo‑on ile madan Lapan.’ Lau tadan sik kuti we kinna Yerusalem
pwi, we kindrimin ndroda sa odo lon kem pwi, we kinna surok kile emwen lotu pwi, we kintese kuren kolau, pe uh
sa lau hasa mukehe eri iy we kisorohe pohon pe kiyuw kihpa, “Atla mahun, yu ti mo‑o.” Iy si lau ndre kitkuni iy ti
inna ‘mo‑on odomadan Lapan yi.

immin ke lok ndre ndramat hondruto eriy pwi ti, odoke sa lau odo hokor pe hokor halla
ndrongon Iy.

2
Yesus Ihnan OrngonHomou Lumwen pe Ndriken Kakukuw ile Huyen
(Matyu 9.1-8 pe Luk 5.17-26)

1 Rang se inum oh, pe Yesus ile yi ndre Kaperneam, pe ninen ihtot lok ihpa ndre Iy
insa yi.

2 Lau hohndur hala yi ndre ndrongon Iy, ile pe um ndre Iy imin eriy ti ihndrepit ta
sa lau. Lonu‑um pe kiu ndrodan ti hepe lok ke porah indrisou pwi, pe Yesus impehre
Nolwo‑on Lapan ile ta sa.

3 Su lau hamou hosori orngon homou ndriken pe lumwen kakukuw ile.
4 Lok indrehndrepit pe su handranon hana mukehe ta Yesus pwi, ile pe su hosori

orngon kuti ile mbrungiy pe hosomukihi ngereu ise eriy. Ngereu ti ise ke ndre pule‑en
Yesus. Inum pe su hosokombrute‑en osukei ile lokowon orngon kuti pe heduwe iy ile
pwoi melsen, ile purmadan Yesus.

5Yesus iltuwei ihpa ndre bilip ta su timandra‑an, ile pe Iy ipe ile tan orngon kakukuw
ihpa, “Nedu, Yu undra‑as to-ir tadam handra‑au.”

6 Su tisa se odo Lo ta Moses ti hodo pe hehrungi Yesus, ile pe su hadawene ihpa,
7“Ei! Iy ti ipe Iy ti sape inoloumo‑on ile taLapan tih? Homou laukindranonkindra‑as

to-ir ta homou lau pwi. Homou ke Lapan kenon kipu ertih!”
8OdokeYesus indrehtunon tawene ta su, ile pe Iy ipe ile ta su ihpa, “Oduuedentawene

ihpa kirti ile sa?
9 Iy kehe mangsan ewehen lakopwi? Yu kupwe ‘to‑ir tadam handra‑au’ ndre pwi Yu

kupwe ‘atlang, okuni lokowum pe alla’?
10Yuwe kulilngan kile ta oduu ihpa ndre NedunNdramat* ti tadan pawa odo as to‑ir

ta sa ndramat odo lokpoi.” Ile pe Iy ipe ile tan orngon kakukuw ti ihpa,
11 “Atlang, ekuni lokum pe owou ala emwem!”
12Orngon ti itlang, ikuni lokowon, pe illa iyeu iyusmada’ sa lau ndre sulo‑on. Sa ndre

sulo‑on hehretek pe hemesi‑iy, pe hesori rangan Lapan ile eleng. Pe sa hapa ihpa, “Odu
hepe etsenendre‑et hangka‑an ihpa kuti pwi uu ndremahkele.”

Yesus Iyuwen Livai
(Matyu 9.9-13 pe Luk 5.27-32)

13 Yesus ile yi ndre ngerin ndras odo Galili. Sa lau sulo‑on hala ndrongon Iy, pe Iy
innen Nolwo‑on Lapan ile ta su.

14 Iy inelila ile ti pe iltuwe Livai, taman ti Alfius. Livaia ti imin um odo sihsih takis,
odosa iy maryan ti takun takis ta sa lau. Yesus ipe ile tadan ihpa, “Asa owus Yu.” Livai
itlang pe iyus Iy.

15Ndruwen erti pe Yesus ile ilyo‑on song ile um ta Livai. Su se ndramat odo takun
takis pe sa ndramat se mo‑osa, hala yi pe hana‑an song hodo ke hondroh ndroda Yesus
pe su lewen.

16 Su tisa odo Lo (su ti Paraseo) heltuwe Yesus ina‑an song ndroda sa lau mo‑osa pe
su lau odo takun takis, ile pe su hehndremte su disaipel Tadan ihpa, “Ihpa kehe pe Iy
ina‑an song ndroda sa lau kurtih?”

17 Yesus ihrungi su pe ipe ile ta su ihpa, “Sa lau hendrimat sik pwi ti hesereh tan
ndrokta pwi, tapake sa ndre ta sa sik ti herreh tan ndrokta. Yu use ti odo yuw sa lau
huye’ sa ti pwi. Yu use ti usuyuw sa laumo‑osa.”

* 2.10NedunNdramat. Tok Pisin, Pikinini BlongMan. Inglis, The Son ofMan.

Yesus Ipehre Nolou odo Luhuw Song
(Matyu 9.14-17 pe Luk 5.33-39)

18 Petsih ti su lau honu‑us Jon Baptais, pe su lau ndre honohtot Lo ta Moses, eri
holuhuw yo‑on song. Ile pe sa lau se hala hu Yesus pe hehndremte Iy, “Su lewen Jon
pe su lau mandra‑ane odo Lo ta Moses ti heneluhuw yo‑on song, pe ihpa kehe pe su
lewim ti hesempo erti pwi tih?”

19 Yesus ipe ihpa, “Ihpa kehe? Oduu waso‑o’ oduu atpa sa kowson ndramat ndre
iyesou mahkele kopwi ti hoyo‑on song kolwii, idu iy mapwi imin ndroda su tih? Pwi
tih! Idu iy mapwi imin, eri su kowson ti we hensinip ana’ su odo yo‑on song pwi.

20Odoke rang ti we kise, pe sa lau mo‑osa we hekuni iy ke‑eu odo ngo’ su lewen. Iy
ndre kah kindra‑au ti pe su ka we holuhuw song.”

21 “Homou indresokopti sehir kolau wuhou ile mundren siot ndruken iseket ti pwi,
odosa, uh sa we hesingen, eri palan kolau wuhou kuti we kikuw kile lehyen pe kire‑e
siot kile mandra‑an lakopwi.

22 Pe homou isentehen wain morowin ile lon keltun meme ndruken pwi. Pwi ti we
wain kire‑e keltun meme kurti, pe wain ndrodan ndre keltun meme we herehmo‑on.
Ile pe sa hentehen wainmorowin ti illa ke lon kalatunmemewuhou.”†

Nolou odo Sabat
(Matyu 12.1-8 pe Luk 6.1-5)

23 Idu rang sei Sabat eri Yesus illa iyus lon katen wit. Su lau Tadan ti ho‑us Iy yi, pe
hentakun sengin wit pe hana‑an.

24 Ile pe su Paraseo‡hapa ile ta Yesus hahpa, “Hei, Lo ta tidu ti indresinip ana’ tidu odo
yo‑on song odo langah ta sa lau ti pwi, odoke Lo ti ipe tidu we titndrepo erti kidu Sabat
pwi.”

25-26Yesus isomwi su ihpa, “Oduu ti hepe edempo rit pohtidi‑iy tan Devit iyin buk tam
Profet Samuel ti ndre pwi? Idu mundrun ndre Abiatar ti hetpris, Devit pe su lewen
hamat songpehala lonomwenLapan, pehanibretodoofa illa taLapan. Bret erti immin
purmadan Lapan, pe sa lau ke porah we hendreyo‑on pwi. Sa pris kopwi we heyo‑on.
Odoke Devit iyo‑on, pe itou se ile ana’ su lewen yi. Oduu edempo ridim nolou kuti ndre
pwi?”

27 Inum pe Yesus ipe ile ta su yi ihpa, “Lapan iduwe Sabat ti odo henuwii ndramat.
Lapan indrahnan ndramat odo we kinehnuwii Sabat ti pwi.

28 Ile pe Nedun Ndramat ti bos odo Sabat yi.”

3
Yesus Ihnan LumwenOrngonHomou ile Huyen idu Sabat
(Matyu 12.9-14 pe Luk 6.6-11)

1 Yesus ile lon omwen surok yi. Orngon homou imin lenga’ sa lau ti lumwen hakai
indrimat.

2Sa se hodo omwen surok ti hapa hehreh sal odo hopo kotimYesus, ile pe sumada’ su
tis Tadan, kihne Iy kihnan lumwen orngon kuti kile huyen, odosa rang erti Sabat.

3 Ile pe Yesus ipe ile tan orngon ndre lumwen mo‑on ti ihpa, “Odo eleng pe esuto
munen.”

4Pe Yesus ihndremte su ihpa, “Lo tatidu ti ipe we tidu titpo sa kidu Sabat? Lo ipe tidu
we titpo sane huyen or sane mo‑on? Tidu tidehnuwii ndramat kimet kolwii, or tidu
tidahnan ndramat kimet?” Odoke homou indripa hangka‑an pwi.
† 2.22 kalatunmemewuhou. Sa lau odo lonen Yesus ti hosokopti keltun meme illa puken wo, pe hentehen wain
illa lon yi. ‡ 2.24 Paraseo. Tok Pisin - Farasi. Su lau ndre hendrotowe Lo taMoses pe lotu ta su Yuda ile puko‑on.

5Yesus indre‑et ile ta su pe lon ndrinen inei, odoke ikarundrum su, odosa su hapawe
ha‑au hemin ke ndre tawene ta su munen tih. Pe Iy ipe ile tan orngon kuti ihpa, “Otlon
lumwem.” Orngon ti itlon lumwen pe lumwen ile huyen ndresale.

6 Ile pe su Paraseo hatlang pe ha‑au hala kiu. Su ndresale kopwi hala ndroda su lau ta
Herot pe helpunou odo we hapwi Yesus kimet.
Yesus Ililngan Puko‑on (Pawa) Tadan, Odoke Su Lau Odo

LonenHondrupo Bilip Ile Tadan Pwi
(Sapta 3.7—6.6)
Sa Lau Sulo‑onHo‑us Yesus
(Luk 6.17-19)

7 Yesus ndroda su disaipel Tadan ha‑au hala Ndras Galili pe sa lau sulo‑on hodo
ndruwen. Kaunan sane ndre Yesus impo ti ihtot lon lok odo Galili Distrik, Judea Distrik,

8 odo taon Yerusalem, odo Idumea Distrik ndroda lok odo wo Yordan hodoh, pe odo
taon Tair pe taon Saidon. Ile pe sa lau sulo‑on odo lok erti hasa ndrongon Iy.

9 Ile pe Yesus ipe ile ta su disaipel Tadan ihpa, “Sa lau pohpou pohpou hansa.
Etpondrih sih ndrol ki‑in, kihne sa hoportai hasa mukehe pe horotawe Yu. Pe uh sa
hapa heseporoh Yu, eri Yu we kundreh kile ndrol pe kule mahun odo ta sa.”

10 Yesus indrahnan sik ta sa lau sulo‑on munen kah, ile pe sa sik ti hentandrusuwi
hapa hala mukehe pe hetkuni Iy, kile pe sik ta sa ha‑au.

11 Su sinel ti yi, into su heneltuwe Yesus, eri pandrulku‑u’ su illa poi pe hoyuw ihpa,
“Ou ti Nedun Lapan!”

12Odoke Yesus ineyahat ana’ su ile puko‑on, ipe su hapahran Iy ti si eri kolwii.
Yesus Ihlite Su Lau Sungoh-pe-Rumuu
(Matyu 10.1-4 pe Luk 6.12-16)

13Yesus inek kuh ilemalal, pe iyuwen su laundre Iywaso‑on su tih. Suhala ndrongon
Iy,

14pe Iy ihlite su sungoh-pe-rumuu. Su ti we honto ndrodan Iy, pe Iy we kinehtakalan
su hompo maryan Lapan. Pe Iy ipe ile ta su ihpah, “Yu ukuni oduu we otto ndroda Yu.
Yu we kuhtakalan oduu atlapehre Nolwo‑on Lapan.

15Pe oduuwe taduu puko‑on odo as sinel.”
16Su lau sungoh-pe-rumuu ndre Yesus ihlitei ti Saimon (Yesus iduwe rangan handrai

yi ti Pita),
17 Jems pe tinton ke Jon, tama’ horu Sebedi (Yesus iduwe ranga’ horu ile Boanerges.

Mining odo rangai erti ihpa ndre ‘Nedun Kurur’).
18PeYesus ihlite yiAndru, Filip, Bartolomyu,Matyu, Tomas, Jems (rangan taman Jems

ti Alfius). Yesus ihlite yi Tadius, Saimon (iy odo lain ta su Selot*),
19pe Yudas Iskariot, iy ndramat ndre iduwe Yesus ile lumwe’ sa laumo‑osa.
SaHapa Yesus ti ImpoMarai Ndrodan Belsebul
(Matyu 12.24-32 pe Luk 11.14-23; 12.10)

20Yesus ile yi ndre um ndre iy immin eriy tih. Pe sa lau sulo‑on yi hala haltahrung Iy,
ile pe Iy ndroda su disaipel Tadan handranon hendreyo‑on song pwi.

21Sumurwon Yesus hehrungi sane Yesus impo kuti, pe su hala hapa haltakun Iy, odo
sa sulo‑on hapa Iy ti ngungong idu Tadan.

22Sa sapendramat se odoLoho‑usYerusalemhalapwoi, pehapa ihpa, “Belsebul imin
pule‑en. Iy ina‑as sa sinel ti ile puko‑on tam Belsebul,†mandra‑an ta su sinel.”

* 3.18 Selot. Saimon ti iy odo pati sih ndre hapa we hapwii pe ha‑as su Rom ha‑au. † 3.22 Belsebul. Rangan
handrai yi ti Satan.

23 Ile pe Yesus iyuwen suhalamukehepe ipe ile palannolou ihpa, “Ihpa kehepe Satan
we ki‑es Satan?

24Uh sih kantri kitlangan iy kile kantri ruweh, pe sih kipu pahun kile pule‑en sih, eri
kantri erti we kitpar.

25 Pe uh su lewen lonu‑um sim hetlangan su hala rimir pe hopo pahun kile ke ndre
pule‑e’ su, eri lewen lon um erti we hatpar.

26Pe uh Satan kipu pahun kile ke ndre pule‑e’ su lewen, eri puko‑on tadanwe kinum,
pe iy we kinum ndresale.”

27 “Homou lau kindranon kinna lon omwen homou ndramat puko‑on pe kikun sane
kile reh tadan ti pwi. Iy we kihndrusi lau puko‑on erti kile osukei oh, kile pe iy ka we
kenon kikun sane odo lon um ta lau puko‑on kutih.”

28 “Yu kupwe ndre ndrokene kile taduu. Lapan we ki‑es to‑ir ndre sulo‑on ndre sa
ndramat hompo. Pe noloumo‑on ndre sa ndramat hampa ile pule‑en Lapan, eri Lapan
we ki‑es ke‑eu,

29 odoke iy si ndramat ndre kipe nolou mo‑on kile ta Lapan Mulwen, eri Lapan we
kindra‑as to‑ir tadan erti pwi. To‑ir erti we kindrimin pe kindrimin.”

30Yesus ipahran nolou kurti, odosa su sape ndramat odo Lo hapa sinel imin pule‑en.‡
Tinen Yesus pe Su Tinton
(Matyu 12.46-50 pe Luk 8.19-21)

31 Idu mundrun kurti, eri kah tinen Yesus pe su tinton hehir. Su hodo kiu pe heduwe
nolou ile hu Yesus imin lon um. Su hapa Iy kise kiu ndrongo’ su.

32Lau sulo‑on hemin pwoi hosokaltan Yesus, pe su hapa ile Tadan ihpa, “Yesus, tinem
pe tintom su holto kiu pe hapa Ou ala.”

33Pe Iy ipe ihpa, “Nino ti iy si, pe tinto ti su kehe?”
34 Inum pe Iy madan ile ta sa lau ndre hemin pwoi hosokaltan Iy ti pe ipe ihpah, “Su

he‑en poi he‑en ti nino pe tinto.
35 Iy si ndre kimpo sane kile reh ta Lapan, eri iy ti tinto pe timsu‑u pe nino.”

4
Yesus Ide Palan Nolou ile OrngonHomou Ipiyi PedunWit ile lo Langah
(Matyu 13.1-9 pe Luk 8.4-8)

1Yesus ile ngerin Ndras Galili petsih yi, pe iltudou tatuhne pe punou ile ta sa lau. Lau
pohpou pohpou hala haltahrung. Ile pe Iy indreh ile lon ndrol sih, pe intilpit ise koson
papi. Iy iminpoi imin lonndrolpe inesohou ile ta sa lau. Sa lauhodopapipehantahrung
Iy.

2Pe Yesus isohou sulo‑on ile ke palan nolou* odo tatuhne su ile sane sulo‑on.
Iy ipe ile ta su ihpa,
3 “Oduu atahrung! Orngon homou ile iltehe pedunwit ile langah.
4 Iy ineroti hoso lompurlumwen pe impiyi ile sehir pe sehir. Pedun wit se ti hadaketi

hala sal, pe nenka‑an hala pe hanii.
5 Se ti hadaketi hala pule‑en pat. Poi odo pule‑en pat ti menihin, ile pe wit erti

hombruu sowin kopwi.
6 Odoke idu ndre mundroi ising, eri ininihi su pe su hekewes pe hamat, odosa su

ngondro’ su hana kwin pwi.
7Wit se ti hamandro hala lon esukei pudon. Pe esukei pudon hosomali su, ile pe su

hendrupo sengi’ su pwi.
‡ 3.30 Yesus impomarai ti ile puko‑on ta LapanMulwen, iy erti Mulwen Lapan. Ile pe uh sa lau hapa iy impomarai
ile puko‑on ta Satan or homou sinel, eri su lau erti hompo nolou mo‑on ile pule‑en Lapan Mulwen. * 4.2 palan
nolou. Inglis parable. Tok Pisin tok piksa.

8Odoke wit se ti horor hala pule‑en poi huyen. Su hombruu, hernge hala mandra‑an
pe hotou sengi’ su. Se ti mbrwe’ su inehndre tulngeh ea hoso hombrung, se onngoh, pe
se sangat.”

9 Inum pe Yesus ipe ihpa, “Ou si ndralngam eri ohrung nolou kuti kehii.”
Ihpa Kehe pe Yesus Inesohou ile ke Palan Nolou?
(Matyu 13.10-17 pe Luk 8.9-10)

10 Sa lau sulo‑on kah handra‑au. Ile pe su lau ndre honto ndroda Yesus ti, pe su
aposel Tadan ndre sungoh-pe-rumuu, hehndremte Iy ile mining tam palan nolou ndre
Iy indripa kah ile ta sa lau tih.

11 Ile pe Yesus ipe ile ta su ihpa, “Nolou tungye odo kapman ta Lapan ti oduu
etndrehtuno oduu. Odoke su lau ndre holto ndre mahun, eri Lapan we kimpehre sane
kile ke palan nolou killa ta su.

12Kile pe:
“ ‘Su we hehreh pe hehreh

odoke we hendrepondriti pwi,
su we hehrung pe hehrung yi,

odoke su we hendrehtuno su pwi.
Odo uh su hopondritii pe hehtuno su, eri

kihne su ha‑au odo sal mo‑on
pe Lapan ki‑es to‑ir ta su ha‑au.’†”
Yesus IpahranMining tam Palan Nolou ile tan OrngonHomou IdeheWit
(Matyu 13.18-23 pe Luk 8.11-15)

13 Inum pe Yesus ipe ile ta su ihpa, “Oduu ti tuno’ oduu mining odo palan nolou yu
upwe ti pwi? Orkom! Oduu we edehtuno oduumining odo palan nolou ndre sulo‑on ti
kihpa kehe?

14Ndramat ndre intehe song kiti eri intehe Nolou ta Lapan.
15 Sa ndramat se ti hahpa ndre wit ndre horor hala sal. Su hehrungi Nolou ta Lapan,

odoke sowin kopwi Satan ile pe ikuni nolou erti iyeu.
16 Lau se eri hahpa ndre wit ndre horor ile pule‑en pat. Su hekuni nolou ti sowin

kopwi pe hehposon.
17Odoke nolou erti indrimin ndrine’ su pwi pe su ha‑amelyen sohi kopwi. Ile pe idu

sa lau hapa hahyan Nolou ta Lapan pe hotou pede‑en pe hopo mo‑on ile ta su, eri bilip
ta su intaketi sowin kopwi.

18 Sa lau se ti hahpa ndre wit ndre hadaketi hala lon osukei pudon. Su lau erti
hehrungi Nolwo‑on Lapan

19 odoke su hantewene hudut ile sane odo lokpoi. Su ede’ su inehnduk ile moni pe
henendringis handrai pe handrai. Sane erti hosorohe Nolwo‑on Lapan, pe indrempo
sengin pwi.

20Odoke sa lau se eri hahpa ndrewit ndre hadaketi ile poi huyen. Su hehrungi Nolou
ta Lapan, su hokunii, pe hondrotowei. Pe su hopo sengi’ su. Su se sengi’ su ihir ile
tulngeh, su se onngoh, pe su se ihir ile sangat.”

Lam Imin PahndranNdrop
(Luk 8.16-18)

21Yesus ipe ile ta su yi ihpa, “Sa lau ti henehturmon lam pe hosorohe ile ndrop, erih?
Ndre pwi hantawe ile pahndran sau, erih? Pwi! Sa hentawe into moleu.

22Homosa ndre inna tungye tiwe kihir kise rang. Pe homosa ndre sa lau hepulngi, eri
we kile tere.

23Ou si ndralngam, eri ehrungi nolou kurti kehii.”
† 4.12Nolou Yesus ipe kuti iyin lon buk tam profet Aisaiah 6.9-10.

24 Iy ipe yi ihpa, “Atawene kehii kile nolou kutih. Punou sa ou opo kile pule‑e’ si
ndramat kihpa kehe eri Lapan we kipu kihpa ke ndre eriy kile puli‑im. Pe Lapan we
kitou hepe lakopwi, kihluwen iy ndre ou opo ile ta sa ndramat.

25 Iy si ndramat ndre tadan sane, eri Lapan we kihngahang iy lakopwi. Pe iy si ndre
tadan sane pwi, eri Lapanwe kikuni ndre sulo‑on ndre hodo ngon iy ti ke‑eu.”

Palan Nolou odoMbrwen Sane SongHenerenge
26Yesus ipe yi ihpa, “Kapman to Lapan ti ihpa ndre kurtih: Orngon homou itserpede

pedunwit hala lo langah.
27 Iy inemetir lukumwen pe immin eleng into meseren, odoke iy tunon sa inahnan

wit henerenge ti pwi.
28Poi iy ndre iy inahnan wit kuti henerenge pe hompo sengi’ su. Ndremanunen ti su

hombruu, inum ti ndron hehir, inum pe paren hehir. Ndre ilnum ti sengin wit hehhir.
29 Pe idu ndre song ti mandran, eri orngon ti ile pe imndrele padan pe ideparngan

sengin. Odosa iy eti kahmundrun takun songmandran odo langah.”
Palan Nolou odoMbrwenMastet
(Matyu 13.31-32 pe Luk 13.18-19)

30 Pe Yesus ipe yi ihpa, “Tidu we titpahelos kapman ta Lapan ti kile sa? Tidu we
titpehre kile palan nolou sa?

31 Kapman ta Lapan ti ihpa ndre mbrwen kei he‑ei sa hana‑an, rangan mastet.
Mbrwen mastet ti indrahpa ndre mbrwen kei se ti pwi. Mbrwen ti lehyen lehyen
lakopwi. Pe sa hentohon illa lo langah.

32 Sa ndre hendretohon kah ti pe iy inerenge, pe inehluwen kei ndre sulo‑on odo
langah. Ndrandran ti halla mandra‑ane, pe lon ndrandran ti wo‑on. Ile pe nenka‑an
halla henemandro pe hentumwe emwe’ su honto eriy.”

33Yesus ipehreNolwo‑on Lapan ti ile palan nolou se sulo‑on yi. Iy impahelos sane illa
homosa ndre sa lau tuno’ sa, pe we hanon hokuni mining odo eriy tih.

34Nolou ndre sulo‑on ndre Iy ipehre ile ta sa lau, eri illa ke palan nolou. Odoke ndre
omur ti su disaipel Tadan kopwi honto ndrodan Iy, pe Iy impahran mining odo palan
nolou kuti hala ta su.

Yesus Ipe ile tan AhaiMandra‑an pe Ahai Inum
(Matyu 8.23-27 pe Luk 8.22-25)

35 Idu pehon odo rang erti pe Yesus ipe ile ta su disaipel ihpa, “Tidu titla ndras hodoh.”
36 Ile pe suhondroh ile ndrol ndreYesus imin lon ti pehokuni Iy ile hodoh. Sa laundre

sulo‑on ti honto, tapake ndrol se ho‑us su hala hodoh.
37 Langat mandra‑an inguh pe ihnan payau hala mandra‑an, ile pe wo inehturu ile

lon ndrol, pe ndrol ipe kiruh.
38Yesus ti iduwe palan imin ndralulumpe inemetir imin ku‑in ndrol. Su disaipel hala

hesohrungi Iy pe hapa ihpa, “Tisa, emin eleng! Ndrol ke iruh pe tidu kihne kah titmat.
Ou karmadam kopwi ile sa?”

39Yesus iminelengpe ihruruteana’yor ihpa, “Onum!” pe ipe ile tampayau ihpa, “Otto
kopwi!” Ile pe yor imet pe pule‑en ndras iyeweh.

40 Pe Iy ipe ile ta su disaipel ihpa, “Ihpa kehe pe oduu otnoh? Oduu ti mapwi
etndrempo bilip ile Todo pwi?”

41Odoke su honoh ile mo‑on. Homoumadan ile ta homou pe hapa ihpa, “Iy ndramat
sa kurtih? Yor pe payau ti hentahrung nolou Tadan yi!”

5
Yesus Iyes Su Sinel odo Pule‑en OrngonHomouNgungong idu Tadan
(Matyu 8.28-34 pe Luk 8.26-39)

1Yesus pe su disaipel Tadan hodo ndrol ti pe helihir hala hodoh. Lok su hehir eriy ti
lone’ su lau odo Gerasa, ise ngerin Ndras Galili odo rai ea.

2-3 Yesus indreh ile pwoi odo ndrol, pe orngon homou ihtot ile hun Iy. Orngon kuti
sinel imin pule‑en, pe ine‑en lon ngat odo matmat.* Sa lau henehndruhus iy tahit. Sa
henehndruhus iy ile sen ti tahit yi.

4 Sa henehndrusi iy illa sen odoke iy isomondrihi sen, pe inti‑i haen odo ndriken.
Puko‑on tadan ti ilsou lakopwi, pe homou lau kindranon kindrundrotowe iy pwi.

5Meseren pe lukumwen sei ihpa ke sei, iy inelila ine‑en lom matmat pe inehtot odo
padangkuh, pe inesangar pe inemendrele mundren illa pat.

6 Iy idu ndre alau pe iltuwe Yesus, pe ihtot ile, pe pandrulku‑un ile poi idu kendrun
ndriken Yesus.

7-8Pe Yesus ipe ile tadan ihpa, “Sinel, asa mahun odo tan orngon kitih.”
Pe iy idehel puko‑on ihpa “Yesus! Ou Nedun Lapan Mandra‑an imin Eleng! Ou apa

opo sa kile todo? Adamumoi kile ta Lapan ihpa ndre ouwe endretudoungendre‑en kile
todo pwi yi.”

9Eri pe Yesus ihndremte iy ihpa, “Ou rangam si?”
Pe iy ipe ihpa, “Yu rongo Lijen†, odosa odu ti odu sulo‑on.”
10Pe iy ihndremte Yesus iseu pe iseu, ipe Yesus ki‑es su odo lok erti kolwii.
11Puu sulo‑on sulo‑on henesusuu hoso tondrih odo lok ertih.
12Su sinel hehndremte Yesus hahpa, “Oueduweodu atlamundre’ su puuholso kitih.”
13Yesus ipahran pe su ha‑au odomundren orngon kuti pe hondroh hala tam puu. Eri

pe puu ndre sulo‑on, mukehe ndre pwerungeh (2000), hohtot hala ma‑au pe hondroh
hala lon ndras. Su ndre sulo‑on hamat.

14 Su lau ndremada’ su iso tam puu ti hohtot ha‑au pe helninen hala taon pe lok se yi
ndre he‑en ertih. Pe sa lau hala helndre‑et.

15Sa hala ti pe heltuwe orngon ndre su sinel hodo pule‑en pihe ti indretasan kolewen
pe imin poi ndroda Yesus. Ngungong tadan indrinum. Ile pe sa lau honoh.

16 Su lau ndre hodo pe hendre‑et homosa ihir tan orngon ndre sinel hodo pule‑en ti
henen ile ta sa lau. Su henen homosa ihir ile ta su puu ti yi.

17 Ile pe sa lau odo lok erti honoh pe hapa ile ta Yesus ihpa, “Ou owou odo lok keti pe
ala hepe yi.”

18 Yesus indreh ile yi ndre ndrol, pe orngon ndre Yesus iyes su sinel odo mundren ti
ihndremte Yesus ihpa, “Yu upwe Ou ekuni yu ku‑us Ou.”

19 Odoke Yesus mboren pe ipe ile tadan ihpa, “Ala yi ndre emwem pe lonem, pe
elninen kile ta su murwom. Ala pe enen homosa ndre Lapan ikarundrum ou pe ipu
huyen ile tadam.”

20 Ile pe orngon kuti iyeu, pe ile lon taon ndre sungoh ndre he‑en lok erti, pe
inen homosa ndre Yesus ipupu‑uh odo henuwii iy. Sa lau ndre sulo‑on hohrungii pe
hehretek.

Yesus Isohrungi Nedun Jairus Pihin pe Pedih Homou Itkuni Kolos ta Yesus
(Matyu 9.18-26 pe Luk 8.40-56)

21Yesus indreh ile yindrendrol pe ile yindrehodoh. Iy ilihirhodoh ti pe sa lau sulo‑on
hala ndrongon iy odo papi. Su hapa hohrung nolwo‑on.

22 Pe orngon homou rangan Jairus ise hu Yesus. Jairus ti madan iso marai odo lon
omwen surok sim. Iy ile pe pandrulku‑un ile poi idu kendrun ndriken Yesus,

23 pe ihndremte puko‑on ihpa, “Yu nedu pihin ke imet. Ou asa lumwem kile tadan,
kile pe iy kile huyen pe kimet kolwii.”

* 5.2-3 ngat odomatmat. Sa lok erti henesu‑e pehliy iso padan pat odo tunton ndramat mat. † 5.9 Lijen. Lijen
ti nolou Greek ihpa ndre sa ami iyenon ndre po-hangoh (4000) or pon-onngoh (6000).

24Yesus iyus iyharla, pe sa lau sulo‑onho‑usyi. Homou intu‑uwtahomou, pehenelila
hosokaltan Yesus ile.

25 Pedih homou idu lenga’ sa lau, eri tadan sik. Iy ineruhti ndrai ti indrahpa ndre sa
pedih se ti pwi. Sik tadan ti indrehir intomundrun ti pwi, pe kah idu tadan iyenon ndre
krismas sungoh-pe-ruweh.

26 Iy indrepiyen mone‑en ndre sulo‑on ile ta sa ndrokta, odoke isella huyen ke pwi.
Sik tadan ti ke illih mo‑on lakopwi.

27 Iy ihrungi sa lau heninen Yesus, ile pe iy irehen iy ile lenga’ sa lau ndre hodo
ndruwen Yesus.

28 Iy idawene ihpa, “UhyukutkunikehepengerinkolosTadan, eri sik todowekinum.”
29 Iy itkuni kolos ta Yesus, pe ndrai tadan inum. Pe iy ihkalmanan lommundren ihpa

ndre sik tadan ti indrinum ndresale.
30 Idu ke ndre erti pe Yesus ihkalmanan ihpa ndre se puko‑on ti iyeu odo mundren.

Ile pe Iy indre‑et ile ta sa pe ihndremte, “Si lumwen ile kolos Todo tih?”
31Su disaipel Tadan hapa ihpa, “Sa lau ndre sulo‑on henelila ho‑us Ou ti hentu‑uw ke

Tadam, pe Ou enehndremte ile sa?”
32Odoke Yesus ma inendre‑et pe impondrih si lau ndre lumwen ile kolos Tadan.
33 Pedih kuti ihkalmanan sa indrihir tadan eri pe iy inuh pe ihreretek. Iy ile pe

pandrulku‑un ile poi idu kendrun ndriken Yesus, pe inen sane ndre sulo‑on.
34Pe Yesus ipe ile tadan ihpa, “Nedu, bilip tadam indrahnan ou ala huyem. Owou ala

yi. Adawene sulo‑on kolwii. Sik tadam ti indrinum.”
35Yesusma inesohou ile tampedihkuti pe lau sehehir. Su lau erti ho‑usum tan Jairus.

Su hapa ile tan Jairus ihpa, “Jairus, ou nedum pihin ti indrimat. Konan, ekowi‑iy tisa ti
kah kahrii.”

36 Odoke Yesus indretaryan nolou ta su lau kurti pwi. Pe Iy ipe ile tan Jairus ihpa,
“Onoh kolwii. Opo ke bilip.”

37 Inum pe Yesus ikuni ke Pita, Jems, pe Jon tinton Jems, pe su ho‑us Iy.
38 Su helihir um tan Jairus ti pe Yesus iltuwe sa lau heneru‑iy pe hentehel.
39 Iy ile lon um pe ipe ile ta sa ihpa, “Oduu edentang pe edentehel ile sa? Enihin kiti

indrimat pwi. Iy inemetir kopwi.”
40Pe su herikiyan Iy.
Yesus ipe ile ta sa lau ndre sulo‑on hala kiu. Inum pe Iy ikuni taman pe tinen enihin

kuti, ndrodan ndre su disaipel Tadan ndre tulmuu, pe su hala lon rumndre enihin kuti
iyin eriy tih.

41 Pe Iy lumwen ile lumwen enihin kuti pe ipe ile nolou Aram ihpah, “Talita, kum.”
Nolou erti ihpa ndre, “Enehin, yu upwe ile tadam, atlang!”

42Pe enihin ti isupu‑ur imin eleng pe illa. Krismas tan enihin ti sungoh-pe-ruweh. Su
heltuwei pe hehretek pe hemesi‑iy.

43 Yesus ipe ile ta su ihpa, “Etninen kile ta homou kolwii.” Pe Iy ipe su hopo song pe
enihin ti kiyo‑on.

6
Su Lau odoNasaretMbore’ Su Tahrung Yesus
(Matyu 13.53-58 pe Luk 4.16-30)

1Yesus iyus erti pe ile yi ndre lonen Nasaret. Su disaipel Tadan ho‑us iy hala.
2 Idu Sabat eri Iy ile lon omwen surok pe ipehre Nolwo‑on Lapan ile ta sa lau. Sa lau

sulo‑on hehrungi nolou ndre Iy ipehre ti pe hehretek Tadan pe hapa ihpa, “Iy lau kuti
ihtunon sane kuti ihpa kehe? Iy impupu‑uh mirakulo yi! Pe puko‑on kuti Iy ikuni odo
kehe?



Mak 6:3 89 Mak 6:19

3 Iy ti kamda ke porah. Iy tinen ti Maria, pe tinton su ti Jems, Yosep, Yudas pe Saimon.
Pe timso‑on su ti hodo lenga’ tidu hodo kitih.” Ile pe su lau odo ke ndre lonen ti mbore’
su hopo bilip kile Tadan.

4Yesus ipe ile ta su ihpa, “Profet ti we rangan huyen pe sa waso‑o’ sa tahrung Iy odo
hokor pe hokor. Odoke lilin lonen eri we pwi. Su lin tinton pe timso‑on pe murwon ti
wembore’ su Iy.”

5 Ile pe Iy indranon kindripo handrai mirakulo odo lonen ti pwi. Tapake sa sik
ndramat se kopwi hala pe Iy iduwe lumwen ile mundre’ su pe su hala huye’ su.

6Yesus idawene ile hudut, odosa sa lau odo lonen ti hendrupo bilip ile Tadan pwi tih.
Yesus Ililngan Puko‑on Tadan Odoke Su Disaipel

Hendrehtuno Su Iy Indrahii Pwi
(Sapta 6.6—8.21)
Yesus Ihtakalan Su Disaipel Tadan ndre Sungoh-Pe-RumuuHolpoMarai
(Matyu 10.5-15 pe Luk 9.1-6)
Inum pe Yesus ile lok hokor hokor pe ipehre Nolwo‑on Lapan.
7 Pe Iy iyuwen su disaipel Tadan ndre sungoh-pe-rumuu, pe itlangan su hala rumuu

rumuu, pe ihtakalan su hala helpehre Nolwo‑on Lapan. Iy iduwe puko‑on odo as sinel
ile ta su.

8 Iy ipe ile ta su ihpa, “Atakun hangka‑an kolwii, tapake kendro odo lila. Atakun song
kolwii. Atakun ndrop kolwii. Atakunmoni kolwii.

9Atawe su‑e’ oduu. Atakun nuhnuh kile ruweh kolwii, tapake iy ndre idu mundren
oduu.”

10 Iy ipe ile ta su yi ihpa, “Uh oduu atla hokor lok pe si lau kiyuwen oduu, eri otto ke
ndre um tadan uu kenon ndre oduu ada‑au odo lok ertih.

11Uhoduuatlahokor lokpe sa lauhendreyuwenoduuatlaumpwi, pehendretahrung
oduu pwi eri oduu atakorohon wahun poi odo ndrike’ oduu kidu mada’ su, kinum pe
ada‑au. Kile pe su hohtuno su ihpa ndre su ti hendrupomo‑on.”

12 Ilepe sudisaipelndre sungoh-pe-rumuutihallahalahokorpehokorpehopomarai.
Pe su hapa ile ta sa lau ihpa, “Ada‑au odo punoumo‑on ndre oduu edempo tih.”

13Su ha‑as sa sinel odo ta sa lau. Sa ndre hamat sik ti su disaipel hetndrenge ndronun
mbrwen oliv ile pule‑e’ sa, pe sa hala huye’ sa.

KingHerot Ihrungi Kaunan Yesus ti pe Iy Ipe Ye Jon Baptais Indretalang Yi
(Matyu 14.1-2 pe Luk 9.7-9)

14 King Herot ihrung kaunan Yesus. Sa lau se heninen ihpa, “Jon Baptais indrila yi
ndremoren, erti uu pe puko‑on odo pupu‑uhmirakulo ti imin ndrongon iy.”

15 Sa se ti hampa ihpa, “Iy kiti Profet Elaijah.” Sa se yi ti hampa ihpa, “Iy kiti profet
homou yi, ihpa ndre su profet se ndre pihe tih.”

16 Herot ihrungi nolou ndre sa hampa ti pe ipe ihpa, “Yu unsimndri padawon Jon
Baptais ti ndre pihe, pe pwi ti kihne iy inna yi ndremoren.”

Pohtidi‑iy tan Jon Baptais Imet
(Matyu 14.3-12)

17Pihe ti, Herot ipe ile ta su lewen pe hondrotowe Jon Baptais pe heduwe iy ile kou.*
Herot ipu kuti odosa, iy iyesuwon Herodias mbrulun tinton ke Filip,

18odoke Jon impa ile tadan ipe iy erti punoumo‑on.
19 Ile peHerodias ti lonndrinen inai ile tan Jonpe ipekihnan iykimet, odoke indranon

pwi,

* 6.17 Jon Baptais ndre imin kou ti pe kah Yesus ipu stat marai. Endre‑et sapta 1.14.

20 odosa Herot ti inoh tan Jon. Herot tunon ihpa ndre Jon ti iy lau kapin odo madan
Lapan, ile pe iy intawe Jon immin huyen. Herot waso‑on tahrung sohou tan Jon, tapake
nolou Jon impa ti inahnan tawene ta Herot inehrut.

21 Patmundrun ndre Herodias ingkeli‑iy ti ihir. Herot ihnan song mandra‑an idu
mundrun rang ndre tinen iduwe iy idu eriy tih. Iy ihnan song erti ana’ su lau
mandra‑ane odo marai tadan, su lau mandra‑ane odo ami, pe ana’ su lau mandra‑ane
odo Distrik Galili.

22Sundre hana‑an song ti pe nedunHerodias pihin ile lon umpe indren ise purmada’
su. Herotndrodanndre su lauhana‑an song ti hahwaso‑o’ sundran tanenihinkutih. Ile
pe Herot ipe ile tan enihin kuti ihpa, “Homosa ou wasu‑um, eri yu we kuduwe tadam.”

23 Inum pe Herot idamumoi ihpa, “Mondre Eleng, homosa ou ehndremte yu kile eriy
ti yu we kuduwe tadam. Ipe ye ou wasu‑um hombrul kantri todo, eri yu we kutpili kile
rumbrul, pe kuduwe hombrul kile tadam.”

24Enihin kuti ile kiu pe ihndremte tinen ihpa, “Yuwe kupwewasu‑u sa?”
Tinen ihpa, “Palan Jon Baptais.”
25Enihin ti ihtot ilendrendrongonkingpe ipe ihpa, “Yuwasu‑umahkelekopwi, palan

Jon Baptais kimin lom pelet.”
26King ikarundrum lakopwi, odoke iy we kindripo kihpa kehe pwi, odosa iy ‘indreta-

mumoi eleng’ idumada’ sa laumandra‑ane tih.
27 Ilepe iy ipe ile ta soldiahomou ihpa, “Alasowinkopwi, peesimndriwonJonBaptais.

Eduwe palan kile lon sih pelet pe ekuni kise.” Soldia kuti ile omwen kou pe isimndri
padawon Jon

28 inumpe iduwepalan Jon ile lompeletpe iduwe ile tanenihinkurtih. Enihin ti ikunii
pe iltawei ile tan tinen.

29 Su disaipel tan Jon hohrungi mat tadan ti pe su hala haltakuni iy, pe heltawe iy ile
lon ngat.

Yesus Itou Song ile ta Sa Lau ndre Polimngeh (5000)
(Matyu 14.13-21 pe Luk 9.10-17 pe Jon 6.1-13)

30 Su aposel hondrupo marai kah, pe kah hala yi ndre hu Yesus. Pe su hennen marai
sa su hopo pe nolou sa su hapa ti ile ta Yesus.

31Odoke sa lau sulo‑on lakopwi halla pe hassa, ile pe Yesus pe su aposel handranon
hamyau pe heyo‑on song pwi. Ile pe Iy ipe ile ta su ihpa, “Tidu tida‑au titla hepe ndre
ndramat pwi tih. Kile pe oduu etmiyau hepe.”

32 Ile pe su hondroh hala ndrol sih pe ha‑au hala lok sehir ndre ndramat hondruto
eriy pwi.

33Odoke sa lau heltuwe su ka helih ti pe sa sulo‑on odo taon sih pe sih odo distrik erti
hohtot sal eleng ea, pe helengkeli‑iy holto munen.

34Yesus indreh ilepwoiodondrol, pe iltuwesa lau sulo‑o’ sa lakopwi. Pe Iy ikarndrum
su ile mandra‑an, odosa su hahpa ndre sipsip ndre homoumadan indriso ta su pwi. Ile
pe Iy itou punou pe tatuhne ile ta su odo sane sulo‑on.

35Lok ndre kah inna pehon lakopwi, pe su disaipel halpa ile Tadan ihpa, “Lok kihne
kah kile lukumwen pe lok keti isiso alau.

36Apa kile ta sa lau ha‑au, kile pe sa hala lok ndre he‑en mukehe ti pe hesih ana’ su
song pe hoyo‑on.”

37Pe Yesus ipe ihpa, “Oduu ti we otpo song pe su hoyo‑on.”
Su hehndremte Yesus, “Ou wasu‑um apa odu otpo rupweu moni pe atla sihsih bret

ana’ su pe su hoyo‑on, erih?”
38Yesus ihpa, “Bret idu ndrongo oduu ti heski? Atla ndre‑et oh.”
Su hala helndre‑et inum pe hasa yi pe hapa ihpa, “Bret limihir pe ni rumuu.”

39Yesus ipe ile ta su disaipel Tadan hatparan sa lau hala hemir hemir pe hapa ile ta su
hemin poi pule‑enmundriu.

40 Ile pe sa lau hemin poi. Se sangat ea, pe se limngeh ea.
41 Inum pe Yesus ikuni bret ndre limihir pe ni ndre rumuu ise lumwen. Iy madan ile

eleng, pe ideurehenLapan. Iy iptanbret inumpe iduwe ile ta sudisaipel, pe suhetlenge
ile ta sa lau. Pe Iy itmbre‑e ni ndre rumuu ti pe itlangan ile ta sa lau yi.

42 Sa lau ndre sulo‑on hoyo‑on pe ilanon ndre sa.
43 Inumpe sudisaipel hadaparnganbret penindre irswe ti pehedehen ilendropndre

sungoh-pe-ruhet. Ndrop erti ndre haltah.
44 Su lau kamal ndre hoyo‑o song kuti eri ndre polimngeh (5000).
Yesus Illa odo Pule‑enWo
(Matyu 14.22-32 pe Jon 6.16-21)

45 Idu ke ndre sa lau hoyo‑on song kah ti pe Yesus ipe ile ta su disaipel hondroh ile
ndrol pe henemunen hala Betsaida. Betsaida ti ise tolau rai odo ndras Galili hodoh.
Yesus ti ipewe kihtakalan sa lau ha‑au yi ndre oh, kinumpe Iy kidu omur ta su disaipel.

46 Iy ipe ile ta sa lau ha‑au ndre oh, inum pe Iy inek ile puliy pe ilsurok.
47 Lok ti kah inna lukumwen pe ndrol ti indra‑au inna ndrokoron ndras, pe Yesus Iy

kopwi into ndre poi.
48 Pe Iy iltuwe su disaipel hempuke puko‑on ile suwei, odosa langat mandra‑an idu

munen pe ineruhi ndrol ise yi ndre omur. Ndre lirang ti pe Iy illa iyus pule‑en wo ile
ndrongo su. Iy ipe kihrik ndresale,

49odoke su heltuwe Iy inelila iyin pule‑en wo. Su hapa yi sinel pe su hedehel,
50odosa su heltuwe Iy pe honoh ile mo‑on.
Yesus iporitai inlou lakopwi ile ta su ihpah, “Otnoh kolwii. Iy keti Yu.”
51 Inumpe Iy inek ile lonndrol ndroda su, pe yor imet. Su hehretek ilemo‑onpepoho’

su idu kopwi,
52odosa, su ma hontut ile ta Yesus. Pingi kopwi ti pe Iy ihlingi sa lau ndre polimngeh

ile bret ke limihir, odoke su disaipel tuno’ su Iy inna huyen mapwi. Su pala’ su mapwi
intut.

Yesus Ihnan Sik ta Sa Lau Sulo‑on odo Genesaret Inum
(Matyu 14.34-36)

53 Su hesuwei ile ndras hodoh pe halras ile Genesaret pe heswi ndrol iseu.
54Suhondrohodondrol ilepoi ti pe sa laumada’ sa ile, pehahpa, “Orkom, iy eti Yesus.”
55 Ile pe nolou ihtot ile lok ndre sulo‑on odo erti, pe sa lau hehtuno sa ihpa ndre Yesus

insa. Uh kaunan Iy imin lok kehe, eri sa hentawe sa lau sik hala petle pe henesori su
halla hu Yesus.

56Taonpe lokndre sulo‑onkehendreYesus ile eriy, eri sahentakuni sa sikhallamalal.
Pe sahenehndremteYesuskihran iypesa sikheduwe lumwe’ sakilengerinkolosTadan.
Pe sa sik ndre sulo‑on ndre lumwe’ sa itkuni kolos Tadan ti hala huye’ sa.

7
Lo ta Lapan ti ise Pule‑en Lo ta Ndramat
(Matyu 15.1-9)

1 Su Paraseo pe su tisa se odo Lo ta Moses ho‑us Yerusalem hala Galili pe henelukum
Yesus.

2Pe su hendroni su disaipel se ta Yesus hesenesingen lumwe’ su illa huyen pwi, odoke
ke hana‑an ke song.

3-4 (Su Paraseo pe su Yuda ti hondrotowepunou ta su il ta su ti ile puko‑on lakopwi. Su
we hendreyo‑on song pwi uu kenon ndre su hesingen lumwe’ su. Singi lumwei ti ndre
kastam tadan. Song odo suhen ti we hesingen ndre oh, kinum pe su hoyo‑on. Lo ta su



Mak 7:5 92 Mak 7:20-23

il ta su yi ti ipaninyan kastam odo singi kap, pe singi kur, pe singi palet, pe singi lok odo
metir.)

5 Ile pe su Paraseo pe su tisa odo Lo hehndremte Yesus ihpa, “Ei, Yesus. Su lewim ti
hesenohtot punou ta su papo’ tidu pwi ti ile sa? Su lumwe’ su mo‑on odoke hantakun
song pe hana‑an ti ou apa huyen?”

6 Yesus isomwi su ihpa, “Oduu ti ndramat odo tawiwihi sa lau. Profet Aisaiah pihe
idetorwe Nolwo‑on Lapan ti idu‑uw taduu. Nolou erti ipe ihpa:
“ ‘Su lau kiti henesori rongo iso poho’ su,

odoke tawene ta su ti indrito Todo pwi.
7 Surok su hompo ile Todo ti porah kopwi.

odosa lo ndre su hempehre ti sa ndramat hadatorwei. Lo erti Yu undretawei pwi.*’
8Oduu ti edengkakik puko‑on ile sal ndre ndramat iduwei, pe etndre‑au odo Lo ndre

Lapan iduwei.”
9Yesus ipe ile ta su lakopwi yi ihpa, “Oduu ti tuno’ oduu lakopwi odo pondrih sal odo

atawe Lo ta Lapan kile mahun, pe atkakik puko‑on kile lo ndre sa ndramat hahnan.
10 Lo ta Lapan ndre Moses iduwei ti ipe ihpa, ‘Oso pahndran tamam horu tinem, pe

opohuyen kile ta horu.’ Lo erti ipe yi ihpa, ‘Si komkipunoloumo‑on kile pule‑en taman
horu tinen ti we hapwi iy kimet.’

11Odoke oduu etawe lo handrai ihpa, ‘Uh homou lau kipahran pohon kile moleu ipe
iy we kihngahang Lapan kile sane, eri iy lau erti we kindrahngahang taman horu tinen
kile hangka‑an pwi.’

12Lo taduukuti ihnan, ile pe iy laukutiwekindranonkindrehnuwii tamanhoru tinen
pwi.

13 Iy lo ndre oduu edempo kuti inahnan lo ndre ndramat ihnan ti illa puko‑on, pe Lo
ndre Lapan iduwei ti illa hangka‑an ke porah. Pe oduu edemposisihen sane sulo‑on yi
ihpa ke kutih.”

Homosa Lakopwi Inahnan Sa LauHalaMo‑on odoMadan Lapan?
(Matyu 15.10-20)

14Yesus iyuwen sa lau hala hun Iy yi, pe ipe ile ta su ihpa, “Oduu ndre sulo‑on atawe
ndralnga’ oduu kise, pe atahrung kehii. Atawonon nolou ndre Yu ka we kupwe kutih.

15 Sane odo kiu ndre ndramat intakuni hala lom mundren ti handranon hahnan iy
kile mo‑on odo madan Lapan pwi. Tapake sane ndre honu‑us lom mundren ndramat
hassa moleu ti hanahnan iy illa mo‑on odomadan Lapan.

16Ou si ndre ndralngam, eri ehrungi nolou kuti kehii.”
17Yesus isohou ta sa lau oh, inum pe Iy iyeu ile lonu‑um. Pe su disaipel hehndremte

Iy, “Mining odo nolou Ou ampamahkele ti ihpa kehe?”
18 Yesus ipe ihpa, “Oduu ti tawene ta oduu murun. Oduu tuno’ oduu pwi, erih?

Homosa ndre ki‑us kiu pe kile lon ndrinen ndramat, eri kindranon kihnan ndramat
kinnamo‑on odomadan Lapan pwi,

19 odosa hangka‑an erti inna lon ndrinen ndramat ndre ndrokene pwi. Hangka‑an
erti ile ke salan song, inum pe ile salan ndre, inum pe iyeu ise yi ndre moleu.” Yesus
ipahran nolou kuti, odosa iy ipe song ndre sulo‑on ti huyen kopwi odo yo‑on.

20-23Pe Yesus ipe lakopwi yi ihpa, “Sane ndre honu‑us lon ndrinen ndramat hassa kiu
ti hanahnan ndramat illa mo‑on odo madan Lapan. Lon ndrinen ndramat ti intawe
tawenemo‑osapepahna. Lonndrinei ti intawe taweneodoupndramatkimet, ndramat
impo kowos ile tam pedih pe kamal mbrulndrat, pe ndre‑em putmo‑oi. Lon ndrinei ti
intawe taheweh, ndringis sane ta lauhomouyi,mah‑ahpwiodopunoumo‑on, ndramat
hassap sa, taninen ndramat homou yi pe sane sulo‑on mo‑osa yi. Iy sane kuti honu‑us
lon ndrinen ndramat pe henahnan ndramat illa mo‑on odomadan Lapan.”
* 7.7 Endre‑et Aisaiah 29.13

Pedih Homou odo Fonisia Ipu Bilip ndre Ndrokene ile ta Yesus
(Matyu 15.21-28)

24 Inum pe Yesus pe su disaipel Tadan ha‑au odo Galili, pe hala lok sehir ise tolau ea.
Su helihir koson siti odo Tair. Tair ti ise koson ndras mandra‑anMediterenia. Yesus ipe
sa lau hohtuno sa pe heltuwe Iy kolwii. Iy ile lon um sim, odoke Iy itong ta sa lau tahit.

25 Pedih homou ihtunon ihpa ndre Yesus ti insa. Iy nedun pihin ti sinel imin pule‑en
pe inahnan iy ile sik. Iy iporitai kopwi ile hu Yesus pe pandrulku‑un ile poi idu kendrun
ndriken.

26 Pedih kuti iy odo Yuda pwi. Iy ti odo Fonisia, ise lok mandra‑an Siria.† Iy idu
purmadanYesus pe ihndremte puko‑on ipe Yesus ki‑es sinel odomundrennedunpihin.

27Odoke Yesus ipe ihpa, “Tidu titawe song ana’ su nonkom ti kile ta mweh kolwii. Su
nonkom ti hoyo‑on oh uu ndre kenon su.”

28Odoke pedih kuti ipe ihpa, “Ou ampa ti imel, lau il, odokemweh ndre iso pahndran
tepol ti ina‑an tikin lehe’ su nonkom yi.”

29 Yesus ipe ile tadan ihpa, “Ou apa ihpa kirtih? Eri ka emin eleng pe ala yi ndre
ndrongon nedum. Sinel indra‑au odo pule‑en.”

30Pedih ti ile yi ndre omwenpe iltuwenedunpihin ti inemetir iyin lok. Sinel indra‑au
odo pule‑en ndre ndrokene.

Yesus Iyes Sik tan OrngonHomouWalul pe Pohpiw
31Yesus ipe kise yi ndre Galili, ile pe Iy itlang odo mukehe Tair pe ile tolau ea, pe ihir

Saidon. Inum pe Iy isondrih ndrokoron lok uu pe ilihir Dekapolis.‡
32 Pe sa lau hekuni orngon homou ile hu Yesus. Orngon kuti isentahrung lok pwi pe

inolou idu ke lon kolon. Sa lau hosohou karundrum ile ta Yesus, hapa Yesus kiduwe
lumwen kile pule‑en.

33 Ile pe Yesus ikuni orngon kuti ile mahun odo ta sa lau ndre sulo‑on. Iy iduwe
kopwen lumwen hala lon ndralngan orngon kutih. Inum pe Yesus imburnguh ile
kopwen lumwen oh pe iduwe ile kalilmen orngon kutih.

34 Pe iy indre‑et ile eleng ile heven, ihti ngohon puko‑on, pe ipe ile tan orngon kuti
ihpa, “Efata!” (Iy erti ihpa, “Erwei!”)

35Eri pe orngon ti ihrung lok lakopwi. Hangka‑an ndre inehndrepti kalilmen ti iyeu,
pe iy isohou ile huyen.

36Pe Yesus isinip ana’ sa lau we hendreninen pwi. Iy isinip ana’ su odoke su heninen
lakopwi.

37Sa laundre sulo‑onhehretekpehemesi‑iy. Sahapa ihpa, “Orkom, Iy imposanendre
sulo‑on ti huyen kopwi. Sa lau ndre poho’ sa pwi ti Iy inahnan sa henosohou yi, pe sa
ndre ndralnga’ sa pwi ti hentahrung yi.”

8
Yesus Ipu Song ile Poho’ Su Lau ndre Pohangoh (4,000)
(Matyu 15.32-39)

1 Idu petsih yi, eri pe lau pohpou pohpou hesetahrung Yesus. Su ana’ su song pwi, ile
pe Yesus iyuwen su disaipel Tadan pe ipe ihpa,

2“Yuukarndrundrumwi sa laukutile. Suhodondrodayu rangkah tul, pe ana’ su song
pwi.

3Uh Yu kupwe kile ta su ha‑au, eri su we mada’ su kinun pe helkis odo sal, odosa su
hamat song pe Yu undrupo song ile ta su pwi tih. Su se ti ho‑us alau pe hasa ketih.”
† 7.26 Siria. Lokmandra‑an ise ngerin Ndras Mediterenia pe provins sih ta Rom. Idumahkele ti sa kah hoyuw lok
erti ile Lebenon. Kantri Siria odomahkele ti ndre lok hene yi. ‡ 7.31Dekapolis. Lok sehir taon ndre sungoh hoso
eriy, ile woron kup rai odo Ndras Galili.

4 Su disaipel Tadan hapa ile Tadan ihpa, “Lok tidu tito eriy keti ndramat hesento eriy
pwi, pe tidu we titpondriti song odo kehe pe titawei kile ta sa lau hoyo‑on?”

5Yesus ihndremte su ihpa, “Oduu bret heski idu ndrongo oduu?”
Su hahpah, “Ndrotulihir kopwi.”
6Yesus ipe ile ta sa lau ndre sulo‑on hemin poi. Iy ikuni bret ndre ndrotulihir kuti ise

lumwen, pe Iy ide ureh ile ta Lapan. Inum pe Iy ipatan bret pe iduwe hala lumwe’ su
disaipel pe su disaipel hetlenge ile ta sa lau.

7Netnedun ni se mone hodo yi, ile pe Yesus ide urehen Lapan ile eriy yi. Pe Iy ipe ile
ta su disaipel hatlangan yi.

8-9 Lau ndre pohangoh (4000) ti hoyo‑on pe ilruson ndre sa. Su disaipel hetparngan
tikin song irswe ti pe hedehen ndrop ndre ndrotulehet ile eriy. Yesus ipe ile ta sa lau
ha‑au yi,

10 inumpe Iy ndroda su disaipel Tadan sowin kopwi hondroh ile ndrol pe hala Distrik
Dalmanuta.

Su Paraseo Hehndremte Yesus Hapa Iy KipuHandraiMirakulo
(Matyu 16.1-4)

11Su Paraseo hapa hehkelmene Yesus ile pe su hala pe helehkike‑ei nolou ndrodan Iy.
Su hapa ile Tadan ihpa, “Yesus, opo handrai mirakulo, kile pe odu edehtuno odu ihpa
ndre Ou ti ompomaryan Lapan. Pe kile pe odu edeltuwei kihpa ndre puko‑on ta Lapan
ti imin ndrongon Ou.”

12Yesus ihkalmanan mundren ile pede‑en pe Iy ihti ngohon ile puko‑on. Iy ipe ihpa,
“Ihpa kehe pe su lau odomahkele ti waso‑o’ su hendre‑et handrai mirakulo tih? Odoke
Yu kupwe kile ta oduu. Pwi, we etndrendre‑et pwi.”

13 Iy iyeu ta su, pe indreh ile yindrendrolndroda sudisaipel Tadanpeha‑au ilengerin
ndras hodoh.

Yesus Ide Palan Nolou ile Yis ta Su Paraseo Pe Herot
(Matyu 16.5-12)

14 Su disaipel kolo’ su isumwen pe hendretakun song sulo‑on pwi. Bret sehir kopwi
su hokunii ti ke imin lon ndrol ndroda su.

15Yesus ipakolou su ihpa, “Edempahar odo yis ta su Paraseo, pe yis ta Herot.”*
16 Su disaipel, homou iparuhur ile ta homou pe hapa ihpah, “Iy kihne kimpa kuti

odosa, tidu song pwi ti ndreh?”
17Yesus tunon homosa su hampa ti, ile pe ihndremte su, “Oduu edenesohou ile ‘bret

pwi’ ti ile sa? Oduu ti mapwi edentut, eri? Oduu ti kolo’ oduumurun, eri?
18 Mada’ oduu ti henendre‑et ndre pwi? Ndralnga’ oduu ti hertahrung ndre pwi?

Oduu edentahorungon ndre pwi?
19 Idu kalmene‑en Yu uptan bret ndre limihir pe su lau ndre polimngeh (5000)

hoyo‑on, pe tikin herswe ti oduu etehen ile ndrop ndre heksi?”
Su hahpa, “Sungoh-pe-ruhet.”
20 Pe Yesus ihndremte yi ihpa, “Pe idu Yu uptan bret ndrotulihir ile ta sa lau ndre

pohangoh (4000), oduu etehen tikin ndre herswe ti ile ndrop hesiki?”
Su hahpa, “Ndrotulehet.”
21Eri pe Yesus ipe ihpa, “Oduu tuno’ oduu oh, pe ihpa kehe pema edentawene hudut?

Yu usempa song ti pwi.”
Yesus Idetuhne Su Disaipel Tadan

(Sapta 8.22—10.52)
Yesus IhnanMadanOrngonHomou ile Huyen

* 8.15Herot. Herot Antipas. (endre‑et 6.14) Iy king odo Galili idu 4 B.C.–39 A.D.

22Yesus pe su disaipel hehir hala Betsaida. Pe sa lau se hokuni orngon homou ile hu
Yesus. Orngon timadanpwi, ile pe su lau ti hosohoukarundrum ile ta Yesus, hapaYesus
kiduwe lumwen kile pule‑en.

23 Iy ikuni orngon kuti ile ngerin lok, pe Iy imburnguh ilemadan orngon kutih. Inum
pe Iy lumwen ilemadanorngonkuti pe ihndremte, “Oueneltuwehangka‑anndrepwi?”

24Orngon ti isori madan pe ipe ihpa, “Yu uneltuwe sa lau, odoke su hahpa ndre kei
henelila hasa pe hala.”

25 Ile pe Yesus iduwe lumwen ile madan orngon kuti petsih yi. Pe orngon ti ihlilis
puko‑on pemadan inim ndresale pe indre‑et sane ile huyen.

26 InumpeYesus ipe ile tadan ihpa, “Owoundresale ala emwem. Nombrunala yi ndre
Betsaida.”†

Pita Ipe ileMoleu, Ihpa Ndre Yesus Ti Iy “Ndramat Ndre Lapan IpeWeKise Lokpoi”
(Matyu 16.13-20 pe Luk 9.18-21)

27 Yesus pe su disaipel Tadan hapa hala lok se mone odo koson taon Sisaria Filipai.‡
Suma hodo sal ti pe Yesus ihndremte su, “Sa lau hapa Yu ti si?”

28 Su hapa ihpah, “Sa se hapa Ou ti Jon Baptais, sa se hapa Ou ti Elaijah, pe sa se yi ti
hapa Ou ti homou profet odo ndre pihe.”

29Yesus ihndremte su, “Pe oduu? Oduu atpa Yu ti si?”
Pita ihpah, “Ou ti Kristus.”§
30 Ile pe Yesus isinip ana’ su ihpa, “Etninen nolou kiti kile ta homou lau kolwii.”
Yesus Inen Ngendre‑en peMat Tadan
(Matyu 16.21-28 pe Luk 9.22-27)

31 Inum pe Yesus kah idetuhne su disaipel Tadan. Yesus ipe ihpah, “Lapan iduwe
Nedun Ndramat ise poi ti odo we kisikun ngendre‑en mandra‑an. Su lau ndre hene‑en
munen odo lotu ti we hehmbore su Iy, pe mandra‑an ta su pris ile ndroda su tisa odo lo
ti we mbore’ su Iy. Pe sa ndramat we hapwi Iy kimet. Odoke rang tul kinum ti pe Iy we
kile yi ndremoren pe kitlang yi.”

32 Iy inenpede‑enpengendre‑enndre sulo‑onndre Iywekikun ti ile kemoleu ile ta su
disaipel. Ile pe Pita ikuni Yesus ile mahun pe ipe ile Tadan ihpah, “Yesus. Ou apa kihpa
kiti kolwii.”

33Odoke Yesusmadan ile yi ndre ta su disaipel pe ihrurute ile tam Pita ihpah, “Satan,
ala ndruwe! Ou kolum ti indrahpa ndre kolon Lapan ti pwi. Kolum ti kolon ndramat
odo lokpoi.”

34 Inum pe Yesus iyuwen su lau ndre sulo‑on ndroda su disaipel hala hun Iy. Pe Iy ipe
ile ta su ihpa, “Iy si lau ndre ipe kile lewi, eri kiduwe sane ndre iy ipe kipu ti hala ke
tuwei, pe iy kisori kei tondrih tadan, pe kise ki‑us Yu.

35 Odosa iy si lau ndre kihmboren sengin kikun pede‑en pe kimet, eri mulwen we
kimin mo‑on. Odoke iy si lau ndre kimet, odosa iy ti lewi pe ininen gutnius Todo, eri
mulwenwe kimin huyen.

36Uhhomou laukikuni tadan lokpoindre sih, odokemulwenwekimet, eri sane tadan
ndre sulo‑on kuti we hehnuwii iy kihpa kehe?

37 Sane ndre sulo‑on tadan kiti handrai kindranon kisihnenmulwen kile eriy pwi.
38Ndramat odo mahkele ti hendretawe ndruwe’ su ile ta Lapan, pe hompo ke punou

mo‑on. Ile pe uh si lau ndre kimah‑ah Todo, pe kimah‑ah odo nolou Todo, eri Yu* we
kumah‑ah tadan. Yu we kumah‑ah tadan kidu mundrun ndre Yu we kukuni puko‑on
tan Tomo, pe kuse yi ndroda su engel tih.”
† 8.26 Betsaida. Betsaida ti ise tolau rai odo ngerin Ndras Galili. ‡ 8.27 Sisaria Filipai. Taon sih ise tolau. Idu
Ndras Galili pe ile eriy ti kilomita hangoh (40). § 8.29 Ile nolou Grik ti ‘Kristus’, pe ile nolou Hibru ti ‘Mesaiah.’
Mining tadan ti ‘ndramat odo takun sa ndramat hala yi ndre ndrongo Lapan.’ * 8.38 yu. Buk se ti hapa ‘Nedun
Ndramat.’

9
1 Pe Yesus ipe ile ta su ihpa, “Yu upwe ndre ndrokene kile ta oduu. Sa se lau ndre ka

hentahrungYuhodoketiwehendrimatmapwi, pe suwehendre‑et puko‑onmandra‑an
tan kapman ta Lapan, kidu kapman ta Lapan kihir tih.”

Yesus Idepelyen Iy ile Handrai Yi
(Matyu 17.1-13 pe Luk 9.28-36)

2 Rang on inum oh ti pe Yesus ikuni Pita, Jems pe Jon, pe su ho‑us Iy hala puliy sih
elwe‑en. Sa homou lau indru‑us su pwi. Su hapa hendre‑et ti pe Yesus mundren inna
handrai yi.

3Kolson ti inna peren peren lakopwi. Homou lau odo lokpoi kindranon kindresingi
kolau kinna peren kihpa ndre erti pwi.

4 Inum pe su heltuwe Elaijah horuMoses herihir yi, pe herenesohou ndroda Yesus.
5Pita inlou ile ta Yesus ihpa, “Tisa todo. Huyen lakopwi odo tidu tito ketih. Yu pe Jems

pe Jon we otumon pandrol tulpwing. Sim Tadam, sim tamMoses pe sim tan Elaijah.”
6Pita ipe kuti porah kopwi, odosa su ti honoh ile mo‑on.
7 Inum pe kohut hene ihir pe kanunuwen isorohe su. Pe pohon Lapan ihir odo lon

kohut kuti pe ipe ihpa, “Iy kuti Nedu. Yu wasu‑u Iy lakopwi. Oduu atahrung nolou
Tadan.”

8 Su hendre‑et ile sehir pe sehir, pe mada’ su ihpilpil kopwi ti pe Yesus Iy kopwi idu.
Elaijah horuMoses ti herndrela hepe yi.

9 Su ka hana‑au hasa yi ndre pwoi, pe Yesus ipe ile ta su ihpa, “Sane ndre oduu
etndre‑et mahkele, eri etninen kile ta homou lau kolwii, kenon ndre Nedun Ndramat
ti kimet oh pe ndre kindretalang yi.”

10 Su hendrininen ile ta homou pwi, odoke su ke ndre su ti hampa ihpa, “Talang odo
mat ti homosa?”

11Pe suhehndremteYesus, “Ihpa kehepe su tisa odoLo ti hapaElaijah tiwekihir ki‑in
munen oh, kinum pe Kristus we kihir?”

12 Yesus ipe ihpa, “Nolou kirti ndre ndrokene. Elaijah ti we kise ki‑in munen pe
kisahnan sane ndre sulo‑on he‑en kile huyen. Odoke ihpa kehe pe nolou iyin Buk
ta Lapan ti ipe Nedun Ndramat ti we kilnget ngendre‑en sulo‑on pe sa we mbore’ sa
tahrung Iy tih?

13 Yu kah kunen kile ta oduu. Elaijah ti insa kah. Odoke sa lau hepupu‑uh punou
mo‑on ile pule‑en, ihpa ndre nolou iyin Buk ta Lapan ipe we kihpa ndre eriy tih.”

Yesus Iyes Sinel odo Pule‑en AnahHomouNetlehyen
(Matyu 17.14-21 pe Luk 9.37-43)

14 Yesus, Pita, Jems pe Jon kah hehir yi ndre ndroda su disaipel huren tih. Pe su
heltuwe sa lau sulo‑on lakopwi hodo ndroda su disaipel se yi tih. Pe su tisa odo Lo ti
henehkike‑ei ndroda su disaipel.

15Sa ndre sulo‑on hendroni Yesus ti pe hehretek ile mo‑on. Sa hohtot hala pe hopwo-
es Iy.

16Yesus ihndremte ihpa, “Oduu edenehkike‑ei ile sa?”
17Orngon homou idu lenga’ su lau ti inlou ihpa, “Tisa, yu usetudou nedu kamal ise

hun Ou. Sinel imin pule‑en pe inahnan iy isenolou pwi.
18 Sinel ti inak ile pule‑en pe inahnan iy intaketi illa pwoi, pe lehen inehndrepit, pe

mbruse‑en pohon ihir, pe mundren ndre homou ineselke‑e. Yu uhndremte su disaipel
Tadam upwe su hahnan iy kile huyen, odoke su handranon pwi.”

19 Yesus ipe ile ta su ihpah, “Oduu lau kiti taduu bilip pwi. Yu we kumwin ndrodan
oduu elwe‑en kihpa ndre kehe yi? Yuwe kukun pede‑en ta oduu pat hesiki yi? Atakuni
anah ti kise!”

20 Su lumwe’ su ise lumwen anah kuti ile hu Yesus.

Sinel imin pule‑en anah kuti indroni Yesus ti pe ihnan anah ti iselke‑e, pe anah ti
ideketi ile poi pe ingkilkil. Anah ti mbruse‑en le.

21 Ile pe Yesus ihndremte taman anah kuti ihpa, “Iy impo ihpa kuti kah rang heski?”
Taman anah ti ihpa, “Iy mapwi lehyen ti impo ihpa ke kutih.
22Hangka‑an ndre inahnan iy ti ipe kinahnan iy kimet, ile pe impiyen iy ile lo yih pe

lo wo. O Yesus, uh Ou owonon, eri akarundrum pe ehnuwii oru nedu.”
23 Yesus ipe ihpah, “Yu uwonon, odosa Lapan kenon kipu sane ndre sulo‑on odo

henuwii si ndramat ndre tadan bilip tih. Odoke ou ti opo bilip ndre pwi?”
24Taman anah kuti isomwi Yesus sowin kopwi ihpah, “Yu upu bilip, odoke bilip todo

ti mandra‑an pwi. Ehnuwii yu, kile pe bilip todo kile mandra‑an.”
25Yesus iltuwei ihpa ndre sa lau ka henehndur hala koson, ile pe Iy inlou puko‑on ile

ta sinel ti ihpa, “Singlen walul pe pohpiw, yu upwe ile tadam, asa moleu pe owou odo
mundren anah kirtih, pe ala yi kolwii!”

26Sinel ti idehel ilemo‑on, pe irson anah kuti ile poi, inumpe indreh iyeu. Anah kurti
hepemehleu pwi iyin poi, pe sa lau ndre sulo‑on hapa yi iy indrimat.

27Odoke Yesus lumwen ile lumwenpe isori iy imin eleng. Anah timoren pe idu eleng.
28 Idu ndre omur, Yesus pe su lewen kopwi hodo lon um ti pe su hehndremte Yesus

ihpa, “Ihpa kehe pe odu etndranon etndre‑as sinel kuti pwi tih?”
29 Pe Yesus ipe ihpa, “Tapa surok kopwi kenon ki‑es su iy ihpa ndre kurtih. Handrai

pe handrai yi ti indranon pwi.”
Yesus InenMat Tadan Petsih Yi
(Matyu 17.22-23 pe Luk 9.43-45)

30Yesus pe su disaipel ha‑au odo lok ertih. Su ha‑au ho‑us Galili ea. Yesus mboren sa
lau hehtuno sa Iy imin kehe tih,

31 odosa Iy mapwi intatuhne su disaipel Tadan tih. Iy ipe ile ta su ihpah, “Sa we
heduwe Nedun Ndramat ti we kile lumwe’ sa lau. Sa lau we hapwi Iy kimet. Pe rang
tul kinum ti pe Iy we kitlang yi.”

32 Su hendretakuni lon nolwo‑on ti pwi, odoke su horu‑ur pe hendrehndremte Yesus
pwi.

SiMandra‑an Lakopwi?
(Matyu 18.1-5 pe Luk 9.46-48)

33 Su hehir Kaperneam pe hala lon um. Inum pe Yesus ihndremte ihpa, “Oduu
edenehkike‑ei sa mahkele odo sal tih?

34 Odoke su kolo’ su ke ndruwot. Su hendrepahran pwi odosa, su hodo sal ti pe
henehkike‑ei ile si wemadan kiso pule‑e’ su tih.

35 Yesus imin pwoi oh pe iyuwen su, pe ipe ile ta su ihpah, “Iy si lau ndre ipe ki‑in
munen eri kiduwe iy kise pahndra’ sa ndre sulo‑on, pe kiduwe iy kile ndramtan marai
ta sa ndre posingat.”

36 Iy ikuni anah homou netlehyen pe iduwe iy idumunen. Inum pe Iy isokohan anah
kuti pe ipe ile ta su disaipel ihpah,

37 “Si lau ndre kidawonon Yu pe kipu huyen kile ta homou kom ihpa ndre homou
kudu, eri impo huyen ile Todo. Pe si ndre kipu huyen kile Todo, eri impo huyen ile tan
Iy si ndre ihtakalan Yu use tih.”

Iy Ndramat ndre KisempoMo‑on Kile ta Tidu Pwi Ti Iy ta Tidu
(Luk 9.49-50)

38 Jon ipe ile ta Yesus ihpa, “Tisa, odu etndroni orngon homou ina‑as sinel ile rangam,
pe odu atpa iy kipu kahrii, odosa iy ti isemin ndrodan tidu ti pwi.”

39 Yesus ipe ihpa, “Oduu etsinip anan kolwii. Si ndramat ndre impo mirakulo ile
rongo, eri we kindripo noloumo‑on kile puli‑i pwi.

40Odosa iy lau ndre kisempomo‑on kile ta tidu pwi, eri iy ta tidu.
41Uh homou lau kihlingi ou kile hepe kangkahan wo odosa ou ti tan Kristus, eri Yu

kupwe ndre ndrokone kile taduu, iy lau erti we kikuni ndrembrunen.”
PunouMo‑on ndre Ingkotitye‑en Bilip
(Matyu 18.6-9 pe Luk 17.1-2)

42Yesus ipe lakopwi yi ihpah, “Iy si lau ndre kihnan pe homou nenkom kideketi odo
bilip ile Todo, eri kimpahar. Kile huyen ti lehpe iy kindrahnan homou kom timapwi eri
sa lau hehndrusi pat mandra‑an kile won pe hepiyen iy kile lon ndras. Odosa, pede‑en
odo iy kihnan homou nenkom kideketi odo bilip ile Todo ti mandra‑an lakopwi.

43-44Uhhakai lumwemkihnan ou opo to‑ir, eri emndrelei pe epiyen ke‑eu. Kile huyen
ti ou lumwemkehakai pe ala heven. Kihne ou lumwemndre rukei pe sa hepiyen ou ala
hel. Yih odo hel ti isemat pwi.*

45-46Pe uh ndrikemhakai ti kihnan ou opo to‑ir, eri ou emndrelei pe epiyen ke‑eu. Ou
ndrikem ke hakai pe ala heven ti huyen. Kihne ou ndrikem rukei pe sa hepiyen ou ala
hel.†

47Pe uh sihmadam ti kirwi ou pe ou opo to‑ir, eri etluhtii pe epiyen ke‑eu. Kile huyen
ti ou madam ke sih pe emin lon kapman to Lapan. Kihne ou madam ndre ruweh pe sa
hepiyen ou ala hel.

48 Odo hel, eri ul ndre heneni sengi’ su ti hesenum pwi, pe yih ndre intune‑en su ti
isemat pwi.

49 “Sa hentawe sol illamundren song pe yohou odo ofa ndre sulo‑on, kile pe ofa ti kile
huyen odomadan Lapan. Yih ti ihpa ke eriy. Yih ti we kihir ta sa lau ndre sulo‑on.

50 “Sol ti huyen, odoke uh kanyan ti kinum, eri ou we ahnan kanyan kihir yi ti kihpa
kehe? Sol ti intawe kanyan song illa huyen, ile pe oduu yi ti edihir kihpandre sol huyen,
pe etawe penuw kimin lenga’ oduu homou homou.”‡

10
LoOdo Somendrih Osou
(Matyu 19.1-12 pe Luk 16.18)

1 Yesus itlang odo lok erti pe ile distrik odo Yudea. Inum pe Iy ihtor wo Yordan ile
hodoh, pe sa lau sulo‑on hala hun Iy. Iy idetuhne su ile nolwo‑on Lapan ihpa ndre Iy
impomunen tih.

2 Su Paraseo hala hu Yesus pe hapa hahnan Iy kipe handrai nolou odo lon lo kihrut.
Suhapa ile Tadan ihpah, “Yesus, kehe apa eh. Lo ta tidu ti ipewe sa kamal ha‑asmbrulu’
sa ha‑au ndre pwi?”

3Yesus ipe ihpah, “Moses ti iduwe Lo sa ile taduu?”
4 Su hapa ihpah, “Moses ti ipe huyen. Moses ipe uh homou kamal ipe ki‑es mbrulun

ke‑eu, eri iy kamal erti we kidetorwe nolou odo somendrih osou, kinum pe kiduwe kile
lumwen iy pedih ti pe ki‑es iy ke‑eu.”

5 Odoke Yesus ipe ile ta su ihpa, “Oduu ti lau odo tahrung nolou pwi, ile pe Moses
idetorwe Lo erti pe iduwei ile ta oduu. Odoke iy erti Lo ta Lapan pwi.

6 Idu ndre lin eri nolou ti ihpa, ‘Lapan ihnan su hala pedih pe kamal.’
7 ‘Iy eti uu pe kamal ina‑au odo hun taman pe tinen pe inohtok ile ndrodanmbrulun,
8 pe horu harla ke ndramat homou.’* Ile pe horu ti ndramat rumuu pwi. Horu ti

ndramat ke homou.
* 9.43-44 Sa sape ndramat se ti hapa nolou sehir ti iyin lain kuti yi, ihpah, “Odo lok eriy, eri ul ndre hana‑an sengi’
su ti hesenum pwi. Pe yih ndre intune‑en su ti isemat pwi.” † 9.45-46 Endre-et toksave odo 9.43-44. Endre-et lain
48. ‡ 9.50Nolou Grik indrepahran lain 49 pe 50 ti inna huyen pwi. * 10.8 Endre-et Lin 1.27 pe Lin 2.24.

9 Ile pe homosa ndre Lapan indrehtungon inna hondroh, eri ndramat kisomondrihi
kolwii.”

10 Inum ti pe Yesus pe su disaipel hala yi ndre um. Pe su disaipel hehndremte Iy ile yi
ndre Lo odo osou inemendrih tih.

11 Yesus ipe ile ta su ihpah, “Iy lau ndre ki‑es mbrulun pe kesou pedih homou yi ti
indrahnan to‑ir mandra‑an ile pule‑enmbrulun.

12 Pe iy pedih ndre ke‑eu ta mbrulun pe kesou kamal homou yi ti indrahnan to‑ir
mandra‑an yi.”

Yesus pe Su KomMone
(Matyu 19.13-15 pe Luk 18.15-17)

13 Sa lau hokuni su kom mone hala hu Yesus. Su hapa Yesus kiduwe lumwen kile
pule‑e’ su. Odoke su disaipel hehrurute idu pule‑e’ sa lau kutih.

14 Yesus iltuwei punou ta su disaipel kuti, pe Iy ihwak ana’ su pe ipe ihpah, “Su kom
mone ti hasa hu Yu. Oduu adahnan su kolwii, odosa kapman ta Lapan ti ta su lau ndre
hahpa ndre su kom kutih.

15Yukupwendrendrokenekile ta oduu, iy si laundre kindretakuni kapman taLapan
kihpa ndre su kommone hentakun ti pwi, eri we kindrimin lon pwi. Pwi ndre pwi tih.”

16 Inum pe Iy ikuni su kom mone ti hala kanahan. Iy iduwe lumwen ile pule‑e’ su
homou homou pe isurkon su.

OrngonHomou Tadan Sane Sulo‑on
(Matyu 19.16-30 pe Luk 18.18-30)

17 Yesus itlang pe illa iyeu, pe orngon homou ihtot ile pe pandrulku‑un ile poi idu
purmadan, pe ihndremte Yesus ihpah, “Tisa huyen, yuwe kupu homosa lakopwi pewe
kule heven?”

18Yesus ihndremte iy ihpah, “Ihpa kehe pe ou apa Yu huye? Homou ndramat huyen
pwi, tapake Lapan kopwi ti huyen.

19 Ou ti tunom Lo tih: ‘Nombrun etruhe ndramat kimet. Oduu tasou ti etmetir
ndrodanmbrulu’ oduu koson. Oduu etpahna kolwii. Oduu etaheweh kot kolwii. Oduu
etruwi sane ta ndramat homou ke porah kolwii. Oduu etso pahndran tamai pe tinei pe
etahrung nolou ta su.’†”

20 Orngon kuti ipe ile ta Yesus ihpah, “Tisa, idu ke ndre yu mapwi kom uu pe isito
mahkele, eri yu undretumbru‑e handrai Lo kiti pwi.”

21Yesus indre‑et ile tadan pe ihwaso‑on iy. Iy ipe ile tan orngon kuti ihpah, “Handrai
kopwi yi ou tadammapwi. Ala pe ekuni tadam sane ndre sulo‑on pe sa lau hesihnen ta
sa. Pe moni ou okuni odo sane tadam ti eduwe kile ta sa lau ndranuno, kile pe ou we
tadam sane sulo‑on odo heven. Kinum pe ou asa owus Yu.”

22 Orngon ti ihrungi nolou ta Yesus kuti pe iy madan ihmo‑on. Iy ikarundrum iy
lakopwi pe iyeu, odosa iy ti tadan sane sulo‑on sulo‑on.

23 Yesus indre‑et ile ta su disaipel Tadan pe ipe ihpa, “Sa lau ndre ta sa sane sulo‑on
ti hehnengkarundrum, odosa su we hapa hala lon kapman ta Lapan odoke iy erti we
kinnamangsan ewehen kile ta su pwi.”

24 Su disaipel hehretek ile nolou kutih. Odoke Yesus ipe yi ihpah, “Oduu nedu,
mangsan ewehen pwi. Ou si ndre apa ala lon kapman ta Lapan ti we ndre ekeles kile
keles.

25Kamel we ki‑us lon ngaden sou ti mangsan ewehen ile tadan. Odoke ke iy lau ndre
tadan sane sulo‑on pe ipe kile heven eri wemangsan puko‑on lakopwi.”

26Nolou Yesus ipe kuti ihnan su disaipel hehretek pe tawene ta su ihrut ile puko‑on
lakopwi. Homou madan ile ta homou pe hapa ihpa, “Orkom! Homou lau kindranon
kinna lok huyen pwi.”
† 10.19 Endre-et Kisim Bek 20.12‑16

27 Yesus indre‑et ile ta su pe ipe ihpah, “Ndramat eri indranon pwi, odoke Lapan eri
kenon kipu sane ndre sulo‑on.”

28Pita ipe ile ta Yesus ihpah, “Odu ada‑au ta samurwo’ odu, emwe’ odu, pe tadu sane
ndre sulo‑on pe etndresa hun Ou, pe edenu‑us Ou.”

29 Yesus ipe ihpah, “Ndre ndrokene ndre ndrokene. Iy si ndre kiduwe ndruwen kile
tan tinton pe timso‑on su, kiduwe ndruwen kile tan taman pe tinen, ke‑eu ta su nedun,
pe ke‑eu odo lonen, odosa iy idawonon Yu pe ipumarai odo Gutnius ta Lapan,

30 eri tadan sane ti we hehir kile sulo‑on sulo‑on. Iy mapwi ndre kimin lokpoi
eri Lapan we kihngahang iy sane sulo‑on sulo‑on, we kihluwen sane ndre iy tadan
munen tih. Lapan we kihlingi iy um sulo‑on, tinton sulo‑on, timso‑on sulo‑on, tinen
sulo‑on, nedun sulo‑onpepoi sulo‑on. (Odoke sandramatwehampake iy pehenahnan
mandro‑on killa mo‑on.) Pe ndre omur ti iy we kile lok huyen ndroda Lapan.

31Sa lau sulo‑on ndremahkele he‑enmunen eri we hala omur, pe sa lau sulo‑on ndre
hodo omurmahkele, eri we hala munen.”

Kah Patoloh Yesus Ipe IyWeKimet pe Kitlang Yi
(Matyu 20.17-19 pe Luk 18.31-34)

32Yesus pe su disaipel tadan kahhehir sal ndre illa Yerusalem, pe su kahhenelila hala
eriy. Yesus inelila iyinmunen. Tawene ta su disaipel ti ihrut pe su hentawene hudut. Sa
lau ndre ho‑us su ti honoh. Yesus ikuni su ndre sungoh‑pe‑rumuu ti halamahun odo ta
sa lau, pe petsih yi Iy inen homosa ka we kihir kile tadan odo Yerusalem.

33 Iy ipe ihpah, “Atahrung. Tidu kah titlalih Yerusalem. Odo Yerusalem, eri sa ka we
heduwe Nedun Ndramat ilih lumwe’ su pris mandra‑ane pe su tisa odo Lo. Sa ka we
helilyan Iy kidu kot, pe sa kaweheduwenolou kile hondrohpe heruhe Iy kimet. Kinum
pe sa ka we heduwe Iy kile ta sa lau odo lok hokor yi,

34pe sa lauhokor yiwehetulyan Iy,wehehngowen Iy,wehemburnguhi Iy,weheruhe
Iy kile wisiu‡, pe we hapwi Iy kimet. Pe rang tul ndre kilnum oh pe Iy we kitlang yi.”

Hehndremte tan JemsHoru Jon
(Matyu 20.20-28)

35 Inum pe horu nedun Sebedi, Jems horu Jon, harla hu Yesus pe harpa ile Tadan
ihpah, “Tisa, oruarpaerehndremteOukile ka‑anhandrai, peoruwaso‑o’oruOueduwe
taru.”

36Yesus ihpa, “Oruuwaso‑o’ oruu homosa?”
37 Horu harahpah, “Uh Ou ala King odo lokpoi, eri oru waso‑o’ oru Ou eduwe oru

homou ndruhun kise lumwemmudon pe homou kise lumwem kamweu.”
38 Yesus ipe ile ta horu ihpah, “Oruu ti tuno’ oruu homosa oruu erenehndremte kiti

pwi. Oruu ti aranon eri‑ing homosa ndre Yu kawe ku‑ing tih? Yu ti we kulnget pede‑en
pe kumwet, pe oruu ti we aranon arahpa ndre Yu tih?”

39Horu harahpa, “Oru aranon.”
Yesus ipe ile ta horu, “Ndre ndrokene, oruu ti we artakun pede‑en kihpa ndre Yu.
40Odoke hehndremte taruu ti Yu kundranon kundripa hangka‑an odo eriy pwi. Iy si

we kimin lumwemudon o kamweu ti sane ta Lapan. Lapan Iy ndre Iy indripa ipe si we
kimin sia kehe pe si we kimin sia kehe.”

41Su disaipel ndre sungoh ti hohtuno su ndremte tan Jems horu Jon ile ta Yesus, pe su
hopo loroh ile ta horu.

42Yesus iyuwen su ndre sulo‑on pe ipe ile ta su ihpah, “Oduu tuno’ oduu ihpa ndre sa
lok ndre tuno’ sa Lapan pwi ti ta sa ndramat hene‑en poho’ sa, pe sa lau ndre sulo‑on
hentahrung ke iy. Iy kipe sa hopo homosa, eri sa we hehrung ke iy.
‡ 10.34 wisiu. Wisiu odo roh ndramat ta su Rom ti osukei handrai puko‑on, pe sorun osukei kuti sa hentawe
petpedun haen hosso eriy. Ile nolou Inglis ti sa hoyuwwhip.

43Odoke oduu ti we etndrahpa erti pwi. Uh iy si ta oduu ipe kilemandra‑an, eri iy we
kile lewenmarai ta sa ndre sulo‑on.

44Pe uh iy si ta oduu ipe ki‑inmune’ oduu, eri iy we kile hono‑onmarai ke porah ta sa
lau ndre sulo‑on.

45Odosa, oduu etndre‑et kile tan Nedun Ndramat ti oh. Nedun Ndramat ti insa odo
kilepe sandramathopomaryan ti pwi. Iy ise tiwekipumarya’ sandramat, pewekimet,
kile pe we kisihnen yi ndre sa sulo‑on.”

Yesus IhnanMadanOrngonHomou Jeriko ile Huyen
(Matyu 20.29-34 pe Luk 18.35-43)

46Yesus pe su disaipel Tadan hehir taon odo Jeriko. Inumpe su hatlang odo Jeriko, pe
sa lau sulo‑on ho‑us su. Su hasa ngerin taon ti pe orngon homou imin eriy. Orngon ti
rangan Bartimeus. (Taman ti rangan Timeus.) Bartimeus ti madan pwi, ile pe iy immin
ngerin sal pe iyuwmoni pe sane ile ta sa lau ndre henehrik tih.

47 Iy ihrungi ihpa ndre Yesus odo Nasaret ke ipei, ile pe iy iyuw ile puko‑on ihpah,
“Yesus, Ou Nedun Devit,§ akarndrundrumwi yu.”

48 Sa lau sulo‑on hehyek anan, hapa iy kimin kopwi. Odoke iy iyuw ile puko‑on
lakopwi, “Nedun Devit, akarndrundrumwi yu!”

49Yesus ihndro pe ipe ihpah, “Etyuwen iy kise.”
Ile pe sa hoyuw ile tadan pe hapa ihpah, “Ndrinem keweh. Odo eleng. Iy iyyuw ou.”
50 Iy ipiyen siot elwe‑en tadan iyeu, iy indreh idu eleng pe ile hu Yesus.
51Yesus ipe ihpah, “Ou ereh sa?”
Orngonmadan pwi ti ihpah, “Tisa, yu upwemodo kihir pe kundre‑et sane.”
52 Yesus ipe ile tadan ihpah, “Eri huyen, ou ka owou. Bilip tadam indrahnan ou ala

huyem.” Idu ke ndre erti pe iymadan ile huyen pe indre‑et lok, pe iyus Yesus odo sal ile
Yerusalem.*

Yesus Ilnget Ngendre‑en, Imet, Pe Itlang Yi
11

(Sapta 11—16)
Yesus Ihir Yerusalem Ihpa ndre King
(Matyu 21.1-11 pe Luk 19.28-40 pe Jon 12.12-19)

1 Yesus pe su disaipel Tadan kah handrila mukehe Yerusalem. Su kah hapa hehir
hala Betpage pe Betani.* Lok ndre rukur kuti horso puliy Oliv. Pe Yesus ihtakalan horu
disaipel Tadan rumuu harla munen.

2 Iy ipe ile ta horu ihpah, “Arla lok ilso munen ilso kitih. Oruu we erihir kopwi ti we
erndroni donki homou, sa heduwe osukei ise tadan iseu. Homou lau indrimin pule‑en
pe illa mapwi. Oruu oruwyon iy pe erkuni kise.

3Uhhomoukihndremteoruu, eri oruuarpakile tadankihpah, ‘LauMandra‑anTadan
marai idu eriy.’ Kinum oh pe Iy we kiporitai kisetawei yi.”

4Horu disaipel ti harla pe herndroni donki homou, mapwi inek tapa eriy. Sa heduwe
esukei ise tadan ise madan pohngkiu. Horu hereneruprup ti pe

5 sa lau se hodo erti hehndremte horu, “Oruu erempo sa ile tan donki kitih?”
6Horu harpahran nolou ta Yesus ile ta su, ile pe su handripa hangka‑an pwi.
7Horuhartakuni donki ti ile hu Yesus, pe hartalahtan siot elwe‑en ta horu ile pule‑en.

Inum pe Yesus inek ile ndritan pe imin pwoi pule‑en donki.

§ 10.47 Nedun Devit. Iy kuti rangai ndre su Yuda hoyuw Mesaiah (Kristus) ile eriy tih. * 10.52 sal ile
Yerusalam. 10.32‑52 ti sanehehir idukalmene‑enYesus inu‑us salpeke ileYerusalem. * 11.1BetpagepeBetani.
Betpage ti ise rai odo Yerusalem. Alau odo eriy ti kilomita sih. Betani yi ti ise rai odo Yerusalem. Alau odo eriy ti
kilomita toloh.

8Sa lau sulo‑onhenswi siot elwe‑en ea ha‑au odomundre’ sa pe hatlahtan hala sal. Sa
se ti hemndrel ndrandran kei odo ngerin sal pe hatlahtan hala sal.

9Lau sulo‑on halamunen pe lau sulo‑on hala omur, pe Yesus imin pule‑en donki imin
ndrokoron. Sa ndre sulo‑on hoyyuw pe henesangar ihpah,
“Hosana!† Etsori rangan Lapan!”
“Lapan kipu huyen kile Tadan,

odosa Iy ikuni pohon Lapan!”
10 “Lapan kipu huyen kile tan King ta tidu,

iy ihir odo ndrayen papo’ tidu Devit!”
“Hosana! Etsori rangan Lapan imin lok eleng!”

11 Yesus ihir Yerusalem pe ile lon omwen surok mandra‑an. Iy iturtur sane ndre
sulo‑on, odoke lok ti ke ipe kile lukumwen, ile pe Iy iyeu ile yi ndre Betani. Su disaipel
Tadan ndre sungoh-pe-rumuu ti ho‑us Iy.

Yesus Irson Poh Ile Pule‑en Fik He‑ei
(Matyu 21.18-19)

12Su hemtir hodo Betani, pe ndremeseren sei yi, eri su halla hala yi ndre Yerusalem.
Su honu‑us sal ti pe Yesus imet song.

13 Iy indronifikhe‑ei, pe illa ile kendrun. Iy ipekihnefik ti sengin, kilepe Iykiyo‑on. Iy
ihir kendrun fik ti, odoke fik ti sengin hendre‑en pule‑en pwi. Fik ti ndrowuyenmapwi,
ndron kopwi iyin pule‑en.

14 Ile pe Iy ipe ile tam fik ti ihpa, “Homou lau ka we kinyo‑on sengim pwi yi.” Su
disaipel hehrungi Iy ipe nolou ile tan kei kutih.

Yesus Iyes Sa LauHompo Suhen odo LonOmwen SurokMandra‑an
(Matyu 21.12-17 pe Jon 2.13-22)

15 Yesus pe su disaipel Tadan helihir yi ndre Yerusalem. Iy ile lon sariy odo omwen
surokmandra‑an pe iyes sa lau hompo suhen hodo eriy. Iy iruhten tepol ta su lau ndre
hompotili‑it moni, pe pai ta su lau ndre heduwe pal odo sihsih he‑en eriy tih.

16 Pe Iy isongodi sa odo takun sane odo suhen odo lon sariyen omwen surok man-
dra‑an.

17 Inum pe Iy ipahran ile ta su ihpah, “Nolou ndre Lapan ipe pe su profet hadatorwei
ti ihpah,
“ ‘Yu emwe ti sa we heyuwen kile omwen surok

ta sa kantri ndre sulo‑on.’‡
Odoke oduu etndrahnan ile ihpa ndre ndruhun tudong ta sa raskel.”§

18 Su pris mandra‑ane pe su tisa odo Lo hehrungi nolou ta Yesus ti pe lon ndrine’ su
inei. Su hapa hehreh sal odo we hapwi Iy kimet, odoke su honoh Tadan. Su honoh
Tadan, odosa sa lau ndre sulo‑on hehrungi suhwon ti pe hehretek ile eriy pe hemesi‑iy.

19 Lok ile ndre pehon ti pe Yesus pe su disaipel Tadan ha‑au yi odo lon siti odo
Yerusalem, pe hala ndre Betani.

Bilip pe Surok
(Matyu 21.20-22)

20Maping sei yi ti su hala yi ndre Yerusalem. Su hala sal ti pe heltuwe fik ti ndre he‑ei
indremi‑is.

21Pita idehorungonpe ipe ile ta Yesus ihpah, “Tisa, endre‑et oh, kei ndreOuorsonpoh
idu pule‑en ti ndre he‑ei indremi‑is!”

22Yesus isomwii ihpah, “Otpo bilip kile ta Lapan.
† 11.9Hosana. Nolou Hibru ihpa ndre nolou Kurti “Etsori rangan Lapan.” ‡ 11.17 Nolou kuti iyin Aisaiah 56.7
§ 11.17

23 Uh homou lau ipe kipe kile ta sih puliy kityuh kile lon ndras, pe iy ipu bilip ihpa
ndre puliy ti we kityuh, eri puliy ti we kityuh, odosa iy mundren pe tawene tadan hepe
indrohrok pwi tih.

24 Ile pe Yu kupwe kile ta oduu, sa ndre sa oduu edehndremte kidu lon surok, eri otpo
bilip ihpa ndre oduu etndretakunii, kile pe we kihir kihpa ndre eriy.

25 Pe uh, oduu otto eleng pe etsurok, pe atawonon homou lau ipu handrai punou
mo‑on ile pule‑e’ oduu, eri oduu ada‑amelyen, kile pe Tama’ oduu ilmin heven ti kolon
ke‑eu odo to‑ir taduu.”

SaHehndremte Yesus ile Si Iduwe Puko‑on ile Tadan pe Iy Impo Sane Kutih
(Matyu 21.23-27 pe Luk 20.1-8)

27 Yesus pe su disaipel hala yi ndre Yerusalem. Yesus inelila iyin lon sariyen omwen
surokmandra‑an ti pe su pris mandra‑ane, su tisa odo lo, pe su lau nusuwo’ su odo lotu
hala hun Iy.

28 Su hehndremte Iy ihpah, “Ou okuni puko‑on kiti odo kehe pe ompo sane kitih? Si
iduwe puko‑on odo po sane kiti ile Tadam?”

29 Yesus ipe ile ta su ihpah, “Yu we kuhndremte oduu kile nolou handrai. Uh oduu
atpahran, eri Yu we kupahran si iduwe puko‑on ile Todo tih.

30Atpa kile Todo, si iduwe puko‑on ile tan Jon pe iy itou baptais tih? Lapan ndre pwi
ndramat?”

31 Su hehkike‑ei idu lenga’ su pe su hahpah, “Uh tidu titpa ‘Lapan,’ eri Iy we kipe
kihpah, ‘Pe ihpa kehe pe oduumbore’ oduu otpo bilip kile ta Jon?’

32 Pe uh tidu titpa ‘ndramat,’ eri we kihpa kehe? Sa lau ndre sulo‑on ti hapa Jon ti iy
profet.”
Su honoh ta sa lau
33 ile pe su hapa ile ta Yesus ihpah, “Odu tuno’ odu pwi.”
Yesus ipe ile ta su ihpah, “Oduuetndrepahranpwi, eri Yu ti kundrepahranTodo ti pwi

yi. Yu we kundrepahran si iduwe puko‑on ile Todo ti pwi yi.”

12
Palan Nolou ile Ta Su LauMada’ Su Iso Langah odo KeiWain
(Matyu 21.33-46 pe Luk 20.9-19)

1Yesusmapwi imin ndre lon sariy odo omwen surokmandra‑an odo Yerusalempe Iy
ipehre sohou ile ke palan nolou ile ta su lau ihpah, “Orngon homou idohon lok hombrul
ile wain. Iy ide sariyen, pe isu‑ei ngat sih odo lisi sengin wain, pe itmon omwen ndram
ise lo langah tadan tih. Iy iduwe sa lau semada’ su ise langah tadan, pewehompomarai
kile eriy, pe iy we kinesihnen su. Inum pe iy iyeu ilndrou ile lok hokor yi.

2 “Iyma insamapwi ti pe senginwain tadan ti ihmandran pe sa ka hokun. Iywaso‑on
sembrwenwain kuti, ile pe iy ihtakalan lewenmarai tadan homou ile odo kiltakun.

3Odoke sa lau mada’ sa isso eriy ti hondrotowe lewen marai tadan kuti, hapwi iy, pe
ha‑as iy iyeu yi.

4 Ile pe orngon ndre tadan wain kuti ihtakalan lewen marai tadan homou yi ile. Su
hetpili palan ile kei, pe hahnan iy imah‑ah ile kemo‑on.

5 Taman wain kuti ihtakalan ndramat homou yi ile, pe iy ndramat kuti su hapwi iy
imet. Iy ihtakalan sa lau sulo‑on se yi hala, odoke su lau ndre mada’ su iso wain kuti
hapwi su se pe heruhe se hamat.

6 “Ndramat ke homou kopwimapwi imin ti orngon kuti waso‑on lakopwi. Iy erti lilin
nedun kamal. Orngon kuti ipe ihpah, ‘Huyen, yu kawe kuhtakalan nedu kamal kile. Su
lau ti tuno’ su iy. Uh nedu ti kihir hu su ti we su hondrupomo‑on kile tadan pwi, odosa
su tuno’ su ihpa ndre iy ti lilin nedu tih.’

7 “Odoke su lau ndre hompo marai ile wain kuti hapa ihpah, ‘Iy ndramat kuti we
kikuni ndruhun taman. Tidu titruhe iy kimet, kile pe langah kuti we ta tidu.’

8 Ile pe su hondrotowe iy pe hapwi iy imet, inum pe hepiyen iy ile ndruwen sariy odo
langah.

9 “Oduu atawene ihpa kehe? Taman langah odo wain kuti we kipu sa? Iy we kise pe
kiruhe su lau kurti hamat pe kiduwe langah kuti kile ta sa lau se yi.

10Oduu ti tuno’ oduu nolou iyin Buk ta Lapan ti ndre pwi? Nolou ndre ipe ihpah,
“ ‘Pat kuti sa lau odo tumwe um ti hapamo‑on

pe heduwei ile mahun,
eri kah inna ndruwen ndrokornu‑um.

11Lapan Iy ndre Iy ihnan pe tidu titpwo-es kile eriy.’*
“Nolou kuti oduu tuno’ oduu ndre pwi?”
12Sa laumandra‑asa ta su Yuda heltuwe ihpa ndre Yesus ti impa palan nolou ile ta su.

Ile pe su hehreh sal ile puko‑on lakopwi hapa hondrotowe Yesus, odoke su honoh ta sa
lau. Ile pe su hendripo hangka‑an inna Tadan pwi, pe su ha‑au.

Sa LauWeHepiyi Takis Kile ta Sisar ndre Konan?
(Matyu 22.15-22 pe Luk 20.20-26)

13Su laumandra‑ane odo Yuda hapa hahnan Yesus kipe handrai nolou kihrut, kile pe
su helilyan Iy. Ile pe su hahtakalan su Paraseo ndroda su lewen Herot se hala.

14Su hala pe hapa ile ta Yesus ihpa, “Tisa, Ou ti esentaheweh pwi. Nolou ndre sulo‑on
Ou ampa ile ta sa lau ti hemel kopwi. Ou ti esenoh ta homou lau pwi yi. Homosa ndre
Ou apa apa kile ta si lau, eri Ou esenoh pwi. Ou antatuhnon sa lau ile punou ta Lapan.
Ile pe piyi takis ile tan king Sisar odo Rom ti huyen ndremo‑on? Kehe apa eh?

15Tidu titpo takis ndre konan?”
Yesus tunon tawene ta su, ile pe Iy ipe ile ta su ihpah, “Oduu atpa ataheweh Yu ti ile

sa? Otpo hendrekmoni kise pe Yu kundre‑et.”
16Su heduwemoni hendrek ile Tadan. Pe Iy ihndremte su ihpah, “Palan si pe rangan

si iyin eriy tih?”
Su hahpah, “Palai ti palan Sisar pe rangai ti rangan Sisar.”
17 Eri pe Yesus ipe ile ta su ihpah, “Sane ta Sisar ti atawei kile ndre ta Sisar, pe sane

ta Lapan ti atawei kile ndre ta Lapan.” Su hehrungi nolou Iy ipe ti pe hehretek pe
hemesi‑iy.

Ndramat Handrimat ti Henesou ndre Pwi?
(Matyu 22.23-33 pe Luk 20.27-40)

18 Inum pe su Sadyusi hala hu Yesus. Su Sadyusi ti su lau ndre hapa uh, taha tihmat,
eri we titndretalang pwi yi. Su hala hu Yesus pe hehndremte ihpah,

19 “Tisa, Moses idetorwe Lo handrai ta tidu ti ipe uh homou kamal kindripo nedun
pwi pe kimet, eri tinton ti we kesuwon nau tadan tih. Kile pe pedih kuti kipu nedun, pe
kom ti we nedun tinton ndre indrimat tih.

20 Ile pe idu petsih, eri su madan tinton ndre ndrotulmuu hodo. Iy munen ti iyesou,
odoke homou nedun pwi pe imet.

21Tinton homou yi ti ikuni pedih nau kutih, odoke iy yi ti homou nedun pwi pe imet.
Tintonhomouyi ti ikuni pedihnaukurtih, odoke ihpa kehoru rumuundre herndremat
tih.

22 Sumadan tintoi ndre ndrotulmuu ti hasuwon ndre pedih kuti ea, odoke su homou
indripo homou nedun pwi pe hamat. Inum pe pedih kuti imet yi.

23 Ile pe uh kidu mundrun ndre sa lau ndre sulo‑on ndre handrimat ti we hatlang yi,
eri iy si lakopwi ta su ndre ndrotulmuu ti wembrulun pedih ertih?”

* 12.11 Endre-et Buk Song 118.22-23

24Yesus ipe ile ta su ihpah, “Oduu ti tuno’ oduu nolou he‑en lon Buk ta Lapan ti pwi.
Oduu ti tuno’ oduu puko‑on ta Lapan ti pwi yi, ile pe nolwo‑o’ oduu ti indremimel pwi.

25Kidu rang omur kihir pe sa ndramat mat ndre sulo‑on hatlang yi, eri we osou pwi.
Sa ndramat ti we hahpa ndre su engel odo heven.

26Oduuyi ti atpa sandramathandrimat tiwehandretalangpwi yi. Oduu ti edendroni
nolou iyin buk ta Moses ti ndre pwi? Idu kalmene‑en kei innul pe Lapan isohou ile ta
Moses ti oduu tuno’ oduu ndre pwi? Idu mundrun erti eri Lapan ipe ile ta Moses ihpa,
‘Yu ti Lapan tan Abraham, Lapan tan Aisak, pe Lapan ta Yakop.’

27Etndre‑et oh, Iy ti Lapan ta sa ndramat handrimat ti pwi. Iy ti Lapan ta sa ndramat
more’ sa. Abraham, Aisak pe Yakop ti handrimat ndre pihe odoke mulwe’ su ti mapwi
hodo, ile pe Lapan ipe ihpah, ‘Yu ti Lapan tan Abraham, Lapan tan Aisak pe Lapan ta
Yakop.’ Ile pe nolou ta oduu Sadyusi ti indrohtot sal pwi. Tawene ta oduu ti indremimel
pwi!”

LoMandra‑an Lakopwi ta Lapan
(Matyu 22.34-40 pe Luk 10.25-28)

28 Orngon homou idu pe intahrung nolou ndre Yesus impa ile ta su Sadyusi tih.
Orngon kuti tadan sapemandra‑an odo Lo. Iy ihrungi nolou ta Yesus ti ndre ndrokene,
ile pe iy ihndremte Yesus ihpah, “Lo kehe ndre iyin pule‑en Lo ndre sulo‑on tih?”

29Yesus ipe ihpah, “Lomandra‑an lakopwi ti kurtih: ‘Oduu Israel atahrung kehii. Lau
Mandra‑an ti Iy homou kopwi, pe Iy Lapan ta tidu.

30Ahwasu‑um Lapan, pe eduwe ou ndre homou kile Tadan. Eduwe ndrinem, eduwe
mulwim, eduwe palam, pe eduwe puko‑on tadam ndre sulo‑on kile ke ta Lapan.’†

31 Lo ndre ise pahndran ti kutih: ‘Ahwasu‑um ndramat homou yi ti kihpa ndre ou
wasu‑um ke ndre ou.’‡ Handrai Lo yi indre‑en pule‑en Lo ndre rundrei kuti pwi.”

32 Orngon kuti ipe ile ta Yesus ihpa, “Tisa, Ou apa ti imel kopwi. Ndre ndrokene
lakopwi ihpa ndre Ou apa tih. Lapan ti Iy ke homou, pe homou Lapan yi indrimin hepe
pwi.

33Tidu tidehwaso‑o’ tidu Iy kile ndrine’ tidu, pe kile pala’ tidu, pe kile puko‑on ta tidu.
Pe tidu tidehwaso‑o’ tidu su ndramat se yi, ihpa ndre tidu waso‑on ke ndre tidu tih. Lo
ndre rundrei kuti here‑en pule‑en ofa handrai pe handrai ndre tidu tidempo tih.”

34Yesus indroni ihpa ndre orngon ti isohou huyen kopwi, ile pe Iy ipe ile tadan ihpah,
“Ou ti endrimin alau odo kapman ta Lapan pwi.”
Sa honoh ta Yesus, pe homou indrehndremte Iy ile handrai sohou pwi yi.
Kristus ti Nedu Si?
(Matyu 22.41-46 pe Luk 20.41-44)

35Yesus imin lon sariy odo omwen surokmandra‑an odo Yerusalem, pe Iy intatuhne
sa lau ilenolwo‑onLapan. Pe Iy ipe ihpah, “Ihpakehepesa lau tuno’ saLo tihapaKristus
ti Devit we kiduwe Iy?

36LapanMulwen iduwe tawene ile tan Devit pe Devit ipe ihpah,
“ ‘Lapan ipe ile ta LauMandra‑an todo ihpah,

“Asa emin poi emin lumwemudon
kenon ndre Yu kuduwe sa ndramat hompomo‑on ile Tadam ti

hasa pahndran lompurndrikem.” §’
37Devit ti iyuwKristus ile LauMandra‑an, pe ihpa kehe pe Kristus ti we Devit kiduwe

Iy?”
Edempahar Ta Su Tisa odo Lo
(Matyu 23.1-36 pe Luk 11.37-54; 20.45-47)

† 12.30 Endre‑et Lo 6.4-5. ‡ 12.31 Endre-et Wok Pris 19.18 § 12.36 Endre-et BukWeriy 110.1

Sa lau sulo‑on hentahrung Yesus, pe su hepwo-es mandra‑an ile nolou Tadan.
38Pe Yesus ipe ile ta su ihpah, “Oduu edempahar ta su tisa odo Lo. Su hentawe kolos

elwe‑en ea pe waso‑o’ su hapa sa lau hompo sikan kile ta su odo ndruhun suhen.
39 Su hapa we hemmin ndre munen odo omwen surok. Su hapa we hemmin ndre

munen odo lon ndrongon handrai pe handrai.
40Su hantawiwihi sa pedih nau pe hempahno‑o sane ta su. Su hantaheweh hapa su ti

lau odo lotu pe hantaleklek odomada’ sa lau pe heneruwi surok illa elwe‑en. Su lau kiti
we hokun pede‑enmandra‑an omur.”

Pedih Homou Tadan Sane Pwi ItouMoni Ofa ile ta Lapan
(Luk 21.1-4)

41 Yesus imandro imin ndruhun piyi moni odo omwen surok mandra‑an, pe inen-
dre‑et sa lau halla pe hempiyimoni odo hehnuwii omwen surok ertih. Sa lau ta samoni
sulo‑on ti hala pe hempiyi moni mandra‑ane ile lon ndruhunmoni.

42Pepedihhomoumbrulun indrimat, pe tadansanepwieri ile, pe ipiyenpeni rundrik
rama‑an ile.

43 Yesus iyuwen su disaipel Tadan hala pe ipe ihpah, “Yu kupwe kile ta oduu. Pedih
mo‑on kuti ihluwen sa ndre sulo‑on odo tudoumoni.

44Sa se ti hotoumandra‑an yi, odoke ta samoni sulo‑onmapwi ilto. Pedihmo‑on kuti
kopwi ti indretawe hendrek indrimin pwi. Mone‑en ndre sulo‑on odo sihsih anan song
ti iy indrepiyen inna ofa.”

13
Yesus Ipe Omwen SurokMandra‑an Ti SaWeHatparan
(Matyu 24.1-2 pe Luk 21.5-6)

1Yesus iyeu odo lon omwen surok mandra‑an pe illa ise kiu. Iy ise ndre mahun ti pe
disaipel Tadanhomoumadan ile ndre omwen surok pe imesi‑iy ihpah, “Ye orkom. Tisa,
omwen surok ti mandra‑an le. Rahyen tadan ti ndre ilsou lakopwi. Sa hotmon um sim
pe sim holto lon sariyen ti ile ke pat, pe we handranon hendretapar pwi.”

2 Yesus ipe ihpah, “Eneltuwe um mandra‑ane sim pe sim holto kitih? Sih pat we
kindrimin ndruhun pwi. Sa we hatparan ndre sulo‑on odo ndrohu’ su pe we hesarpat
hala poi.”

Yesus Ipe Su Lewen TiWeHokun Pede‑en Sulo‑on
(Matyu 24.3-14 pe Luk 21.7-19)

3Yesus imin pwoi odomalal Oliv. Malal erti honto eriy ti pe henendre‑et ile hodoh ile
pule‑enomwen surokodoYerusalem. Pita kopwi, ndrodanndre Jemspe JonpeAndrew
hala koson, pe hapa ile Tadan ihpah,

4 “Tisa, apahran kile ta odu. Sane Ou ampa kiti we hehir kalmene‑e sa? Pe sa
mandra‑an we kihir ki‑in munen oh pe sane Ou ampa kiti we hehir?”

5 Yesus ipe ile ta su ihpah, “Edempahar pe mada’ oduu kise eleng, kihne sa lau
hadawiwihi oduu.

6Lau sulo‑onwehopo sane kile rongo pe hapa kihpah, ‘Yu ti Iy,’ pewehoposahi sa lau
sulo‑on.

7 Oduu we atahrung kaunan pahun odo lok mukehe pe pahun odo lok alau, odoke
otnoh kolwii. Sane kiti Lapan ipe we hehir, odoke iy erti rang omur ti pwi.

8 Kantri we hopo pahun. King homou we kipu pahun kile pule‑en king homou.
Nunuw mandra‑ane we hehir odo lokpoi. Pe song we honum. Sane kiti hahpa ndre
ngendre‑en ndre pedih ipe kitou nedun pe inehkalmanan.

9 “Oduu lewi ti mada’ oduu kise eleng. Sa we hondrotowe oduu pe we helilyan oduu.
Sawe hapwi oduu odo lon omwen surok. Oduu ti lau Todo, ile pe sawe herwi oduu atla
mada’ sa king pe kapman, pe uh ndre etlato mada’ su eri etpehre gutnius Todo.

10Gutnius Todo ti we ndre kinna ta sa lau ndre sulo‑on odo lokpoi oh, kinum pe rang
omur we kihir.

11Pe uh sa hohrus kile ta oduu pe hokuni oduu kilemadan kot, eri nombrun atawene
hudut kile nolou sa oduu we atpa tih. Nolou sa ndre kihir pala’ oduu eri atpa kopwi,
odosa sohou ndre oduu atpa ti suhwo’ oduu pwi. Lapan Mulwen we kiduwe tawene
kile ta oduu pe oduu etsohou kile tan kot.

12 “Sa ndramat se we helilyan ke ndre tinto’ su, pe we hahtakalan sa lau hapwi su
hamat. Sa tamai ti we hopo kihpa erti kile ta su nedu’ su ti yi. Pe su kom tiwe hehmbore
su tama’ su, pe tine’ su, pe we hehtakalan sa lau hapwi su hamat.

13Sandre sulo‑onweananke sa oduuodosa oduu ti Todo tih. Odoke iy si ta oduundre
kipkwe uu kenon ndre rang omur, eri Lapanwe kikuni iy.”

Hangka‑anMo‑onMo‑onWeKihir Yerusalem
(Matyu 24.15-28 pe Luk 21.20-24)

14 “Oduuwe edeltuwe hangka‑anmo‑onmo‑onwe kihir, pe lok ndre ka‑an ti idu eriy,
eri ndruhun ti pwi.” (Ou si ndre ompo ritim nolou kuti ohtunom kehii.) “Kidu ka‑an
mo‑on kuti kihir, eri ou si ndre emin distrik odo Yuda ti oportai owou ala puliy.

15Ou si ndre enemiyau emin mbrungyen um, eri nombrun ala yi lon um pe altakun
hangka‑an.

16 Si kamal ndre kimpo marai kimin langah ti kile yi um pe kiltakun hene pulngiyen
kolwii.

17Kidu mundrun eriy, eri su pedih ndre ndriye’ su pe su pedih ndre nedu’ su mapwi
hossus ti we hehnengkarundrum lakopwi.

18Etsurok Lapan, kile pe sane kuti hehir kidu lon ahai pe lengin kolwii,
19 odosa, idu ke ndre Lapan itou sane uu pe isito mahkele, eri handrai hangka‑an

mo‑on mo‑on ihpa erti indrihir mapwi. Pe we omur ti we hangka‑an kindrehluwen
pwi.

20 Odoke Lapan indremendrele rangen ka‑an mo‑on kuti inna murun. Kile Lapan
kindretawe kihpa kuti pwi, eri ndramat ndre sulo‑on we hamat. Odoke Lapan kolon
ile ta su lau ndre Iy ipe Tadan su, ile pe Iy indrahnan rangen ka‑an mo‑on kuti indrila
murun.

21 “We kidumundrun ka‑anmo‑onmo‑on kihir kudu, eri uh homou lau kipe kihpah,
‘Etndre‑et, Iy kuti Kristus!’ o, ‘Etndre‑et, Iy ilto!’ eri otpo bilip kile tadan kolwii.

22 Odosa, kristus taheweh pe profet taheweh, eri sulo‑on we hehir. Pe su we hopo
mirakulo sulo‑on, hapa kile pe herwi su ndramat ndre Lapan ipe Tadan tih. Ipe ye su
hanon, eri su we herwi su lau lewen Lapan.

23 Ile pe oduu mada’ oduu kise eleng, ndrike’ oduu kidu pwoi pe edempahar. Yu
undrepahran homosa ndre we hehir omur ti inna ta oduu indrinum.”

KinumTi Pe NedunNdramatWeKihir
(Matyu 24.29-31 pe Luk 21.25-28)

24SuhwonYesus ile ta su disaipel ti ile lakopwi yi ihpah, “Kidundruwen sane pede‑en
kuti honum eri,
“ ‘Mundroi we kilik,

ndrou we kindrinai pwi,
25pudiy we hadaketi odo parar,

pe nunuwmandra‑an we kihir lom parar,
pe sane ndre sulo‑on odo lom parar we hodut.’*

26 “Pe kidu iy ndre sane odo lom parar hohmo‑on, eri sa ndramat we heltuwe Nedun
Ndramat kise pwoi odo lon kohut, ndrodan ndre puko‑on pe ramanmandra‑an.

* 13.25Nolou kuti iyin Aisaiah 13.10 pe 34.4

27 Iy we kihtakalan su engel Tadan we hala lokpoi ndre mandra‑an, pe hadaparngan
sa ndramat ndre Lapan ipe Tadan su tih.”

Sane Kurti Kalmene‑en Ihpe ndre Kei Fik
(Matyu 24.32-35 pe Luk 21.29-33)

28 “Kei ndre fik ti oduu we etakun se tawene odo eriy. Uh kei kuti nombrun hehir, eri
oduu tuno’ oduu ihpa ndre lok ka we kimndroi elwe‑en.

29Sanekuti ihpake eriy. Uhoduuetndroni saneYuumpehrekuti hehir, eri oduu tuno’
oduu ihpa ndremundrun Nedun Ndramat ti mukehe kopwi kah kihir.

30 Yu kupwe ndre ndrokene kile ta oduu! Sa ndramat odo mahkele ti we se mapwi
hodo, pe sane ndre sulo‑on kuti we hehir.

31Lok eleng pe lokpoi ti we hornum, odoke nolwu‑u ti we kindrinum pwi.”
Homou TunonMundrun Pwi
(Matyu 24.36-44)

32 “Homou tunon mundrun sane kuti pwi. We kihir rang sa eri homou tunon pwi.
Meserenndre lukumwenerihomoutunonpwi. Suengelodoheven tuno’ supwi. Nedun
ti tunon pwi yi. Taman kopwi Iy ke homou tunon.

33 Ile pe mada’ oduu kise eleng pe attatilen oduu kile huyen, odo oduu tuno’ oduu
mundrun pwi tih.

34 Ihpa ndre orngon homou iyeu ile lok alau pe ipe ile ta su lewenmarai tadanmada’
su ise sane tadan. Pe iy itlanganmarai handrai handrai hala ta su. Pe iy ipe ile tan iy lau
ndremadan iso pohngkiu ti madan kiseu kehii.

35 “Ile pe oduumada’ oduu kiseu kehii, odosa taman umwe kisemaping, ndre pehon,
ndre pwi lukumwen, eri oduu tuno’ oduu pwi.

36Kihne oduu edemetir pe edehretek tadan kihir.
37Nolou Yu umpa kurti ile ta oduu, pe ile ta sa ndramat ndre sulo‑on. Oduu etmin pe

mada’ oduu kiseu.”

14
Sa LauMandra‑ane Odo Lo Pe Lotu HopunouHapaHapwi Yesus
(Matyu 26.1-5 pe Luk 22.1-2 pe Jon 11.45-53)

1 Idu ileruu odo range’ su Yuda hantahorunge ile yi ndre rang ndre Lapan ihnuwii
su ha‑au odo Isip, pe rangen Bret Yis Indrila Lon Pwi, eri sa mandra‑ane odo lotu pe sa
tisa odo Lo hapa hehreh hesel sal odo hondrotowe Yesus. Su hopunou hapa we hotong
kopwi pe hondrotowe Yesus pe hapwi Iy kimet.

2Odoke su hapa ihpah, “Tidu titpo kolwii oh. Iy ketimamundrun rangmandra‑an pe
sa lau sulo‑on ho‑us hendrek pe hendrek hansa Yerusalem. Kihne tidu titpo ti pe sa lau
we hohmbrus Iy pe hopo handrai punou kile ta tidu.”

Pedih Homou Iyohi Yesus Ile Ka‑anHandrai
(Matyu 26.6-13 pe Jon 12.1-8)

3Yesus imin um ta Saimon odo Betani. Saimon pihe ti sik lepra idu tadan. Yesus imin
pwoi imin ndruhun yo‑on song, pe pedih homou ihir. Pedih kuti isori puken wo pus
sih. Ka‑an handrai ihpa ndre ndronun ndrilkiya mbrunen mandra‑an pe menuhun
huyen idu lom puken wo kutih. Pedih ti itmbru‑e kowen wo pus kuti pe iruhten ka‑an
menuhun huyen kuti ile mburmpalan Yesus.

4Sa lausendrehodo ti lonndrine’ su inei. Homou indre‑et ile tahomoupehapa ihpah,
“Pedih kuti ineruhten ka‑an kuti ile sa? Ka‑an ti huyen le. Iy ineruhten ile ke porah.

5 Ipe ye iy kipe pe homou kisihnen, eri moni mandra‑an we kihir odo eriy. Moni ti
we kihir tulpweu, pe lehpe heduwe kile ta sa lau ndre tasa sane pwi tih.” Pe sa lau kuti
hehrurute idu pule‑en pedih kutih.

6Yesus ipe ile ta su ihpa, “Adahnan iy kolwii! Oduu edempa iy ile sa? Iy ti ipu huyen
lakopwi ile Todo.

7 Sa ndramat tasa sane pwi ti we honto ndrongo oduu sei ihpa ke sei, pe oduu we
edenehnuwii su. Odoke Yu ti we kundrumwin ndrodan oduu elwe‑en pwi.

8Homosa ndre pedih kuti kenon kipu kile Todo eri iy indripo. Sa we hedoni Yu, ile pe
ka‑an ndre iy iruhten ile puli‑i ti we kidu ndremundre.

9Yu kupwe ndre ndrokene kile ta oduu, uh sa henen gutnius kile kehe ndre kehe odo
lokpoi, eri sawe heninen homosa ndre iy ipu ile Todo kuti yi. Sa ndramat odo lokpoiwe
hentahorungon iy kise eriy.”

Yudas Ipe Ile Ta SaMandra‑ane IpeWeKiduwe Yesus Kile Lumwe’ Su
(Matyu 26.14-16 pe Luk 22.3-6)

10Yudas Iskariot ti iy homou odo lo’ su lewen Yesus ndre sungoh-pe-rumuu. Iy ile hu
su pris mandra‑ane, pe ipe ile ta su ipe we ki‑in munen su, pe su hondrotowe Yesus.

11Su pris hepwo‑es ile nolou ta Yudas, pe hapawe hesihnen iy kilemoni. Ile pe Yudas
intametme‑et rang kehe ndre iy we kiduwe Yesus kile lumwe’ su tih.

Yesus Iyo‑on Song Ndroda Su Disaipel
(Matyu 26.17-25 pe Luk 22.7-14; 22.21-23 pe Jon 13.21-30)

12 IntoKrismas sihpe sih, eri suYudahantahorungon rangodoBretNdreYis InnaLon
Pwi tih. Pe intomundrun eriy, eri su hantahorungon rang ndre su hodo Isip pe heduwe
ndrayen sipsip hala pohngkiu odo kile pe engel ta Lapanwe kindrapwi nedu’ su kamal
pwi tih. Ile pe mundrun Bret Ndre Yis Inna Lon Pwi ti kah indrihir, pe su ka we horoh
sipsip odo tawonon rang ndre Lapan ihnuwii su odo Isip. Rang ti kah indrihir, ile pe su
disaipel hehndremte Yesus ihpa, “Ou apa odu adahnan song mandra‑an ti kidu kehe?
Ou ereh idu kehe lakopwi?”

13 Ile pe Yesus ipe ile ta horu rumuu ihpah, “Oruu arla lon taon odo Yerusalam. Pe
orngon homou inesursor kur sehir wo idu lonwe kihrah taruu. Oruu oru‑us iy arla um
kehe ndre iy kile eriy tih.

14 Pe arpa kile tan taman um ti kihpah, ‘Tisa ipe rum Tadan ti kehe? Iy ndroda su
disaipel Tadan we hasa eriy pe hoyo‑on song mandra‑an odo kastam ta taha ti hodo
eriy.’

15Pe iy we kipahran rum sih mandra‑an ise eleng odo um etih. Tepol pe sia holto lon
rum ertih. Oruu arla pe arlahnan ana’ tidu song odo rum etih.”

16Horu disaipel harla taon, pe sane ndre sulo‑on hehir ihpa ke ndre Yesus ipe tih. Pe
horu harahnan song.

17Mundroi ndre inna pwoi pe lok irkweh, pe Yesus ndroda su disaipel ndre sungoh-
pe-rumuu hala taon. Su hala rummandra‑an ndre song iyin eriy tih.

18 Su hodo pwoi pe hoyo‑on song. Su ma ndre hana‑an song ti pe Yesus ipe ihpa, “Yu
kupwendrendrokenekile taoduu, homouodo lenga’oduu tiwekiduweYukule lumwe’
sa lau ndrembore’ sa Yu tih. Homou erti ina‑an song kemin ndroda Yumahkele.”

19Su disaipel hehrungi nolou kuti pe tawene ta su ihrut. Su homouhomou ihndremte
Yesus ihpah, “Kihne yu, erih?”

20Yesus ipe ihpah, “Homouerti iyodo lonoduundre sungoh-pe-rumuu. Homouerti iy
pe Yu erena‑an song into hondroh pe erenelila iso hondroh. Pemahkele eri oru ertawe
lumwe’ oru ile lom palet ke sih pe oryo‑on song. Mahkele ti oru orputon bret taru ile
lom palet ke sih.

21 Ndre ndrokene, Nolwo‑on Lapan iyin buk ti ipe we Nedun Ndramat ti kimet,
odoke iy lau ndre iduwe Nedun Ndramat ile lumwe’ su lau mo‑osa ti ihnan hono‑on
karundrum lakopwi. Kile huyen, eri lehpe tinen kindretawe iy pwi.”

Song ta Yesus
(Matyu 26.26-30 pe Luk 22.15-20 pe 1 Korin 11.23-25)

22Su hana‑an ndre song ti pe Yesus ikuni bret ise lumwen, Iy ide ureh ile ta Lapan, Iy
iptan, pe itou ile ta su disaipel pe ipe ihpah, “Atakunii pe otyo‑on. Iy kurti sengi.”

23 Inum pe Yesus ikuni kap ndre wain idu lon tih. Iy ide ureh ile ta Lapan yi, Iy iduwe
kap ti ile ta su pe su ndre sulo‑on he‑ing.

24Pe Yesus ipe ile ta su ihpah, “Iy kurti ndrayi. Ndrai kurti ndrai odo poromis, pe we
kimuw kile sihnen sa lau sulo‑on.

25 Yu kupwe ndre ndrokene kile ta oduu, Yu we kundri‑ing yi hepe wain pwi, kenon
ndre kapman ta Lapan kihir pe Yu ku‑ing wainmorowin.”

26 Inum pe su hopo weriy handrai odo lotu oh pe ha‑au hala kiu, pe hanak hala puliy
Oliv.

Yesus Ipe PitaWeKipe Tunon Iy Pwi
(Matyu 26.31-35 pe Luk 22.31-34 pe Jon 13.36-38)

27 Pe Yesus ipe ile ta su ihpah, “Bilip ta oduu we ke‑eu odo Todo, pe oduu we ada‑au
Todo, odosa nolwo‑on Lapan iyin buk ti ipe ihpa,
“ ‘Yuwe kuruhe ndramat ndremadan iso ta sipsip,

pe sipsip we hasarpat.’
28Odoke Yuwe kutlang yi, pe we kunemunen kule Galili.”
29 Pita ipe ile ta Yesus ihpa, “Su ndre sulo‑on ti bilip tasu we kideketi pe su we ha‑au

Tadam. Yu kopwi ti pwi.”
30 Yesus ipe ile tadan ihpah, “Yu kupwe ndre ndrokene kile tadam, Pita. Mahkele

lukumwen eri pawol we kindritang peruweh mapwi, pe ou we apa tunom Yu pwi
kihndre patoloh.”

31OdokePita ihkike‑eipuko‑on ihpah, “Konan, sawehapahapwiyukumwetndrodan
Ou, odoke yuwekundranonkundripaupweyu tunoOupwi ti pwi. Yuwekundripa pwi
ndre ndrokene.” Su disaipel ndre sulo‑on hapa ihpa ke Pita ti yi.

Yesus Isurok Odo Getsemani
(Matyu 26.36-46 pe Luk 22.39-46)

32 Yesus pe su disaipel Tadan helihir lok sehir, rangan Getsemani. Iy ipe ile ta su
disaipel ihpah, “Otto ketih. Yu kule kulsurok kule ilsou.”

33 Iy ikuni ke Pita, Jemspe Jonho‑us Iy. Iymundren ile pede‑en, pe lommundrenndre
homou ti ngendre‑en ile puko‑on lakopwi. Pe Iy inuh ile mo‑on.

34Pe Iy ipe ile tam Pita, Jems pe Jon ihpah, “Yu uhnangkarundrum. Mo‑o kah le. Lon
ndrine pe polo indrehndrepit, pe Yu uhkalmanan ihpa ndre upwe kumwet. Odu otto
keti pe mada’ oduu kiseu.”

35 Iy ile ndre alauhepe ti pe ideketi ile poi, pe isurok ipeuhLapanwaso‑on, eri kiduwe
ngendre‑en ndre Iy kawe kikun ti ke‑eu.

36 Iy isurok ihpah, “Aba, a Tomo, Ou owonon opo sane ndre sulo‑on. Ekuni kap kuti
ke‑eu odo Todo. Odoke Ou owus reh Todo ti kolwii. Ou reh Tadam apa we kihpa kehe
eri kihpa ke ndre eriy.”

37 Iy ilendrendrongosudisaipelndre tulmuupe iltuwesuhendremetir, ilepe Iy ipe ile
tamPita ihpah, “Saimon, ouenemetir ile sa? Ouandranonendriminhepeelengelwe‑en
pwi, erih?

38Oduuotto elengpe etsurok, kihne tawenemo‑onhehir ta oduupeoduuataketi. Reh
pe waso odo po sane huyen ti idu, odokemundrei ti puko‑on odo po pwi.”

39Yesus ile ndremahun petsih yi, pe ilsurok ihpa ndre surok Iy ipu ndremamunen.
40 Inum pe Iy ise yi ndre ndrongo su disaipel ndre tulmuu kuti, odoke su mada’ su

imeh ilemo‑on pe hendremetir yi. Su hehretek ti Yesus insa yi pe inolou ile ta su, odoke
su tuno’ su nolou sa su we hapa kile Tadan ti pwi. Ile pe Iy ilsurok petsih yi.

41Yesus ise petsih ti su henemetir, ise peruweh ti su henemetir, pe ise yi kah patoloh
ti su henemetir yi. Ile pe Iy ipe ile ta su ndre tulmuu ihpah, “Oduu mapwi edenemetir
pe edemiyau, erih? Kah kahrii! Sa ka we heduwe Nedun Ndramat kile lumwe’ sa lau
mo‑osa.

42Atalang pe tidu tida‑au. Etndre‑et oh, iy lau ndre we kiduwe Yu kule lumwe’ sa lau
mo‑osa ti insa mukehe!”

Yudas Iduwe Yesus Ile Lumwe’ Sa
(Matyu 26.47-56 pe Luk 22.47-53 pe Jon 18.3-12)

43Yesus ma impa ise pohon ti pe Yudas ihir. Yudas ti iy homou ta sa lau ndre sungoh-
pe-rumuu ta Yesus. Iy ihir ndroda sa lau sulo‑on. Sa lau kuti eri su mandra‑ane odo Lo
pe lotu hahtakalan su ho‑us Yudas. Su hokuni semel pe kapwiy pe helpondrih Yesus.

44Yudas indripamunen ile ta su ihpah, “Iy si lau ndre yu kuyahah kilewon pe kuhngi
purmadan, Iy eti Yesus. Oduu edehrus kile Tadan pe atakuni Iy.” Yudas indripa ile ta su
ihpa kuti munen kah,

45 ile pe iy ile ndresale ile hu Yesus pe ipe ihpa, “Tisa todo,” pe ihngwi purmadan.
46Eri pe sa lau hohrus ile ta Yesus pe hadakepti Iy.
47Pe su homou disaipel ti iporepti painat hondrou pe irson ile ta lewenmarai homou

ta su pris, pe isimndri ndralngan hakap iyeu.
48Yesus isohou ile ta sa lau ihpah, “Oduu etakuni semel pe kapwiy, pe atpa etsaroh pe

etndrotou Yu ti ile sa? Oduu atpa Yu ti homou raskel?
49 Yu unesohou sei ihpa ke sei ile taduu odo lon sariy odo omwen surok mandra‑an

odo Yerusalem, pe ihpa kehe pe oduu etndrendrotowe Yu odo eriy pwi? Odoke konan,
odosa sane kuti we ndre hehir, kile pe nolou iyin Buk ta Lapan ti kihir ndre ndrokene.”

50 Pe su disaipel ndre sulo‑on hohtot ha‑au. Yesus Iy ke homou indriso ndre lumwe’
sa laumo‑osa.

AnahHomou Eleheu Ihtot Iyeu
51Anah homou eleheu ti idu ndruwen Yesus pe ile, odoke sa hondrotowe iy. Anah ti

idesan kolau peren.
52Odoke sa hohrus ile tadan ti pe iy ipkwe, ile pe kolau ti iseket pe iso ndre lumwe’ sa.

Iy kolowen ke pwi pe ihtot iyeu.

SaHokuni Yesus Ile Hu sa LauMandra‑ane Ta su Yuda
(Matyu 26.57-68 pe Luk 22.54-55; 22.63-71 pe Jon 18.13-14; 18.19-24)

53 Su lau ndre hondrotowe Yesus ti hokuni Iy ile um ta hetpris. Su pris mandra‑ane
ndre sulo‑on, su laumandra‑ane odo lotu, pe su sape ndramat odo lo, su ndre sulo‑on ti
hodo um ta hetprisa.

54 Pita ti iyus sa ile, odoke iy isella mukehe pwi, iyeu into ke ndre mahun. Iy ile lon
sariy odo um ndre sa mandra‑ane hodo lon tih. Iy imin pwoi ndroda su polis pe ireng
yih.

55Suprismandra‑ane pe su sapendramat odo lo, ndroda su laumandra‑ane odo lotu,
hapa hehreh handrai hangka‑an ndre Yesus ipu ihrut, kile pe su hapwi Iy kimet, odoke
su hehreh tahit.

56Suwitnes sulo‑onhala pe holsohou taheweh, odoke suhwo’ su inna ke handrai pwi.
57 Inum pe sa lau se hodo eleng pe hadaheweh ihpah,
58 “Odu atahrungi Iy ipe ihpah, ‘Yu we kutparan omwen surok mandra‑an odo

Yerusalem, pe Yu we kutmon yi kidu lon rang ndre tul. Omwen surok ndre Yu we
kutparan ti sa ndramat hotmon ile lumwei, odoke iy ndre Yuwe kutmon ti we lumwen
ndramat kindretumon pwi!’ ”

59Odoke nolou su hopo kuti inna ke handrai pwi yi. Homou ipe ile hesel pe homou
ipe ile hesel.

60 Inum pe hetpris itlang idu eleng pe ihndremte Yesus ihpah, “Ou mborim sohou,
erih? Ou nolou sa ile nolou ndre su hampa ile puli‑im kutih?”

61Odoke Yesus indripa handrai nolou pwi. Ile pe hetpris ihndremte Iy ihpah, “Ou ti
Nedun LapanMandra‑an Imin Eleng, tih? Ou ti Kristus tih, erih?”

62 Yesus ipe ihpah, “Ewuh, Yu ti Kristus. Pe oduu we etndroni Nedun Ndramat we
kimin sia ise lumwei mudon ea ta Lapan, pe oduu we etndroni Iy kimin lon kohut pe
kise pwoi.” a

63Hetpris iy ndre iy ire‑ei kolson pe ipe ihpah, “Orkom! Tidu tideneherehnolou sa yi?
64Oduu etndretahrungi Iy mahkele kopwi impa nolou mo‑on ile pule‑en Lapan tih!

Oduu atawene ihpa kehe?” Su ndre sulo‑on hapa Iy indretaparan Lomandra‑an, ile pe
we hapwi Iy kimet.

65 Su se ha‑amburngihi Iy. Su hehndrusi kolau ihndrepit idu madan. Inum pe su
ho‑up Iy ilembrutulumwe’ su pe hampa ile Tadan ihpah, “Iy si irson lumwen ile Tadam
tih? Kehe apahran eh?” Pe su polis ta hetpris ti hala hekuni Iy iyeu, pe hentalahtan
lompurlumwe’ su ile mundren.

Pita Ipe Iy Tunon Yesus Pwi
(Matyu 26.69-75 pe Luk 22.56-62 pe Jon 18.15-18; 18.25-27)

66Pita mapwi imin lon sariyen um ta hetpris, pe enihin homou lewenmarai ihir.
67 Iy iltuwePita irengyih, pe iy ihlilsi Pita, pe ipe ihpah, “Ouyi ti lewenorngonNaseret

ndre Yesus tih!”
68Odoke Pita ipe ihpah, “Yu tuno pwi. Yu tuno homosa ou ampa ti pwi.” Pita itlang pe

ipe ke‑eu kile kiu, odoke iy ma idu ke ndre sal ti pe pawol ideng.
69 Pita ma inu‑us sal ile kiu ti pe enihin kuti ile pe ipe ile ta sa lau hodo eriy ti ihpah,

“Orngon kuti iy homou ta su.”
70Odoke Pita ipe ihpah, “Enihin ti intaheweh, yu ti pwi.”
Indralau ke pwi ti pe sa lau ndre hodo pohngkiu ti hapa ile tam Pita ihpah, “Ou

adaheweh kolwii. Ou ti homou ta su, odosa ou yi ti odo Galili.”
71Odoke Pita idamumoi ihpah, “Mondre eleng, yu tuno iy lau ndre oduu edempa kiti

pwi!”
72 Idu ke ndre erti pe pawol ideng petsih yi, pe Pita idehorungon nolou ta Yesus. Pingi

kopwi ti Yesus ipe ile tam Pita ihpah, “Pawol we kindritang peruweh mapwi, pe ou we
andripa patoloh apa tunomYupwi.” Pita idehorungon nolou kuti pe iy ideng ilemo‑on.

15
SaHokuni Yesus Ile HumPailat
(Matyu 27.1-2; 27.11-14 pe Luk 23.1-5 pe Jon 18.28-38)

1 Idumapingndre lik ti pe su prismandra‑ane, sa laumandra‑ane odo lotu, pe su sape
ndramat odo lo, ndrodan ndre su jas ndre sulo‑on ta su Yuda, heduwe tawene ile ke sih.
Pe su hehndrusi lumwen Yesus ile osukei inum pe hokuni Iy ile um tam Pailat.

2Pailat ihndremte Yesus ihpah, “Ou ti king ta su Yuda, erih?”
Yesus ipe ihpah, “Ihpa ndre Ou andripa tih.”
3 Su pris mandra‑ane henehtuduwen Yesus ile nolou taheweh sulo‑on,
4 ilepePailat ihndremte Iypetsihyi, “OuweeseiOundrepwi? Endre‑et oh, suheduwe

nolou hudut inna puli‑im.”
5Odoke Yesus kolon ke ndruwot. Pailat idawene hudut, pe imesi‑iy idu ke kolon.

Pailat Ipe YesusWe Kimet Kile Kei Tondrih
(Matyu 27.15-26 pe Luk 23.13-25 pe Jon 18.38—19.16)

6 Into lon krismas sih sih, eri Pailat ineruwyon ndramat homou odo kadapus. Iy si
kadapusndre sa lauhereh idu tadan, eri Pailat ineruwyon iy ina‑au, intomundrunndre
su Yuda hantawanon rang ndre Lapan ihnuwii su odo Isip tih.

7 Eri pe idu mundrun kudu, eri sa lau se hodo kadapus. Su lau erti heruruwon sane
odo Yerusalampe hapwi ndramat homou imet. Orngon homou rangan Barabas idu lon
rurrou kuti yi, ile pe iy ti ke imin kadapus.

8 Ile pe sa sulo‑on ka hala hun Pailat pe hehndremte, hapa iy kah kiruwyon homou
kadapus ke‑eu.

9-10 Pailat ti tunon ihpa ndre Yesus ti indripo hangka‑an mo‑on pwi. Su pris man-
dra‑ane kopwi lon ndrinen su inei ke porah ile Tadan. Ile pe Pailat ihndremte su ihpah,
“Oduuwaso‑o’ oduu atpa yu kuruwyon king odo Yuda ke‑eu?”

11Odoke su pris mandra‑ane hetsulke londrine’ sa lau, ile pe sa hoyuw ile tam Pailat
ihpah, “Oduwaso‑o’ odu ou eruwyon Barabas.”

12Pe Pailat ihndremte su, “Pe Iy lau ndre oduu atpa king ta su Yuda ti yu kupu sa kile
Tadan?”

13 Su hasangar ihpah, “Opo nilim Iy kile kei tondrih!”
14Pailat ipe ile ta su yi ihpah, “Odoke Iy ipu samo‑on?”
Odoke su hedehel pe hasangar puko‑on lakopwi ihpah, “Oponilim Iy kile kei tondrih!

Opo nilim Iy kile kei tondrih! Opo nilim Iy kile kei tondrih!”
15Pailat ipe kipasi sa lau, ile pe iy iruwyon Barabas ihpa ndre su hereh tih. Iy ipe, pe

su soldia odo Rom hapwi Yesus ile wisiu. Inum pe iy iduwe Yesus ile lumwe’ su soldia,
pe ihtakalan su hokuni Iy kile pe holpo nilim Iy kile kei tondrih.

Su Soldia Odo RomHepsen Osukei PudonHopus Pe Heduwei Imin Palan Yesus
(Matyu 27.27-31 pe Jon 19.2-3)

16 Su soldia hokuni Yesus ile lon sariy odo um tam Pailat, pe heyuwen su soldia ndre
sulo‑on hala.

17Su heduwe kolos sih rama‑an ilemundren, inumpe su hepsen osukei pudon hopus
pe heduwei ile palan.

18 Inum pe su hoyyuw illa Tadan ihpah, “Maping Tadam, king ta su Yuda!”
19 Su hokuni kei pe heneruson ile palan, pe hena‑amburnguh ile Tadan. Su hentawe

pandrulku‑u’ su illa pwoi odo purmadan pe hompo ruru ile Tadan.
20 Su hetulyan Iy ihmo‑on oh, pe ndre ilnum ti su hedaso‑o kolos rama‑an ti iyeu odo

mundren yi, pe heduwe yi ndre kolson ti ile mundren. Ndre ilnum pe su hokuni Iy odo
lon sariyen um tam Pailat ile kiu, pe ka we holpo nilim Iy kile kei tondrih.

SuHopoNilim Yesus Ile Kei Tondrih
(Matyu 27.32-44 pe Luk 23.26-43 pe Jon 19.17-27)

21 Su hahrah tan orngon homou rangan Saimon. Iy ti odo taon Sairini. Iy ipe kile
Yerusalem odoke su soldia hehkikiyan iy pe iy isursor kei tondrih ta Yesus. (Saimon
kuti ndre nedun Aleksenda horu Rufus tih.)

22 Su hokuni Yesus ile lok ndre sa heneyuwen ile Golgota. Mining tan Golgota ti
‘Ndruhun Palndramat’ ile nolou Aram.

23 Su hehir Golgota ti pe hotou wain ile ta Yesus hapa Iy ki‑ing. Wain kuti marsin idu
lon, pe sa heni‑ing odo we kihnan mundrei ngendre‑en kinum. Odoke Yesus indri‑ing
pwi.

24Eripe su soldiakahhoponilim Iy ilekei tondrih, inumpehedotinen idueleng. Inum
pe su hopo ndruwot laki ile kolos Tadan.

25Mundroi ti kah idu ihpa ndre 9 kilok maping, pe su soldia hopo nilim Yesus ile kei
tondrih.

26 Pe sa heduwe kei hendrek malahan idu padan kei tondrih. Kei malahan erti sa
hopo nilim ise pule‑en Yesus. Pe sa hadatorwe rong sa ndre Iy ihnan ti iyin eriy. Sa
hadatorwei ihpah, “King Ta Su Yuda.”

27 Sa hopo nilim horu lau rumuu mo‑o’ horu yi. Homou idu kei tondrih he‑ei idu
mudon, pe homou idu kei tondrih he‑ei idu kamweu, pe Yesus idu ndrokoron.

28 Ile pe nolwo‑on Lapan iyin buk ti ihir ndre ndrokene. Nolou erti ipe ihpah, “Pe sa
hondrumon Iy yi ndroda sa laumo‑osa!”*

29-30 Sa lau ndre henehrik sal ti madan sa ile ta Yesus ingakik ise kei tondrih ti pe
henehngunguu Iy pe hampa ihpah, “Apa yi puko‑om ti ka asa pwoi! Ou apawe etparan
omwen surok mandra‑an odo Yerusalem oh pe otmon yi kidu ke rang tul, eri pe ka asa
pwoi pe amat kolwii.”

31Suprispe su tisaodoLoyi ti hampa ihpakeeriy. Sukendre suhenesohou into lenga’
su pe henehngowen Iy. Pe su hampa ihpa, “Iy inahnan sa lau se hala huyen, odoke Iy
ndre Iy ti kindranon kindrehnuwii Iy pwi.

32 Ipe ye Iy ti Kristus pe Iy king odo Israel ti eri kah kise pwoi odo kei tondrih, kile pe
tidu titpo bilip kile Tadan.” Horu lau ndre sa hopo nilim horu ile ndrodan Iy ti heruson
poh idu pule‑en yi.

Yesus Imet
(Matyu 27.45-56, pe Luk 23.44-49 pe Jon 19.28-30)

33 Idu 12 kilok ti pe lik ihir lok ndremandra‑an. Lik ti idu aua ihndre toloh.
34 Idu 3 kilok ti pe Yesus ideng puko‑on ile nolou Aram ihpah, “Eloi, Eloi, lama

sabaktani?”† Mining tadan ti ihpah, “Lapan Todo, Lapan Todo, Ou andra‑au Todo ti ile
sa?”

35 Sa lau se ndre hodo mukehe ti hehrungi Yesus iyuw pe hapa ihpah, “Atahrung oh,
Iy ti iyyuw ile tan Elaijah.”

36 Ile pe orngon homou iporitai itlaman palan kolau ile lon wain tudo‑on, inum pe
ihndrusi ile palan kei sehir, pe itou ile pohon Yesus, ipe Yesus ki‑ing. Orngon eti ipe
ihpa, “Otto oh. Kihne Elaijah kise pe kikuni Iy kile pwoi.”

37Odoke Yesus idehel sehir kopwi, pe imet.
38 Idu ke ndre Yesus imet ti pe kolau mandra‑an ndre ingkakik pe issorohe rum

nembruwen lakopwi odo lon omwen surokmandra‑an odo Yerusalam ti iseket ile ndre
rumbrul, idu eleng uu pe ile ndre poi.

39 Pe kapten ta su soldia ndre hapwi Yesus ti indre‑et ile mat ta Yesus ti ipe ihpah,
“Ndre ndrokene lakopwi, Iy lau kurti Nedun Lapan!”

40 Su pedih se hodo ke ndre mahun pe henendre‑et. Su se odo lo’ su pedih kuti eri
Maria odo taon Makdala, pe Maria homou yi. Iy Maria kuti tinen Josep pe Jems lehyen
tih. Salome ti idu lenga’ su pedih kuti yi.

41OdoGalili, eri su pedih kuti henehnuwii Yesus. Sa pedih sulo‑on ndre ho‑us Iy hasa
Yerusalem ti hodo pe henendre‑et yi.

SuHeduwe Yesus Ile Ngat
(Matyu 27.57-61 pe Luk 23.50-56 pe Jon 19.38-42)

42-43Lok ti kah pehon odo rang Paraide. Kahmukehe kopwi pe Sabat kah kihir. (Sabat
ti into Paraidemundroi ile pwoi uu pe ilento ndre Sarere pehonmundroi ile pwoi.) Idu
pehonParaide eriy, orngonhomouranganYosep ile. Yosep ti iy odo taonArimatea.‡ Iy ti
laumandra‑anhomouodo lo’ su laundrendrotulngehndrehetpris ine‑enmunen supe
su hempunuwonmandro‑o’ su Yuda tih. Iy ti lau huyen, pe ingkeli‑iy kapman ta Lapan.
Ile pe iy indrinoh pwi. Iy ile hun Pailat pe ihndremte ipe kikuni Yesus pe kiltonii.

* 15.28 † 15.34 ‡ 15.42-43Arimatea. Taon sih ise tolau ahai odo Yerusalem. Elwe‑en odo Yerusalem ile eriy
ti kilomita tulngeh-pe-limweh.

44 Pailat ihrung ihpa ndre Yesus ti indrimat eri pe iy ihretek.§ Iy ipe kihne Yosep
kintaheweh, ile pe iyuwen kapten ta su soldia ti pe ihndremte iy, pe kapten inen
ndralngan.

45 Pailat ihrung suhwon kapten inum pe iy ipe ile ta Yosep ihpah, “Huyen, Iy ke
indrimat ndre ndrokene. Ou ka ala pe okuni Iy kise pwoi pe eltoni Iy.”

46 Yosep isihnen kolau hapal mandra‑an. Inum pe iy ile pe ikuni Yesus ise pwoi pe
ipulngi Iy ile kolau kutih. Ndre ilnum pe iy iltawe Iy ile ngat sih, sa hali ise padan pat.
Inum pe Yosep ikotitye‑en pat henemalahan pemandra‑an isorohemadan ngat.

47MariaodoMakdalapeMariandre tinenYosep ti hortopeherenendre‑et, ile pehoru
ti tuno’ horu lok kehe ndre hedoni Yesus idu eriy tih.

16
Yesus Itlang Yi
(Matyu 28.1-8 pe Luk 24.1-12 pe Jon 20.1-10)

1 Sabat inum ti idu mundroi ile pwoi odo Sarere pehon. Eri pe Maria odo Makdala,
Maria tinen Jems, pe Salome hala pe hesihnen ndronun sane ndre menehun huye’ sa
tih. Su hapa we hokuni hala pe halara‑ai kile mundren Yesus.

2 Ile pe idu Sandemaping ndre lik eri su hala ngat.
3 Su ma ndre honu‑us sal ti hapa ihpah, “Kede si lau we kihnuwii tidu pe kinurwon

pat ke‑eu odo pohngat tih?”
4Odoke su hapa mada’ su kile ti pe pat mandra‑an ndre idu pohngat ti indra‑au, pe

lon ngat idu kopwi.
5Suhoportai hala pendresale hala lonngat. Pe suhehretek tanorngonhomoueleheu

iduwe kolos peren pe imin pwoi imin lon ngat, ile lumwei mudon ea.
6 Pe iy ipe ile ta su ihpah, “Oduu edehretek kolwii. Yu tuno, oduu ti edempondrih

Yesus odo Nasaret ndre sa hopo nilim Iy ise kei tondrih pe Iy imet tih. Iy indrimin keti
pwi! Iy indretalang yi! Etndre‑et oh, ndruhun ndre sa heduwe Iy iyin eriy ti kutih.

7Oduu atla ndrongom Pita pe su disaipel se yi ti, pe etlaninen kile ta su. Atlapa kile ta
su kihpah, “Iy we kinemunen kile Galili. Oduu we atla pe atlandre‑et Iy odo eriy, ihpa
ndre Iy ipe pihe ile ta oduu tih.”

8Supedih ti honoh ilemo‑on. Suhenehreretek pehohtot ha‑au. Suhendreninen inna
ta homou lau pwi odosa su honoh ile mo‑on.

*Yesus Ihir IleMadanMaria OdoMakdala
(Matyu 28.9-10 pe Jon 20.11-18)

9Yesus itlang yi idu Sandemaping ndrelik. Pe Iy ihir ile ndrongoMaria odoMakdala.
Pihe ti Yesus iyes sinel ndre ndrotulmuu odo pule‑en tih.

10Maria odo Makdala ile pe ilninen ile ta su lewen Yesus. Su hantang pe henemutuu
hodo,

11peMaria odoMakdala ilninen ile ta su. Iy inen ipe Yesus ti inna ndremoren pe ihir
ndrongon iy. Odoke su hondrupo bilip ile tadan pwi.

Yesus Ihir NdrongoHoru Disaipel RumuuOdo Sal
(Luk 24.13-35)

§ 15.44 ihretek. Pailat ihretek odosa sa lau ndre su Rom hompo nilim ile kei tondrih ti hossou rang inehndre ruu
pe tul ea oh pe hamat. Yesus ti indrisou elwe‑en ihpa ndre erti pwi. * 16.8 Idu 16.9‑20 eri sa sape ndramat sulo‑on
hapa Mak indritatorwei pwi. Su hapa ndramat homou yi idetorwei idu omur. Sa sape ndramat se hapa nolou sehir
murun yi into ndruhun nolou ertih. Nolou erti ihpah, “Ile pe su pedih kuti halpa ile tam Pita pe su se yi tih. Su henen
nolou ndre orngon eleheu imin ngat ipe ile ta su tih. Ndre omur ti pe Yesus Iy ndre Iy ile pe ipe ile ta su, ipe su hala
lokpoi ndre mandra‑an pe henen. Yesus ipe su henen nolwo‑on Lapan ndre Lapan ipe kikuni yi ndre sa ndramat
hala hun Iy tih. Nolou kuti nolwo‑on Lapan pe we kindrinum pwi.”

12 Idundruwenkurti pehorudisaipel rumuuherenelilaodo sal, peYesus ihirndrongo
horu ile handrai yi.

13 Pe horu harlaninen ile ta su disaipel se yi tih. Odoke su hondrupo bilip ile ta horu
pwi.

Yesus Ihir Ile hu Su Disaipel Ndre Sungoh-pe-Homou
(Matyu 28.16-20 pe Luk 24.36-49 pe Jon 20.19-23)

14 Inumpe Yesus ke ilihir ile ndrongo su disaipel ndre sungoh-pe-homou. Su hana‑an
song, idu Iy ihir ile hu su tih. Iy ihrurute ile ta su, odosa su tasu bilip pwi. Pe idu sa
henen ile ta su, hapa Iy indretalang yi ti pe su hondrupo bilip pwi yi.

15 Pe Yesus ipe ile ta su ihpah, “Oduu atla lokpoi ndre mandra‑an pe etninen gutnius
kile ta sa ndramat ndre sulo‑on.

16 Ndramat ndre kipu bilip pe kipu baptais, eri Lapan we kikuni iy yi. Odoke iy
ndramat ndre kindripo bilip pwi, eri we Lapan ki‑es iy.

17 Lapan we kiduwe puko‑on kile ta su ndre hopo bilip ti pe su we hepupu‑uh
mirakulo. Su we ha‑as sinel kile rongo, pe su we hosohou nolou handrai yi.

18 Su we hondrutou mot. Su we he‑ing sane ndre ihnanan ndramat imat, odoke we
handrimat pwi. Suwe heduwe lumwe’ su kile pule‑e’ sa lau sik, pe sawe hala huye’ sa.”

Maryan Yesus Indrinum pe Lapan Ikuni Iy Ile ndre Heven
(Luk 24.50-53 pe Aposel 1.9-11)

19Lapan Yesus isohou ile ta su oh, pe Lapan ikuni Iy ile heven. Pe Iy ile ndre ndruhun
ise lumwen Lapanmudon.

20 Inumpe su disaipel hala lok ndre sulo‑on. Pe hepehreNolwo‑on Lapan ile ta sa lau.
Lapan imminndroda su disaipel, pe inahnanmirakulo hehir, ile pe sa lau henehtuno sa
ihpa ndre Nolwo‑on Lapan su hentudou ti ndre ndrokene lakopwi.

Pas Tam Pol Ile
Ta Su Galesia

Nolou IleMunen
Galesia ti provins sih ise lon lok Asia Minor. Sa ndramat odo lok kuti su Yuda pwi

pe hesenehtot Lo tamMoses ti pwi. Pol ile lok kuti pe idetuhno su ile nolou ta Yesus pe
ihnan suhalaKristen. Pol isohoupuko-on ipemandra-an ti bilip kopwi ndrewekiduwe
ndramat hodo huyen ndroda Yesus. Iy ipe Lo tamMoses ti hangka-an ke porah.
Hendremte sih ti ihpa kuti: iy ndramat ipe kile Kristen huyen ti kihtot bilip ndrodan

ndre Lo tamMoses o kihtot ke bilip koson? Ndruwen Pol iyeu odo Galesia ti su ndramat
seheneyuwensuYudaerihasango suKristenkuti pehapa suhohtotbilipndrodanndre
Lo tamMoses odo kile pe su hala huye' su odomada' Lapan. Su hampa ile ta su Kristen
odo Galesia, hapa su hemndrele kalatunmerse-e' su ha-au.
Pol ihrungi nolou kuti ile pe iy idatorou ile ndrongo su ndramat Kristen odo Galesia

odo kihna su hohtot yi ndre tatuhne huyen pe bilip ndrokene. Nolou iy isohou iyin
munen ti iy ipesikiyan iy ti aposel ta Yesus. Lapan Iy ndre Iy iduwe iy ile eriy odo kinen
nolou ta Yesus kile ta sa ndramat ndre su Yuda pwi tih. Ndruwen ti iy isohou ipe bilip
kopwi we kiduwe ndramat hodo huyen odomadan Lapan. Ndrundrum sohou tadan ti
ile Kristen punou ndre ihir odo punou huyen ndramat hompo ile ta ndramat. Iy punou
huyen kuti ihir odo bilip ile ta Yesus.
1.1-10 Nolou ile munen
1.11-2.21 Pol ile aposel ti ihpa kehe
3.1-4.31 Pol ipehre huyen ta Lapan
5.1-15 Kristus indreruwyon su Kristen odo pahndran Lo
5.16-6.10 Pol ipakolou pe ipunou su Kristen
6.11-18 Num tam pas
1 Yu Pol, aposel homou odo pehre Gutnius ta Yesus Kristus. Homou ndramat

indrehtakalan yu pwi. Tawene tan ndramat indrahnan yu upu marai kuti pwi. Lapan
Taman, Iy ndre isohrungi Yesus Kristus odo mat pe Yesus Kristus, Horu ndre Horu
hertawe yu upumarai kutih.

2 Yu pe su ndramat Kristen odo kede atawe pas kuti ile ta oduu sios sih sih oto lok
hokor hokor odo Galesia.

3 Lapan, Tama' tidu pe Yesus Kristus, Mandra-an ta tidu, hertawe huyen ta Horu pe
penuw ta Horu kimin lenga' oduu.

4Kristus ihran Iy ile ta su Yuda pe su hapwi Iy imet. Kristus imet ti odo singi to-ir ta
tiduke-eupekirwe tidu tida-auodo lo sanemo-onodomehkele. Iy ipukuti ile pahndran
reh ta Lapan. Iy mandra-an ta tidu pe Tama' tidu.

5 Tidu titposan Lapan pe titsori rangan sei kihpa ke sei, kinehpa ke eriy. Ndre
ndrokene.

Gutnius Sih Kopwi
6Lapan iyuwen oduu yi ile ndrongon Iy ile pahndran huyen Tadan iyus tang Kristus.

Oduu etsentahorngon kuti pwi pe edena-au ile ye gutnius sih yi. Yu uhretek ile sa oduu
edempo kiti odosa, mundrun inna elwe-enmapwi pe kolo' oduu ke inesumwen Lapan.

7Ndre ndrokene, sih gutnius yi pwi. Odoke yu upwe kuti odosa sa ndramat se hapa
hanahnan tawene ta oduu kihndrolyut. Su hantatuhne hapa hopotulwen Gutnius ta
Kristus pe hotou taheweh kile lon.

8 Yu kupwe kile ta oduu. Kipe ye odu ndre pwi su homou engel odo heven kipehre
sih gutnius ndre ile handrai yi odo iy ndre odu etpehre ile ta oduu eri, ea saleu, Lapan
kiduwe iy kile hel ndreh!

9 Odu etndrepa munen kah pe yu kupwe petsih yi. Iy si ndre kipehre gutnius ile
handrai yi odo Gutnius ndre oduu etndretakunii, eri yu urih Lapan kiduwe iy kile hel.

10 Yu usengkeles upwe kundrehposan ndramat pwi. Yu ti upwe kuhposan Lapan.
Kipe ye yu kumposan ndramat ti lehpe kundrunum lewenmarai tang Kristus.

Pol Ile LewenMarai Tan Kristus
11Oduu tinto, yu kupwe kile ta oduu. Gutnius ndre yu umpehre ti ndramat handrita

lin pwi.
12Yu undretakuni odo ngo homou ndramat pwi. Homou ndramat yi indritatuhne yu

inna eriy pwi. Yesus Kristus Iy ndre Iy ipaniniyan Gutnius kuti ile todo.
13-14 Oduu tuno' oduu. Pihe ti yu undrotowe punou ndre su papo' odu Yuda hemin

ile eriy ti ile puko-on. Ehe eleheu hesep ndre adentatuhne sane punou kuti yu une-
en pule-e' su odo eriy. Yu umpo marai puko-on ile pahndran lotu ta su Yuda. Ile pe
yu usengkarundrum sios ta Lapan pwi. Yu untawe ngendre-en ile ta sa Kristen pe
untasarpada su.

15-16Odoke nino indretawe yumapwi ti Lapan insusuwon yumunen odo pomaryan.
Iy kuti ile pahndran karundrum Tadan. Iy ispaniniyan Nedun ile todo, odo kile pe yu
kupehre Gutnius tan Nedun kile ta sa ndramat Yuda pwi. Yu undretakun Gutnius kuti
odo ndrongon homou ndramat pe upehre pwi.

17Yu undrila ndrongo su aposel ta Yesus munen hodo Yerusalem pe undrehndremte
su inna sa yu kupaniniye ti pwi. Yu ule ke kantri Arabia pe ndruwen ti yu use ndre taon
Damaskus yi.

18Krismas tolohndre inumohpeyukahule Yerusalempeulsohou tamPita. Yuulmin
ndrongon iy rang ke sungoh-pe-lim.

19Yu undrendre-et homou aposel yi pwi tapake Jems ndre tinton Yesus.
20Yu undritaheweh pwi, Lapan tunon, sa yu umpa ile ta oduu ti ndre ndrokene.
21Ndruwen yu unum odo Yerusalem ti yu ule lok se odo Siria pe Silisia Provins.
22Kalmene-en erti ndramat lewen sios odo Judia ti tuno' sa yu pwi.
23Suhonohrungkenolou ihpah, “Orngonndre inepwi tidupe intawe tidu ile koupihe

ti ke impehre bilip ile tang Kristus. Bilip erti iy petsih ipe kidehepuson pe kitsarpadan.”
24 Ile pe su ndramat Kristen odo Judia Provins hohrung Lapan ipotulwen yu, ile pe su

hehposan Iy.

2
Pol Pe Su Aposel Se Yi

1 Krismas sungoh-pe-hahuu inum ndre oh pe yu ule ndre Yerusalem yi ndrodan
Banabas. Yu ukuni Taitus iyus oru yi.

2Yu ule Yerusalem odosa Lapan ipe ile todo ipe yu kule eriy. Yu upaniniyan Gutnius
ndre yu umpehre ile ta sa ndramat Yuda pwi ti ile ta su lau mandra-ane odo sios into
lo sohou ta odu. Yu wamolu kihne marai yu umpo munen pe iy ndre yu umpo omur ti
kinna hangka-an ke pwi.

3-5Su ndramat se hapa kalatunmartai ti hempini kina-au ile pahndran Lo ta su Yuda.
Su ndramat kuti hadaheweh hapa ye su Kristen pe hopto su ise lo sohou tadu. Su hasa
heselulu-ou odu. Odundramat ndre oto pahndranYesus ti Lo tasu Yuda ti indrehndrusi
odu pwi. Ile pe su lulo-ou kuti hapa heduwe odu atla pahndran Lo tasu Yuda, pe atakun
pede-en odo eriy. Odoke odu hepe etndretaryan nolou ta su pwi, odo kile pe ndrokene
tang Gutnius ti ki-in ndre ndruhun. Ile pe etndre-et oh, Taitus, ndramat ndre iyus yu
ti iy Grik, odoke su mandra-ane kuti homou indrehkike-ei ipe hepini kalatun martan
ke-eu ti pwi.

6 Su ndramat se ti su lau mandra-ane odo lo sios. Odoke ile tawene todo, eri rangai
mandra-an ihpe kehe ndre kehe ti hangka-an ke porah. Lapan ti isenehlit ndramat

pwi. Ndramat rangan inehnding o pwi ti hala ke hondroh. Su mandra-an odo sios kuti
hendripotili-it hangka-an inna ye Gutnius yu umpehre ti pwi.

7 Pwi ndre pwi. Su heltuwe ihpa ndre Lapan indretawe marai odo pehre Gutnius ile
tasu Yuda pwi ti ile todo, ihpa ndre Iy iduwe Pita kipehre Gutnius kile ta su Yuda.

8Odo tapa ile puko-on Tadan kuti Iy iduwe yu ule aposel odo kupu marai kile ta su
Yuda pwi, ihpa ke Pita ile aposel odo kipumarai kile ta su Yuda tih.

9 Jems, Pita, pe Jon, su hahpa ndre su kakah, heltuwe ihpa ndre Lapan indretawe
marai kuti innamoryo. Ilepe suhoposikan ile lumwe' oruBanabas. Iykuti idekalmene-
en odo odu otpo marai kile hondroh. Su hapa huyen odo we oru Banabas erpehre
Gutnius kile ta su ndramat odo lok se yi, pe su hepehre kile ta su Yuda.

10 Su hehndremte ke oru hapa oru artahorngon su ndramat ndre ta su sane pwi odo
ndrongo su. Iy erti sa yu umpomarai puko-on ile eriy tih.

Pol Idu Pule-en Pita
11 IduPita isepe iminAntiok ti yuupandrengsi iy idumada' sundramatKristenodosa,

sa ndre iy ipu ti mo-on.
12 Iy immin Antiok ti iy ina-an song imin ndroda su ndramat matlok* Kristen. Jems

ihtakalan su ndramat se hala Antiok, eri pe Pita itmusuw iyeu ta su ndramat ndre iy
ina-an song ndroda su ti pe inyo-on song ndroda su pwi yi. Pita inuh ta su lewen Jems,
odosa su ti Yuda, pe hapa sumatlok Kristen ti hepini kalatunmarta' su ti ha-au.

13 Su ndramat Yuda Kristen ndre hodo Antiok ti honoh ihpa ke Pita, ile pe ha-au ta su
ndramat matlok Kristen kutih. Banabas ti idu ke ndruwe' su pe iyeu ihpa ke eriy.

14 Idu iy ndre yu ultuwe Pita pe su Kristen ndre honto hondroh ti punou ta su
indremimel ile ndrokene ta Gutnius pwi, eri pe yu uhrurute anam Pita idu mada' su,
“Ou ti ou matlok pwi. Ou ti Yuda. Odoke ou ndre ou esenehtot Lo ndre sulo-on tam
Moses ti pwi. Ile pe nombrun ehkikiyan sumatlok Kristen hohtot kastam tatidu Yuda.”

Lapan Ikuni Ndramat Yuda Pe Yuda Pwi Ile Bilip
15 Yu unlou lakopwi ihpa, “Pita, ndre ndrokene toru ti toru Yuda. Pihe ti toru tarsa

pahndran Lo tamMoses pe tarampa ihpah, ‘Su laumatlok ti huye' su odomadan Lapan
pwi.’

16Odoke mahkele, tidu tuno' tidu ihpa ndre tapa bilip ile ta Yesus Kristus we kiduwe
ndramat kihir kile huyen odo madan Lapan. Lo ti isenahnan ndramat isela huyen odo
madan Lapan ti pwi. Ile pe ndramat ndre kihtot homosa ndre Lo ipe ti we kinna huyen
odo madan Lapan pwi. Tidu se ndramat Yuda ti titndrekakik ile ta Yesus Kristus, pe
we titmin kile huyen odomadan Lapan ile pahndran bilip kurtih. Inna pahndran Lo ti
pwi.”

17 Uh tidu titpa titmin kile huyen odo madan Lapan pe titpo bilip ile ta Yesus, pe
tideltuwei ihpa ndre tidu Yuda ti ndramat odo to-ir ihpa ke su ndramat matlok, iy erti
kawe titpa kihpa kehe? Kristus ipe to-ir ti huyen ndreh? Pwi! Iy kuti indre-en hesel sal
pwi ndre pwi.

18Pihe ti yu umwin pahndran Lo, odoke yu ka undra-au odo eriy. Ile pe uh yu kule yi
ndre pahndran Lo, eri yu ti ndramat odo tumbru-et Lo lakopwi.

19 Yu ti undrunum odo pahndran Lo tih. Lo madan ke inso puli-i pwi, ihpa ndre Lo
ti indrapwi yu undrumat. Iy kuti odo we kile pe mandro todo ndroda Lapan ti we kile
huyen. Yu ti uhpa ndre undrumat ndroda Yesus use kei tondrih.

20Mandrondreyukoumwineriy, eri ke ilehuyen, ilepahndranbilip todo ile taNedun
Lapan. Nedun Lapan ti eden yu pe imet ile nuhe. Ile pe mandro kehe ndre yu umwin
ile eriy ti todo pwi. Yu umwin ile reh tang Kristus.

* 2.12matlokKristen. Su Kristen ndre su Yuda pwi.

21 Yu undrehwamulu huyen ta Lapan pwi. Uh, Lo tam Moses ti intawe taha tihla
huyen odomadan Lapan, eri Kristus imet ti porah kopwi.

3
LoNdre Bilip

1 Yesus Kristus imet idu kei tondrih ti oduu tuno' oduu. Oduu atahrungii eri ihpa ke
lehpe oduu otndroni ile mada' oduu tih. Iy si ipusahi oduu? Oduu Galesia ti pala' oduu
pwi.

2 Oduu atakun Lapan Mulwen ti odo oduu odompo sane ihpa ndre Lo irih ti, erih?
Pwi, oduu atakuni LapanMulwen ti iyus tahrung Gutnius pe bilip ile eriy.

3Oduu ti pala' oduu pwi ndre ihpa he? Mandro huyen ta oduu ti ihir odo puko-on ta
LapanMulwen. Oduu ka we etndrumwii kile pahndran puko-on ta sengiy?

4Ngendre-en ndre sulo-on ndre oduu atakun ti hala hangka-an ke porah ndreh? Yu
undrupo bilip pwi!

5 Lapan ihlingi oduu Mulwen pe ipu mirakulo imin lenga' oduu. Iy erti odosa oduu
otpo bilip ile Lo tih? Ndre pwi Lapan ipu kuti odo oduu atahrungi Gutnius pe otpo bilip
ile eriy?

6 Atawene kile sa ihir ile tan Abraham. Nolou ta Lapan ipe ihpah, “Abram iduwe
tawene tadanpe iyndrehomou ile taLapan. Ile kebilip tanAbramerti peLapan iyuwen
iy ‘lau kapin’ pe ihposan iy.”*

7Etndre-et oh, ndramat ndre ta su bilip ti nedun Abraham ndre ndrokene.
8 Su ndramat ndre Yuda pwi ti we Lapan kiduwe su hodo huyen, ile pahndran bilip

ta su ile Tadan. Iy kuti nolou ta Lapan ipaniniyan munen. Ile pe Gutnius eri nolou ta
Lapan ipahran ile tan Abrahammunen ihpa, “Odo tadam pe Lapan we kipu blesim sa
ndramat ndre sulo-on odo lokpoi.”†

9 Abraham ipu bilip pe Lapan ipu blesim iy. Iy we kipu blesim si ndramat ndre ipu
bilip ihpa ndre Abraham ti yi.

10 Sa ndramat kehe ndre henelila ile pahndran Lo ti kihne hapa ye su ti huye' su odo
madan Lapan. Pwi. Su ti hemin pahndran tineh, odosa nolou ta Lapan ti ipaniniyan
ihpah, “Iy si ndramat imin ile pahndran Lo, o kitmbru-e handrai Lo ti imin pahndran
tineh.”‡

11 Homou ndramat we kindrimin huyen ile madan Lapan ile pahndran Lo ti pwi.
Odosa nolou ta Lapan ti ipe ihpa, “Mandro huyen ile madan Lapan ti inu-us bilip.”§

12Lo ti indrahpandrebilip ti pwi. Lo ti ndrehandrai, pebilip ti ndrehandrai. Nolou ta
Lapan ti ipe ihpa, “Si ndramatndrekihtot ndrandranLondre sulo-onpekindretumbru-
e handrai pwi, eri we kimin huyen ile madan Lapan.”

13 Kristus ise kei tondrih ti ile pahndran nolou ta Lapan ndre ipe ihpa, “Si ndramat
ndre kimet kingkak kise kei ti imin pahndran tineh.”* Kristus iduwe Iy ile pahndran
tineh kuti pe irwi tidu tida-au odo pahndran tineh.

14 Yesus imet ise kei tondrih ti isihnen taha tih-au odo pahndran tineh kutih. Yesus
ipu kuti pe Lapan we kipu blesim su ndramat odo lok se yi ihpa ndre Iy ipu blesim
Abraham, pe tidu we titakuni LapanMulwen ihpa ndre iy indripo poromis. Iy we kipu
ndre rundrei kuti kile pahndran bilip ile ta Yesus.

Lo Pe Poromis
15Oduu tinto, ile sane tidu tidempo, rumuundramat hertawe tawene kile hondrohpe

horpo sain kile eriy, eri horu homou o homou yi ndramat we kindretaparan pwi, ndre
pwi kitou hangka-an yi kile pule-en.
* 3.6 Endre-et Lin 15.6 † 3.8 Endre-et Lin 12.3 ‡ 3.10 Endre-et Lo 27.26, Jeremaiah 11.3 § 3.11 Endre-et
Habakuk 2.4 * 3.13 Endre-et Lo 21.23

16 Etndre-et oh, Lapan ti ipu poromis ile tan Abraham pe yayan homou. Nolou ta
Lapan ti indripa yayan Abraham sulo-on pwi, homou kopwi, iy erti Kristus.

17 Lapan ipu poromis ile tan Abraham ti munen. Krismas hangat-pe-tulngeh (430)
ndre inumyi oh, pe kah Lapan iduwe Lo ile tamMoses. Ile pe Lo iy iduwe ile tamMoses
ti we kindranon kindraho poromis tadan kuti pwi. Poromis kuti we kindrinum pwi.

18Odo uh, ipe ye hangngahang ta Lapan ti imang isso Lo, eri kawe kindrimang kinso
poromis ti pwi. Odoke Lapan ihngahang Abraham ti iyus poromis. Indri-us Lo ti pwi.

19Eri pe Lo ti ka odo handrai sa? Hahngahang ta Lapan ti iyus poromis, ile pe Iy itou
Lo ti odo sa yi? Iy iduwe Lo ti odo kipahran sanemo-on taha ndramat tihempo. Lo ti we
ki-in uu kenon ndre Kristus, yayan Abrahamndre Lapan ipu poromis ile tadan ti kinsa.
Engel odo tudou nolou ile pe ise, ikuni Lo kuti odo hu Lapan pe iduwe ile tam Moses.
Moses ikunii pe iduwe ile ta sa ndramat odo Israel.

20Odoke ndramat odo tudou nolou ile pe ise ti indrimin lom poromis ta Lapan ile tan
Abraham ti pwi. Lapan Iy ke ndre homou kopwi iduwe poromis kuti ile tan Abraham.
Homou ndramat indrimin ndrokoron odo takun nolou ile pe ise ti pwi.

21 Iy kuti ihpa kehe? Lo ti intahepiyen poromis ta Lapan? Pwi! Lo isentahepiyen
poromis ti pwi. Ipe ye taha tihtakun handrai Lo ndre we kiduwe taha tihto huyen odo
madan Lapan, eri taha ndre sulo-on tihehtot eriy kehii. Odoke we kindrahpa erti pwi.

22Nolou taLapan ti ipe lokpoi ndre sih ti puko-on tan to-ir insorohei, ile pehangahang
ta Lapan, Iy ipu poromisim ile pahndran bilip ile ta Yesus Kristus, eri ndramat ndre
hopo bilip ile tang Krais ti we hokun.

23 Bilip ile ta Yesus indrihir mapwi ti, eri taha ndre sulo-on ti Lo ihndrusi taha ihpa
ndre tihto kou, iyenon ndre bilip kuti ihir ise rang.

24 Ile pe Lomadan ise ta tidu iyenon ndre Kristus ihir. Iy kuti odo kile pe kiduwe taha
tihla huyen odomadan Lapan, ile pahndran bilip ile tang Kristus.

25Mehkele bilip kuti mundrun indrihir. Lo kahmadan inso ta taha pwi.
Oduu Ti Nedu Lapan Yi

26 Ile pahndran bilip eri oduu ndre sulo-on ti atla nedun Lapan ile hotok ta oduu
ndroda Yesus Kristus.

27Oduu otndrohtok ile ndroda Yesus idu oduu otpo baptais tih. Mandro-on pe lila-an
ti oduu etndretakunii. Oduu etndretakuni Iy ndre homou.

28 Ile pe ndramat odo lok kehe o kehe, kamal o pedih, o ndramat handrai sa, eri hala
ke hondroh.† Su ndre sulo-on ti hala ke homou ile hotok ta su ndroda Yesus.

29 Ou si ndramat ta Yesus eri ou ti yayan Abraham yi, pe we okun sa ndre Lapan
indripo poromisim Abraham ile eriy tih.

4
1Nolou yu umpa ti ihpa ndre kutih: Orngon homou tadan sane sulo-on. Orngon kuti

nedun kamal homou. Uh anah timapwi lehyen pe taman kimet, eri sane tan taman ti iy
we kile taman. Odoke idu anah kuti ma lehyen, eri iy ti ihpa ke homou ndramat lewen
marai mbrunen pwi.

2 Iy mapwi lehyen ti sa ndramat se yi mada' sa ise tadan pe sane tadan, kenon ndre
mundrun ndre taman indretawei ti kihir.

3Tidu ti ihpa ke eriy. Muloumo-on odo poi heduwe tidu titndrela pahndra' su.
4Odoke Lapan ihtakalan Nedun ise idumundrun ndre Iy indretawei. Pedih ndramat

iduwe Iy pe Iy imndra imin pahndran Lo ta su Yuda.
5 Iy ise ti odo ruprup taha odo pahndran Lo, kile pe Lapan kikuni taha tihla nedun.
6Lapan iduweMulwenNedun ise lon ede' tidu eri ipaniniyan ihpandre tidu ti nedun.

Mulwen Nedun kuti impa inehpa, “Tomo, yu tomo.”
† 3.28 Su ndre sulo-on ti hanna ihpa ndre homou kopwi.

7Ou ndramat homou homou ti anna nedun Lapan. Ou ka endrimin ihpa ndre lewen
marai keporah ti pwi. Odosa ou anna nedun Lapan, pe Lapanwe kihlingi ou sane ndre
sulo-on tadan.

Pol Ikarundrum Su Galesia
8 Idumunen oduu tuno' oduu Lapanmapwi ti oduu ti lewen sanemuloumo-on. Sane

mulou kuti Lapan pwi.
9Odokemehkele ti oduu kah tuno' oduu Lapan pe iy tunon oduu. Sumulou kiti hepe

puko-o' su pwi. Ile pe ihpa kehe pe oduu ka atawe ndruwe' oduu ile ta Lapan, pe atla
ndre ndrongon mulou ke porah kuti? Oduu atpa atla ndre lewen marai ke porah ta su
yi ti ile sa?

10 Oduu adentawene mandra-an ile sane ndrongon odo rang sei sei, ndrou sih sih,
mundrun hesep hesep pe krismas sih sih, odo atpa kile pe atla huye' oduu odo madan
Lapan.

11 Yu ukarndrundrumwi oduu. Sane oduu odompo ti kihne kihnan pe sane marai
ndre yu undrupo ile henuwii oduu ti hendrihir hangka-an pwi.

12Oduu tinto, yu ti undrunum odo pahndran lo. Yu uhndremte oduu puko-on upwe
oduu ada-au odo eriy pe adahpa ndre yu tih.
Munen ti oduu etndrepo hangka-anmo-on inna todo pwi.
13Oduu tuno' oduu yu upehre Gutnius ile ta oduu ndremamunen ti sik idumundre.
14 Sik todo ti iduwe mundrungot ile ta oduu tapai, odoke oduu etndrehmbore oduu

yu pe etndresingte yu pwi. Yu ule ngo oduu ti oduu etpwo-es yu pe etkuni yu ule eseu
ta oduu. Oduu otpo kuti ile todo ti ihpa ke lehpe oduu otpo kile ta su homou engel ta
Lapan, o otpo kile ta Yesus Kristus.

15Oduu etpwo-es yu ile kemo-on idu yuuse ngo oduu. Lehpe ta oduuhangka-anndre
oduu ede' oduu ile eriy lakopwi ti etawe todo, kihpa ndre adapa mada' oduu pe etawe
modo, kipe yemadai ti hanapai tih. Yuudamumoi lehpe oduuotpo kuti kile todo, odoke
mehkele ti reh ta oduu erti inna he?

16Ke indrehpa kehe? Yu umpehre nolou ndrokene ile ta oduu ti ke indrahnan oduu
pe oduu ka anan ndrine' oduu yu ndreh?

17SundramatndrehapaoduuodohtotLo tamMoses tiherehmandra-anhapa tawene
ta oduu ti kihpa ndre tawene ta su. Iy kuti inna handrai hangka-an huyen pwi. Su hapa
kile pe tawene ta oduu ti kise ke henuwii su.

18Su hereh puko-on hapa hokuni oduu kile ngo su ti huyen, kipe ye sa su hapa hokun
oduukile eriy ti huyen. Odoke suhopo kuti kiseu kopwi, nombrunkinto kendre iy ndre
yu umwin ndrongo' oduu.

19Oduu nedu, ngendre-en ndre su pedih hentudou kom pe hentakun ti yu untakun
ihpa ke eriy odo ta oduu. Ngendre-en kuti we kinsou kenon ndre oduu etndrela nedun
Lapan ihpa ndre Kristus.

20 Yu reh todo upwe kidu kuti yu kumwin ndroda oduu, odoke yu kuse kihpa kehe?
Yu upwe kumwin ndrongo oduu kile pe nolou sa yu unolou puko-on ile ta oduu iyin pas
kuti yu kutmangsahan kehii kile ta oduu. Yu tuno homosa yu kupu odo henuwii oduu
ti pwi odosa yu kolu insop. Yu ungkarundrum oduu lakopwi.

Ihpa Ndre Heka horu Sarah
21Oduukehendreatpaotpo sanekilepahndranLo tamMoses eri atpakile todo. Oduu

tuno' oduu handrai sa Lo kuti ipe ti ndre pwi?
22Nolou ta Lapan ti ipe Abraham ti nedun kamal rumuu: Homou tampedihmbrulun

ndrokene, pedih ndre impo sane ile reh, pe homou tam pedih lewenmarai ke porah.
23 Ismael, nedun tam pedih lewenmarai ke porah ti ihir odo ndrayen kamal pe pedih

inehtok pe kom ihhir. Odoke Aisak, nedun tam pedih impo sane ile reh, ti ihir odo
pahndran poromis ndre Lapan iduwe ile tan Abraham.

24Horu pedih kuti herehpa ndre poromis ndre runi ta Lapan. Hene Iy iduwe ile tan
Abraham pe hene ile tam Moses odo puliy Sainai. Heka ti ihpa ndre poromis Lapan
iduwe ile tamMoses odo puliy Sainai. Ile pe nedun su ti we honto ke pahndran Lo ndre
Lapan iduwe ile tamMoses. Su we hala ke lewenmarai mbrunen pwi.

25 Heka ti ihpa ndre puliy Sainai ilso Arabia. Heka ti ihpa ndre siti odo Yerusalem
mehkele, odo Yerusalem ndrodan ndre nedun su ti honto ke pahndran Lo.

26Odoke Yerusalem* ilso eleng ti inso pahndran Lo ti pwi. Iy ti tine' tidu Kristen, odo
tidu ti tidempo sane ile reh ta tidu. Tine' tidu ihpa ndre tine' tidu Sarah tih.

27Nolou ta Lapan ipe ihpa,
“Pedih ndre osompo nedum pwi,
pe esentakun ngendre-en odo tudou kom pwi ti engei, erkei pe epwo-es.
Odosa pedih ndrembrulun iyeu tadan ti we kipu nedun sulo-on,

kidepelwem pedih ndrembrulun imin ndruhun iy tih.”
28 Ile pe oduu Kristen ti nedun Lapan ihpa ndre Aisak, ile pahndran poromis Lapan

iduwe ile tan Abraham.
29 Idu kalmene-en erti, komndre ihir odo ndrayen kamal pe pedih inohtok ti ineruhe

kom ndre ihir puko-on ta Lapan Mulwen, pe intawe ngendre-en ile tadan. Mehkele ti
ihpa ke eriy, ndramat ndre hodo pahndran bilip ile ta Lapan ti hentakun ngendre-en
inu-us ta su ndramat ndre hodo pahndran Lo tih.

30Nolou ta Lapan ipe yi ihpa, “Awas pedih lewen marai ke porah horu nedun hara-
au, odosa sane tan tama' horu kom kuti we iy kom nedun pedih lewen marai ke porah
ti kindretakun pwi. Sane ndre sulo-on tan tama' horu ti we tan kom ndre tinen immin
ile reh tih.”†

31 Ile pe oduu Kristen, tidu ti nedun pedih ndre lewen marai ke porah ti pwi. Tidu ti
nedun pedih ndre impo sane ile reh tadan tih.

5
AtakorweMandro Ile Reh Ta Oduu

1Kristus indreruwyon tidu. Lo kahmadan inso tatidu pwi. Ile pe ndrike' oduu kihes,
nombrun adahran oduu kile lumwe' sa ndre we hahnan oduu kile ndramta marai ke
porah.

2 Atahrung kehii. Yu Pol umpa ile ta oduu. Kipe ye oduu adahran su ndramat kuti
hepini keltun marta' oduu ha-au, pe etkakik kile Lo ta su Yuda, eri marai ndre Kristus
ipu ti we hepe kindrehnuwii oduu pwi.

3Adampahar, yu kupwe petsih yi. Iy si ndramat ndre kihran pe hepini keltunmartan
ke-eu, eri nombrun kitmbru-e handrai Lo. Lo ndre sulo-on ti iy kihtot ndre eriy kenon.

4Oduukehendre edengkeles atpa atla huye' oduuodomadanLapan ile pahndranLo,
eri ndrokoro oduu pe Kristus ti indremendrih. Oduu ti etndre-au odo huyen ta Lapan.

5Tidu Kristen ndramat, ile puko-on ta LapanMulwen impomarai ile pahndran bilip
ta tidu ile ta Yesus Kristus, eri tidu titreh titpa Lapan we kiduwe tidu titla huyen odo
madan. Iy kuti sa tidu tidengkelyen tih.

6 Tidu titndrehtok ndroda Yesus Kristus, ile pe kalatun martai kile pini ndre pwi,
eri porah kopwi. Sa mandra-an lakopwi ti tapa bilip ile pahndran reh ta tidu ile ta sa
ndramat se yi.

7Bilip ta oduu ile ta YesusKristus ti inehtot huyen. Iy si ihnanpe oduuotnum tahrung
nolou ndrokene tih?

8Lapan ti pwi. Iy ti iyuwen oduu atla Kristen ndremamunen kopwi.
9Yis ti hepe kopwi odoke inahnan palawa ndre sih intaptap.

* 4.26 Yerusalem ilso eleng: erti sios pe ndramtan ndre hempo bilip ile ta Yesus Kristus. † 4.30Nolou kuti iyin
buk Lin 21.10

10Yu tuno ihpa ndre Lapan we kihnuwii oduu, pe oduu we odohtot tawene todo tih.
Yu tuno, oduu we otndrohtot ye sih tawene pwi yi. Iy si ndramat ndre inehyan tawene
ta oduu, eri Lapanwe kihndrusi iy.

11 Kipe ye ihpa ndre su hapa, yu mapwi kumpehre kupwe sa kamal hepini keltun
marta' su ha-au, eri ihpa kehe pe su Yuda ma hontudou ngendre-en ile todo tih? Oduu
Kristenndramat todo, etndre-et kile todooh. Kipe yendrendrokene, yumakuntatuhne
ndramat kile eriy, eri nolou ndre yu umpehre upwe Yesus Kristus imet idu kei tondrih
ti we kindrahyan tawene ta sa lau pwi.

12 Yu wasu-u upwe su ndramat ndre henahnan tawene ta oduu ile mo-on ti hepini
keltunmarta' su ha-au pe hadambruwe' su kile ndrodan yi.

13Oduu bilip ndramat todo, Lapan ke indretakuni oduu yi, ile pe oduu kah fri. Oduu
kaoto ile reh taoduu. Odokenombrunetawerehkuti kiduweoduuotposanemo-onkile
pahndran waso ta sengiy. Homou ahwasu-um homou, pe edehnuwii iy si ndre tadan
marai.

14 Odo Lo ndre sulo-on kehe ndre iyus ndrongon Moses ti hala ke handrai hemin
komanmen sih. Komanmen erti kurti, “Ehwasu-um ndramat homou yi ihpa ndre ou
wasu-um ou ndre ou tih.”

15Odoke kipe ye oduu adata-at oduu pe otyo-on oduu kihpa ndre puyep eri adampa-
har, kihne oduu ndre sulo-on edehrut ndresale.

LapanMulwen pe Sengiy
16Homosa yu upwe kupwe ti kutih. Mandro pe lila ta oduu ti etawe Lapan Mulwen

ki-in munen, kile pe oduuwe etndrepo sanemo-on ndre sengi' oduu irreh ti pwi.
17 Odo sane ndre sengi' tidu irreh ti Lapan Mulwen ti mboren pe sane ndre Lapan

Mulwenwaso-on eri sengi' tidu ti wamolon. Horu ndre rundrei ti handrai impo pahun
ile pule-en handrai. Ile pe kipe ye LapanMulwen ki-inmunenmandro pe lila ta oduu ti
oduu etndranon etndrepo sa ndre sengi' oduu irreh ti pwi.

18Odoke kipe ye oduu etaweLapanMulwenki-inmune' oduu, eri Lo ti tadanpuko-on
odo we kihndrusi oduu ti pwi.

19Punoumo-osa ndre sengiy waso-on ti he-en kemoleu:
punoumo-on puso-on ihpa ndre punou tamweh,
pirihei mo-on pe ndramat kamal pe pedih hementir su ke porah kopwi,
20-21 lotu isela ta Lapan ndrokene ti pwi,
tapupu-uh sane ihpa ndre ngam,
purku-um pe sane posing,
ndramat hanta su ile nolou,
henendringis sane ta ndramat homou yi pe hompo loroh,
ndramat hapa hosor ranga' su,
ndramat tuno' su sa ndramat se yi ti pwi,
ndramat hemir hemir henesarpat pe hompo pahun ile pule-e' su,
koloi inehrut ile sane ta sa ndramat,
koloi inehrut ile ta sa ndramat se yi,
hompo pahun pe horoh sa,
heni-ing wo puko-on ea ineluhen palai,
koloi inehrut ile ta sa ndramat ndre mandro-o sa huyen, pe sane punoumo-on se sulo-

on yi.
Yu kupwe kile ta oduu ihpa ndre yu undripa munen tih. Su kehe ndre hompo keri-it

sanemo-on kuti we hanna pahndran kapman ta Lapan pwi.
22-23Odoke LapanMulwen inahngahang sane kutih:

herreh tan ndramat,
pwo-es,
ndrinei ineweh,

ndrinei isenai sowin pwi,
hangahang sane,
huyei illa tan ndramat homou yi,
hohtot ile punou huyen rang sei sei,
homou intamangsan homou ile huyen,
pe ndramat henehndrepti su odo tawenemo-on.
Sih Lo indranonwe kihndrehndrusi si ndramat ndre impo sane punou huyen kuti pwi.

24 Su ndramtan Yesus Kristus ti hendrepiyen punou mo-on odo sengi' su ti indra-au
ndresale. Punoumo-on erti su hopo nilim ile kei tondrih pe indrimat.

25 Lapan Mulwen iduwe laip ise tatidu, ile pe tidu tidahran Iy ki-in munen tidu odo
lila-a tidu ndre sulo-on.

26 Titmesi-iy ke ndre tidu kolwii, titakursi ndrinen ndramat se yi kolwii, titndringis
sane o ndramat se yi kolwii.

6
OtpoHuyen Kile TanNdramat Sulo-on

1Oduubilipndramat todo, kipe yeoduuhomouKristenndramatkipuhangka-an to-ir
mo-on, eri oduu kehe ndre etmin huyen ilemulwei ti otsohou kehii kile tadan, pe atawe
iy kimin kile huyen yi. Mada' oduu kise ta oduu kehii odo sane sa ndre oduu edempo,
kihne oduu ataketi kile ndre sal mo-on yi.

2Homou ehnuwii homou kile pede-en tadan. Ile ke sal kuti oduu we edohtot Lo tang
Kristus.

3Taha Kristen ndramat ti tihla ke hondroh. Ile pe si ndramat ipe ye iy ti iymandra-an
ihpa kehe ti intaheweh - iy intawiwihi ke ndre iy.

4Ndramat homou homou kindre-et pe kihkelmene punou sa iy impo ti huyen ndre
mo-on. Uh sane iy impo ti huyen, eri iy kimesi-iy iy. Odoke nombrun kimesiyen ke ndre
iy, pe kipe iy ti ihluwen sa ndramat ile po sane.

5Odosa ndramat homou homou ti we kisori ke ndre pede-en tam punou tadan.
6 Iy si ndramat ndre intakun tatuhne ile nolwo-onKristen bilip, eri kihnuwii ndramat

ndre intatuhne iy ti kile sane ihpa ndre lehmweh pe song.
7Nombrun atawiwihi ke ndre oduu. Lapan ti homou isentawiwihi Iy pwi. Iy tunon

sane ndre sulo-on. Hangka-an ou si ndramat odohon ti we ekuni ke ndre sengi hangka-
an erti.

8Uh ou kolum kisso ke sane ndre sengiy irreh, eri we opondriti mat odo eriy. Odoke
uh ou opo sane huyen kile pahndran henuwii ta LapanMulwen, eri LapanMulwenwe
kiduwe ou okuni kendrin marai tadam. Kendrin erti mandro huyen ndrokene ndre
isenum pwi tih.

9 Ile pe tidu titpo les odo pupu-uh punou huyen kelwii. Odo uh tidu titpo marai kiseu
kopwi, eri we titakuni kendrin huyen kidu patmundrun.

10 Ile pe mapwi tidu tidanon titpo huyen kile ta ndramat ndre sulo-on, eri titpo.
Mandra-an lakopwi, eri titpo huyen kile ta su ndramat ndre hopo bilip ile ta Lapan.

KeltuMartai Ki-eu Ti Porah - Tapake Taha Tihir Kile Huyen Yi Tih
11Nolou kuti yu ndre yu udatorou. Etndre-et tatorou todomandra-an le oh.
12 Su ndramat ndre hengkeles puko-on hapa keltu' marta' oduu ti hepini ha-au ti

odosa, su honnoh ta su Yuda. Uh su henen hapa kei tondrih ta Yesus kopwi we kikuni
ndramat kile hu Lapan, eri su Yuda we hetulyan su.

13 Su ndramat ndre henehran keltu marta' su hempini ha-au ti hesempo sane ndre
sulo-on ndre Lo ta su Yuda ipe su hopo ti pwi. Inum oh pe su hapa hepini kalatun ka-an
ta oduu ha-au, odo hapa hesursor ke ranga' su kile mandra-an.

14 Yu Pol, eri we kunsursor rongo kinna hangka-an odo sengiy ti pwi. Yu kusursor
tapa rangan Yesus Kristus. Iy imet idu kei tondrih. Marai Kristus ihnan idu kei tondrih
ti indrahnan sane odo lokpoi ti handrimat odo tawene todo. Pe yu ndre yu ti undrimat
udu kei tondrih, ile pe yu kawe kundruto omur ta sane odo lokpoi pwi.

15 Kalatu' martai ke-eu ti hangka-an ke porah. Kalatu' martai kiseu ti hangka-an ke
porah yi. Homosamandra-an lakopwi ti Lapanwe kihnan taha tihir petsih yi.

16Ndramat ndre sulo-on kehe ndre honohtot ile sal yu undripa kudu, eri Lapan we
kikarndrundrumwi su, pewe kiduwe ndrine' su keweh. Su ndramat kuti su Israel ndre
ndrokene ta Lapan.

17Kundrumwi sohou todo kidu kutih. Nombrun homou ndramat kitou pede-en kile
todo yi, odosa lekte' suwa he-enmundre ti hapaniniyan ihpa ndre yu ti lewenmarai ta
Yesus.

18Oduu tinto, karundrum ta Mandra-an tatidu, Yesus Kristus, imin ndrodan mulwe'
oduu homou homou.
Ndrokene.

Nambawan Pas Tam Pol Ile Hun
Timoti

Nolou IleMunen
Timoti ti ma eleheu pe iy ti Kristen. Iy ti odo lok Asia Minor. Asia Minor ti mehkele

hoyuu Teki. Tinen ti odo Yuda pe taman ti odo Grik. Iy imin Efesus pe Pol idetorou
ile ndrongon iy. Iy ti ndramat Kristen huyen pe inehnuwii Pol ile maryan Lapan. Pol
isohou ile sane ndre tulndrei iyin lon pas tadan ile hun Timoti.
Pol ipandrehndreh Timoti ile ta sa ndramat hontudou taheweh tatuhne. Taheweh

tatuhne kuti inu-us ndrongo su Yuda pe sa ndramat se yi. Bilip tan tatuhne kuti ipe lok
poi ti lonen sinel. Bilip erti ipe ndramat homou homou we hala ndrongo Lapan ti we
ki-us tawene tungye. Bilip erti isinip ana' sa lau odo osou, pe ipe sa honyo-on sane song
se kelwii.
Pol isohou yi ilemaryan ndramat ndre hene-enmunen lotu pe surok. Iy ipunou su ile

pasin huyen ndre su lida odo sios we honohtot eriy tih.
Ndre ilnum ti Pol ipunou Timoti ile sal huyen ndre Timoti we kihtot eriy, kile we iy

kile lewenmarai huyen ta Yesus. Pe Pol ipahranmarai kehe ndre Timoti we kipupu-uh
odo henuwii sa bilip ndramat hemir hemir.
1.1-2 Nolou iyinmunen
1.3-3.16 Pol ipunou sios pe su lewenmarai ta sios
4.1-6.21 Pol ipunou Timoti ile marai
1YuPol, aposel homou taYesusKristus tih. Yuusini pohonpeumpomarai Tadan ihpa

ndre Lapan ipe yu kupu. Lapan indrekuni tidu yi pe Yesus, tidu tidenkelyen.
2Timoti, yu nedu ou ndre ndrokene ile pahndran bilip tadam. Yu udetorwe pas kuti

ise ndrongon ou pe usurok ou ile ta Lapan, Iy Tama' tidu, pe Yesus IyMandra-an ta tidu.
Horu harla huye' Horu kile tadam, hartawe karundrum taHoru kile tadam, pe hartawe
penuw ta Horu kimin ndrodan ou.

Pandrehndreh Odo Taheweh Tatuhne
3Yu urih upwe ou emin ke ndre Efesus ihpa ndre yu upwe ou emin eriy idu kalmene-

en ndre yu upwe kule Masedonia. Sa ndramat se odo kirti hontudou taheweh tatuhne
illa ta sandramat seyi. Tatuhnekuti indre-enbilip ta sios ti pwi. Ayahat ana' sundramat
hontudou taheweh tatuhne kuti pe su honum.

4Apa kile ta su pe su honum ninen tatili-iy pe pohtidi-iy ta su. Tatili-iy pe pohtidi-iy
kiti hentawe ndramat hanta sa, pe handranon hendrehnuwii bilip ta sa ndramat ile ta
Lapan pwi. Sane ndre Lapanwaso-on ti tapa ihhir odo bilip ta ndramat.

5Pas todokuti odowekiduwe taha tihreh tataha. Tihreh tatahaki-us ede' tidu, tawene
huyen pe bilip ndre ndrokene.

6 Su ndramat se erti handra-amelyen sane kuti, ile pe honolou sane ke porah.
7Suhapaye tuno' suLo taLapan ti ilehuyen, pehapahadatuhne sa laukile eriy, odoke

su tuno' su Lo kuti indrahii pwi. Su hontut odo nolou sa ndre su hampa tih.
8 Taha Kristen tuno' taha, Lo kuti huyen kipe ye taha tihtawe Lo kuti ki-in ndre

ndruhun.
9Tihentahorngon, Lo sa hanahnan ti ta sa ndramat huyene ti pwi. Lo sa hanahnan ti

odo ta sa lau mo-osa. Sa lau mo-osa kuti ndre hontumbru-e lo pe hontulei sane mo-on,
hontumbru-e Lo ta Lapan odo sengiy pe mulwei, honopwi tama' sa pe tine' sa hamat,
honu-up ndramat hamat ke porah.

10Lo ti odo ta sundramatndrehenemetir ndrodankamal pepedih keporah, ndramat
kamal imentir ndrodan ndramat kamal, pe ndramat hompo suhen illa ndramat ile
lewenmarai mbrune' su pwi. Lo ti tasu ndramat ndre hentaheweh pe hentamumoi ke

porah, pe hompo sane ndre mo-o' su ndre indre-en lon tatuhne tang Kristen bilip pwi
tih.

11Tatuhne erti iyin lon Gutnius. Gutnius erti nunuwen. Iy iyus hu Lapan. Lapan erti
Iy kapin. Iy iduwe ise todo odo yu kupweniniyan.

Pol Ide Urehen Lapan Odo KarundrumTadan
12Yu ude urehen Yesus, Mandra-an ta tidu, odosa Iy ipuko-on yu pe iduwe tawene ile

polo, odo yu kupumarai Tadan. Yu ude urehen odosa Iy tawene Tadan ipe yu uwonon
pe iduwe yu upumarai Tadan.

13Munen yu una Kristen mapwi ti umpo nolou mo-on ile pule-en, unepwi su lewen
pe untulyan su. Odoke Lapan ikarndrundrumwi yu, odosa yu tuno sa mo-on yu umpo
ile Tadan ti pwi.

14Orkom! Reh ta Yesus, Mandra-an ta tidu, ile todo ti mandra-an lakopwi idepelwen
to-ir todo. Bilip todo ile Tadan, pe reh todo ile ta sa Kristen ndramat, ti ihir odo reh
mandra-an Tadan kuti.

15Yesus ise lokpoi ti odo takun yi ndre taha to-ir ndramat titla yi ndre ndrongo Lapan.
Tihkuni noloukuti pe tihpobilip kile eriy, odosa iynoloukuti ndrendrokone. Yu timo-o
lakopwi umwin lenga' sa to-ir ndramat kurti.

16 Odoke Lapan ikarndrundrumwi yu, odo kile pe Yesus kililingan ihpa ndre Iy ti
isemportai loroh pwi. Yu ti to-ir todo mo-on lakopwi, odoke Iy ikuni yu yi, kile pe sa
ndramatheltuwehuyen taYesus ile todokurti, pehopobilip kile Tadan. Peuh suhamat,
eri mulwe' su we hala hu Lapan.
17 Iy ti King pe Lapan homou kopwi,

Iy isemat pwi,
Iy we kindrimin pe kindrimin,
heseneltuwei pwi.

Pwo-es kile Tadan pe rangan kile sursor,
sei ihpa ke sei, kindre-en pe kindre-en,
kindrinum pwi. Ndre ndrokene.

18 Timoti, yu nedu ou ile rangan Lapan. Yu kupwe kurti kile tadam, ile pahndran
nolou su profet pihe hendripa hapa we kihir kile tadam tih. Antahorungon nolou kuti
pe opomarai kile pahndran, odo we kipuko-onmarai tadam.

19 Adakorwe bilip tadam. Pe tawene tadam huyen ti kimin kehii. Su ndramat se ti
hendritahorngon su odo tawene huyen kuti pwi pe hendreruhten bilip ta su, ihpa ndre
ndrole' yap iruh.

20HimeneushoruAleksander ti horu rumuuodondroda su laukutih. Ile peyuuduwe
horu herndrela lumwen Satan, kile pe hermusou pe hornum piket Lapan.

2
Surok Ile Ta Lapan

1Yu reh todo mandra-an ti upwe kinto lo surok kile ta Lapan ti sa Kristen henesurok
odo henuwii sa ndramat ndre sulo-on, pe hanta urehen odo henuwii Tadan.

2 Henesurok pe henehndremte Lapan kile henuwii kapman pe su ndramat hene-
en poho marai pe hene-en munen ndramat, kile pe mandro ta taha kimin kile huyen,
ndrine' taha keweh pe tihto huyen odomadan Lapan pe tityoman Iy.

3 Lapan ti indretakuni taha yi. Surok ihpa kudu eri illa huyen ile ta Lapan, pe Iy
impwo-es illa eriy.

4 Iy waso-on taha ndramat ndre sulo-on tihehtuno taha nolou ndrokene Tadan, pe Iy
kikuni taha kile ndrongon Iy yi.

5 Lapan ti homou kopwi. Pe ndramat ndre imin ndrokoron pe intaparngan taha
ndramat pe Lapan ti homou kopwi yi. Iy erti Yesus Kristus.

6 Idu mundrun ndre Lapan ipaninyan eri Yesus Iy ndre Iy ihran Iy ile lumwe' sa
ndramat pe ilnget ngendre-en, pe imet ile sihnen to-ir ta taha ndramat ndre sulo-on.
Iy ipe kikuni taha tihla ndrodan Iy yi.

7 Ile pe Lapan iduwe yu ule aposel odo kupweninye Gutnius kile ta su ndramat ndre
su Yuda pwi, pe kudetuhne su kile Kristen bilip pe nolou ndre ndrokene. Nolou todo
kuti ndrokene, yu undritaheweh pwi.

8 Odo lon omwen surok ndre sulo-on, eri yu wasu-u su kamal heduwe su ndresale
kile lumwe' Lapan, pe hosori lumwe' su hala eleng pe hosurok. Su nombrunhopo loroh
ndre pwi hada su kile nolou.

Pedih Hemin Lon Omwen Surok
9 Yu urih upwe su pedih ti hedese ndrihi' su kehii koson pe honuwnou su kile

lakopwi kolwii. Numbrun hopo tili-it ndrampala' su kile handrai pe handrai. Nom-
brun hehndrulu-ul ndre pwi hotou sane mbrune' su mandra-ane ihpa ndre gol he-en
mundre' su. Konan, hopo sane kuti kelwii.

10 Su pedih ndre hapa su Kristen, eri hopo marai kile huyen, pe heduwe sane marai
erti hala nowiye' su.

11 Su pedih nombrun hosohou. Hodo kopwi pe hohrung ke nolwo-o Lapan.
12Yuwe kundretawe homou pedih kitou tatuhne kile nolwo-o Lapan pwi. Pedih ki-in

munen tang kamal kolwii. Su pedih hosohou kolwii.
13Odosa Adam ti Lapan ihnan iy iyinmunen odo tan Ewah.
14 Adam ti Satan indritawiwihi iy pwi. Satan ti idewiwihi pedih pe pedih itmbru-e

punou ta Lapan.
15Odoke Lapan we kikuni su yi kile pahndran su hotou nedu' su, hadakorwe bilip ta

su kile puko-on, hahwaso-o' su sa ndramat, helngwen su odo punou mo-on, pe hedese
ndrihi' su kehii odomada' sa ndramat.

3
Poposun SuNdramat Hene-enMunen Lotu

1 Iy nolou kuti ndrokone: Iy si lau irih ipe ki-in pohonmarai odo lotu eri huyen, odosa
marai erti huyen lakopwi.

2 Iy lau erti hangka-an kihrut kidu tadan kelwii, mbrulun homou koson, huyen kila ta
sa lau, kinta mangsahan iy kila huyen pe kinnus ke iy, waso-on sa lau halla omwen pe
iy tunon tatuhne sa lau ile nolou ta Lapan ile huyen.

3 Iy ti ndramat odo ing pwi, lorohon pwi, ndrinen ewehen killa ta sa ndramat pe eden
moni pwi.

4 Madan kisso ta mbrulun pe nedun su kile huyen pe kimpunuwon nedun su kile
huyen, kile pe su hohrung nolou tadan pe heneyoman iy.

5 Iy madan kinso ta mbrulun pe nedun su pwi eri we kindroni sios ta Lapan kihpa
kehe?

6 Iy ndramat ndre ile Kristen tapa eriy ti ki-in pohon lotu kolwii, kihne kissap ke iy pe
Lapan kililyan iy kihpa ndre Satan.

7 Sa ndramat Kristen pwi eri henehwaso-o' sa punowon, kihne iy punowon mo-on ti
pe su hahyan rangan kihmo-on, pe iy kise rikin ta Satan.

Ndramat OdoHenuwiiMarai Odo Lotu
8Su ndramat odo henuwii maryan lotu ti hahpa ke su ndramat hene-en pohonmarai

odo lotu ti yi. Su ndramat huye' su, hesentaheweh pwi, heseni-ing wain sulo-on pwi pe
ede' su kisela moni pwi.

9 Su hadakorwe Kristen bilip kehe ndre indrihir insa moleu ti kile tawene huyen.
10 Timothy, oduu edehkelmene marai pe punou tasu kehii oh. Etndre-et uu ndre

hangka-an horut kindrihir kindrito ta su pwi, eri etawe su hopomarai.

11Mbrulu' su ndramat odo henuwii ti punou ta su kile ke huyen, pe hadaninen sane
mo-on kelwii, tawene ta su killa ke huyen, pe hopomarai ndre sulo-on killa ke huyen.

12Ndramat lewen henuwii marai kuti mbrulun homou koson, pe kindroni mbrulun
pe nedun su kehii.

13 Iy ndramat lewen henuwii marai kehe ndre impo marai huyen, eri sa Kristen
ndramat we hotlon iy, pe iy ndre iy ti we kindrerengreng odo ninen bilip tadan idu ta
Yesus ti pwi.

NolouMandra-an Ndrokene Odo Kristen Bilip
14-15 Yu urih upwe kuse pe kusendre-et ou sowin. Odoke yu untatorou pas kuti ise

ndrongon ou, kile pe uh yu kunsa sowin pwi eri pas kuti we kipahran punou kehe ndre
taha lewen Lapan, Lapan ndre isemat pwi, ti we tihmin kile eriy. Tidu ndramat erti sios
ta Lapan. Sios erti ihpa ndre ndruwen ndrokornu-um, intakorwei pe impuko-on bilip
ndrokone.

16 Ndre ndrokene, taheweh pwi, lin nolou ndrokene iyin tunge ihir ile moleu odo
mandro huyen odomadan Lapan ti kutih:
Yesus ile ndramat pe ise lokpoi,
LapanMulwen ipaninyan Iy ti Lau Kapin,
su engel hendroni Iy,

ninen Iy isini lok ndre sulo-on,
pe ndramat sulo-on odo lokpoi hopo bilip ile Tadan.

Lapan ikuni Iy inna ndre heven.

4
TahewehNdramat Hontudou Tatuhne

1 Lapan Mulwen ipahran ile moleu ipe we kidu emur eri sa ndramat se we hepiyen
bilip ta sa pe hehrungmuloumo-osa odo taheweh, pe ho-us tatuhnemo-on ta su.

2Taheweh tatuhne kuti sa tahewehndramat hontudou. Sundramat kuti tawene ta su
ti mo-on, tuno' su sa huyen pe samo-on ti pwi.

3 Su ndramat kuti hapa osou ti mo-on, pe ndramat hasou kelwii, pe sane song se ti
mo-on odo yo-on. Odoke Lapan ihnan sane song ndre sulo-on ti odo yo-on. Tidu bilip
ndramat ti tihta urehen Lapan odo song kurti kinum oh pe taha tihyo-on.

4 Lapan ihnan sane ndre sulo-on ti huyen, taha we tihndrembore taha handrai pwi,
odoke titsurok pe tita urehen Lapan ki-in munen, kinum pe tihyo-on ndre pwi tihkun.

5Odosa surok ta tidu pe nolwo-on Lapan ile pule-en sane kuti harndrahnan sane kuti
hanna huyen ile reh ta Lapan.

Timothy LewenMarai Huyen ta Yesus
6 Ipe ye ouoduwenolou kuti kile ta su bilip ndramat, eri ouweala lewenmarai huyen

ta Yesus Kristus. Pe ou we okun puko-on odo nolou huyene ndre tidu tidempo bilip ile
eriy. Pe ouwe okun puko-on yi odo sape huyene ndre ou endrekunii pe onohtot ile eriy
tih.

7Nombrun enen pohtidi-iy mo-on odo lokpoi. Opo marai puko-on odo takun punou
huyen ta Lapan.

8Sanendruwotpemarai odohepuko-onmundre' tahahalapuko-on ti huye' su, odoke
marai odo takun punou huyen ta Lapan ti ndre huyen lakopwi, odosa iy erti we kihnan
ou emin huyen kidumahkele pe kilto omur yi.

9Tihkuni nolou kuti pe tihpo bilip kile eriy, iy nolou kuti ndrokone.
10 Lapan isemat pwi pe Iy intakun taha ndre sulo-on, pe we kikuni taha ndramat

lakopwi ndre tihempo bilip ile Tadan. Tidu titndretawe bilip tatidu puko-on inna ta
Lapan pe tidenkeliyen Iy. Ile pe tidu tidempuke pe tidempomarai puko-on.

11Apaniniyan nolou kuti kile ta sa Kristen ndramat pe adatuhnon su kile eriy.

12Nombrun eduwe sa ndramat hendre-et kile tadam pe hapa ou ti ma kom pe tunom
sane inna huyen pwi. Ompo ke ndre punou huyen koson, kile pe su Kristen hondronii
pe hopo kihpa ndre ou. Elilngan punou huyen kinto lon suhwum pe lila-am. Elilngan
punou huyen odo reh pe waso-oi ndramat. Pe elilngan punou huyen odo bilip ile tang
Kristus, pe punuwom ti killa ke ndre nime-en.

13 Yu kundrihir ndrongon ou mapwi ti ompo ritim buk ta Lapan kile ta sa lau, pe
ampaniniye pe antatuhne su kile eriy.

14 Pihe ti su profet hapaniniyan pe su Kristen ndramat mandra-ane hepiyen lumwe'
su ile puli-impehapanunuweou. Iy kuti presen ta Lapan ihlingi ou ile eriy. Awamelyen
kelwii.

15Oduwe ou ndre homou kile sane kuti pe opomarai kiseu kopwi kile eriy, kile pe sa
ndramat hondroni hotot ta marai tadam.

16Elngwenmandro-ompemarai tatuhne tadam ti kehii. Ompo sane kuti kiseu kopwi
kile pe Lapanwe kikuni ou ndroda sa ndramat hentahrung ou ti atla ndrongon Iy.

5
Punuwom Ile Ta Sa Ndramat

1 Uh homou il kipu handrai horut, eri nombrun ehrurute anan. Atmangsahan
suhwom kile tadan kihpa ndre lehpe iy ti tamam. Osohou pe opo sane kile ta su eleheu
ti kihpa ndre lehpe ou opo kile ta lilin tintom.

2Opo sane kile ta su pedih nusuwo' sa ti kihpa ndre ou ompo ile tan tinem. Endre-et
pe opo sane kile ta sa kompihin ti kihpa ndre ou ompo ile ta lilin timsu-um, pe tawene
tadam killa ta su ti killa ke ndre nime-en odomadan Lapan.

Su Pedih Nau
3Su pedih nau ndre nedu' su pwi, pemurwo' su odo hehnuwii su pwi, erimadamkise

ta su kehii.
4 Odoke iy si pedih nau ndre nedun ndre pwi tinton hodo, eri eduwe nedun su pe

tinton su kuti, mada' su kise tadan kile pahndran marai lotu. Adatuhnon su kile kuti
kile pe su mada' su kise tan tine' su, pe hopo muden marai tine' su ndre pwi toddo' su
ipu odo hangngahang su tih. Iy punou kuti huyen ile madan Lapan.

5 Iy pedih nau ndre homou madan inso tadan pwi, pe iy ke homou immin sehir, erti
intawe tawene tadan illa ta Lapan pe inesurok illa Tadan meseren pe lukumwen sei
inehpa ke sei, pe inehndremte Lapan ile henuwii iy.

6Odoke iy pedih nau ndre intawemundren illa ke ta sa kamal pe impo sane ndre odo
henuwii sengin, eri iy pedih erti sengin ti moren, odokemulwen ti indrimat.

7Apakuti kile ta sukilepe suhopopunoukuti kelwii, kilepe sandramathapandrengsi
su kelwii.

8Antahorungon. Si lau ndre karmadan kopwi illa tan taman, tinen, tinton pe timso-
on ndrodan ndre su marlo-en, pe mboren kihnuwii su, eri iy ndramat Kristen erti
indrekotidi odo bilip tadan. Sa ndramat Kristen pwi ti huye' su lakopwi yi odo tadan,
odosa su ti mada' su iso ta sumurwo' su tih.

9Nombrun okun homou pedih nau yi kile ndroda su ndre ou endretakuni su munen
pe sios madan kise ta su, kenon ndre krismas tadan ti kindritapelwen puken onngoh,
pembrulun ke kamal homou, pe isela ndroda sa kamal se yi pwi.

10Okun ke iy si pedih nau kindripo marai huyen, madan ise ta nedun su ile huyen,
huyen illa ta sa ndramat lila hala emwen, inesingen ndrike' sa Kristen, madan iso ta sa
ndramat honto mo-on, pe impo marai se huyene yi. Okun ke su pedih nau hahpa ndre
ertih.

11Okun su pedih nau ndremapwi kompihin ti kelwii, kihne reh ta su odo osou ti kihir
pe su hasou yi pe ha-amelyen Yesus,

12pe hetmbru-ea poromis ndre su hopomunen ile Tadan.

13Supedihnauerti henelila keumsim ile sim, hentaninenke sandramat, pehemputo
su ile lon nolwo-o' sa ndramat se yi.

14Yu urih su pedih nau kompihin ti hasou yi pe hopo nedu' su, pe mada' su kise tam
mbrulu' su, nedu' su, pe omwe' su, kile pe sa ndramat Kristen pwi ti henen tidu Kristen
kelwii.

15Odosa su pedih nau se ti ka hendripiyen punou ta Lapan pe hanna sal ta Satan.
16 Iy si pedihKristen ndremurwon se pedih nau, erimadan kise ta su pedih nau ertih,

pe kiduwe pede-en kile ta sios kelwii. Kile pe sios ti madan kise ke ta su pedih nau ndre
murwo' su pwi lakopwi tih.

Mbrune' Su Ndramat Nusuwo' Su Odo Sios
17 Su ndramat ndre hene-en mune marai odo lotu ti hokun mbrune' su. Su ndre

hompo marai huyen ti hokun mbrune' su kile eleng. Iy kuti ile tasu lakopwi ndre
hentatuhne sa ndramat ile nolwo-on Lapan.

18Odosa nolou iyin lon buk nombruwen ta Lapan ti ipe ihpa,
“Nombrun ehndrusumwen pohon makau kidu iy intapurit pedun rais,”* pe nolou

handrai yi ti ihpa, “Lewenmarai ti kikunmbrunen.”†
19Uh homou lau kipe kihpa, “Ndramat ine-en mune maryan lotu ti ihnan hangka-an

kutih,” eri ou ohrung kolwii. Kenon ndre rumuu ndre pwi tulmuu lau hehtuduwen iy,
eri ou ka ohrung.

20Odoke sundre hompomo-on iseu kopwi, eri odongondru' su pe ahwak ana' su kidu
madan lau, kile pe su se yi ti horu-ur pe hopo kelwii.

21 Ile rangan Lapan, pe Yesus Kristus, pe su engel ta Lapan, eri yu kupwe kuti kile
tadam:
Madam kise marai ndre sulo-on ndre yu undripa hala tadam ti kehii, kile pe huyen

tadam kile ta sa lau ti killa ke ndre sisihi. Opo huyen kile ke ta su il kolwii. Opo huyen
kile ke ta sumurwom yi kelwii. Punuwom kile ta sa lau ti killa ke ndre sisihi ea.

22Nombrun oporitai otou puko-on kile ta homou ndramat pe iy kipu maryan Lapan,
kihne to-ir ta sa kisini ou yi. Emin kile ke ndre huyen odomadan Lapan.

23Munen ti ou eni-ingwo ke porah. Kahmahkele pe kile, eri eni-ing hepe-ew eawain
odo henuwii ndrinem, odosa ou enelenget mo-on odo ndrinem tih.

24 To-ir ta sa lau se ti he-en ke rang. Sa lau erti hanna kot mapwi, odoke sa ndramat
hendrehtuno sa ihpa ndre to-ir erti ndre ndrokene. To-ir ta sa lau se ti ma hala tungye,
odoke we hehir hala rang kidu omur.

25Marai huyene ti hahpa ke eriy. Marai huyen ta sa lau, eri sa ndramat we heltuwe
kile kemoleu. Pemarai kehe huyen ndre inna tungye, eri we kihir kise rang kidu omur.

6
LewenMaraiMbrune' Su Pwi

1Yu urih upwe su Kristen ndramat ndre hompomaraimbrune' su pwi ti hopo huyen
kile ta su bos tasu, kile pe homou kinlou mo-on kile ta Lapan pe bilip ta sios Tadan ti
kelwii.

2 Uh bos ta homou lewen marai ke porah ti iy Kristen, eri lewen marai ti nombrun
kidawene kihpa, “Bos todo ti yu tinto, ile pe huyen, yu we kundretahrung iy pwi.” Pwi!
Lewen marai ti tawene tadan kihtot kihpah, “Bos todo ti iy Kristen pe yu wasu-u iy. Yu
kupumaryan kile huyen kile pemandro tadan ti kiminhuyen.” Tawene kutiwe kihnan
lewenmarai ti we kipumarai kile huyen. Timoti, opunowon su kile kuti.

TatuhneMo-on Pe EdeiMoni
* 5.18 Endre-et Lo 25.4. Makau ti impomarai, ile pe nombrun esinip anan odo yo-o song. Tidu ti yi, iy si ndre kimpo
maryan sios eri tidu wemada' tidu kise tadan odo song. † 5.18 Endre-et Luk 10.7

3 Iy si ndramat ndre intatuhne sane bilip ndre indre-en sal odo tatuhne ndrokone ta
Mandra-an tatidu Yesus Kristus pe bilip tang Kristen sios pwi,

4eri tunon sane pwi. Iy ti inesursor ke rangan. Iy ingkeles ke tanonolou, intamanman
kopwi, inendringis ke sane, inehtuduwen sa se yi ile sane. Sane punou kuti hantawe
tawenemo-on imin lengan ndramat,

5 pe intawe loroh imin lengan lau. Sane punou kuti hanahnan pe sa ndramat
hesenehtuno su sane isenehii pwi, pe hesenehtuno su nolou ndrokene ti pwi. Su hapa
ye Kristen sios ti sal odo takunmoni pe sane.

6Ndrokene, ipe ye tidu tidohtot punou ndre Lapanwaso-on, eri tatidu sanewe hohor.
Titndringis pe tidehpukun sanekolwi. Tadam lehyenndremandra-an ti epwo-es koson.

7Odosa tine' tahahotou taha isepwoi ti tihsakeporah. Tihndretakuhangka-an indru-
us tidu pwi. Pe tihmat ti we tihndretakuni hangka-an kindru-us tidu pwi yi.

8 Ile pe ana' tidu song pe ndrihi' tidu ti iyenon tidu.
9 Su ndramat kehe ndre herreh sane sulo-on ti kihne se sane erti herwi to-ir, pe to-ir

kihya' su hadaketi odo punou huyen. Su kihne hopo sanemo-on pe sane erti hahya' su.
10 Edei moni ti lin mo-on handrai pe handrai. Sa ndramat se ti reh ta sa mandra-an

ti idu ke moni, pe hesenu-us salan bilip ta su ti pwi. Su ndramat erti hahna' hono-ong
karundrum.

Pandrehndreh Tan Timoti Iyus Hun Pol
11 Timoti, ou ti ndramtan Lapan. Ampahar odo sane ndre yu undripa tih. Opo sane

kile huyen, ehwasu-um Lapan pe ohrung Iy, opuko-om bilip tadam, ahwasu-um sursor
pede-en, ereh ta sa ndramat pe ala huyem kile ta su.

12 Opkwe kile bilip tadam pe odo omur ta Yesus, kile pe okun mandro huyen ndre
isenum pwi tih. Mandro erti Lapan iyuwen ou ile eriy kalmene-en ou apahran bilip
tadam ile moleu idumada' sa ndramat sulo-on.

13Mahkele, idu mada' Lapan ndre ihnan sane ndre sulo-on, pe idu madan Yesus Iy
ndre ipahran nolou ndrokene ile tamPontius Pailat... idumada' horu eri yu kupwe kuti
kile tadam:

14Nolou sa ou endretakunii ti ahyan kelwii, kihne sa lau hehndrukton. Ou enohtot ke
ndre eriy, kenon ndreMandra-an tatidu Yesus Kristus kihir yi kidu rang omur.

15Rang erti Lapan Iy ndre Iy indrita mundrun ile reh Tadan.
Lapan ndre tidu tidemposan

pemadan ise pule-en sane ndre sulo-on.
Iy King ta su king

peMandra-an ta sa ndramat mandra-ane.
16 Iy kopwi isemat pwi,

raman inehnelem,
indranon homou kinnamukehe pwi.

Homou ndramat isendre-et Iy pwi
pe we homou kindranon kindre-et Iy pwi.

Iy puko-on Tadanmandra-an.
Tidu titsori rangan kile eleng
kissou kopwi sei ihpa ke sei.
Ndrokene.
Ndramat Ta Sa Sane Sulo-on

17Apa kile ta su ndramat ndre ta su sane sulo-on odo lokpoi ti nombrun hesursor ke
ranga' su. Suheduwe tawene ta sukile sane ihpandremoni ti kelwii, odosa sanekutiwe
hendruto ndresale pwi. Su hekeli-iy ke Lapan koson. Lapan ti intawe sane ndre sulo-on
huyen ile ta taha odo posan taha.

18Apa kile ta su hopo sane kile huyen, hopo marai huyen kile sulo-on, hala huye' su
pe hahngahang sane kile ta sa ndramat.

19Mandro-o' su huyen omur ti we kihir odo punou ihpa ndre ertih. Su hopo sane erti,
odosamandro-o' su huyen omur ti lin we kihir odo eriy. Iy erti laip ndre ndrokene tih.

Timoti, MadamKiseMarai TadamKile Huyen
20Timoti, adakorowe homosa ndre Lapan indretawe inna tadam ti kehii. Sanemo-on

odo lokpoindre indre-en tawene taLapanpwi ti eduwendruwemkile eriy, penombrun
osohou kile sane ndre hendre-en pahndran Kristen bilip pwi tih.

21 Sa ndramat se hokun tawene kuti pe hendrehpil odo bilip ta su.
Karundrum ta Lapan imin pule-e' oduu.


	Introduction
	Lin
	Mak
	Galesia
	1 Timoti

